
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Translated from English by Lhamzhav

	 

	STATE PULBLISHING HOUSE

	ULANBATOR 1957

	 

	Англи хэлнээс Д. Лхамжав орчуулав.

	 


ОРШИЛ

	«Аянгын жимээр» гэдэг зохиолыг Өмнөд Африкийн залуу зохиолч Питер Абрахамс бичжээ. Питер Абрахамс энэ зохиолдоо, одоо үеийн Өмнөд Африкийн ард түмний ядуу аж амьдрал, ялангуяа тэд арьс өнгөний хатуу дарлал амсаж байдгийг тун хурц харуулжээ.

	Монголын уншигчид энэ зохиолоос Африкийн ард түмний хувь заяа, империалист колоничлолын үед ямаршуу байгааг олж үзнэ.


Хүн шүү дээ, чи чинь 

	Хэнд ч дарлагдах ёсгүй.

	Эвхэрч суухаа больж 

	Эзэд дээдэстэй тэмц! 

	Үнэндээ тэд ганц бие. 

	Үнэхээр бид үй олон. 

	Эрэлхэг цэцэн мэргэн 

	Эрх чөлөөт хүн шүү чи.

	Шелли

	 

	 

	Аливаа зугаа наадмын дотроос би оновчтой яриаг эрхэм болгодог юм. Гэтэл би, Өмнөд Африкийн «Пигментократшид1» бүхэл дөрвөн жил болохдоо тэр зугаа наадмаас хагацсан юм. Яагаад гэвэл, намайг яриагаа, санал бодол солилцох хэрэгсэл болгохыг завдах бүр яриа маань иймэрхүү янзтай болж байв.

	Өмнөд Африкийн дээд боловсролтой, цагаан арьст хүн: Хэрэв та энэ оронд над шиг удаан суусан бол эндхийн хүмүүс уншиж бичиж ер сурахгүй улс гэдгийг мэдэж авах байсан байх даа.

	Би: Та Форт Гэр дэх элчдийн сургуульд2 очиж үзсэн үү?

	Өмнөд Африкийн дээд боловсролтой, цагаан арьст хүн: Надад тэр элчдийн тухай бүү ярь!

	Би: Би тэнд очсон. Сискей нутгийн цэвэр цуст банту арьстан танхим дүүрэн хүүхэд ялгаварт тэгшитгэл бодоод сууцгаахыг би үзсэн юм шүү.

	Өмнөд Африкийн дээд боловсролтой, цагаан арьст хүн: Хэрэв таны эгчийг чинь хар арьст хүн хүчирхчихвэл та яах вэ?

	— «Седрик Дуверийн өнгөт арьстан» гэдэгтээ профессор Лансилот Хогбен ингэж бичжээ.

	 


НЭГДҮГЭЭР ХЭСЭГ : XАРЬСАН НЬ



	




	I

	Лэнни, галт тэрэгний буудлаас гаруут пиугаа түрийвчиндээ хийж байгаа нь нэг ажлаа яг таг болгосон хэрэг. Бас, авч явах чемоданаа тээш хадгалдаг газар өгөв. Лэнни, одоо явахаа байя ч гэсэн байх аргагүй болжээ. Ер нь явахаа байя ч гэсэн хэрэг биш. Явах нь тодорхой болсон хэрэг. Тэгээд Лэнни гэртээ харих болно.

	Лэннийг явуулахад Селиа ч тэр, бусад нөхөд нь ч тэр, их дургүй байсан болохоор Лэннид тун хэцүү байжээ. Селиа одоо ч бас маргах байхдаа. Селиагийн өнгөт арьстан хүүхдийн сургуульд багшлаач дээ гэдэг санал нь ч долоон зөв, тийм ажил тэр бүр олддог биш. Харин энэ саналыг нь хүлээж авч болохгүй, би гэртээ заавал харих ёстой. Үүний учрыг л Селиа мэдэх гэж бодохгүй юм даа.

	Лэнни, Аддерлей Стрит гудамж руу ороод урдуураа гарсан машиныг зогсож өнгөрөөснөө гудамжаа хөндлөн огтолж гарав.

	Лэнни, учраа хэлж өгөөгүйгээс л хөөрхий Селиа мэдэхгүй юм даа, Лэнни мэдье ч гэж мэрийсэнгүй. Тэр хоёр олон жил найзалсан, бас тэгээд Лэнни Селиад хайртай болжээ. Тэр хоёр их сургуульд тувтан хамт суралцсан болохоор Лэнни Селиагаа их санана даа. Гэсэн ч Лэнни заавал харих хэрэгтэй. Нэгэнт юм хүмээ өгч бүртгүүлээд тээш хадгалдаг газар өгчихсөн учир бүр ч өнгөрөх нь тэр. Тэртэй тэргүй ямар ч болсон явна гэж бүр хатуу шийджээ.

	Тэр үдэш Лэннийг үдэж гаргахаар найз нөхөд нь цугаараа ирэх байсан юм, тэрнээс биш Лэнни байрандаа ганцаар байж, гэрийнхэн минь ямаршуу янзтай сууж байгаа бол, долоон жил болоход арваадхан захидлаас өөр юм үзсэнгүй гэх мэтчилэн эргэцүүлэн бодох сон гэж санажээ.

	Ленин, цангаасч, юм уумаар санагдахад нь цагаа харвал аяга цай ууж амжих байсан тул Парад талбай хөндлөн гарч өнгөт хүмүүс оршин суудаг зургаадугаар хорооны адаг дахь Фэттийн жижиг гуанзанд очив. Лэнни, тэндээс хамгийн сүүлчийнхээ удаа аяга цай худалдан авч байгаа нь энэ. Тэр хүн юм их л бодсон байдалтай инээмсэглэсний учир нь эднийхийг бас л санана даа гэж бодсоных аж. Лэнни, Селиа болоод бусад нөхдийнхөө хамт танцанд яваад юм уу, театрт юм үзээд шөнийн 2 цагийн үед энд ирж төмсөөр хийцэлсэн, амттай сайхан хиам иддэг байжээ. Заримдаа Лэнни, Селиатай, заримдаа ганцаараа, ер нь тэгээд байнга ирдэг байв.

	Долоон жил болоход Фэттийн гуанз Лэннид сурсан дассан газар болсон бөгөөд энэ орой сүүлчийн удаагаа орж ирсэн нь энэ.

	Кейптаун хотын үймээн шуугиантай, хөгжөөнтэй амьдралыг Лэнни орхино. Негрийн театр, үдэшлэг, танц, бямба гараг бүрийн үдэш зургаадугаар хороонд болдог хөгжилдөөнөөс ч сална. Их сургууль ба найз нөхдөөсөө хагацаж, ном судар цээжлэх, эрдэм ухаан оролдохоо ч болино. Анги бүлэг болон талцаад улс төрийн бодлого хэлэлцдэг хурал цуглаан хийж хурц ширүүн тэмцэлдэх явдлыг үзэхгүй болно. Өнгөт арьстны хувь заяатай уялдсан хамаг асуудлаас болж гардаг асар олон хүн оролцсон сүрт жагсаал болохыг бас үзэхгүй. Энэ бүгдээс эгнэгт салж байгаа Лэнни тэр бүгдийгээ санан мөрөөдөх болно.

	Гэвч юм бүхнээ хамт хийж ажил үйл, баяр хөөрөө хуваалцаж ижил дасал болсон Селиагаа олны дотроос онцгой их санана. Селиа бол Лэнний эрхэм сайн найз юм. Зугаалахаар явсан ч, Тэйбл Маунтен ууланд авирсан ч, усанд шумбасан ч цэх чийрэг биетэй, ямагт сэргэлэн цовоо, нүд, аманд нь хэзээ ч инээд тодорч байдаг Селиатайгаа хамт явдаг байж билээ. Селиа ч тэр, эцэг эх нь ч тэр Лэннид их сайн байдаг сан. Лэнни, тэднийг бас санана.

	Лэннийг гуанзанд орж ирээд суухад, сайхан зантай, нүдний нь буланд инээмсэглэлийн дүр тодорч байдаг грек удмын тарган бүдүүн өвгөн Фэтти дэргэд нь хүрч ирээд:

	— Та өнөөдөр ганцаараа ирээ юу гэж асуулаа.

	Лэнни толгой дохиод янжуураа асааж:

	— Фэтти гуай, би өнөө орой явах гэж байгаа гэв.

	— Явах гэж байгаа гэнэ ээ?

	— Тийм ээ Фэтти Каруд байгаа гэртээ харина. 

	— Эргэж ирэхгүй юү?

	Лэнни мөрөө хавчисхийв.

	— Аа, мартсан, таны найз бүсгүй чинь яах вэ?

	— Явахгүй, үлдэнэ.

	— Хөөрхий амьтан лав дургүй байгаа байхдаа,

	— Би ч дургүй байна.

	Фэтти, тэр хоёрыг өрөвдөж хэлээ шогшров.

	Лэнни босож, цайныхаа үнийг төлөөд, хаалганы тушаа очиж Фэттитэй гар барьж салах ёс гүйцэтгэв. тэгэхэд:

	— Дандаа орж гардаг нэг хүнээ би алдах нь харамсалтайяа гэж Фэттийн хэлэхэд, Лэнни мишээж:

	— Өдөр шөнөгүй хэзээ бэлэн байдаг сайхан хоолоо би санах байхдаа, Фэтти гуай гэж хэлээд өнгөрөн явж байсан давхар суудалт автобусанд гүйн ороод дээд хэсэг өөд нь авиран гарч суугаад зургаадугаар хороон дотуур зүсэн явсаар өнгөт - дээдэс оршин суудаг үзэсгэлэнт хээнцэр хэсэгт нь хүрчээ.

	Лэнни, суудаг байшингийнхаа хажуу гудамжаар алхлан явахдаа элдвийг эргэцүүлэн бодох бөгөөд хоёрхон цаг болоод Кейптаун хотыг орхиж одно гэхээс хачин эвгүй санагдана. Нутгаас гараад их уджээ. Кейптаунд ирэхээс өмнө ямаршуу байлаа таг мартжээ. Гэсэн ч ээжийнх нь дүр тодхон санагдана. Бүсгүй дүү Мэйблээ бүүр түүр таамаглана. Харин нэгэн ухаа дээрээс тосгоны нь өнгийн харж байгаа юм шиг байдаг том байшингаас бусад нь цөм алсын алсад сүүмийн харагдах шиг бодогдоно. Тэр байшинг Лэнни яаж мартах вэ дээ. Лэнни бага балчир байхдаа дуулсан үлгэр домог нь цөм тэр том байшин түүний эзэдтэй холбоотой байдаг байжээ. Хэрэв хүүхдүүд дүрсгүйтвэл, тэр том байшингаас улаан үстэй, улаан сахалтай хүн хүрч ирээд та нарыг базаж авангуут байшиндаа хоол ч үгүй, унд ч үгүй хорьчихно шүү гэж айлгадаг сан. Тэгж айлгах нь яаж ч зодсоноос илүү санагддаг сан. Тэр цагаас хойш их уджээ. Гэрийнхэн минь одоо яасан шиг амьдарч байгаа юм бол доо? За, яах вэ би өөрөө одоохон очиж мэдэх юм чинь. Гэхдээ харин харихад маань ямаршуу байх бол гэдгийг ядаж төсөөлөн таамаглах сан. Гэрээс гараад долоон жил болно гэдэг мөн ч урт хугацаа шүү гэх зэргээр бодож явсаар байшиндаа хүрч ирээд намхан шатаар өгсөн байрандаа орж ирээд диваан дээрээ сууж эргэн тойрон харав. Дөрвөн жил түүний гэр нь болж байсан байшин юм. Тэгээд диваан дээрээ сунаж хэвтсэнээ нүдээ анилаа. Лэнни, сүүлийн хэдэн хоног элдвийг бодож их шаналсан нь одоо түүний биеийг алжааж, ялангуяа сүүлийн хоёр хоногт их ядарчээ. Харих гэж шийдсэн цагаасаа аваад харихад маань ямар байх бол? Ер нь урьд юү юү ямар янзтай байлаа даа? гэж урьдынхаа явдлыг сэргээн бодохыг чармайвч гагцхүү ээжээс нь өөр, тэгэхдээ ээжийнх нь гагц царайнаас өөр юм огт орж ирэхгүй ядав. Ээж минь ер нь ямаршуу хүн билээ гэж бодож үзэвч бүхэл дүр нь түүний санаанд ер орж ирсэнгүй.

	Лэнний нойр хүрч зүүрмэглэв. Дуг хийгээд сэрвэл Селиа хэдийн ирээд Лэнний мөрийг илбэж аяархан дуудаж байлаа. Лэнни, долгионтой буржгар хар үсээ гараараа засаад өндийн сууж:

	— Унтах гэж бодоогүй юм сан, унтчихсаны нь хараач гэж хэлэв.

	— Ядарч л дээ. Болж, болж, унтсан чинь сайн. Одоо нүүр гараа угааж нойроо сэргээ! Өнөөдүүл чинь одоо юу юугүй ирцгээнэ шүү гэж Селиа хэлээд Лэннийг гараас нь хөтлөөд үүднийх нь зүг явав.

	— Яах нь вэ дээ, ирцгээж! гэж Лэнни хэлэхэд Селиа:

	— Би тэднийг ирэх гэж байгаад нь баярлаж байна. Ирвэл надад ч амар. Тэднийг байхад би уйтгарлахгүй. Чиний явах гэж байгаа чинь надад хэчнээн хүнд байна гэж санана.

	Лэнни минь, чи өөрөө мэдэж байгаа биз дээ гэв.

	— Уучил даа, Селиа минь. Яана гэхэв дээ, явалгүй болохгүй байна шүү дээ. Тэндхийн отог намайг сургуульд сургахаар хөрөнгөөрөө явуулсан юм. Тэрнээс биш ээжийн минь хэр чадал яагаад ч хүрэхгүй байсан.

	— Лэнни минь, чи явалгүй яах вэ, аргагүй гэдгийг чинь би мэдэж байна. Гэсэн ч надад их хэцүү байна шүү дээ гэж Селиа хэлээд түүний гарыг илбэн, гутлаа ширтээд:

	— Чи намайг хамт явъя ч гэхгүй байна шүү дээ гэв.

	— Селиа минь... 

	— Больё,больё Лэнни минь. Би уйтгарлах ч үгүй чамайг ч одоо дахиж ятгахаа больё. Нүүр гараа угаа, нөхдийг чинь ирнэ гээд Смит эх, юм хүм зэхэж байгаа, би туслалцъя гэж хэлээд Лэннийг угаалгынх нь тасалгаа руу явуулаад өөрөө шатаар буув. Лэннийг нүүр гараа угааж байх зуур хонх дуугарч хүмүүсийн дуу гарах нь сонстов. Аа, Лэрри, найз еврей бүсгүй Розатайгаа ирж байна шүү. Төдхөн бас дуу гарсан нь «Гүн», Мэрий хүүхэнтэйгээ, Томс, Фэнни хүүхэнтэйгээ иржээ. Тийнхүү дотно найз нөхөд нь цөм цугларчээ. Энэ хэд юм бүгдээ хамт хийж, хэчнээн баяр хөөртэй байлаа даа. «Өнгөт туг» тэднийг «Найз найм» гэж нэрлэдэг ч байж. Өнөөдөр найз наймын сүүлчийн уулзалт болж байгаа нь энэ. Үүнээс хойш тэд долуулхнаа болох ажээ. Юу болох бол, урьд ч яах вэ, амар жимэр, ядахдаа л хөгжөөнтэй баяртай байсан юм сан, хойшид юу болох бол! гэж Лэнний сэтгэл түвдэнэ.

	Лэнни, угаалгынхаа тасалгаанаас суудаг өрөөндөө орж ирэхэд Лэрри, Роза хоёр Селиад туслалцан зууш зөөлцөж байв. Пиво оруулж ирэх ажлыг «Гүн» эрхэлж байв.

	— Найз наймаасаа урваж байгаа хүн юм шүү гэж Фэнни хэлээд Лэннийг сугадав. Цөмөөрөө Лэнний тасалгаанд орж дуртай байрандаа суугаад хүн бүхэн аргагүйн эрхэнд хөгжилтэй байгаа мэт царай гаргаж, элдэв шалдав юм ярилцан печень идэж, аяга аягаар нь пиво ууж сууцгаана.

	Гэнэт цөмөөр дуугүй болцгоов. Селиа, Лэнни хоёрыг Лэрри ширтэн харахад Селиа Лэннийг сугадаж инээмсэглэх дүр албын хүчээр үзүүлэхийг оролдож ядах нь илт байх аж.

	— Найз наймын хагацах цаг болоо шивдээ. Хэчнээн сайн сайхан үерхэж явснаа дурсацгаая. Мартаагүй биз дээ бид... гээд Лэнни, тэдэнд урьд тохиолдсон нэг сонин явдлын тухай ярихад, Роза бас нэг инээдтэй явдлыг ярьж, бас нэг нөхөр нь өөр нэг сонин явдлын тухай хөөрөв. Ингэж цөмөөрөө инээлдэж хөхрөлдөж байх зуур биеэ барьсан байдал нь аяндаа арилж харин тэдний дууны өнгө хувирч, нүдэнд нь нулимс гүйлгэнэсний нь үзвэл уйтгарлан гуних сэтгэлд цөм автагджээ.

	Цаг мэдэгдэлгүй түргэн өнгөрч, Лэнни мөд явах болжээ. Лэнни, пүүгээндээ хийлгүй хоцорсон аар саар юмаа гар чемодандаа хийхийг нь харж байсан Селиад орны дэргэдэх жижигхэн ширээн дээр байсан өөрийнх нь зургийг аваад хийчих нь тун эвгүй санагджээ.

	Тэгээд тэд галт тэрэгний буудал дээр хоёр таксигаар ирэхэд нь галт тэрэг хэдийн явахад бэлхэн болсон байв. Найз нар нь Лэннитэй салах ёс гүйцэтгэж, хамгийн сүүлд Селиа салах ёс гүйцэтгэв. Селиаг орхиж явна, яасан хэцүү юм бэ! Тэр хоёр гараа дув дуугүй барилцан зогсоно. Шүгэл дуугарч, галт тэрэг хөдлөх дохио өгөв. Галт тэрэг хөдөлж Лэнни Селиагийн гарыг арай ядан тавихад Селиа түүнийгээ агшин зуур тэврэв.

	Галт тэрэг хурдаа авч... Лэнни гэртээ харихаар замнав.

	II

	Лэнний сууж явсан галт тэрэг өглөө эрт нэг жижигхэн буудалд хүрч ирээд зогсоход нь Лэнни гадаа гарч өглөөний тунгалаг агаараар цээж дүүрэн амьсгалав. Лэнни гэртээ тун ч ойртжээ. Мөдхөн очно. Лэнни нутагтаа нэгэнт ирсэн болохоор амьсгалж байгаа агаар нь хүртэл түүнд сайхан санагдав. Лэнни гэрийнхээ байдлыг бүүр түүр төсөөлж, мөн алс хол тэнүүчилж яваад эх орондоо буцан ирж байгаа хүү нь ч юм шиг гэж бодоод инээд нь хүрчээ. Уг нь Лэнни дунд сургуульд суралцаад багш болж ирэхээр явсан билээ. Гэвч Лэнни зорьсноосоо давж их сургуульд цалин авч суралцаад дараа нь бас цалинтай суралцсаар эрдмийн цол авч урлагийн бага мэргэжилтэн болжээ.

	Лэнни төрөлх отгийнхныхоо санаж байснаас ч илүү их юм сурчээ.

	Лэннийг галт тэрэгнээс гарахад зөөлөн, хуурай, хүрэн тоос босож хамар амаар нь орж амьсгалахад саад болох нь зүдрээтэй биш харин шорооны үнэр ханхлах нь тун ч аятайхан санагдана. Лэнни тоосыг юман чинээ бодож зэвүүцээгүй юм. Тэр тоос бол түүний гэр орны хэсэг нь, одоо түүний бодоод бодоод санаанд нь орж ирэхгүй байгаа балчир бага үеийнх нь салшгүй хэсэг байсан юм. Лэнни, Өмнөд Африкийнхаа ухаа толгод бүхий тал нутагтаа буцаж ирсэн нь их чухал хэрэг болжээ. Өмнөд Африкийн ухаа толгодтой цайдам тал нутгийн хамаг үзэсгэлэнг хэн хэнээс илүү дуулан чаддаг байсан, нэрд гарсан яруу найрагч Тотиусын шүлгийн зарим бадаг Лэнний санаанд аяндаа орно. Принглийн бичсэн шүлгэнд түүнээс зарим нь байдаг ажээ.

	 

	Алсын алсад хүнгүй хээр талд 

	Атар газрын бут сондуул дундуур,

	Ан гөрөөсний орших нутгаар 

	Агт мориороо давхих дуртай би.

	 

	Мөн цааш нь:

	 

	Өрөвчих сэтгэлгүй дээрэмчний хараанаас хол

	Өгөөмөр наранд ивээгдсэн буйд Кару нутагт... 

	 

	гэж их сайхан бичсэн байдаг сан.

	Африк нутгийн хамаг сайхныг тэр нутгийн Бүүр удмын зохиолчдоос илүү мэдэх хүнгүй билээ. Тэд англиар ярьж бичдэг зохиолчдыг бодвол эх нутгаа илүү мэддэг байжээ

	Галт тэрэг яндангаа чихэнд хадтал дуугаргаад аяархан хөдөлж Блюмфонтеин, Иоганнесбургийг дамжин явах алсынхаа замд оров.

	Лэнни, галт тэрэгний нөгөө үзүүрт буулгачхаад байсан пүүгээгээ авахаар явлаа. Энэ өчүүхэн буудалд пиуны касс ч байхгүй, юм хүмээ хадгалуулах газар ч байхгүй, тэдгээрийг нь зөөх хүн ч байхгүй ажээ. Лэнни гайхшаа бараад инээд нь хүрэв. Хуруугаар дохимогц такси юм уу, хөлсний зөөгч хүн бэлхэн байдаг Кейптаун хот маань биш шүү дээ. Энэ бол шал өөр амьдралтай ухаа толгодот төрөлх нутагтаа Лэнни буцаад ирчихсэн хэрэг. Одоо хуучин танил хүмүүстэйгээ удахгүй уулзаж, тэр нутгийнхаа жирийн яриаг удахгүй сонсох болно. Кейптаунд англи хэлээр ярьж байгаад одоо төрөлх хэлээрээ ярих лав аятайхан санагдах байхдаа.

	Кейптаун ямаршуу байгаа бол? Эндээс тун хол шүү дээ. Эндээс явахад хоногийн газарт л байна гэж хэн ч бодохгүй байх. Өөр ертөнцөд ирчихсэн юм шиг санагдана. Харин саяхан байсан тэр газар нь ялихгүй юмыг нь хүртэл Лэнний мэддэг танил ертөнц юм. Энд бол Лэнни төрсөн нутагтаа ирсэн боловч юу ч мэдэхгүй учир, эрж сураглан мэдэхээс өөр аргагүй байлаа.

	Лэнни, чемоданаа бариад, түүнийг тэсгэлгүй хүлээж байсан байцаагчийн зогсож байгаа сараалжийн зүг явав. Тэр хүний дэргэд хүрч очоод чемоданаа газар тавьж, карманаа уудалж пиугаа эрнэ. Тэр хүн Лэннийг оройноос нь аваад улыг нь хүртэл хүйтнээр ширэв татан харна.

	— Сайхан өдөр байна шүү. Би, долоон жил энд байгаагүй, одоо л нэг юм харихаар явна гэж Лэнни хэлж байхад өнөөх байцаагч Лэннийг муухай харсаар ажээ.

	Гэнэт Лэнний дотор нь: Энэ чинь Кейптаун хот биш, хөдөө тосгон шүү дээ. Энд, цагаан арьстан хүнээс урьдаар ярих ёсгүй. Цагаан арьстан хүн чамтай ярьтал хүлээх хэрэгтэй гэдэг шүү дээ. Яагаад би мартчихаа вэ? Түрүүний санах нь яалаа. Муу юм боллоо доо, Кейптауныхаа заншлыг тавиагүй байгаа хэрэг байна шүү. Энд, цагаан арьстан хүнтэй ярьж болдоггүй гэдгийг сана, бүү март чи! гэж бодоод Лэнни хүчээр инээмсэглэж, пиугаа тэр хүнд өгөв. Өнөөх хүн өөрийг нь хорссон хүйтэн харцаар харсаар аж.

	«Чамаас ч айдаг нь гонж биз дээ» гэж бодоод Лэнни чемоданаа өргөж аваад өнгөрөн явахдаа байцаагчийн муухай хүйтэн нүдний харц араас нь шөвөгдөж байгаа даа гэдгийг мэдэж байлаа. Лэнни тийнхүү алдаа хийжээ. За яая гэх вэ, дахиад ингэхгүй дээ!

	Тэр буудлаас баруун тийш суурин ордог тоостой зөрөг зам зурайн харагдана. Энэ зам хоёр бээр орчмын тэртээ байгаа нэгэн гүвээ даваад манай сууринд хүрнэ гэж Лэнни мэдэж байжээ. Бас, тэр буудлаас зүүн тийш нь хэсэг байшин харагдах бөгөөд бас нэг суурин газрын зах зух харагдана. Бүр цаана нь фермүүд энд тэндгүй харагдана.

	Эндэх нутаг ямар их уудам цэлгэр, амьсгалахад яасан их чөлөөтэй, ямар их цэвэр агаартай юм бэ! Хаашаа ч харсан нүд гүйцэж харахын аргагүй уудам цэлгэр нутаг үргэлжилнэ. Үгүй, тэгээд бас ямар сайхан цэлмэг тэнгэр, хурц нар, сэрүүхэн сайхан салхи вэ! Амьдарч болох нутаг, амьсгалж болох агаар хоёрын аль аль нь ч энэ мөн байна даа!

	Тэр буудлын урдуур гарсан замын дэргэд зуушны жижигхэн мухлаг байх бөгөөд түүнийг Бүүр аймгийн угсааны нэг төрсөн хүүхэн эрхэлж байдаг байлаа. Ачааны нэг машин энэ мухлагийн дэргэд зогсож байгаа харагдана. Царай нь наранд борлосон булчин ихтэй хоёр эр тэнд цай уугаад сууж байх нь бас харагдана. Тэд цөмөөрөө Лэннийг ширтэн харцгаах ажээ.

	Лэнни, барьж явсан чемоданаа газар тавиад замын нуранги элсийг ширтэн зогсов. Зам урт, юм хүнд! Аяга цай уучихвал тун ч зүгээр сэн. Гэвч энэ чинь Кейптаунд байгаа шиг биш шүү дээ. Тэнд бол одоо ороод аяга цай уух сан. Энд болохгүй. Өнөөх гурван хүн, түүнийг ширтсээр боловч Лэнни тэднийг ажиглаагүй царай гаргана.

	Харж байна уу, түүнийг? Чи юу гэж бодож байна даа? гэж нэг нь нөгөөгөөсөө асуух сонстов.

	Тэгэхэд нөгөөх нь хөмхийгөө зууж баахан тээнэгэлзсэн маягтай харснаа:

	— Бүү мэд. Миний сайн өдөртөө өмсдөг костюмаас дээр костюм өмссөн сармагчин л замаар зугаалж явах шиг харагдаж байна. Гэвч өнөөдөр маань сайн өдөр биш болохоор, бүү мэд л дээ, юу юм бол гэв.

	Магадгүй энэ сармагчин өдөр бүр ийм костюмтай явдаг байж? Үгүй, тийм биш, чи буруу таньж байгаа байх. Царайг нь харахад сармагчин гэмээр ч үгүй цайвар юм байна. Хотын нэг бүшмэн юм байлгүй дээ.

	Нөгөө нэг нь нүдээ арчиж ирээд Лэннийг учиргүй ширтэнэ.

	Нөгөө тарган хүүхэн анх аяархан инээснээ сүүлдээ бүр тачигнатал хөхрөв.

	— Бүшмэн гэнэ ээ гэж нэг нь асуухад нөгөө нь:

	— Тийм, тийм. Тэр чинь англиар ярьдаг, тэгээд бас өөрсдийгөө еврафрикан хүмүүс гэцгээдэг юм гэв.

	Еврафрикан хүмүүс гэдэг гэнэ үү? Юун ч том үг вэ дээ, юу гэж тэгцгээдэг юм бол? гэхэд,

	Нөгөө нь инээмсэглэж:

	— Өнгөт арьстан, эрлийз гэсэн үг юм. Ай гөлөг өө! гээд нулимав.

	Хоёр дахь хүн толгойгоо дохиод:

	— Тэдний нэг нь энэ үү, гэж Лэнни рүү заав.

	— Тийм байна.

	— Энэ ч харин овоо хөөрхөн амьтан шив дээ. Өмссөн хувцсыг нь ч, өмднийх нь нугалааг хүртэл харахгүй юу, захиалж хийлгэсэн байна шүү бас. Гутлыг нь хараач, үгүй ер! Чи ер нь ийм гутал энэ насандаа өмсөж үзсэн үү?

	Лэнни, чемоданаа авах гэж бөхийв. Эндээс эсэн мэнд л зайлбал дээд заяа. Үзэлцэж гэмээ нь, эдний алийг нь ч дөнгөлөх л байх л даа. Гэвч эд намайг хамжих байх гэж Лэнни боджээ.

	— «Хүе, хүе» гэхийг нь Лэнни сонсоод давхийн харж зогссоноо юу хэлэхийг нь хүлээв. Өнгөт арьстны асуудлыг үндэстний чөлөөлөх эвлэл ба европ бус хүмүүсийн Нэгдсэн фронтод хэлэлцэхэд Лэнни хэчнээн олон удаа оролцсон билээ. Одоо тэр асуудал нь Лэннийг багалзуурджээ.

	— Наашаа хүрээд ир! гэж өнөөх хоёр хүний нэг нь хэлэв.

	Энэ чинь Өмнөд Африк, Өмнөд Африк шүү дээ гэж Лэнни ядрангуй байдалтай бодоод, зам хөндлөн гарав. Та нар намайг айлгаж чадахгүй, харин зодож чадах байх, та нараас хэрхэвч айхгүй гэж Лэнни бодоод өнөөх хүний яг өмнө нь хүрч ирээд нүүр лүү нь ширтэв.

	Тэр хүн Лэннид тулж ирээд:

	— Чи хаанаас яваа вэ гэж зандран асуув.

	— Кейптаунаас яваа.

	— Энд юу хэрэгтэй вэ, чамд?

	— Би эндхийн хүн.

	— Ер үзэгдээгүй юм байна.

	— Би Кейптаунд долоон жил болсон хүн.

	— Сургуульд сураад уу?

	— Тийм ээ.

	— Юу гээч нь болоо вн?

	— Та юу гэх гээд байна?

	— Юу гэх гэснээ асууж байна, би. Цол хэргэм чинь юу вэ?

	— Хоёр ч байна гэж хэлээд Лэнни инээмсэглэв.

	Өнөө хүн гэнэт гараа далайж Лэнний нүүр лүү буулгах нь тэр, хариуд нь цохих гэж Лэнни гараа өөрийн эрхгүй далайснаа, зүүн гараараа баруун гараа барив. Тийнхүү Лэнний гар далайхыг тэр хүн үзээд дахин цохилоо. Лэнни, уруулаа долоож жимийн нулимахад ягаан улаан цус торгон элсэн дээр тунаран мэлтийж дорхноо шингэж байлаа.

	— Битгий инээ, чи гэж тэр хүн хоолойгоо чахруулан зандрав.

	Энэ чинь Өмнөд Африк шүү дээ, Өмнөд Африк шүү дээ! гэж Лэнний дотор дахин орлоо. Лэннийг боловсролтой, бас доромж муу биш байдалтай байсанд нь тэр хүний зэвүү хүрчээ. Хэрэв Лэнни доромж байдалтай байсан бол тэр хүн лав зөөлөн харьцаж, инээгээд зүгээр явуулчих байсан байхдаа. Энэ бол байлдан дагуулагчдын хэзээ ёзооны тэмцэл энэ орны түүх юм. Тэр хүн Лэннийг сөгдүүлж авах ёстой байж, эс тэгвэл тэр хүн амар жимэр сууж чадахгүй байсан ажээ. Гаслантай боловч, Өмнөд Африкийн үнэн түүх нь тэр үед ийм байлаа. Лэнни үүнийг гэнэт тодоос тод ухаарчээ. Номоос ч биш, эелдэг зантай профессоруудын уншдаг бөгөөд энэ тэрийг боддоггүй оюутны тэмдэглэдэг лекцээс ч биш, харин өөрийн нүдээр үзэв.

	Өглөөний нарны гэрэл туссан тоостой энэ зам дээр тэр залуу эх орныхоо бүх түүхийг хэзээ ч үзээгүй хурц тодоор санаандаа боджээ. Ван Ребекийн3 эсрэг бүшмэнчүүд, хорт саадаг хэрэглэн олигтой ч эсэргүүцэж чадахгүй байсан. Буу дуугарч толгой дараалан хядахаар сүрдүүлж байхад тэдний нүүрэнд гуниг, гашуудал их байсныг Лэнни харсан юм. Гуа үзэсгэлэнт, баялаг хишигт Кейпийн хөндий, эртний төрөлх нутгаасаа хүмүүс түрэгдэн зайлсныг тэр мэднэ. Эрт урьд цагт тэд Готтентот гэдэг байлдан дагуулагч аймгийн шахалтаар тэр хөндийд нүүж ирсэн бөгөөд цагаан арьстан хүмүүс тэднийг тэндээс нь хөөсөн, тэгэхдээ бүр их амархан хөөсөн түүхтэй юм. Хорт саадгаас өөр зэвсэггүй тэд тэх нь аргагүй. Ямар ч хамгаалалтгүй, хөөрхий бүшмэн хүмүүс цагаан арьстны галт зэвсгийн эсрэг хорт саадгаас өөр юу хэрэглэх вэ дээ? Үнэхээр юухан байх вэ дээ!

	Өнөөх хүн, Лэнний энгэрт байсан үзгийг хэсэг ширтсэнээ ёжтойгоор:

	— Боловсрол, боловсрол гэв.

	Лэнни, ард түмнийхээ тэмцлийн түүхийг бодсоор л аж. Вортрекчүүдтэй4 Зүлүс аймгийн хүмүүс хэрхэн хатуу ширүүн тулалдаж байсан, нутгийн хүмүүс төрөлх эх нутгийнхаа төлөө хэрхэн байлдаж байсан, цагаан арьстан хүмүүс эхлээд эзлэх, дараа нь тухтай суух гэж зүтгэж байсан, энэ бүгд санагджээ.

	Эх орных нь сүрлэг түүх, агшин зуур Лэннид бодогдож далайн их давлагаа хүрч ирээд татрах мэт санагджээ. Ингэхэд бие нь арзасхийн чичрэх шиг болжээ.

	«Одоо хорьдугаар зууны үе боловч, эрт цагийн тэмцэл энд хэвээрээ л байна. Энэ тэмцэл хэр удах юм бол? Ямар янзтай болж хувирах бол? Хэн хэнээ танихгүй боловч энэ хүн намайг боловсролтой боллоо, аятайхан хувцас өмслөө гэж зодож байгаа болохоор энэ тэмцэл мөн их хурцаджээ дээ» гэж Лэнни бодлоо.

	— Тэгээд? гэж өнөөх хүн зандрав.

	— Хэрэв нүүрээ буруулах, газар шагайх зэргээр доромжхон байдал үзүүлбэл тэр хүн өөрийг нь явуулна гэдгийг Лэнни мэдэж байлаа.

	Гэсэн ч Лэнни тэгсэнгүй. Харин түүний нүүр өөд эгц харжээ. Тэр хүн, Лэннийг зодохыг завдан дахин гараа далайв.

	— Бууж өгөхгүй гэж шийдээд Лэнни эргээд холдож явахад: Золбин гөлөөг! гэж тэр хүн Лэнний хойноос хашхирлаа.

	Лэнний зүрх шимширч, айдас нь хүрсэн боловч зогссонгүй.

	— Байг, байг, юү хийх вэ! гэж өнөөх тарган хүүхний дуугарах сонстов.

	Лэнни, чемоданаа бариад элсэрхэг замаар алхана. Энэ бол түүний гэртээ харих зам. Тэр, гэртээ мөд харина. Нутгийнхаа хэлээр мөд ярина. Мөд дүү Мэйблитэйгээ уулзана. Энэ бол түүний гэртээ харих зам юм. Лэнний чих нь дүнгэнэж толгой нь дүйрч өвдөнө. Гэвч гэртээ харьж яваа Лэнни хөмхийгөө зууж, алсыг ширтэн алхална. Ард нь ачааны машин дуугарахад Лэнни замын хажуугийн зүлгэн дээр гартал хацар нойтон оргиход нь Лэнни, өнөөх хүний нулимс гэж мэдээд арчив... Өнөө машин өнгөрч, боссон тоос нь замхарснаас бүр хойно тэнгэр, газар хоёул хуучин байдалдаа ороход Лэнни тэндээ юу ч харалгүй, юун тухай ч бодохгүй, юу ч мэдрэлгүй зогссоор байлаа. Тэнгэр, газар хуучнаараа харагдана. Нар хүчтэй шарах боловч, жихүүцэм сэрүүн салхи үлээсээр агаар ариун тунгалаг хэвээр. Энэ бол ухаа толгодтой, Африкийн цайдам тал нутаг. Кейптаун эндээс маш хол шүү дээ.

	Бие нь арзасхийж, амьсгаа нь давхцаж байгаагаа Лэнни сая мэдлээ. Дахин юм бүхэн хуучин янзаар санагдлаа. Гагцхүү түүний хацар халуу оргиж, улайссан төмрөөр хайрсан мэт санагдана.

	«Гэртээ ямар ч болсон харих хэрэгтэй» гэж Лэнни бодоод мөрөө хавчисхийж, толгойгоо сэгсрээд, элсэрхэг замаараа орж ийш тийшээ харж зогсолгүй, жигдхэн алхлав. Аяархан бөгөөд зогсолтгүй урагш алхах нь түүний биед нь хамаарч, бодолд нь захирагдахгүй байгаа юм шиг харагдана. Түүний алхлахад тоос агаарт алгуурхан босож хөөрөх бөгөөд нарны туяа тоосны дундуур нэвт тусч солонголно. Тийнхүү дэгдсэн тоос нь эргэж замхран бууна. Хөөрсөн тоосыг нь ажиглахад Лэнний хойно дөрөв таван алхмын зайтай газар тоосон хүн дагаж яваа мэт ажээ.

	Лэнни, нэг гүвээн дээр гараад дотор нь онгойж хацар нь ч халуу оргихоо болив. Орчин тойрноо сонирхон эргэж харвал тэнгис ба Кейптаун хотын зүг төмөр зам явсан үзэгдэнэ. Төмөр замын хоёр хажуугаар хааяа нэг ухаа толгод, хөндийгөөр зүсэгдэн бор ногоон тал үргэлжилсээр тэртээ алсад хөх тэнгэрийн хаяа газартай дугариглан нийлсэн мэт ажээ. Мөн ч уудам цэлгэр нутаг аа! Хүн амьтан нэг нэгэндээ саад тотгор бололгүй амьдарч болох юм биш үү! Лэнний сэтгэл хөдлөвч, зуушны мухлагийн тэнд болсон явдлаас болоод тэр тухай бодохгүй гэж бодсоор ажээ.

	«Хэт хорсвол хүчээ алдана» гэж Шимд өвгөний хэлснийг мартсангүй.

	Хоёр хүнд чемодан гарыг нь цуцааж байв. Галт тэрэгний тавцан дээр хайрцгийн хамт чемоданаа орхиж болоогүй нь харамсалтай. Гүвээ даваад нэлээд хол явчихлаа, одоо ч юмгүй ойр болоо байх. Түүнээс гадна хайрцгийг минь хулгай авчихгүй байгаа даа? Гэвч гайгүй байгаа. Дүүрэн номтой их хүнд, том хайрцаг даа, харин чемоданаа орхисон бол горьгүй байсан байх гэж бодно.

	Нар, дээр хөөрч ид халуун шатаж Лэнний нуруу суганы хөлсөнд цамц нь нэвтэрчээ. Гар нь үеэрээ янгинана. Хэрэв ачааны тэргэн дээр суугаад явсан бол аль түрүүнд гэртээ харьчихсан байхгүй юу... Юу ч гэсэн жаахан амаръя гэж бодоод замаасаа гарч, чемоданаа газар тавиад өөрөө ногоон дээр сунан хэвтэв. Тамхи татмаар санагдаад үлдсэн ганц янжуураа асаалаа. Одоо тун удахгүй, мөдхөн гэртээ хүрнэ. Ямар шиг байгаа бол? Дотор ер орж ирэхгүй юм. Ээжээс л бусад нь ер үгүй шүү. Мэйбл минь ямар болоо бол? Лав бичиг үсэг мэдэхгүй байхдаа, хүнд очсон ч байж магадгүй. Кейптаунд ядуу айлын охид, хорин нас хүрэлгүй хүүхэд төрүүлдэг шүү дээ. Мэйбл маань Кейптаунд байдаггүй нь яамай яа. Зарим царайлаг, бүр сайхан охид биеэ худалддаг байсныг Лэнни үзжээ. Ихэнх нь аргагүйн эрхэнд тийм байдалд хүрдэг л дээ. Гэсэн ч тэр байдлаас ангижрахыг бодохгүй явдаг хүн олон байдаг. Тийм хэрэгт гэрийнхэн нь, өссөн ахуй нь лав буруутай байхдаа. Өнгөт хүмүүс чинь айхавтар гуйланчлалд байгаа юм шүү!

	Лэнни, янжуурынхаа ишийг хаяж боссоноо гарынхаа чилээг гаргаж суниагаад чемоданаа хоёр гартаа нэг нэгээр нь барьж замаар ороод явав.

	Зам нь фермийн нэг сараалжтай газрыг ороож зүүн тийш мурийгаад дахин баруун тийш эргэж, дараа нь гүвээний шууд хяр өөд гарчээ. Тэр гүвээний хярд гарахад Лэнний магнайны хөлс нь дусалж, зүрх нь цохилов. Тэр залуу чемоданаа газар тавиад ийш тийш харлаа. Хамгийн түрүүнд нэг том байшин зүүн талд нь харагджээ. Тэр бол өнөөх ухаа дээр байдаг Том байшин мөн. Тэр байшин эндээс хоёр дахь ухаагийн ирмэг дээр байгаа харагдана. Лэнний зогссон газраас зам нь салж нэг нь хөндийг уруудан тэр том байшингийн зүг явжээ. Нөгөө нь... Лэнни, том байшинг харж байснаа болиод, нөгөө салаа зам явсан зүг тийш харав. Энэ бол гэрт нь хүрдэг зам юм. Зам баруун тийш яваад л бас буух ба тэр хонхрын яг дунд тэдний суурин бий. Тээр тэнд шавааралдан харагдах жижигхэн байшингуудын нэг нь тэднийх байжээ.

	Лэнни, юмаа бариад баруун тийш эргэн яаруу алхлав. Долоон жил гэрийнхээ барааг хараагүй хүн харьж байгаа нь энэ. Гэртээ харина гэж ярихад хэчнээн сайхан байсан бэ? Одоо тэр нь биелжээ. Кейптаунд байхад нь гэртээ харих гэж бусад хүмүүсийн ярихад Лэнни дуугүй байдаг байв. Лэнни гэрээ мэдэхгүй байлаа. Лэнни арван тавтайдаа гэрээсээ гарсан аж. Одоо гэртээ ирэх нь энэ. Тэртээ тэнд багшран харагдах байшингуудын дотор тэднийх бий. Лэнни, ядарснаа мартаад түргэн түргэн алхлав. Одоо ээжтэйгээ уулзана. Чемоданууд нь хөнгөхөн ч болсон шиг санагдана. Авчирсан бэлгийг нь аваад ээж нь яасан их баярлах бол! Лэнни, маш ядуулаг бололтой нэг мухлагийн дэргэдүүр өнгөрөв. Түүнийг, сэтгэл нь үймсэндээ болоод ажигласан ч үгүй. Гэтэл тэр мухлагаас эцэнхий негр жаал гарч ирээд Лэннийг их гайхан ширтсэнээ авч явсан боодолтой юмаа сугандаа чанга гэгч хавчуулан, нэг үл ойлгогдох юм хашхираад байшингуудын дундуур хар хурдаараа гүйлээ.

	Лэнний инээд хүрч хурдан алхлав. Саяын хүүхэд шиг хүүхдүүд зөндөө тааралдана. Өнөө мухлагийн эзэн, өвгөн еврей хүүгийнхээ хамт мухлагийнхаа босгон дээр, гарч ирээд Лэнний хойноос харав.

	Одоо байшингууд нэгд нэгэнгүй ялгаран харагдах болов. Гэсэн ч Лэнни, чухам аль нь манайх билээ. Хүнээс асуудаг юм билүү? Асуухгүй л юм сан. Хүнээс асуулгүй өөрөө олоод гэнэт ороод очвол яасан сайхан байх бол? Тэд маань яасан гайхах бол? Гэртээ ороод ээжийнхээ царайг харах юм сан... гэж бодогдоно.

	Юу би-лээ? Юун улс вэ? Бүсгүйчүүл... хүүхэд шуухад... бас хэдэн өвгөчүүл тосон ирж яваа харагдана. Яасан ч ядуу, яасан ч эцэнхий туранхай юм бэ дээ. Тэр улсын хамгийн өмнө ээж нь яваа харагдлаа. Ээж минь! Ээж минь бодсоноос яасан хавьгүй их хувираа вэ! Яасан их өтлөө вэ!

	Ээж нь хоёр гараа тэлэн, бүдэрч шургачсаар гүйж явааг Лэнни харчхаад гар дахь юмаа газар тавиад угтан гүйв. Лэнни, ээжийгээ тэврэн авахад ээж нь хүүдээ наалдаж, нүднээс нь нулимс бөмбөрөн уналаа.

	Хүү минь... гэж тэр эмгэн хэлээд дахиад хүүгээ хэзээ ч явуулахгүй гэсэн юм шиг тэвэрчээ.

	Бусад хүмүүс гэдрэгээ болж эх хүү хоёрт зай тавьж өгөв. Ээжтэйгээ хамгийн түрүүнд уулзаж учрахаас өөр хэнтэй уулзах билээ! Тийм ёстой шүү дээ.

	III

	Мэндчилгээ дуусаж хүүхэд багачууд, бүсгүйчүүл, өвгөчүүл гэр гэртээ харьцгаав. Энэ үе нь ойр хавийнхаа фермүүдэд ажил хийдэг залуучууд ажлаасаа ирж, ажилгүй нэг нь идэх юм эргүүлж яваад ирдэг үдэш оройн цаг ажээ. Тэд гэр гэртээ харьж ирээд дараа нь бас уулзалт хийх байлаа. Одоо Лэнни, ээжийнхээ хамт хоёулхнаа хоёр тасалгаатай өчүүхэн муу байшиндаа үлджээ.

	Лэнни, энд төрсөн, энд арван таван нас хүртлээ байж байгаад Кейптаунд явсан. Энэ бол түүний гэр гэж бодоход ямар хачин юм бэ! Эд цөм ийм их ядуу байж яаж намайг Кейптаунд явуулж чадаа вэ? гэж Лэнни боджээ.

	Ээж нь баярын нулимсаа дусаасаар хүүгээ энхрийлэн өхөөрдөж инээхийн хамт байшингийн буланд байгаа пийшин нэртэй юмандаа хуурай зомгол хийнэ. Утааных нь тэн хагас гадагш гарч чадалгүй байшин дотроо үлдэж, бусад нь яндан санаатай боржгор хар төмрөөр дээш савсана.

	Ус маань мөд буцална гэж хэлээд хүү рүүгээ харав. Ээж минь яасан их өтөлж нүүр нь яасан их үрчлээтэй болчихоо вэ!

	Зүгээр, зүгээр, битгий яар, ээж минь! гэж эелдэгхэн хэлэв.

	— Яараагүй ээ! хүү минь! гэж ээж нь хэлээд галаа үлээв.

	Лэнни ээжийнхээ дэргэд сөхрөөд,

	— Би үлээе, ээжээ гэхэд ээж нь:

	— Хувцсаа муухай болгочихно, хүү минь, гээд Лэннийг галын дэргэдээс зайлуулах гэж оролдов.

	— Муухай болгосон ч яах вэ дээ ээж минь!

	— Ийм сайхан хувцсыг яаж болох вэ? Эндхийн цагаан арьстан ч ийм хувцас өмсдөггүй юм шүү дээ.

	Лэнни үл мэдэг инээмсэглэснээ тонгойж галыг нь үлээхэд жижигхэн оч улалзаж бутраад зомгол ноцож гал нь дүрэлзэн аслаа.

	Лэнний гал үлээж байхад толгой нь ээжийнхээ элгэнд ойрхон байсан тул эх нь түүний толгойг илэх гэж гараа нэг явуулснаа болиод нүднийхээ нулимсыг юу юугүй гарахад бушуухан гэгч нь босоод нөгөө өрөөндөө орлоо. Түргэн, түргэн эхэр татан уйлах чимээ гармагц Лэнни ээжийнхээ хойноос оров.

	Ээж нь яйжийсан муу хуучин орныхоо хөлд толгойгоо унжуулаад, битүү мэгшин уйлж, бие нь чичирч байхыг Лэнни үзээд дэргэд нь очиж эцэнхий биеийнх нь мөрөөр тэврэв.

	— Чадахгүй нь, чадахгүй нь гэж ээж нь мэгшинэ.

	— Яав ээж минь? гэж Лэнни аяархан хэлэв.

	— Итгэхгүй нь би, чи ийм том, тэгээд ийм сайхан эр, миний хүү байх гэж үү итгэхгүй нь.

	— Яагаад тэр билээ, ээжээ?

	— Миний хувцас хунарын байгааг, миний гар хөлийн байгааг хар! Миний сууж байгаа орныг хар! Ядуу бүсгүй хүн л ийм юманд суудаг шүү дээ. Гэтэл чи чинь Кейптаунаас ирсэн баян хүн байна.

	— Би таны хүү чинь. Та намайг Кейптаунд явуулсан шүү дээ. Би хүү чинь мөн, тийм байгаа биз дээ, ээж ээ? Нөгөө тасалгаанд нь данхтай ус буцлах сонстоно. «Хүү чинь мөн байгаа биз, ээж ээ!»

	— Тийм ээ, хүү минь,

	— Тэгвэл битгий уйлаач дээ.

	Ээж нь тэг тэгсээр уйлахаа болив. Лэнни, алчуураа ээждээ авч өгөөд нулимсыг нь арчуулав.

	— Над шиг мангуу чавганцаар яах вэ дээ.

	— Ингэж хэлж яаж болох вэ.

	— Ээж ээ, би танд цай өгье.

	Лэнни, ээжийгээ нөгөө өрөөнд оруулж, та сууж бай гэж суулгаад цай, аяга халбага чинь хаа байна гэж асуулаа. Эх нь яах нь вэ, хэрэггүй гэж зөрсөн боловч Лэнни дийлдсэнгүй. Лэннийг цай болгох хооронд, хүү минь мөн гэж үү дээ. Энд тоглож эрхэлж өссөн тэр жаахан хүү мөн гэж үү дээ? Зөрүүдлээд надад алгадуулдаг байсан хүүхэд гэж үү дээ? Байшин дотуураа хашхираад гүйдэг байсан зүггүй жаал мөн гэж үү дээ? Уранхай өмд цамцтай, хөл нүцгэн хөл гараа хөөдсөн, хиртэй хүзүүтэй бас тэгээд, угаалгахад дургүй байдаг байсан тэр жаал мөн гэж үү? Хэрэв мөн бол хүн мөн их хувирдаг юм байна шүү. Бүр шал өөр болчихдог юм байна даа. Гэтэл манай энд өөрчлөгдсөн ч юмгүй хэвээрээ л байх юм. Лэннитэй хамт өссөн бусад хүүхэд яг хэвээрээ байх юм. Зарим нь одоо ч гэсэн зүдэр, зүггүй хэвээр байх юм. Тэд гагцхүү өсөж том болсон байвч урт өмдөө л өмсөж байна. Лэнний үеийн хүүхнүүдийн зарим нь хүнд очсон, зарим нь хүүхэдтэй болсон. Гэсэн ч тэд өсөж том болсноос биш хувирсан юмгүй, шинэ ч юмгүй хэвээрээ л байна. Лэнни минь л өөр болчихжээ. Явж, харж байгааг нь, миний хүү биш юм шиг... үгүй... мөн байлгүй... намайг тэр өрөөнд байхад тэврээд үг хэлж байгаа нь надаас илүү юмны учир мэдсэн, надаас ч настай, надаас ч хашир хүн шиг, би ч том хүний дэргэд байгаа хүүхэд шиг санагдсан. Эх хүү хоёр яаж тийм санагдах бил ээ? Хүн ч мөн хачин их хувирдаг юм байна даа. Харин нагац эгч Эльсийн хүү Мартин Кейптаунд сууж байгаад ирэхдээ хүнийг залилж маллахдаа сайн болсноос биш хэвээрээ л байсан даг. Тэгээд Кейптаун руу дахиж явчхаад сүүлд нь дуулахад хүнтэй зодолдож хүний амины хэрэг гаргаад шоронд орсон гэнэлээ. Лэнни минь л огт өөр болжээ. Хэн ч гэсэн хараад л... гэж ээж нь бодол болж байтал Санни эгч үүд цохиод орж иржээ. Тэр авгай боовтой таваг гартаа барьж байснаа зовсон байдалтайгаар ширээн дээр тавиад: Өнөөдөр танайхыг талх бариагүй байх гэж бодоод үүнийг авчирлаа гэж хэлээд Лэнни рүү харж — Олигтой болоогүй байх аа даа. Тос нь жаахан багадчихсан юм. За баяртай, эгч Сварца гэхэд:

	— Хүү минь цайгаа өөрөө чанана гээд надаар чануулдаггүй шүү харин гэж Лэнний ээж хэлэв.

	Санни эгч инээсээр гарч явлаа. Лэнни цайгаа аягалчхаад ээжийнхээ дэргэд очиж суулаа.

	— Энийг та уу гэж ээждээ аягатай цайг нь өгөв. Цай уух зуураа Лэнни, ээждээ Кейптаун хот болоод тэнд өөрөө юу хийж байснаа ярьж өгөхөд эх нь ярьсан бүхний нь чих тавин сонсов. Лэнни ч ярьж өгөхдөө дуртай байлаа. Учир нь ингэж ярихад эхийн нь санаа сэтгэл тайвшрах мэт байлаа. Ээж нь ч дуугүй суухаа больж хоёулаа элдэв юмны тухай өрсөлдөн элэгсэг дотно ярьж гарчээ. Тэр ярианд Кейптаун хот тэндхийн хүмүүс Лэнни Кейптаунд байхдаа үзэж харсан зарим сонин хачин юмныхаа тухай ярихад ээж нь хөгжингүй инээх болов.

	Лэнни, дахин аягандаа цай хийж аваад тавагтай печенийг цөмийг нь идэв. Гэрээс ер гараагүй юм шиг Лэннид санагджээ.

	— Мэйбл хаачсан бэ?

	— Аа ингэхэд ч дүүгээ мартаагүй хэрэг үү?

	— Яалаа гэж дээ. Ганц бүсгүй дүүгээ яаж мартах юм бэ?

	— Асуухгүй болохоор чинь тэгсэн юм уу гэж бодлоо.

	— Үгүй, үгүй, би мартаагүй. Эхлээд, би, таны тухай мэдэх гэсэн юм. Таны хүү танд тусгүй санагдаа юм уу гэж би айсан шүү. Мэйбл минь хаа байгаа гэнэ ээ?

	— Том байшинтай айлд ажил хийж байгаа.

	— Өнөөх өндөр ухаа дээр байдаг Том байшинд уу?

	— Энд тэрнээс өөр том байшин байхгүй дээ,

	— Мэйбл их том болсон уу?

	— Өсөх нь их өссөн, тэгэхдээ чам шиг өндөр болоогүй. Чамайг ирсэн гэж хэлэх гээд нэг хүүхэд явсан, одоо ингээд ирнэ байх.

	— Ямар ажил хийж байгаа вэ?

	— Тэр том байшинд суудаг цагаан эзэд нь их сайн улс шүү, явуулна байх аа.

	— Тэр байшингийн хүн хүрч ирээд та нарыг байшиндаа хоол ч үгүй унд ч үгүй хорьчихно шүү гэж хүүхдийг айлгадаг хэвээрээ юү, ээж ээ?

	Ээж нь инээв. Түүний нүдэнд баярын гэрэл тусах нь Лэннид их сайхан санагджээ.

	Хэвээрээ, хэвээрээ,

	— Улаан үстэй, улаан сахалтай бүдүүн хүн ирнэ гэж бас айлгадаг уу?

	— Тэр хүн үхсэн, хүү минь, чи аргагүй, мэдээгүй байлгүй. Одоогоос 4 жилийн өмнө үхсэн. Тэр хүн, их сайн хүн байсан юм. Ертөнцөд түүн шиг хүн цөөхөн дөө. Хүн бүр тэр хүнээс айдаг байсан шиг надад бодогддог.

	— Буруу юм хийсэн хүн түүнээс айдаг байсан том. Тэр Герт эзэн чинь хатуу ч гэсэн шударга хүн байсан юм. Чи, тэр хүнд талархаж, дурсгалыг нь хүндэтгэж байх хэрэгтэй шүү, хүү минь.

	— Яагаад?

	— Бурхан минь. Чи мэдэхгүй гэж үү?

	— Юу мэдэхгүй гэж?

	— Тэр хүн, чамайг Кейптаунд явуулах мөнгө өгсөн юм шүү дээ.

	— Тэр хүн өгсөн юм бий!

	— Тийм, тийм, чи юу гэж бодоов? Бид өөрснөө чадах байсан гэж чи бодоогүй биз? Герт эзэн тэр мөнгийг өгөөд чамайг Кейптаунд явуул гэж хэлсэн юм.

	— Яагаад ингэсэн юм бол?

	Эх нь гүн бодол болж орчин тойрноо ч мартсан юм шиг өөр тийш ширтэв.

	— Яагаад тэр вэ? гэж Лэнни дахин асуув.

	Эх нь биеэ хурааж инээв. Инээд нь эелдэг зөөлөн, учиртай инээд байлаа. «Тэр хүн чинь сайн хүн байсан юм, Лэнни минь. Хэдийгээр харахад догшин ширүүн байвч сайн хүн байсан юм» гэж хэлээд гэнэт босон харайж:

	— Би чинь юу болоод юм хийлгүй ингэж ярьж суудаг билээ. Хүү минь чи нөгөө өрөөндөө орж амарсан нь дээр. Өнөө орой залуу хүүхнүүд чамайг үзэх гэж цөмөөрөө ирнэ. Бас эрчүүл ч ирцгээнэ. Улс орчлонгийн сонин сайхныг дуулж авах гээд ухаангүй байгаа. Намайг хоол хийтэл хэвтэж амар. Ор, ор! гээд Лэннийг нөгөө өрөөндөө оруулав. Лэнни хувцсаа тайчаад орон дээр сунан хэвтжээ.

	Гэр маань энэ шүү дээ. Юу ч гэсэн, гэртээ ирдэг юм байна. Ямар сайхан юм бэ? Одоо хэвтэж байгаа энэ орон дээрээ би эхээс гарсан байж ч болох юм шүү. Гэртээ байна гэж бодохоос сэтгэл нь их хөдөлнө. Түүний гэртээ ирээд үзсэн бүхэн нь сэтгэлийг нь улам их хөдөлгөнө. Энэ бол Лэнний гэр, түүний амьдралын үр үндэс. Хүний гэр гэдэг чинь хүн юмыг анх мэдэрч, туршиж, учрыг нь олдог газар юм. Гэр гэдэг чинь тийм ажээ.

	Лэнни нүдээ анив.

	Эх нь хоёр өрөөнийхөө дундах хаалгыг хаачхаад хоол бэлтгэх боллоо «Хүү минь, юу идэх дуртай бол? Дуртай хоолыг нь хийж өгөх юм сан. Хүү нь болохоор эхийнхээ хийж өгсөн хоолыг юу ч байсан голохгүй иднэ байх. Гэхдээ Лэнни минь насанд хүрсэн том хүн шүү дээ. Энэ хүн хүү нь боловч' бас хүний хүн, танихгүй хүн шиг хачин санагдана.

	Мах шарж өгдөг юм билүү. Өнөөдөр чинь ажилтай өдрөө дөө. Гэсэн ч яах вэ, анхныхаа өдөр мах идвэл дээр байхаа. Ер нь тэгсэн дээр юм байна» гэж бодоод өвгөн еврейн мухлагт очиж жаахан мах авчрахаар яарчээ. Нөгөө өрөөнд байгаа тавиур дээр нь зургаан мөнгөн зоос байсан юм. Түүнийгээ авах гэж тэр хөгшин, хүүгээ сэрээхгүйн тул өлмий дээрээ сэмхэн явсаар оров. Замдаа лав их ядарсан байх, сэрээчихгүй юм сан гэж бодоод эх нь зургаан зоосоо тавиур дээрээс авах гэтэл алга болсон байв. «Мэйбл л авчихсан байх. Тийм муу зан сурч байгаа юм шүү. Үзэгдсэн мөнгөө авчхаад байх болсон юм. Том хүн болсон гээд намайг алгадахгүй гэж бодож байгаа бий, тэгнэ байхаа. Ах нь Кейптаунаас ирээд байхад үнх мах авах мөнгөгүй байх гэж дээ!

	 

	— Юм алга болоо юу, ээж ээ?

	— Хүү минь унтаагүй байсан юм уу?

	— Үгүй. Би, гэртээ байх чинь яасан сайхан юм гэж бодоод хэвтэж байна.

	— Надад 6 зоос байсан юм, алга болчхож. Мэйбл авчхаж л дээ, тэр!

	— Өө, надад мөнгө бий.

	Лэнни өндийж цамцныхаа гадуур карманаас түрийвчээ авч хэдэн дэвсгэрт гаргав.

	— Энэ их мөнгийг хаанаас аваа вэ, Лэнни?

	Лэнни инээмсэглэв. Бүхэл хэдэн дэвсгэрт гаргах нь энд их содон байдаг байжээ.

	— Би, ажлын хөлсөнд авсан юм аа, ээж ээ!

	— Үгүй, чи чинь сургуульд сурч байсан биз дээ?

	— Би завтай цагтаа ажил хийдэг байсан юм. Баян хүний хүүхдийн хичээлд нь тусалдаг байсан юм. Хоёр энэтхэг бүсгүйд хичээл байнга заадаг байсан. Эцэг эх нь хуучны заншилтай улс болохоороо хүүхдээ сургуульд өгдөггүй юм, тэд. Май, ээжээ, энэ мөнгийг та ав гээд хоёр фунтийн дэвсгэртийг ээждээ өгчээ.

	— Дэндүү олон байна. Надад 6 пенс л аль, хүү минь.

	— Зүгээр, ав, ээж ээ!

	Ээж нь хүүгийнхээ өгсөн мөнгийг аваад нөгөө өрөөндөө орж мөнгөө дахин харлаа. Шив шинэ, даржигнасан дэвсгэртийг үзэж баярласнаас болж зүрх нь түг түг цохилов. Хүү нь зүгээр ч эргээд ирсэн биш, харин бүр сайн хүн болсон байх нь ээ. Эхдээ хоёр фунтийн дэвсгэрт өгчээ. Ийм их мөнгө байх уу даа. Хүн, бүхэл сар ажил хийгээд ч ийм их мөнгө олдоггүй, гэтэл надад тийм их мөнгийг хоёр зэс зоос шиг өгөх юм. Яриаг нь сонсоход, Лэнни, Кейптаунд өнгөт арьстан хүүхдийн хамгийн сайн сургуульд багшлах сайхан ажлыг хий гэхэд нь хийлгүй, заавал гэртээ харина, нутгийнхандаа ирнэ гээд ирж шүү. Тийм сайхан ажил хийлгэе гэж байсныг бодвол! Лэнни лав их сайн, их ухаантай, их юм мэддэг байхаа. Тэр ажлыг хийх гэсэн хүн олон л байсан байх даа. Лэнни минь гэртээ ирсэн нь ямар сайхан юм бэ. Ийм ч сайхан идэр залуу эр хүн болох гэж. Хүүхнүүд булаалдаж зодолдох байхаа гэж бодсоор гэрээсээ яаран гарч явган хүний замаар ороод идэш уушны мухлаг руу явлаа. Хөршүүд нь түүнийг дуудаж зарим нь ямар сонин сайхантай ирж вэ дээ гэж асууна, нөгөө нь хүү чинь ямар ажил хийх нь вэ гэж асууна, зарим нь эмгэнийг их аз завшаантай хүн гэж шагших ба зарим нь тоглоомоор миний хүүхнийг хүүдээ авч өгөөрэй, энэ тэр гэж байв. Гэвч Сварц эгч, хүн бүхний асуусанд хариу өгөх ч үгүй, зогсох ч үгүй байгаа нь баяр хөөр болж сэтгэл нь үймснийх ажээ. Хүүгийнхээ өгсөн хоёр шинэ дэвсгэртийг хүн бүгдэд үзүүлэх гэж дээш барьж хүү минь надад энэ мөнгийг өгсөн юм гэж шивнэж явлаа.

	Зарим авгайчуул түүнийг хараад хөөрхийлж юм хэлнэ, зарим нь дуугүйхэн шиг харж атаархсан маягтай байна. Харин өвгөчүүл, Лэннийг саяхан л нэг уранхай хувцастай, нусгай жаал байсан юм гэж ярилцана.

	Сварц эгч, идэш ууш, мах худалддаг мухлагт гүйн ороход мухлагийн эзэн еврей өвгөн, угийн цовоо боловч уйтгарт харцтай нүдээрээ Сварц эгчийг харж бөхийн мэндлэв. Түүний цаахна нь хүү нь ном шагайгаад сууж байлаа. Тэр хүү нь хараа муутай учир эвэр хүрээтэй зузаан шил зүүжээ.

	— Сварц авгай та өнөөдөр ёстой л гялалзаж байх шив дээ гэж мухлагийн эзэн хэллээ.

	— Миний хүү, өнөөдөр Кейптаунаас ирсэн.

	— Аа! Тэр чинь таны хүү байсан юм бий. Их сайхан залуу билээ шүү.

	— Тийм, тийм. Сайн хүү шүү.

	— Их сайхан хэрэг байна. Зочилж ирээ юү?

	— Бүр ирсэн. Сургууль төгсгөөд ирж байгаа юм. Тэр сургууль нь ердийн сургуультай адилгүй, дээгүүр сургууль юм гэнэ. Нэг л их урт нэртэй юм байна билээ, юу ч гэлээ дээ, мартчихаж.

	— Университет гэж байгаа биз дээ гэж өнөөх хүү тэндээс хэллээ.

	— Мөн, мөн, тэгж байна лээ!

	— Юу судлаа юм бол? гэж тэр хүү асуулаа.

	— Юм бүгдийг гэж Сварц эгч их бахархан хэлэхэд, бас дип... гэнэ үү, юу гэнэ вэ дээ, бас л мартчихлаа, нэг юм авсан гэнэ. Юү гэлээ дээ, янжуур тамхины хавийн нэртэй л нэг адилхан юм хэлсэн дэг. Ер нь тэгээд хүү минь одоо багш болох юм байх. Аа, саналаа, диплом гэсэн, бас юуны гэлээ дээ мэргэжилтэн гэсэн гэв.

	— Багшлах диплом, урлагийн ухааны бакалавр5 гэж байгаа биз дээ гэж өнөө хүү хэлэв.

	— Мөн, мөн, тэгж хэлсэн.

	— Танай хүү лав их ухаантай байх. Бахархалгүй ч яах вэ гэж өнөөх өвгөн хэллээ.

	Финкельберг гуай минь, бахархалгүй яах вэ.

	Гэсэн ч хүү минь гэрээс гараад тун их удсан болохоор заримдаа яльгүй хачин санагдаад байна.

	Тэр өвгөн инээмсэглэн толгой дохиод:

	— Надад ч бас Исаак ирсэн даруйдаа тийм санагддаг байсан юм. Исаак номоороо надад цэцэрхдэг байсан юм. Номонд нь, энэ ч юмыг хий, тэр ч юмыг хий гэсэн байдаг юм байх. Бидний мэддэгийг чинь буруу ч гээд учиргүй их мэргэн цэцэн юм хэлдэг юм. Одоо би зовохоо больсон, дасчихжээ. Та ч өөрцгүй, мөд над шиг болно, зүгээр зүгээр. Амьдрал, номоос илүү мэргэн цэцэн байдаг гэдгийг та бид настай улс болохоор мэднэ... Та, өнөөдөр хүүдээ тарган сайхан мах авах гэж ирээ биз дээ? гэж хэлээд вандангийнхаа дэргэд очиж өөх мах нь алагласан хэсэг мах шилж аваад:

	— Энэ хамгийн сайн нь байна. Хаа ч гэсэн ээжийн зочлолоос илүү зочлол байдаггүй гэдгийг хүү чинь мэдэж аваг. Боох уу, яах вэ? Хэрэв мөнгөгүй байгаа бол, яах вэ, сүүлд өгөөрэй. Дандаа юм авдаг сайн таних хүн газар. Тэх үү?

	— Би мөнгөтэй яваа, хүү минь өгсөн юм гээд Сварц авгай хоёр дэвсгэртээ гаргаж өгөв.

	Өвгөн, хуруугаараа инчдэж хүү рүүгээ нүдээ дүрлийлгэн харав.

	— Тэгсэн юм гэж үү? Исаак мөнгөтэй ирэх нь байтугай, би замынх нь зардлыг явуулсан юм. Гэтэл танай хүү мөнгөтэй ирээд, бас эхдээ өгч шүү. Одоо миний хүү ном бичиж байгаа юм гэнэ. Одоо хүртэл ирсэн мөнгө алга л байна! гэж өвгөн хэлээд инээн, махыг нь боож өглөө. Исаак мишээхэд, Сварц авгай бас л инээмсэглэв.

	— Сварц авгай, та энэ махныхаа тал үнийг л өг. Хагас мөнгөөр нь бид хоёр танай хүүг зочилж байгаа юм шүү, мэдэв үү? гэв.

	Сварц авгай Финкельберг өвгөнд талархаад цагаан будаа элсэн чихэр, буурцаг, бас бага сага юм авлаа. Аваасай гэж санасан юмаа авна гэдэг хэчнээн сайхан бэ! Одоо шар тос авбал бүр сайн. Лэнни их дуртай идэх байх. Үнэ нь ч гайгүй, долоохон пенс, Лэннидээ авч байгаа юм, яах вэ гэж бодоод бүхэл фунт шар тос авлаа. Гэртээ ирсэн анхны нь орой байна, юм бүхнийг байлгая, сэтгэл нь хангалуун байг. Ирсний нь баярыг аятайхан хийчихье гэж эх нь боджээ.

	Эрхэм Финкельберг, Сварц авгайн авсан юмнуудыг нийлүүлж боогоод үнийг нь бодов. Сварц авгай үнэхээр бага мөнгө зарсан байв. Дөнгөж таван шиллинг арай хүрэхгүйг зарсан байлаа. Мөнгөтэй байхад мөнгө овоо тэсдэг юм. Хэрэв хүйтэн усанд хийж аятайхан аргалаад байвал долоо хоног идэж хүрэх шар тос авсан. Гагцхүү Мэйблийг сайн харж байх хэрэгтэй юм шүү. Мэйблийн ховдог гэдэг чинь, гэвч овоо сайн охин шүү. Сайн охин, сар бүр арван таван шиллинг авчирч таваас бусдыг нь эхдээ өгдөг юм. Мэйбл сайн охин.

	Лэнний эх, Финкельберг өвгөн, түүний хүү хоёрт талархаад гэртээ яаран явлаа. Финкельберг өвгөн их сайн хүн юм даа. Лэннийг ирлээ гэж махаа тал үнээр нь өгч байна шүү. Лэннидээ хэлнэ дээ. Хүү Исаак нь ч гэсэн мөн сайн хүн, үргэлж юм бодож байгаа юм шиг, тэгээд дандаа ном шагайж байх юм. Эцэнхий цайвар царайтай, энэ хүү ер нь сайн хүү юм. Хэрэв энэ хүүг өнгөт арьстан байсан бол Лэннитэйгээ үерхүүлэх юм сан. Лэнни шиг сургуульд бас байсан юм! Гэсэн ч миний Лэннийг ухаанаар гүйцэхгүй л дээ! гэж бодно.

	Стилвилд (нам гүм тал гэсэн үг) бол Өмнөд Африкийн холбооны олон зуун жижиг нутгийн нэг хэсэг нь юм. Энд цагаан арьст эздийн соёрхон зөвшөөрснөөр уг нутгийн буюу өнгөт арьст хүмүүс нутаглан сууж, орон байшин барьж үр хүүхдээ өсгөн амь зуудаг, энд өсөж өтлөөд нас бардаг ажээ. Заримдаа тэд, бага зэрэг газрын түрээс төлдөг, заримдаа газар эдэлсний золионд газрын эздэд ажил хийдэг юм. Одоо тун цөөхөн үлдээд байгаа хуучны хүмүүс энэ нутагт боолын ёс байсан үеийг мэднэ. Бас цагаан арьст хүмүүсийн сайныг ч магтах хүн бий, тэдний муугийн тухай аймаар юм ярих ч хүн бий.

	Стилвилд ба түүнтэй төс бүхий бусад нутаг нь шинэ угсаатны төрсөн нутаг юм. Тэд бол цагаан ч биш, хар ч биш, европ ч биш, жинхэнэ африк хүмүүс ч биш, харин хоёр угсаатны дундаас бий болсон, аль алинтай нь ч адилгүй бөгөөд хоёр ертөнцийн аль нэгтэй нь хамт биш, тэр хоёрын заагт оршдог юм.

	Эрт урьд цагт буюу саяхан хүртэл ч гэсэн энэ газраа оршин суух эхнэр хүүхэдгүй фермийн эзэн буюу алс холын Кейптаунаас тэднийд айлчлан ирсэн найз нөхөр нь тэр ч байтугай зол завшаан эрж тэнүүчлэн явах цагаан арьст хэсүүлч ч гэсэн эндхийн охид, бүсгүйчүүлд сэтгэлтэй болж ирсэн түүхтэй билээ.

	Ийнхүү шинэ угсаатан бий болон үржиж өөр хоорондоо гэр бүл болоод хоёр ертөнцийн заагт оршин суух болсон ажээ.

	Тэднийг өнгөтөн гэж нэрлэжээ. Зарим нь еврафрикчууд гэж дуудахад дуртай байдаг. Зарим нь бид бол шинэ үндэстэн гэж баттай бодно... 

	Стилвилдийн жижиг отгийн өвгөд нь өнөөх ухаа дээрх Том байшин ба ойр хавийн фермүүдийн байшинд байсан цагаан арьстан хүмүүс ажээ. Зарим өндөр настайчууд үүнийг мэднэ. Зарим нь аль нэгэн цагаан арьст эзний холын садан гэж бахархана. Залуучууд бол бид өнгөт хүмүүс гэхээс өөр юм мэдэхгүй ажээ. Өөр мэдэх юм алга байв. Бид хэзээ ямагт өнгөт арьстай байсан, цагаан арьстнаас дор заяатай хүмүүс, бидний цусанд цагаан арьст хүмүүсийн цус байвч их биш, өнгөт арьстан ямар ч болсон хар арьстнаас дээгүүр улс гэж бодоцгооно.

	Стилвилдийн яг арын ухаагийн цаана байгаа эртний тосгонд тэдний өвгөдийн тэн хагас нь оршин суужээ гэдгийг хэн ч үл мэднэ.

	Лэнни нүдээ нээж хартал нэг залуу хүүхэн өөрийг нь өнгийн хараад инээмсэглэж байв. Мэйбл лав мөн байхаа гэж Лэнни бодлоо. Гэтэл төстэй юм огт байсангүй. Лэнни, тэр эмэгтэйг танихгүй байлаа. Хэрэв Лэнни, түүнтэй Кейптаунд тааралдах юм бол нэг хараад л дүүгээ ч гэж танилгүй өнгөрөөд явчих байжээ.

	Лэнни босож суув.

	— Сайн байна уу? Мэйбл шив дээ гэв. Мэйбл, түүнийг хичээнгүйлэн харж, толгойгоо дохиод:

	— Та Лэнни мөн үү? Энэ хэний зураг вэ? гэж асуулаа.

	Мэйбл, барьж байсан зургаа Лэнний нүдний өмнө аваачиж харуулав.

	Лэнни инээгээд, зургийг Мэйблийн гараас аваад:

	— Селиа гэдэг юм гэв.

	— Таны юмыг үзчихлээ гэж та надад уурлахгүй биз?

	Ямар хачин юм асуудаг юм гэж Лэнни бодоод Мэблийн царай руу тулж харав. Мэйбл нүдэнд дулаахан охин байлаа. Гүжирмэг гартай өргөн мөртэй өнгө зүс эрүүл чийрэг биеэ аятайхан авч явах байдалтай, навтгар биетэй, бүдүүн шилбэтэй, бүсэлхийгээрээ, харахад гайхмаар нарийхан. Түүний уруул амыг харвал үргэлж инээмсэглэж байгаа мэт боловч гялалзсан хар нүдэнд нь инээсэн тэмдэг илрэхгүй ажээ.

	— Би хөөрхөн байгаа биз? гэж Мэйбл цовоолог дуугаар асуулаа.

	— Юү гэж асууж байгаа нь энэ вэ?

	— Над руу, хараад байна шүү дээ.

	— Би чамайг хүүхдээрээ байгаа байх гэж бодсон маань үгүй байна шүү.

	Мэйбл, ахынхаа гараас өнөөх зургийг нь авч үзээд:

	— Селиа гэж аман дотроо хэлээд, — Яасан ч хөөрхөн нэртэй юм, яасан ч хөөрхөн хүүхэн бэ? Таны найз уу? Би ийм хувцастай ч болоосой! Энэ бүр цагаан хүүхэн шиг юм... гэснээ ах руугаа эгцлэн харж цагаан арьстан биз? гэж асуув.

	Лэнни инээмсэглээд толгой сэгсрэв.

	— Хэрэв та ээжид хэлэхгүй бол би нэг юм хэлье. Хэлэхгүй биз? гэж нам дуугаар аяархан асуугаад Селиагийн зургийг эргүүлж өгөв.

	Хэл, хэл. Би ээжид хэлэхгүй.

	— Тангарагла, тэгвэл. Мэйбл, ахынхаа тангараглахыг эргэн харснаа дахиад эргэв.

	— За, би тангараглаж орхилоо.

	— Миний найз нэг цагаан арьстан залуу бий.

	— Юу гэнэ ээ?

	— Та хэлэхгүй гэж амласан шүү дээ... 

	Цагаан арьстан залуу энд байгаа гэнэ ээ! Чи дэмий юм ярьж байна. Хэн гэдэг юм бэ?

	— Хэлэхгүй.

	— Сонсож бай, Мэйбл! Энэ чинь юу болно гэж бодож байна. Хэрэв чи болгоомжтой байхгүй бол эцэггүй хүүхэдтэй болно шүү. Хэрэв тэр чинь чамтай сууна гэж байгаа бол бүр шал худал хэлж байгаа нь тэр. Хэн гэдэг юм, Мэйбл ээ? Би ээжид хэлэхгүй шүү дахин тангараглая.

	— Би танд хэлж чадахгүй... хүүш, цаана чинь ээж ирлээ! 

	Эх нь Мэйбл рүү хараад толгойгоо уйтгартайгаар сэгсрэв. Мэйбл, сандарсан байдалтай ахынхаа зүг харлаа.

	— Дэмий юм л ярих гэж, унтаж байхад чинь сэрээчихээ биз? гэж эх нь асуулаа.

	— Үгүй, үгүй. Мэйбл зүгээр байсан. Бид хоёр танилцлаа, бие биеэ мартаж шүү гэж Лэнни хэлээд янжуураа асааж инээв.

	Мэйбл ах руугаа талархсан байдлаар харахад эх нь ч инээвхийлж:

	— Ядаж ганц нэг хүн магтахад яах вэ дээ. Энэний чинь тухай аятайхан үг дуулаагүйгээс хойш их уджээ гэж их юм бодсон байдалтай хэлэв.

	— Юу гэсэн үг вэ, ээж ээ! Сайн л охин байна шүү дээ гэж ах нь дүүгээ өмөөрөв.

	Ингэж гэнэт, хүн өөрийг нь өмөөрөхөд Мэйблийн сэтгэл уярч, эрүү нь чичирч, нүдний нь нулимс бүрхэн гүйлгэнэж:

	— Та намайг бусдад дандаа муу хэлж байх юм гэтэл нулимс нь хацрыг нь даган урсаж, танихгүй хүний дэргэд ч хамаагүй дандаа муу хэлж байдаг! Лэнни миний ах боловч намайг огт мэдэхгүй. Гэтэл та бас загнаж байна. Дандаа шүү. Ерөөсөө намайг хүн бүхэн загнах юм, дандаа л загнацгааж байх юм! гэв.

	— Ш ш, хүү минь, чамайг зүгээр байсан бол хэн муу хэлэх вэ. Овоо босгоогүй бол шаазгай юунд суух вэ! гэж эмгэн хэллээ.

	— Надад атаархсандаа л тэгцгээж байгаа биз! Миний төрсөн эх ч өөрцгүй, бусдын үгэнд ороод намайг загнаж байх юм. Ахыг минь дөнгөж ирэв үү, үгүй юү дэргэд нь намайг бас л загнаад гарлаа!

	— Дуугаа аяд, золиг минь.

	Лэнни дүүгийнхээ мөрийг тэврэн илж:

	— Зүгээр, зүгээр битгий уйл. Жижиг хүүхэд биш дээ. Би гайгүй, чамайг өмөөрч байх болно гэв.

	Мэйбл толгойгоороо Лэнни хувцас руу шургаж:

	— Ахтай байх чинь ямар сайхан юм! гэв.

	— Дүүтэй байх ч сайхан байна. Бид их баяр цэнгэлтэй байх болно. Нүүр гараа угаачхаад ир.

	Мэйбл нулимстай нүдээрээ ахыгаа хараад инээв. Ах нь алчуураа өгөхөд Мэйбл түүгээр нүдээ арчиж эргүүлэн өгөөд гарлаа.

	— Лэнни чи их аргатай хүн байна шүү. Мэйблийг ийм номхон хүн гэж хэн ч хэлсэн би итгэхгүй байх сан. Иймэрхүү арга хэрэглээд байвал ч Стилвилдийн хүүхнүүд цөмөөрөө чиний мөрийг түшээд уйлдаг болох байх шүү, хүү минь гэж эх нь хэллээ.

	— Мэйбл яагаад ийм байна, ээж ээ?

	Эмгэн их юм бодсон бололтой толгойгоо сэгсэрнэ.

	— Хэн мэдэх вэ... Заримдаа ямар болдог гэж санана, хүү минь. Энэ чинь хүн бүхэнтэй хэрэлдээд Солиот Сэмээс л бусад нь сайн үг хэлэх хүн байхгүй болдог шүү. Заримдаа бүр хүний дургүй хүргэх юм хийгээд, бас энэ тэр хүний тухай оргүй худлаа хэлдэг юм. Жигтэйхэн худалч шүү! Тэгэхээр нь л хүн амьтан зүхэж... Би чинь юу болох нь энэ вэ! Дахиад л чалчиж байх чинь! Өдөр өнгөрлөө, юу ч хийгээгүй байгаа шүү. Хүүгээ үзэж баярлачхаад би чинь залуу охид шиг л байна шүү. Хийсэн ч юмгүй, дэмий л ийш тийшээ гүйж, элдэв юм дотор ороод, ярьж хөөрсөөр л... 

	Сварц эгч үүд өөдөө яаран ухасхийснээ зогсоод:

	— Аа, мартчих гэж байхыг нь харахгүй юу? Өнөө орой багш лам ирж өөртэй чинь бага сага ярилцана гэж хэлүүлсэн шүү.

	— Баярлалаа, ээж минь.

	Эх нь үүд рүүгээ явснаа бас эргэж:

	— Өнөө орой бэлтгэцгээж л байгаа даг шүү, хүү минь! Хүүхнүүдийн ихэнх нь ажлаасаа эрт ирцгээжээ. Тэд чиний ирснийг дам дамдаа сонсоод, нүүр гараа угааж арчиж, өнгөтэй, өөдтэй хувцас хунараа өмсөцгөөж байгаа байх гээд Лэннийг энхрийлэн харснаа:

	— Миний хүү чинь Стилвилдээс сургуульд яваад эрдмийн цолтой, их юм мэддэг Кейптаунд ч орон даяар хүнд мэндтэй болоод ирсэн хамгийн анхны хүн юм. Чамайг, биднийг гэгээрүүлж, шинэ амьдралтай болгохоор ирсэн гэж лам багш ярьж байна. Тэгээд л хүн бүхэн бэлдэж байгаа юм байна, хүү минь. Эндхийнхэнд өнөөдөр их учиртай өдөр болж, өөрийг чинь бахархан байна. Тэгээд энэ чинь миний хүү шүү дээ! гээд Сварц эгч гарснаа буцаж хаалгаараа шагайн Лэнни рүү хараад зогсоход нүдэнд нь нулимс гүйлгэнэжээ.

	— Лэнни минь, би чамайг гэртээ эргэж ирсэнд чинь их баяртай байна. Чамайг юм мэддэг боллоо гэж баярлах биш, харин чи бол миний хүү юм. Хүний хүү ээждээ ирэх гэж сайн сайхан юмаа орхиод ирнэ гэдэг чинь сайхан хэрэг... 

	Лэнни, ээжийгээ явчихсан боловч хаалга руугаа ширтэн харсаар,

	— Ирсэн маань зөв болж. Энд хэцүү нь ч хэцүү л байх байх. Олон хүн, олон юмны тухай мөрөөднө. Селиагаа санана. Гэвч энд хийх юм маш их, маш их байна. Гэвч би толгойгоо мэдэж, их болгоомжтой явах хэрэгтэй гэж Лэнни өөртөө хэлнэ.

	Ээж минь хэчнээн их хувь заяатай хүн бэ? Хөөрхий, хөгшин ээж минь. Хүүг нь улс сайхан угтаж байгаад эмгэн бахархах боловч хүүгээ ирсэнд нь хамгийн их баярлажээ. Лэнни ч гэртээ ирсэндээ баяртай байна. Негрийн ард түмний яруу найрагч, зохиолч Тумер юу гэж бичсэн бил ээ?

	 

	Чин хайрт нутаг минь 

	Чиний хүү эргэж ирлээ 

	Гэрэлт нар баруунаа хэлбийж 

	Гэгээн туяа нь бүдгэрнэ. 

	Гэгээн нар шингэж байна.

	Гэвч хараахан далд ороогүй,

	Хар арьстны дэнлүү нь болж

	Халааж бүлээцүүлэх илчээ түгээжээ. 

	Шингэх нарны сүүдэрт умбагч 

	Шижир алтан газар минь

	Гайхамшигт чамдаа биеэ нааж

	Гал голомтоо үзэж чадна гэсэн байдаг шүү дээ.

	 

	Лэнни, хувцсаа өмсөж, янжуураа асааж аваад гарлаа. Эх нь түүнийг хурдан харж инээмсэглээд юмаа хийсээр ажээ. Лэнни, гарангаа суниаж гүнзгий амьсгал аваад ийш тийшээ харав.

	Үдшийн бүрий болж түүний төрөлх орон болсон Стилвилд суурины барзгар төмөр дээвэртэй хэсэг шавар буюу модон байшин харагдах бөгөөд оройн бүрийд тэдгээрийн, нүд халтирам ядуулаг байдал нь харагдахгүй бүрхэгдэж харин ч аятайхан үзэгдэнэ. Жижиг шавар байшингууд бие биедээ эвтэйхэн ханаран байрласан үзэгдэнэ. Тосгоныг дундуур нь зүсэн гарсан нарийхан зам байх бөгөөд бороотой цагт бол шавар шавхай, шалбааг тогтож, бороогүйд их шороо бужигнадаг ажээ. Солиот Сэм «Солиот» гэж нэршихээсээ бүр өмнө, залуу байх үедээ энэ гудамжийг Их гудамж гэж нэрлэснээс хойш тэгж нэрлэцгээх болжээ. Одоо ч гэсэн Их гудамж нэртэйгээ байгаа аж.

	Лэнни, улам харанхуйлсаар байгаа бүрий дунд Их гудамжийг хараад, гэртээ ирсэн гэж бодохоос баяртай байлаа. Үнэндээ, энэ суурин Лэнний тааламжид тохирохгүй байсан тул хачин санагдана. Энд үнэхээр их бохир, газар нь сэргэг биш байжээ. Их гудамжны адагт байдаг худгийн ус нь булингартаж шар харагдах ба бүр өдөр Лэнни цангаасч явахдаа энэ худгийг ажсан бөгөөд гэртээ ирээд усыг нь уухад шавар амтагдаж байжээ.

	Лэнний дэргэдүүр хоёр хүүхэн өнгөрөхдөө инээвхийлж байхад нь Лэнни тэдний араас өрөвдөн харжээ. Лэнни, хэдий хараагүй боловч тэр хоёр хүүхний нүд бас л үрэвсэж улайсан байгаа даа гэж боджээ. Эхийнх нь нүд ч, Мэйблийнх нь нүд ч тэр, ер нь Лэнний уулзсан хүн бүхний нүд улайсан байжээ. Хүн бүхний арьс нь хатангир, ширүүн, барзгар, өнгөө алдсан, хүн бүхэн эцэнхий туранхай, хэрзгэр харагдана.

	Кейптауны өнгөт арьст хүмүүсийн дотор ядуу хүмүүс ч байдаг, гэвч эндэх шиг нь олон биш, тэд яах аргагүй ядуу хүмүүс ч байдаг тийм ядуу биш хүмүүс ч байдаг, овоо чинээлэг хүмүүс ч бас байдаг. Гэтэл энд тийм байдаггүй бололтой. Эндхийн хүн бүхэн туйлын ядуу амьдралд төрөөд бүх насаараа ядуу яваад ядуу байсаар үхэх заяатай мэт санагдана. Кейптауны ядуу хүмүүс нь ч эндхийн ядуугаас ялгаатай. Тэнд зарим нь тийм ч их ядуугүй байдаг. Харин энд тэр энэ гэх ялгаагүй цөмөөрөө ядуу аж. Эндхийн хүний нүдийг нь ч харсан, хөдөлж барьж байгааг нь ч харсан, юу ч хийж байгааг нь харсан ядуу нь мэдэгддэг. Тэдний дуугарах нь хүртэл ядуу доройгоо гэрчилнэ. Тэдний тархи толгойд нь хүртэл ядуу дорой байдал шингэжээ. Энэ нь тэдний ядуу амьдралаас ч илүү дор байлаа.

	Лэнни, нүдээ аниад Селиагийн тухай бодож чухам ямаршуу билээ гэж ил тод, нүдэндээ харагдах мэт болтол нь бодохыг хичээв. Гэсэн ч болж өгсөнгүй. Уг нь их л амархан байдаг сан, гэсэн ч энэ удаа болсонгүй. Хоорондуур нь заавал юм орчхоод болдоггүй. Яагаад тэгээд байна? Үүний нарийн учрыг Лэнни мэднэ. Тэр учрыг бодохоос Лэнни зовлонтой санагдаж, хэлэх байтугай бодохоос ч халширчээ. Лэнни, тэр тухай бодохоо болиод цагаа харав.

	— Зургаагаас хорин минут өнгөрсөн байна... Одоо Селиа юу хийж байгаа бол?.. Зургаагаас хорь... Кейптаун... Селиа юу хийж байгаа бол? долоон цагт гэртээ цайгаа уудаг даа, айлд л очоогүй бол гэртээ цайгаа уудаг цаг даа. Үгүй Селиа юу хийж байгаа бол?

	— Сайн байна уу? Би ч гэсэн мартсан юмаа бодох гэж чармайхдаа ганцаараа ярьчихдаг хүн шүү гэж гэнэт хүн дуугарахад Лэнни давхийн цочиж харвал өмнө нь нэг өвгөн ирээд зогсож байв. Лэнни, дотроо их юм бодож байгаад тэр хүнийг дэргэдээ ирэхийг мэдсэнгүй.

	Тэр өвгөн өндөр нуруутай, нарийхан, ялимгүй бөгтөр, үс нь дун цагаан. Түүний царайг Лэнни бүрий бараанд сайн харж эс чадавч, мөн л бусдынхаа адил хатангир аж. Түүний нүд мөн л улайсан байгаа байхдаа. Өвгөний инээх нь их л тааламжтай харагдах мэт боловч энэ нь харанхуйд болоод тэгж харагдсан юм уу, үнэхээр ч тийм байсан юм уу гэдгийг Лэнни ялгаж чадахгүй байлаа.

	— Би, танд саад хийчхэв үү дээ? гэж асууж байгаа өвгөний дуу нь намхан боловч цуурайтай байлаа.

	— Үгүй, үгүй.

	— Би бол эндхийн лам хүн. Та намайг санахгүй байгаа байх, арга ч үгүй биз дээ, жаахан байхдаа явчихсан юм чинь. Харин би мэдэж байна.

	— Тэгвэл та миний нэрийг мэдэх ёстой гэж Лэнни хэлэв.

	Лам дуугүй зогсов. Тэр лам нүүрэн дээрээ самгардсан шинжгүй боловч дотроо лав уурлаж байгаа байх гэж Лэнни гэнэт бодоод:

	— Гэртээ ирэх чинь сайхан байна шүү, өвөө минь гэж хэлээд гарыг нь чанга атгав.

	— Бурхан өршөө! гэж хэлэхэд ламын хоолой нь чичирч уучлаарай, хүү минь. Манай энд чинь урьд эрдэмтэй хүн байгаагүй юм, тэгээд тийм хүнтэй яаж ярилцахаа олж ядлаа шүү. Кейптаунаас ирсэн өнгөт арьст хүмүүсийн гаргадаг, нэг сонинд өөрийн чинь зураг байхыг үзсэн. Нэр чинь байсан, бас нэрийн чинь дараа юм бичсэн байна билээ. Тэнд юу бичээстэй байсны нь бид мэдсэнгүй. Лав л сонинд зураг чинь гарсныг үзэхэд их л эрдэмтэй хүн байх ёстой гэж бид мэдсэн. Тэгээд л, хүү минь, би чамтай яаж ярихаа мэдэхгүй байлаа гэв.

	— Үгүй, би Лэнни хэвээр шүү дээ, өвөө минь. Би энд төрсөн, энд миний гэр байна, та эндхийн хүн байна.

	— Гэсэн ч хүү минь, та бол эрдэмтэн хүн шүү. Энд танаас илүү юм мэдэх хүн ганц ч байхгүй. Та бол Том байшингийн цагаан арьст хүмүүс юм уу, ер нь цагаан арьстан хүмүүсийн дайтай юм мэддэг хүн байх ёстой. Ингэхээр бид, тэднийг хүндэлдэг шигээ таныг хүндэтгэх ёстой, харин та бол манай хүн учраас бид бахархаж байна. Та бол их хүн юм, бидэнд их ч юм хийж өгч чадах хүн байна, хүү минь.

	— Би, их хүн биш шүү, өвөө минь.

	— Их хүн байлгүй яах вэ. Та бол Том байшинд суудаг цагаан арьстан хүмүүсээс дутахгүй, их юм мэдэж байна газар.

	Лэнни инээд алдав. Том байшинд суудаг цагаан арьстан хүмүүсээс дутахгүй гэнэ шүү. Лэнни тэднээс илүүгүй гэхэд тэдний дайтай мэднэ. Гэтэл Том байшингийн хүмүүс цагаан арьстан учраас Лэннийг тэдний дайтай мэднэ гэж ардууд үнэмшихгүй байжээ.

	Лэнни лам хоёр тохиролцон ярилцаагүй боловч аяндаа Их гудамжийг уруудан алхлав. Тэр хоёрын явахад явган тоос босно. Хөгшид, хүүхнүүд, хүүхэд, багачуул үүд хаалга болоод, цонхтой нэг нь цонхоороо шагайж лам, Сварц эгчийн эрдэмтэй хүү хоёрын явахыг сонирхон харцгаана. Хүүхнүүд, хар хүүг шохоорхон харж, гоё сайхны нь гайхалдаж бидний хэн нь түүнийг татаж чадах бол гэж наргицгааж байлаа. Эмгэд чавганц нар нь Лэннийг хараад Сварц эгчийн баяр хөөрийг хуваалцана. Залуу хүн сайн сайхан бүхнийг орхиод нутагтаа эргэж ирнэ гэдэг бол олон тохиолдох хэрэг биш. Лэннид байсан Селиагийн зургийн тухай шуугиан тарж, их хөөрхөн хүүхэн гэж ярилцана. Мэйбл, тэр зургийг аваад хэдэн хүүхэнд үзүүлчихсэн ажээ. Тэд тэр зургийг үзээд атаархах нэг нь атаархаж, сайхны нь гайхах нэг нь гайхжээ. Бараг л цагаан арьст хүүхэн юм! Гэзэг нь ямар сайхан юм, зургийг нь үзсэн ч зөөлөн ягаан бие нь илт байна, ямар хөөрхөн хүүхэн бэ? гэцгээнэ.

	— Би нэг хүсэл мөрөөдлийг он жил удтал цээжиндээ хадгалж явсан юм даа гэж лам их л юм бодсон бололтой хэлээд алсад бараа нь харагдах нэгэн юм рүү ширтэнэ.

	— Тийм бий?

	— Их олон жил бодож явсан юм аа, хүү минь.

	— Юу юм бол доо?

	— Тэр, мөрөөдлөө биелэхийг нь үзээд үхэх юм сан гэж би бурханд мөргөдөг юм.

	Лэнни дуугүй л байв.

	— Би, настай хүн, үзэж чадахгүй биз гэж боддог байсан юм. Гэсэн ч үдэш бүр бурхандаа сөгдөж мөргөөд: би үхэхээс айсандаа тэгж гуйж байгаа юм биш. Тийм биш ээ, бурхан минь. Миний зүрхэнд ганц хүсэл хадгалагдаж явдаг юм. Түүнийгээ бүтэхийг нь үзэхийг хайрлаж соёрх, бурхан минь. Түүнийг үзсэн цагт, тааллаараа бол гээд юм уншиж бурханд мөргөж залбирдаг байлаа. Одоо бурхан надад соёрхсон шиг байна. Бурхан гэдэг мөн их ачтай шүү, хүү минь. Залбирвал бүтнэ гэж хэлдэг юм. Би залбирсаар л бүтэхийг нь үзлээ л дээ гэв.

	— Та юун тухай залбирч гуйсан юм бэ?

	— Хүү минь, эндээ юу хийе гэж бодож байна даа?

	Лэнни инээмсэглэж гараа кармандаа хийгээд:

	— Хамгийн чухал нь энд сургууль байгуулах ажил байна. Өөр ч хиймээр ажил энд их л байна, гэсэн ч үүнийг эн тэргүүнд хийх хэрэгтэй юм. Яагаад та асууж байгаа юм бэ? гэв.

	— Миний мөрөөдсөн ганц юм маань мөн байна. Стилвилдийн хүүхдүүд сургуульд ороод ертөнцийн эрдэм судалж байх цагийг үзэх сэн гэж би мөргөж залбирдаг байсан юм, хүү минь. Тэгвэл манай хүүхдүүд маань над шиг нэрээ тавьж чадахгүй хурууныхаа хуарыг дардаг улс болохгүй, харин нэрээ цөм бичиж чаддаг, тэгээд бас, ном судар уншиж чаддаг болно шүү дээ. Хүү минь, би гэдэг чинь ном судраас ганц ч үг гаргадаггүй хүн шүү. Би, бүр чаддаггүй юм. Одоо манай хүүхдүүд, ач зээ нар цөм уншиж чаддаг болох ёстой. Хэрэв тэд тэгж чадах юм бол ертөнцийн юмыг мэддэг болно. Ийм болоосой л гэж би залбирч явдаг юм, хүү минь. Тэгвэл их үйл хэргийн эх тавигдана. Хэрэв нэрээ бичиж чаддаг болцгоовол одоогийнхоо сууж байгаа шиг ийм муу гэр оронд суухгүй болно, тэднийг хэн ч доромжлохгүй болно, тэдэнд ажил ч олдоно, идэж уух, өмсөж зүүхээр ч дутахгүй болно. Ийм болоосой гэж би мөрөөдөж явдаг юм, Лэнни минь.

	Тэр өвгөний үнэн голоосоо бодож хэлсэн үг, түүний үзэл нь Лэнний сэтгэлийг ихэд хөдөлгөж баясгалант ирээдүйн энэ зураг агшин зуур нүдний нь өмнө харагдав. Ямар ч гэнэн мөрөөдөл вэ дээ. Ганцхан уншиж бичиж сурвал өнгөтнийг хавчдаг хууль устаж, ажил, мөнгө, орон сууц, хоол хүнс элбэг болно гэж бодвол огт буруу болно. Кейптаунд эрдэм боловсролтой мөртөө ажилгүй залуус олныг Лэнни үзсэн. Тэдний дотор их сургууль төгссөн хүн ч олон байдаг.

	Түүгээр ч барахгүй бас тэдний дотор эрдмийн зэрэгтэй хүн мэр сэр байдаг байна.

	Энэ тухай ламд хэлэх гээд Лэнни түүн рүү хартал,

	— Нээрэн, их үйл явдал бүтэх цаг болоод байгаа юм! гэж тэр өвгөн хэллээ.

	Лэнни, хөмхийгөө зуугаад, ганц бичиг үсэг мэдсэнээр бүх асуудлыг шийдвэрлэж болохгүй гэж хэлэхээ түдгэлзжээ.

	Тэр хоёр цааш нэг хэсэг дуугүй явлаа. Тэгсээр нэг жижигхэн толгой өөд гарахад овоохой мэт олон жижиг байшингаас бүрдсэн Стилвилд ард нь тэр дор харагдана. Шөнийн харанхуй нэгэнт болжээ. Сэрүүн тунгалаг салхи сэв сэв үлээж, нэг ч амьтан дуугарч хөдлөх чимээ гарахгүй байх нь Лэннид их л эвгүй мэт санагджээ. Тумерийн шүлгээс,

	 

	Чин хайрт нутаг минь 

	Чиний хүү эргэж ирлээ. 

	Гэрэлт нар баруунаа хэлбийж 

	Гэгээн туяа нь бүдгэрнэ.

	 

	гэсэн бадаг түүний дотор орж ирэв. Нар жаргаж, шөнө ч болж Лэнни ч гэртээ ирж амжсан нь энэ дээ. Лэнни зогсож эргэн харвал шавар байшингууд сүүдэр шиг сүүмэлзэн гэр нь харагдана. Энд Лэннийх байдаг юм. Лэнний хамт яваа бичиг мэдэхгүй өвгөн энэ жижиг отог хүмүүсийн бишрэлийг татсан хүн юм. Энэ жижиг отог Лэнний эх орон юм.

	Тэр өвгөн ч бас зогсоод эргэж харжээ. Тэндээс ул бутарсан галын дөл хав харанхуйг гэрэлтэй болгох гэж оролдож байгаа мэт харагдана. Харанхуй тэнгэр их, бадарсан дөл бага учраас хязгааргүй их далайн дунд ямар нэгэн гялалзах толбо алсад харагдах мэт ажээ.

	— Тэд, чамайг ирсэнд чинь баярлаад түүдэг асааж байна шүү гэж лам хэллээ.

	— Гал нь харанхуйд бүдэг сүүмэлзэж байна шүү гэж Лэнни хэлэв.

	— Тод гялалзаж байна гэж лам сөргөж хэллээ.

	Тэр хоёр дахин эргэж өнөөх ухаа өөдөө өгсөхөд зөөлөн, өтгөн өвс хөлд нь гишгэгдэж, дээш харвал цэлмэг агаарт одод гялалзана.

	Хоёул гүвээний оройд хүрээд зогсов. Доош харахад тээр тэнд жижиг гал дүрэлзэж байгаа харагдана. Тэдгээрийг тоолбол тав, зургаагаас хэтрэхгүй бөгөөд Стилвилдэд асаасан ганц түүдгийг бодвол маш жижиг үзэгдэнэ. Эндээс Стилвилд, нөгөө тосгон хоёрын аль алины нь харж болохоор ажээ. Стилвилдэд харагдах гал, нөгөө тосгонд асах жижиг галаас хамаагүй том харагдана. Тэдгээрийг бүгдийг нь нийлүүлснээс ч лав том юм шиг харагдав. Харин, тэдгээр жижиг гал илүү өргөн уудам газар энд тэндгүй харагдах учир Стилвилдийн тэр ганц түүдгийг бодвол харанхуйг илүү дийлж байх шиг үзэгдэнэ.

	— Тэр ямар суурин бэ?

	— Буруу номтын суурин гэдэг юм. Тэднийхэн тэндээ сургуультай. Багш нь Мако гэдэг нэг залуу бий. Тэднийхэн сургуультай байхад манайхан сургуульгүй байх нь надад их тусгүй санагддаг байлаа. Одоо тэр байдал өөр болох байх.

	Харанхуй дунд тэр хоёроос хоёрхон алхмын зайтай газар нэг хүн гэнэт өндийж бослоо. Лэнни, өвгөн хоёрын аль нэг нь ч түүнийг харанхуйд болоод үзсэнгүй байжээ.

	Гэтэл тэр хүн англиар:

	— Хүүхдээ нааш нь явуул, би багшилъя гэж лам гуай танд хэлсэн. Гэтэл та тэгээгүй шүү дээ гэв. Тэр хүний дуу нь зөөлөн эелдэг бөгөөд сөөнгөвтөр байлаа.

	Лэнни, огцом эргэж:

	— Хэн гэдэг хүн бэ гэж асуулаа.

	— Өнөө Мако гэдэг залуу чинь гэж лам хариулаад Макогийн амрыг эрэв. Мако, чүдэнз зурж, тамхиа асаагаад тэр хоёрын дэргэд хүрч ирлээ. Тэр хүн харанхуйд учиргүй өндөр юм шиг Лэннид санагдаж, надтай ярихдаа лав бөхийх байхдаа гэж дотроо боджээ. Гэтэл Мако Лэнниэс төдий л өндөр биш.

	— Сайн байна уу. Кейптаунаас ирсэн багш биз? Таны тухай зөндөө их ярилцаж байна. Танайхан их баяр хөөр болж, өөр юм ч ярихгүй юм. Таны ирсэн мэдээ энэ хоёр хөндийн амьтанд цөмд нь хүрсэн бололтой, бас цагаан арьстан айлууд ч дуулсан бололтой. Намайг Мако гэдэг. Лам гуай түрүүн танд хэлсэн. Лам гуайн гомддог буруу, би, манай сургуульд танайхны хүүхдээс сургавал сургая гэсэн. Гэтэл лам гуай тэгээгүй юм шүү гэж Мако хэлэв.

	— Би ер яалаа гэж тэгэх вэ, зөв шүү дээ! гэж хөгшин дуу алдаж хэлэв.

	— Лам африк хэлээр Мако нь англи хэлээр яриад хоёулаа ойлголцоод байхад нь Лэнни гайхжээ.

	— Яагаад болдоггүй бил ээ? гэж Мако асуулаа.

	— Би танд урьд хэлсэн шүү дээ, яагаад гэдгээ.

	— Биднийг бурхан өөр өөр болгосон гээд, өнгөт арьстан хүүхдийг жинхэнэ энэ нутгийн негр хүмүүсийн хүүхдийн сургуульд хамт сургахад таны бурхан юунд хилэгнэх бил ээ?

	Лам, хоолойгоо засаж, нулимснаа тамхиа татаж:

	— Цагаан, өнгөт, хар арьстан гэдгийг чинь бурхан тэгж бүтээсэн юм, Мако минь. Тэднийг янз бүрийн амьдралтай байлгах гэж бурхан өөрөө бодоод тийм ялгаатай болгосон юм. Өнгөт арьст хүн өнгөт хүмүүсийнхээ дотор ажил хийж, сурч амьдарч байх ёстой гэж бурхан таалжээ. Хэрэв бурхан тэгж бүтээгээгүй сэн бол бид бүгд адил байх сан гэв.

	— Сайн сайхан бүхнийг цагаан арьст хүн өмчлөөд, хар арьстан бид тэдэнд зарцлагдаж байх ёстой гэж бурхан чинь тэгж бас таалсан хэрэг үү, лам гуай? Таны бурхны чинь соёрхол тэр үү?

	— Битгий яхирла, Мако гэж лам ширүүн дүртэй хэлэв.

	— Би яхирлаагүй байна, лам гуай! миний асуусныг хариулж аль.

	— Бид ялгаатай байх ёстой гэж бурхан соёрхжээ.

	— Тэгээд цагаан арьстныг баян байлгахаар бас соёрхоо юу? гэж Мако асуув.

	Лам дуугүй байлаа.

	— Өнгөт хар арьстан ядуу байхаар заяагаа юу?

	Лам дуугүй л байв.

	— Цагаан арьст хүмүүс нь биднийг боол шигээ үзэж аашилж бай гэж заяагаа юу бас?

	Лам, толгойгоо дэмий л сэгсрэн юу ч хэлж чадахгүй зогсоно.

	— Таны бурхан чинь лав, цагаан арьстай байхаа. Лав тийм байх, «Та нар өнгөт арьстан болохоор хар арьстантай битгий дуугар» гэж бурхан чинь танд тэгж хэлдэг байхаа. Засгийн газраас өнгөт арьстныг хавчих хуульдаа итгүүлдэг шиг таны бурхан чинь яг л тэгдэг юм байна гэж Мако бас хэллээ.

	— Энэ бүгд чинь шал дэмий хэрэг. Ертөнцийн хүн төрөлхтний нүглийг бид тэвчинэ, Мако минь... 

	— Яагаад, цагаан арьст биш хүмүүс зовж явах ёстой юм бэ?

	— За, боль, боль, Мако минь!

	Макогийн хөх инээд нь хүрч инээв.

	— Би одоо явалгүй горьгүй, лам гуай гэж Мако хэлээд Лэнни рүү эргэж, та бид хоёр дахин уулзах байх гэж найдаж байна. Уужуу аажуу ярилцъя аа. Би танд тус ч болж юу магад. Баяртай... Баяртай лам гуай, ганц цагаан арьстныг биш, хар арьстныг ч бас жаал зугаа болгоон үзэж байгаарай гэж бурхандаа хэлээрэй гэж хэлээд зүүн тийш эргэн гялалзаж байсан олон жижиг галын зүг гүвээ уруудан явлаа.

	— Яггүй хүн шүү, энэ Мако гэж лам Лэннид хэлэхэд ламын дуунд үл ялих ихэрхэнгүй өнгө байлаа.

	Мако боловсролтой хүн гэвч буруу номтой хүн. Ийм учраас бичиг үсэг мэдэхгүй боловч өнгөт арьстан учраас энэ лам Макогоос өөрийгөө илүү гэж үздэг байжээ. Ер нь Стилвилдэд өнгөт арьстан нь хар арьстнаасаа илүүд тооцогддог ажээ. Энэ тухай лам зориуд зохиож ч бодсон юм биш, харин ийм байх нь заяаны юм шиг боддог, хэн ч тэр тухай эргэлзээгүй байжээ. Том байшин ба ойр хавийн фермүүдийн цагаан арьст хүмүүс бол (заяаны дээд арьстан) гэдэгт нь хэн ч бас эргэлзээгүй, тийм байх ёстой л гэж бодоцгооно. Лэнни яавч цагаан арьст хүнээс илүү юм сурч чадах ёсгүй гэж бас бодоцгооно. Их л үсрээд бараг тэдний «дайтай» болж чадах байх гэж бодоцгооно. Лам гуай ингэж хэлсэн шүү дээ.

	Лэнни, Селиагаа санаж түүний дүрийг харах гэж бодож байхад лам ирсэн билээ. Тэгэхэд Лэнний дотор хувийн бодол нь бодогдсоор байв. Лэнни тэр бодлоо орхиё гэвч тийм бодол өөрт нь заавал үлдээд байлаа. Лэннид, би бол Стилвилдийн хүмүүсээс ялгаатай, тэднээс илүү байна гэх сэтгэл төрсөн юм. Ялангуяа хоёр бүсгүй Лэнний дэргэдүүр гарахдаа өөрийг нь шохоорхсоноос хойш тэгж бодох нь бүр ч их болжээ. Гэсэн ч тэд маань өнгөт арьстан шүү дээ. Тэндхийн хүмүүс цөм тийм арьстан юм. Лэнни, эхтэйгээ цуг байхдаа ч тийм улс гэдгээ мартахгүй байлаа. Энэ юу гэсэн үг вэ? Яагаад тэр бил ээ?

	Мако боловсролтой хүн боловч тэр хоёр ялгаатай юм. Тийм ялгаа байгааг үгүйсгэж болохгүй. Яах ч аргагүй тийм ялгаа л байгаа юм Мако бол хар арьстан, Лэнни өнгөт арьстан юм. Гэсэн ч «өөрийнх нь цусанд холилдсон цагаан арьстны цус» түүнийг илүү болгосон гэж Лэнни ер бодохгүй байжээ. Тэр өглөө өнөөх зуушны мухлагийн дэргэд болсон явдал Лэннийг хэнд ч дээрэлхэх, юмгүй гэдгийг харуулжээ. Гэтэл Макотай яг нүүр тулгаран уулзахдаа Лэнний хэл нь ээдэрч хар арьстан хүнтэй хамт зогсохоос ичих шиг ч болжээ. Юунд ичих бил ээ? Хэн ч түүнийг мэдэхгүй юм. Гэсэн ч Лэнни ичингүйрчээ. Гэхдээ ичиж ч, айж ч байжээ. Хэрэв Селиа, миний ээж манай орон гэр эндхийн хүмүүсийг үзвэл би яасан их ичих бол гэж Лэнни гэнэт бодлоо.

	— Гэсэн ч энэ бол буруу юм гэж Лэнни хэлэв.

	— Юу буруу гэж? гэж лам асуулаа.

	— Үгүй, юуг ч буруу гээгүй. Би өөр юм бодоод өөртөө тэгж хэллээ шүү.

	Лам, чүдэнз зурж, тамхиа соров.

	— Одоо уулзалтын баяр хийх цаг бараг болоод байна. Би баяр хүргэж үг хэлэх ёстой хүн байгаа юм. Очиж бэлтгэе явах уу, хоёулаа? гэж өвгөн хэлэв.

	— Үгүй. Би эндээ жаахан байя.

	— Битгий их удаарай.

	— Үгүй, удахгүй өвөө.

	Өвгөн лам яваад харанхуйд төдхөн алга болчхов. Тэртээ дор өнөөх том гал мөн л харанхуйд улалзсаар харагдах бөгөөд ухаа толгойн нөгөө талд асаж байсан олон галын зарим нь унтарч, зарим нь нөгөө том галыг бодвол харанхуйг илүү дийлж байгаа мэт харагдана. Лэнний орчин тойронд хав харанхуй.

	Лэнни суугаад, янжуураа гаргаж ирээд асаав. Болгоомжтой байх хэрэгтэй юм байна, их болгоомжтой байх хэрэгтэй. Энд чинь амаргүй шүү. Би тэдэн шиг биш гэдэг бодлоо хаях хэрэгтэй, тэгэхгүй бол мэдчихнэ. Тэгвэл их муу юм болно гэж бодож суув.

	— Мартсан, Селиа одоо юу хийж байгаа бол? гэж Лэнни өөртөө чанга дуугаар хэлээд дээш харлаа. Лэнни Селиаг санажээ. Түүнийг санана ч гэдгээ Лэнни мэдсэн билээ. Селиаг санавч зовлон багатай байгаа нь Лэннид хачин хэрэг. Их санаж тарчлах байх гэж Лэнни боддог байсан чинь харин тэгсэнгүй. Гагцхүү бага зэрэг уйтгартай, ганцаардуу байлаа.

	Гэсэн ч Лэнни гэртээ ирсэн нь зөв болжээ. Тэр нутгийнхаа хүмүүст хэрэгтэй хүн байжээ. Тэдний тусын тул их олон юм хийх хэрэгтэй байлаа. Тэднийг өөрсдийнхөө тусын тулд ямар нэг юм хийж чаддаг болгон олон юманд сургах хэрэгтэй байлаа.

	«Танай орны чинь ард түмэн одоо хүртэл хүний ёсоор амьдарч эхлээгүй байна, Лэнни. Тэд чинь танай ард түмэн мөн. Тэд чинь амьдарч байгаа нэртэй байгаа болохоос биш, хүний ёсоор аж төрөөгүй байна. Чам шиг залуу хүн тэдэндээ очиж, тэдэндээ аж төрөх хувь олгож, хүн төрөлхтний ёсоор өсөж бойжин хөгжихөд нь туслах хэрэгтэй. Хэрэв тэгвэл тэд шинэ, асар их хүчтэй болоод гагцхүү тэр орноор барахгүй, бүх дэлхийг донсолгоно. Хэрэв, чи сурсан эрдмээ хэрэг болгоё гэвэл нутаг ард түмэндээ очоод тэднийг хүний ёсоор аятай сайхан амьдардаг болгох хэрэгтэй».

	Өвгөн Шимд, Лэннитэй салах ёс гүйцэтгэхдээ ингэж хэлсэн билээ. Энэ еврей хүн бол эх орон Австриасаа хөөгдсөн нь хачин мэт боловч их ухаантай хүн байжээ. Лэнни инээмсэглэж, янжуураа сорох гэсэн нь хэдийнээ унтарсан байв.

	— Би захиж сургасны чинь хийж гүйцэтгэнэ, профессор оо! гэж Лэнни кармандаа чүдэнз тэмтрэнгүүтээ хэлтэл,

	— Хэн бэ? гэж нэг эмэгтэй хүн дуугарав. Түүний дуунд айсан, зэвүүцсэн хоёр төлөв зэрэгцжээ.

	Лэнни ухасхийн босоод эргэж харав. Ер хүн байхгүй юм шиг байлаа.

	— Хэн бэ? гэж дахин асуув.

	Энэ удаад түүний дуунд айсан, зэвүүцсэн хоёр улам хүчтэй байлаа. Бас, хаана ч юм, бүү мэд, нохой архирав.

	Лэнни хичээнгүйлэн харавч юу ч олж үзсэнгүй.

	— Та хэн бэ? гэж Лэнни асуулаа.

	Нэг хэсэг чив чимээгүй байснаа хол ч үгүй бололтой газраас нохойн гинж харжигнах сонстов.

	— Хэрэв та хэн болохоо надад хэлэхгүй бол нохойгоо тавилаа шүү гэж өнөөх эмэгтэй хэлэв. Гэвч түүний дууны өнгийг сонсоход тавьтлаа ч хол биз дээ гэж бодогдмоор байжээ.

	Тэр эмэгтэйн дуугарч байгаа нь Лэннид аятайхан санагдсан тул инээд нь хүрчээ.

	— Бууж өгье. Та нохойтойгоос хойш би таны эрхэнд шүү дээ.

	— Нээрэн үү? Та чинь хэн бэ?

	— Би танд хэлнэ гэж ам тангаргаа өгөөгүй шүү дээ.

	— Тэгвэл нохойгоо тавилаа шүү.

	— Таныг тэгэхгүй гэдгийг би мэдэж байна.

	— Яагаад тэр бил ээ? гэж асуухаа азнах байтлаа тэссэнгүй, тэр хүүхэн асуужээ.

	— Та надаас айх ч үгүй байна. Та сайн хүн байна. Таны дуугаар чинь би тааж байна.

	— Ямар таамхай юм бэ дээ!

	— Та одоо бүр зөөлөрчихлөө шүү дээ.

	Хэсэгхэн зуур чимээ тасарснаа хөдлөх чимээ сонстов.

	— Та явах нь уу? гэж Лэнни асуулаа.

	— Тэгье.

	— Та хэн бэ? Надад хэлээч.

	Чимээ дахин тасарч нэлээн удав. Нэрээ хэлэхгүй нь байна шүү гэж Лэнни бодтол тэр эмэгтэй:

	— Намайг Сари Вильер гэдэг юм гэж эелдэг зөөлөн хоолойгоор хэлэв. 

	— Вильер гэнэ ээ?

	— Тийм. Би энд байдаг хүн. Манай байшинг эндхийнхэн ухаа дээрх Том байшин гэцгээдэг.

	— Аа тийм үү? гэж Лэнни дуу алдав.

	— Таныг хэн гэдэг вэ?

	— Лэнни Сварц гэдэг. Миний дүү танайд ажил хийдэг.

	— Аа... тийм үү гэх чимээ Лэннид сонстож, — Та чинь... Лэнни Сварц юм бий? Тэгээд надтай ингэж ярьж байгаа хэрэг үү?

	— Яаж ярилаа гэж?

	— Надтай адил эрхтэй хүн шиг... Европ хүн шиг... 

	— Та намайг доод хүн гэж бодож байна уу? Өнгөт арьст хүмүүс европ хүмүүсээс ямар ялгаатай яаж ярьдаг юм бэ?

	— Нохойгоо тавилаа шүү.

	Лэнний зэвүү нь гэнэт хүрч, дотроо маш их уурлав.

	— Битгий тавь, хэрэггүй. Та санааныхаа эсрэг юм битгий хий! Таны зүрх чинь чулуу болоогүй. Таныг зэрлэг бүдүүлэг харилцаанд сургасан боловч арайхан зэрлэг араатан болчхоогүй юм байна гэж Лэнни догшин ширүүн хэлэв.

	— Та... та... гэж Сари уухилав.

	— Юу гэх гээд байгаа юм, хэл л дээ. Бодвол «хар нохой» л гэх гэж байгаа биз?

	— Тэгж хэлэх гээгүй, худлаа! Яасан айхтар хүн бэ!

	Нэг хэсэг дуугүй болцгоов. Лэнни янжуураа асаахад гар нь чичирч байлаа.

	— За? Та одоо орилж чарлаад тусламж дуудах уу, эсхүл гэртээ ойртохтойгоо зэрэг дуудах уу? Энэ хар нохой намайг хүчирхийлэх гэлээ гэж хашхирахгүй яав?

	Тэр хүүхний зогсож байсан зүгээс нэг юм сүрчигнэн ирээд Лэнний хэнхдэгийг оножээ. Лэнни түүнийг бариад авсан нь нэг бургас байв.

	Лэнни тэр бургасыг барьсаар чагнаад байвал өнөөх нохой хөтөлсөн хүүхэн холдон явах чимээ сонсогджээ.

	Лэнний бие арзасхийв. Тэр шөнө жигүүхэн байсан боловч Лэнни духан дээрх хөлсөө алчуураараа арчив.

	Тэгээд, янжуурынхаа ишийг хаяж дэвсэлснээ Стилвилдэд ноцож байсан ганц том түүдгийн зүг эргэн аажмаар алхлаа.

	— Ашгүй хүрээд ирлээ. Хойноос чинь хүн явуулъя гэж байлаа шүү гэж лам хэлээд Лэнний гарыг барив.

	Эх нь ч угтаж ирээд Лэнний гараас хөтлөн түүдэг тойруулан явахад урт ширээн дээр дайллагын янз бүрийн юм бэлдсэн харагдав. Их олон хүн цугласан байх бөгөөд яриа хөөрөө болж, инээлдэж шуугилдан Лэннитэй гар барих нэг нь гар барьж, зарим нь түүний ар дээр нь алгадаж байлаа. Өвгөд хөгшид, залуучууд, хүүхнүүд, хүүхэд багачууд, нүцгэн, шалдан шахам цозойсон жижиг хүүхэд ч ирсэн ажээ.

	Тэд их л хөгжилтэй, чанга чанга инээлдэж байх боловч зориуд тийм байдалтай байя гэж байгаа мэт Лэннид санагдаж нэг л эвгүй байжээ.

	Дүрэлзэж байгаа галын дөл улалзан дэгдэж гялалзан бутрах оч нь харанхуйд замхарна.

	Хүмүүс дүнгэр дүнгэр ярилцах, гал час няс хийж ноцох, хүмүүсийн хөгжилдөн шуугилдах энэ бүхнийг нам гүм харанхуй шөнө бүрхэж тэр нам гүм байдлыг юу ч эвдэж чадахгүй байлаа. Дуу чимээ гарахад тэрхүү нам гүм байдал улам ч ил тод мэдэгдэнэ.

	— Тэнд суу, хүү минь гэж Лэнний ээж хэлээд өнөөх зассан ширээний нэг үзүүрт нь суулгав.

	Лам нөгөө үзүүрт нь суув. Тэгээд хоёр талаар нь бусад зочид шахалдасхийгээд сууцгаах харагдана. Лэнни нөгөө талд ламын дэргэд сууж байгаа эх рүүгээ хараад инээмсэглэнэ. Галын гэрэлд эхийнх нь нүд баяр жавхлантай гялалзаж байв.

	Лам босож хоёр гараа дээш өргөхөд Стилвилдийн өнгөт арьст цөөн хүмүүс нам гүм болох нь шөнийн чимээгүйтэй ая нийлжээ. Хүн бүхэн ламын зүг харцгаав.

	Лам, нам боловч уянгатай дуугаар ярихдаа бурханд мөргөн залбирсаар санасан санаа минь биеллээ.

	Өнгөт арьстан бид ямар шалтгаанаас ядуу зүдүү амьдарч байна гэвэл тэд уншиж бичиж чадахгүйгээс тийм болжээ. Харин бид уншиж бичиж сурсан цагт амьдрал маань их дээр болно. Лэнни чухамхүү бидэнд эрдэм зааж өгөөд амьдралыг маань өөд татах гэж ирсэн, түүнд би шавь орохоор нэрээ хамгийн нэгдүгээрт бичүүлнэ. Учир нь гагцхүү залуучууд сурах ёстой биш өвгөчүүл ч сурах ёстой. Өнгөт арьстныг гэгээрүүлэн боловсруулж, амьдралыг нь дээр болгох гэж байгаа бурхан багшдаа бид бүхэн их баярлан талархаж байгаагаа хичээнгүйлэн илэрхийлэх ёстой гэв. Урьд нь Мако гэдэг залуу багштай буруу номтны сургуулийг хараад атаархдаг байлаа. Одоо байдал өөр болно. Бид одоо буруу номтонд юм үзүүлнэ дээ!

	— Бидэнд шинэ өдөр ирж байгаа болохоор, зассан идээ бэлдсэн ундаа идэж ууцгаан дуулж бүжиглэе.

	Хөгшид чавганц нар хоол унд зөөж ширээн дээр тавилахад лам ерөөл тавиад цөм идэж ууцгаана.

	Хэчнээн их найдвар хариуцлага өөрт нь оногдоод байгааг Лэнни бодов. Уншиж бичиж сурвал амьдралаа их дээрдэнэ гэж тэд бодоцгооно. Лэнни, тэгээд, тэгээд хэдий ахих вэ дээ гэж бодож суув. Тэгвэл эдний амьдралыг юу өөрчилж чадах бил ээ? Тэд дэндүү цөөхөн болохоор сүрт жагсаал хийж болохгүй дээ. Тэднийг уншиж бичиж сургачхаад өөр юу хийх вэ?

	Лэнни энэ бодлоо орхиод хүмүүсийг ажиглав. Тэдний зарим нь танигдаж байлаа. Тэдний дотроос жуумалзан инээмсэглэсэн өргөн шанаатай пандгар бөгстэй Фиета гэдэг хүүхнийг хэдэн настай болохыг нь хараад хэлэх аргагүй. Олны дотор тэсэж ядан суух харагдана. Тэр хүүхэн өдөр нь Лэннийг гадаа явж байхад нэг байшингийн дэргэд тааралдсан байжээ. Лав тэр байшинд суудаг байх.

	Фиета эргэн харж, эзтэй гоц хөхөрч байх харагдана. Түүний дэргэд хоёр залуу сууж байлаа. Фиета тэр хоёрыг дооглож дөнгөж байгаа бололтой. Нас ахимаг хэд хэдэн авгай Фиетаг муухай хараад хөхрөлдөж байв. Мэйбл, ахынхаа гараас татаж:

	— Тэр хүүхнийг Фиета гэдэг. Кейптаунд байсан юм. Их гайхалтай хүүхэн шүү гэж хэлэв.

	— Их хөгжилтэй хүн байна гэж Лэнни хэлэв.

	— Дандаа хөгжилтэй байдаг юм.

	— Дандаа гэж үү?

	— Тийм гэм, дандаа. Инээхээ болихыг ер мэддэггүй юм. Эндхийн улс түүнд дургүй байдаг. Гэвч Фиета ер хайхардаггүй юм.

	— Яагаад?

	— Яах вэ дээ, тоодоггүй л юм.

	— Үгүй, би тэр тухай асуугаагүй. Яагаад, улс, тэр хүүхэнд дургүй байдаг юм бэ?

	Мэйбл жиг жиг хөхөрч, хэн нэгэн хүн чагнаагүй байгаадаа гэж ийш тийш ажиглаж харснаа шивгэнэн:

	— Фиета Кейптаунд очоод ирэх бүрдээ жирэмсэн болоод ирдэг юм, одоо дөрвөн хүүхэдтэй гэв.

	Лэнни инээдээ барьж:

	— Энд юу нь муу байгаа юм бэ? гэж асуув. Мэйбл бүр цаашлуулж:

	— Хэний хүүхэд гэдгийг Фиета ер мэддэггүй юм гэж ээжид Анни эгч хэлж байна билээ. Тэгээд бас хүүхдийнх нь эцэг өөр өөр, аль нь хэний хүүхэд болохыг нь ч Фиета мэддэггүй юм гэнэ ээ. Аяа, ээжтэй уулзаад Фиета нэг их уйлж «Сварц эгч минь! Би ер нь ямар их нүгэлтэй хүн юм, мэдэхгүй. Бурхан надад их хилэгнэдэг байхаа!» гэж байсан. Гэтлээ хүүхдүүддээ хэчнээн их хайртай гээч! Их хайртай! Хүүхэдтэй болоод л ирэх бүрдээ бүр их баяртай байх шиг санагддаг юм! гэв.

	— Фиета ер нь өөрөө юу гэж боддог бол? гэж Лэнни асуухад Мэйбл учиргүй элгээ тэврэн:

	— Фиета их марзан шүү. Ээжид битгий хэлээрэй. Фиета заримдаа бидэнтэй өвгөн еврейн хоршооны ард уулзчихаад эсэн бусын юм ярьдаг юм гэж Мэйбл хэлээд нэг хэсэг байзнаж инээхэд гарсан нулимсаа арчиж:

	— Хэрэв эрэгтэй хүн эелдэг зөөлөн, гоё ганган, эрүүл ухаантай, юу ярихаа мэддэг байж чадвал яах ч аргагүй л болдог юм даа гэж байгаа юм, тэгээд бас... 

	— Аа, тийм үү. За боль, боль, дүү минь гээд Лэнни Фиета руу дахин харав. Фиета үүнийг харчхаад Лэнни рүү нүдээрээ инээмсэглэж байснаа амаа бүр ангайн инээж шүд нь яралзав. Хүүхний инээх нь үнэхээр найрсаг эелдэг байсан тул Лэнни өөрийн эрхгүй хариуд нь инээж байлаа.

	Товшлуур гармони хөгжим дуугарч, хүмүүс улам их хөгжилдөн баясаж бүжиглэв.

	— Хоёулаа бүжиглэе гэж Мэйбл хэлээд Лэнний гараас барив.

	— Сүүлд болъё, одоо хиймээргүй байна.

	— За яадаг юм, одоо бүжиглэе.

	— Жаахан байзная. Би эхлээд жаахан харъя.

	— Энэ оройн турш л харах чинь билээ... гэснээ Мэйбл гэнэт дуугүй болж Лэнний тохойг базав.

	— Чи яав аа?

	— Өнөөх чинь ирж байна. Ирж байна, ахаа!

	Лэнни эргэж харвал тэр хоёрын зүг Фиета ирж байгаа харагдлаа. Бусад хүмүүс ч үүнийг ажжээ. Лэнний эх сууж байсан газраасаа босон харайхыг завдтал, лам түүний гараас барьж хорив. Бүжиглэж байсан ахимаг насны хэдэн хүн бүжиглэхээ болилоо. Мэйбл зайлахыг хүсэвч бас тэндээ байх юм сан гэж бодогдоно.

	Хүмүүс энд тэндгүй зэвүүцэн шивнэлдэцгээв. Фиета бол нэрээ гутаасан, завхай хүүхэн. Лэннитэй уулзаж ярих ямар эрх түүнд байна? Ичдэггүй амьтан бэ! Хүн бүхэн сонирхож, юу болох нь вэ гэж гайхалдаж Лэнни зугтах нь уу, яах нь вэ? Түүнийг тоох нь уу, яах нь вэ? Эрдэмтэн хүн ийм үед яадгийг нь харж авъя гэж бодоцгоож байлаа. Фиета инээмсэглэсээр, бөгсөө хаялан олны дундуур аяар явсаар Лэнний өмнө нь очиж: 

	— Сайн байна уу? гэв.

	— Сайн. Сайн байна уу Фиета гэж Лэнни хариулав.

	Фиета хөмсгөө хөдөлгөн инээмсэглэж:

	— Мэйбл намайг ярьчихаа шив дээ гэв.

	— Тэгсээн.

	Фиета Мэйбл рүү харж мөрий нь алгадаад:

	— Охин минь явж бүжиглэ! Ахтай чинь ярих юм байна. Эхэд чинь ч эвгүй шүү дээ, хэрэв чи энд байвал гэв.

	Мэйбл яадаг юм билээ гэсэн шиг Лэннийг харахад нь,

	— Яв, яв, миний дүү гэж Лэнни хэллээ.

	Мэйбл ч явчихлаа. Нэг залуу түүнийг уриад бүжиглэх харагдана.

	— Фиета Лэннийг учиртай нүдээр харсаар байлаа. Ийм байдал түүний хүслийн нь хамт аяндаа зэрэгцэн гардаг байлаа. Түүний хамаг хүсэл бодол нь эрэгтэй хүмүүстэй уулзаад энэ хүүхэн түүнийг биедээ аргагүй дуудан татаж биед нь шингэсэн нууц дөлөөр төөнөх нь «миний бодлыг ойлгож над руу ирвэл би чинийх болно» гэж хэлж байгаа мэт ажээ.

	— Яагаад буцаад ирээ вэ? гэж Фиета, намхан бүдэг дуугаар асуулаа.

	— Энд суу л даа гэж Лэнни урив.

	Фиета суу гэсэн ёсоор нь суулаа. Лэнни янжуураа асааж:

	— Чи юунд ингэж асууж байна? гэв.

	— Би мэдээсэй гэсэн юм. Энд чамд юу хэрэгтэй вэ? Энэ хүмүүсээс юуг нь авах гээ вэ?

	— Би эдэнд тус болох гэж бодож байна.

	— Яагаад?

	— Яагаад гэвэл эд чинь надад өөрийн улс.

	— Тэгээд танд ямар ашиг гарна гэж бодож байна? Би Кейптаунд байж үзсэн хүн. Тийм ч тэнэг хүн биш шүү. Та эднээс юу олж авах гээд байгаа юм?

	— Би ашиг ер хайгаагүй байна, Фиета. Би эдэнд тус болохыг хичээж байна. Эднийг боловсролтой болгохыг хүсэж байна. Миний зорилго ийм л байна, өөр зорьсон юм алга.

	— Эд чинь мөнгө үгүй улс шүү дээ, Лэнни Сварц.

	— Би мэдэж байна.

	— Эднээс авах юм танд олдохгүй шүү.

	— Би эднээс юу ч авах гэж бодоогүй, танд хэлсэн шүү дээ.

	— Би, боловсролтой хүн гэдэг хэн болохыг мэднэ шүү, Лэнни Сварц.

	— Би танд үнэнээ хэлсэн. Хүн өөрийнхөө ард түмэнд зориулж ямар нэг өөр санаагүйгээр юм хийж болохыг та ойлгохгүй байна гэж үү? Эд чинь миний ойр дотнын хүмүүс юм, Фиета.

	— Та их юм мэддэг хүн болохоор Кейптаунд ч мөнгө олж чадах байсан шүү дээ.

	— Энд миний унасан газар, угаасан ус минь байгаа юм.

	Фиета, Лэнни рүү их л удаан харж байхад түүний учиртай харцанд бас ч өөр шинж тэмдэг харагдана. Тэгээд Фиета толгойгоо аяархан дохиж:

	— Би таны үгэнд итгэж байна. Итгэж байгаагаараа эндэж яваа ч байж магадгүй. Та сайн юм бодож байгаа юм байна гэж би бодож байна. Би их баярлаж байна, Лэнни Сварц. Боловсролтой мөртөө луйварчин биш хүнтэйгээ би анх удаа уулзаж байна гэж аяархан хэлэв.

	— Тийм хүн олон байдаг юм шүү... 

	— Би л лав танаас өөр тийм хүнтэй тааралдаагүй дэг... Одоо миний үгийг сонс! Энэ хүмүүс намайг юу гэж боддогийг та мэдэж байгаа байх. Намайг завхай зайдан, шалиг амьтан гэж бодоцгоодог. Ингэж бодох ч яах вэ, би гомддоггүй юм. Тэдний буруу биш. Тэд учрыг нь мэдэхгүй байгаа юм. Хүний дотор юу байгааг тэд яаж мэдэх вэ. Эд намайг хуруу чичлэн занадаг юм. Гэсэн ч тэд ертөнцөд хэчнээн их муу юм байдгийг мэдэхгүй, харин би мэддэг юм. Ертөнцийн тэр муухайг энд авчирч байгаа этгээдтэй би тэмцэж, хэрэг болбол ална. Та эндээс зайлбал таарна. Мэйблийн надад зургийг нь үзүүлсэн тэр хөөрхөн хүүхэн дээрээ очсон чинь дээр! Таны боловсрол гэдэг чинь энэ хүмүүст сайн юм өгөхгүй. Эдэнд одоо юу ч байхгүй, гэвч юу ч хүсэхгүй байгаа юм. Эдэнд байгаа нь бага ч гэсэн бурхантай, сүмтэй, муу ч гэсэн ламтай, тэгээд болоод байгаа юм. Хэрэв та эднийг боловсролтой болгочихвол одоо байгаа жаахнаасаа ч сална шүү.

	Хэрэв эд юм сурчихвал урьд нүдэндээ ч үзээгүй юмтай болоосой гэж бодох болно. Их юм идэх, өөр есөн шидийн юмтай болохыг хичээх болно. Цагаан арьст хүмүүс биднээс дээр юм алга гэцгээх болоод аюул учирна. Ийм юм болсон газрыг би үзсэн шүү, Лэнни Сварц. Энд тийм юм битгий болоосой гэж би хүсэж байна. Эд чинь манай хүмүүс, би эдэнд хайртай байдаг юм. Таны явсан чинь дээр болох байхаа гэв.

	Лэнни, Фиета-г ийм их юм мэддэгийг нь их гайхжээ. Лэнний зөвхөн төсөөлж эхэлж байсан зүйлийг Фиета үгээр хэлж байна. Фиета их тодорхой мэдэж байна. Лэнний дөнгөж харж буй зүйлийг энэ хүүхэн тод харж байна. Гэсэн ч түүний боддог нь цөм буруу юм. Лэнни эндээс зайлаад юуг ч нэг тийш болгохгүй. Боловсролтой болцгоовол амьдрал дорхноо дээр болно гэж лам бодож байхад боловсролтой болцгоовол аюул дэгдэнэ гэж Фиета боддог байжээ. Хэнийх нь зөв бэ? Лэнни Сварц юу хийвэл зохих вэ?

	Сайн бодох хэрэгтэй, Лэнни Сварц минь,

	— Таных буруу гэж би бодож байна, Фиета. Боловсролтой болсноос болоод л хүмүүст олон юм хэрэгтэй болдог биш шүү дээ.

	— Гэлээ ч гэсэн боловсролтой болсноос л хүмүүст олон юм хэрэгтэй болж, тэднийг зол жаргалгүй болгодог юм. Надтай битгий марга, би мэдэж байна, боловсрол гэдэг чинь манайханд тус нэмэр ер болохгүй. Чиний ирсэн чинь эдэнд уй гашуу болох гэж байна. Явсан чинь дээр байх.

	Эндхийн хүмүүс амьд яваа боловч хүний ёсоор амьдарч чадаагүй байна гэж өнөөх өвгөн Шимд хэлсэн билээ. Фиета тэднийг тэр хэвээр нь байлгахыг бодож байна. Гэвч Лэнни тэгж эс чадна. Лэнни, Фиета рүү хараад толгой сэгсэрч:

	— Би эндээс зайлахгүй, Фиета. Би эндээ байж зөв гэсэн зүйлээ хийнэ... 

	— Харин надтай та их ярьсанд чинь би баярлалаа. Таныг сайн хүн гэдгийг чинь би энэ хүмүүст ойлгуулахыг харин хичээнэ... гэв.

	— Би чамайг алсан ч чадах байна гэж Фиета ажиг ч үгүй хэлээд босож явлаа.

	Лэнни, хойноос нь галын цаад талд ороод алга болтол нь ажиглаж харав. Энэ хүүхэн гоолиг нуруутай бөгсөө баахан хаялан явна. Хачин хүн, учир нь олдохгүй юм. Лэнни түүний учрыг олж чадсангүй. Хүмүүс өөрт нь муу байхад хайхрахгүй, харин ч тэдний төлөө байдгаараа зүтгэж, тэдэнд хайртай байх гэж!

	— Хачин хүн юм даа гэж Лэнни чанга гэгчийн хэлэв.

	— Нүгэл ихтэй хүн шүү гэж сэм ойртож ирсэн лам, Лэнний чихэнд хэллээ.

	Лэнни эргэж харан үг хэлэхийг завдаж амаа ангайснаа мөрөө хавчисхийгээд юм хэлсэнгүй дуугүй өнгөрөв. Мэйбл хүрч ирээд бүжиглэе гэж гараас нь чангаагаад явав.

	— Фиета танд юу гэж байна, ах аа? гэж Мэйбл бүжиглэн явахдаа асуулаа.

	— Юу ч хэлээгүй.

	— Надад хэлээч дээ, ах аа.

	— Чамд хэлэх юм байхгүй.

	— Их удаан ярилцсан шүү дээ.

	— Дуугүй байна уу, үгүй юу, чи?

	Мэйбл, ахынхаа нүд рүү хараад:

	— Фиета зэвүүг чинь хүргээ юү? гэв.

	— Битгий шалаад бай.

	Тэр хоёр дуугүй бүжиглэж байлаа. Эргэн тойронд хүмүүс баяр хөөр болон ярилцан бүжиглэнэ. Түүдэг галд мод нэмж хийж дөл нь харанхуйн дунд улам их бадарна. Хөгжим улам чанга, улам хүчтэй дуугарч байлаа. Харанхуй буланд хэдэн эрчүүл суучхаад аяга аягаар нь пиво ууж залуу хүүхнүүдийн хөгжөөнтэй инээд сонстоно.

	Зэрэгцэн сууж байгаа Сварц эгч, лам хоёрын нүүрэнд их баяр бахдал тодорч эргэлдэн бүжиглэж яваа, Лэнни Мэйбл хоёроос нүдээ салгахгүй ширтэн харж байх ажээ.

	Нэг залуу хүүхэн хүрч ирээд Мэйблийн гараас Лэннийг салгаж авч түүнтэй бүжиг хийхийг лам хараад Сварц эмгэн рүү инээн:

	— Залуу хүүхнүүд чиний хүүгээс нүдээ ер салгахгүй байна шүү, Сварц эгчээ гэв.

	— Миний хүү сайхан хүү шүү.

	— Тийм ээ. Лэннитэй их азтай хүүхэн сууна... Лэнни чинь Кейптаунаас нэг залуу хүүхний зурагтай ирсэн байна гэв үү?

	— Мэйбл л тэр байхгүй юу. Чамайг даа, урт хошуутай гэдэг нь гэж эмгэн үглэв.

	— Их хөөрхөн хүүхэн гэж би сонссон гэж лам хэлэв.

	— Их хөөрхөн юм байна билээ гэж эмгэн хэлэв.

	— Лэнни тэр хүүхэн рүүгээ явчих байх гэж та айхгүй байна уу?

	— Үгүй, тэгж бодохгүй байна... 

	— Боловсролтой залуу хүн энд байх лав их уйтгартай... 

	— Үгүй, буцаж явахгүй.

	— Тэгвэл их сайн байна даа.

	Эмгэн гэнэт ламын гарыг барьж нүүр өөд нь ширтэж:

	— Нэг юм асууя, лам багшаа... Лэннид эцгийг нь хэлэх үү, яах вэ? Түүний жинхэнэ эцгийг нь? гэв.

	Лам шууд хариу хэлсэнгүй.

	Тэр хоёр нэг хэсэг дуугүй байлаа. Лам толгойгоо бөхийж нүдээ анин суухад эмгэн түүнийг зовсон байдалтай харна.

	Жаахан байзнаснаа лам дээш харахад нүдэнд нь тунгалаг бөгөөд эелдэг байдал илэрч:

	— Сварц эгч, та их сайн хүн. Тэр тухай хэлэх хэрэггүй биз гэж би бодож байна. Та их зовлон эдэлсэн хүн шүү. Тэр тухай мэдэх хүмүүсийн ихэнх нь үхэж зарим нь мартсан байх. Бид хоёр ч гэсэн мартахыг бодвол зүгээр юм биш үү гэв.

	— Бурхан минь өршөө гэж эмгэн хэлээд гүнзгийгээр санаа алдав.

	— За бурхан минь. Зовлонгоос чинь гэрэл цацарч одоо манай хөндийг ч гийгүүллээ. Зовлон чинь дэмий өнгөрсөнгүй... Их адилхан гэдэг нь... түүний эцэг нь гэж би хэлж болно биз дээ, лам багш аа?

	— Тэгэлгүй яах вэ.

	— Түүний харж, ярьж хийж, явж хөдөлж байгааг нь харахгүй юу, яг тэр аяараа байгаа юм шиг байх юм. Бидэнтэй төстэй юмгүй байгаа биз? Эмгэний хоолой чичирч байлаа.

	Лам, эмгэний гарыг илбэж:

	— Битгий биеэ зовоо. Зовох юм ер алга гэв.

	Намайг хайрлаж байгаад чинь баярлалаа. Лам гэнэт огло харайн босож:

	— Босоод ир, Сварц эгчээ, хоёулаа ч бүжиглэе! Анни эгчээс дордох юу байх вэ. Түүнийг харахгүй юу, ишиг шиг цовхчиж байхыг нь! гэв.

	Фиета-ын эх бол буурал үстэй, үрчлээтсэн царайтай эмгэн бөгөөд өөрийн нэг адил буурал үстэй нэг өвгөнтэй бүжиглэж байлаа. Тэр өвгөн энэ шөнийн найрт оролцох гэж, биеэсээ ер салгадаггүй таягаа хүртэл орхижээ. Тэднээс зайдуухан Фиета ба түүний их охин, 14 настай бүсгүй хоёулаа инээлдэж Анни эгч, түүнтэй хамт бүжиглэж байгаа урт сахалт өвгөнийг хөгжөөж байлаа.

	Лам, Сварц эгч хоёр ч бүжиглэв.

	Солиот Сэм, их гудамжны сүүдэр талыг бариад хөгжим уянгалж байгаа түүдгийн зүг хазганаж яваа харагдана. Тэр хүн эрүүл хүний явдлаас их өөрөөр явна. Зүүн хөл дээрээ үсэрч баруун хөлөө чирч байгаа юм шиг харагдана. Сэмийн бие нь хэлбэр янзгүй мурийж, тахийсан, шарх сорви болсон юм. Гэвч Сэм төрөлхийн тийм биш байжээ.

	Сэм урьд цэх биетэй, хөнгөн шингэн, дэгжин байдалтай хүн байлаа. Түүнээс хойш их удсан юм. Түүнээс хойш үнэхээр их удсан, бараг гучин жил өнгөрсөн юм.

	Сэмийн зэрэмдэг болсон түүх нь түүний дурлалтай холбоотой байсан юм санжээ. Сэм урьд нэг хүүхэнд дурлаж, тэр залуу хүүхэн ч өөрт нь дурласан байжээ. Тэр хүүхэн нь цагаан арьст хүн байлаа... Тэр цагаас хойш их удсан юм.

	Нэг өглөө, хэдэн хүн фермийнхээ ажилд очих гээд Стилвилдээс гараад явж байтал зам дээр нь нэг сэглэгдсэн хүн хэвтэж байсан нь Сэм байжээ. Энэ хүнийг тэд үхсэн юм байна гэж бодоод гэрт нь авчирчээ.

	Сэмийн толгойн баруун тал нь савхин гуталтай хөлөөр хэмх цохиулсан бололтой байлаа. Баруун талынх нь хавирга бараг цөм хугарсан, мөн баруун гар нь хэд хэдэн газраар хугарчээ. Бас баруун талынх нь цавинд аймаар, цус нөж болсон шарх байлаа. Тийнхүү түүнийг гуч шахам жилийн өмнө нэг өглөө эрт тэгж сэглэн хаясан байжээ. Энэ хүнийг тэгж сэглэсэн хүмүүс нь түүнийг лав үхсэн гэж боджээ. Гэвч тэд эндүүрсэн юм. Хожим хойно нь тэд бас л түүнийг эдгэрч чадалгүй лав үхсэн гэж боддог байжээ. Гэвч тэд бас л эндүүрчээ. Сэм бүхэл долоо хоног илүү ухаангүй хэвтсэн боловч үхсэнгүй.

	Түүнээс хойш Сэм тахир дутуу болж, явахдаа зүүн хөл дээрээ үсэрч, баруун хөлөө чирч байгаа юм шиг явдаг болсон аж. Түүнээс хойш Сэмийн толгойн баруун хэсэгт том гэгчийн булуу тогтож. Тэр цагаас хойш залуу Сэм өвгөн ч биш, өсөхөө больсон хүн ч биш болж хувирчээ.

	Сэмийг чухам ямар хүн тэгж зэрэмдэглэснийг мэдэж чадаагүй юм. Сэм, бусдаас салж ангижраад шөнө турш гадуур тэнүүчилдэг байв. Яв явсаар Сэм, ухаа дээр байдаг Том байшинд ирж очдог болоод дуртай цагтаа тэнд ажил хийж тэндээс явъя гэсэн цагтаа явж, тэндээс хоол унд олж идэж уугаад, хуучин ноорхой хувцасны тамтаг олж өмсөж явдаг байжээ.

	Сэм, хазганаж муриганасаар түүдгийн дэргэд хүрч ирлээ. Хүмүүс түүний амар мэндийг асууж, нэг хүн түүнд хэрчим мах өгөв. Өөр нэг хүн тавагтай хоол өглөө. Бас нэг нь зүсэм талх, уух юм өгч байлаа. Тэд түүнийг яг эрүүл ухаантай жирийн хүн адил хүндэтгэдэг байв. Сэмийн нүд жигтэйхэн хачин эргэлдэвч хүн бүхний өгсөн зүйлийг үг дуугүй хүлээн авч байлаа. Хүмүүс түүнд сайхан үг хэлж, юм асууж, дуутай шүүтэй байх хэрэгтэй гэж бодож юм асуух боловч хариуг хүлээж сонсолгүй буцна. Сэм, тэдний дундуур дуугүй л, сүүдэр шиг хэсэж байв. Тэгсээр Фиета-г олж харлаа... Фиета ч түүнийг хармагцаа дэргэд нь очоод гараа мөрөн дээр нь тавьж:

	— Сайн байна уу Сэм гэж асуухад,

	Сэм их л гайхсан байдалтай, хүнгэнэсэн тод хоолойгоор:

	— Сайн, сайн гэснээ нүд нь хачин эргэлдэн харахаа больж, Харин чи? гэж асуулаа.

	— Адил л байна гэж Фиета хэлэв.

	Сэм ийш тийш эргэн тойрон харснаа, 

	— Лэнни Сварцад зориулж байгаа юм уу? гэж асуув.

	Фиета толгой дохиход Сэм:

	— Түүнийг Том байшингийнхан нааш ир гэж дуудаж байна гэв.

	багшаа? Тэнд сууж байна гэж Фиета Лэннийг Сэмд зааж өгөнгөө: — Би түүнтэй ярьсан, сайн хүн байна. Би эндээс яв гэж хэлсэн чинь миний үгэнд орохгүй юм.

	— Явж яах юм бэ?

	— Яагаад гэвэл, хүмүүс боловсролтой болчихвол аюул учирна шүү дээ, Сэмээ гэв.

	Сэм, Фиета рүү харахад түүний зэрэмдэг болсон биед яруу тод ухаан байх нь мэдэгдэж:

	— Явахгүй байсан нь дээр гэж би бодож байна, Фиета гэв. Фиета-ын нүдэнд их гайхсан шинж тодорно. Сэм инээхийг оролдоход нүүрний зүүн хагас нь татвалзах нь их зовлонтой мэт харагдана. Фиетын нүдэнд гэнэт нулимс гүйлгэнэж Сэмийн мөрөн дээр гараа дахин тавилаа.

	— Толгой чинь ямар байна, Сэм?

	Сэм одоо яг их сайн байна гэж хэлээд Лэнни рүү хазганан явав.

	Сэм, Лэнний дэргэд хүрч очоод хажуугаас нь татав. Лам, эмгэн хоёр бүжиглэхээ болиод тэр хоёр луу ирж явна. Лэнни, Сэм өөд хараад «энэ лав Солиот Сэм гэгч нь байх» гэж дотроо боджээ.

	— Намайг Солиот Сэм гэдэг. Таныг Лэнни Сварц гэдэг биз? Таныг Герт Вильер одоо манайд ирнэ үү гэж Том байшиндаа байна. Тантай юм ярих гэнэ гэв.

	Лэнни, Сари Вильертай түрүүнд тааралдсан нь бодогдож:

	— Герт Вильер гэнэ ээ? гэж бараг амандаа хэлэв. Тусгүй юм болж эхлэх нь энэ үү? Лав тийм байх гэж бодож суухад Сэм түүнийг эрүүл саруул нүдээрээ их анхааралтай ширтэн зогсож байлаа. Энэ хүнийг юунд Солиотой гэсэн юм бол? Солиотой гэмээр юм ер байсангүй.

	Лэнни цагаа харснаа:

	— Дэндүү орой болжээ. Арав өнгөрөөд байна. Бас энэ улсыг орхиод явах эвгүй байна гэв.

	— Очсон нь дээр байхаа, хүү минь гэж лам хэлэхэд эх нь:

	— Тэгсэн нь дээр байлгүй. Тэр Том байшинд чинь тэр болгон хүнийг дууддаггүй юм шүү гэв.

	Лэнни, Сэмийг харж толгойгоо дохин:

	— За тэгье, явъя гэв.

	Тэр хоёр тийнхүү түүдэг гал, цугларсан хүмүүсийг орхиод явлаа.

	Тэр хоёрыг харанхуйд үзэгдэхгүй болтол нь Фиета нүдээ салгалгүй харж байв.

	Сар арай гараагүй байлаа. Ер нь шөнийн харанхуйд юу ч саад хийж чадахгүй байлаа.

	Лэнни, хазганан догонцож яваа тэр хүн хоёул дуугүй л явж байв. Лэнний дотор юм бодогдоно. Сари Вильер гэдэг эмэгтэй надтай тохиолдсоноо Герт Вильер гэгчдээ лав хэлсэн байх. Юу болох бол? Герт Вильер гэгч ямар хүн юм болдоо, за яах вэ, үзнэ, мэднэ газар гэж Лэнни бодож явлаа.

	Лэнни харанхуйд бүдрэхэд хүчтэй гар түүнийг барьж авсан учир ойчсонгүй. Сэмийн энэ гарын чадлыг Лэнни их гайхжээ. Лэннийг энэ гар бараг агаарт хөөргөн өргөсөн юм.

	— Та их бяртай хүн байна шүү гэж Лэнни хэлэхэд Сэм хариу дуугарсангүй.

	Лэнни, Сэмийн тухай бодож түүнийг солиотой гэмээр юм огт алга байгаагаар барахгүй, харин профессор өвгөн багш Шимдийн нүд л иймэрхүү сүрхий хурц саруул харцтай байдаг сан гэж санаанд нь оржээ. Ямар учраас энэ хүнийг «Солиот» гэцгээдэг юм бол! Өөрөөс нь одоо асуувал яах бол? Больё доо, дургүйг нь хүргэж орхих бол уу? Асуухаа боливол дээр байхаа... Яадаг юм билээ дээ, ер нь яадаг юм, аятайхан шиг асуугаад л үзье гэж дотроо бодож явснаа:

	— Сэм! гэв

	Энэ хүний дуу нь улам тайван бөгөөд эрэлхэг байдалтай байгаад нь Лэнни бас гайхжээ. Гаднаас нь харахад хэчнээн эв хавгүй боловч үнэндээ их хөнгөн шингэн хурдан явж байв.

	— Би танаас нэг юм асуух гэсэн юм.

	— Юу вэ?

	— Юуны өмнө би тантай гар барьж, таны найз нөхөр гэдгээ хэлье.

	Сэм эхлээд, Лэнний мөрөн дээр зүүн гараа тавьснаа доош нь буулгаж баруун гарыг нь барьжээ.

	— Баруун гар маань хөдөлдөггүй юм. За ингээд бид хоёр найз нөхөд боллоо, юу асуух гэснээ асуу гэж Сэм хэллээ.

	— Би баахан эвгүй юм асуух гэж байна. Нэг л юм мэдэх гэсэн юм даа, Сэм ээ... 

	— Асуу, асуу, Лэнни Сварц минь битгий зов. Лэнни нэг хэсэг дуугүй байснаа:

	— Таныг яагаад «Солиот» гэцгээдэг юм бэ? гэж асуув.

	Тэр хоёр өмнөх ухаа өөд өгсөж гараад тэгш газраар явав.

	— Заримдаа миний толгой их өвддөг юм. Өвдсөөр өвдсөөр бүр тэсэхийн аргагүй болоход юм бүхэн эрээлжлэн харагдаад ирэхэд би солиорчихдог байх гэж Сэм намуухан тайван дуугаар ярилаа.

	— Уухай, уухай мэдлээ гэж Лэнни нам дуугаар хэлээд бас бус нэлээд юм асууя гэж бодсон боловч асуухгүй нь дээр байх гэж бодоод больжээ.

	Сэм түүний энэ бодлыг тааварлаж мэдээд цааш

	— Тэгэхлээр улс, намайг солиотой гэдэг нь аргагүй шүү дээ гэв.

	— Яагаад тийм болсон юм бэ, Сэм?

	Сэм нэг хэсэг дуугүй явлаа. Тэр хоёр хэдэн байшингийн дэргэдүүр, нарийхан замаар ороод явав. Лэнни Сэмийг юу хэлэх бол гэж хүлээсэн боловч цаадах нь дуугүй байлаа. Тэр хоёр өнөөх Том байшингийн араар тойров.

	— Хүрээд ирэх нь энэ дээ гэж Сэм эелдэгхэн хэлээд гал тогооных нь өрөөний хаалгыг татав.

	Гал тогоонд нь хоёр негр хүүхэн ажил хийж байлаа. Тэр хоёрыг орж ирмэгц хоёр эмэгтэй өлийж харснаа, хийж байсан юмаа дахин оролдлоо. Сэм, Лэннийг гал тогооны өрөөнөөс цааш нь дагуулж яваад жижигхэн шиг гудамд орлоо. Тэр гудмын хоёр талаар дүнзэн баганууд байх бөгөөд тэдгээр нь гудам ба суудаг өрөөнүүдийг тусгаарласан ажээ. Гудамд таван хаалга байсны нэг нь гал тогооны өрөө рүү, хоёр хаалга нь гудмын хоёр талаас харсан байлаа.

	Тэр хоёрыг жижигхэн гудмаар явж байтал зүүн талын хаалгануудын нэг нь онгойж нэг залуу эмэгтэй гарч ирээд:

	— Сайн байна уу, Сэм гэж мэндлэхэд,

	— Сайн байна уу, Сари? гэж Сэм хариуд нь дуугарчээ.

	Сэм тэр эмэгтэйг өчүүхэн ч хүндэтгэсэн янзгүйгээр нэрээр нь шууд хэлж байгааг Лэнни ажиглаад гайхав. «Эзэн Герт» гэж хүмүүс дууддаг байтал Герт Вильер гэж Сэм түүдгийн тэнд ярьж байхад нь энд цагаан арьст хүн байхгүй болохоор тэгж байгаа юм байлгүй гэж Лэнни түрүүнд нь бодож байжээ. Босгон дээр зогсож байгаа залуу хүүхэнд хэдийгээр ойшоож хармаар юмгүй боловч Лэнний анхаарлыг татжээ. Гэвч энэ хүүхнийг шууд харж дууг нь сонсох нь яагаад ч юм бэ, хачин гайхалтай байх ажээ.

	— Залуухан, эгц чийрэг биетэй өндөр шанаатай эрдэнэ шиш шиг шаргал өнгөтэй үсээ гэдрэг нь самнасан энэ хүүхэн гоё сайхан биш боловч хэлбэр байдал нь аятайхан.

	Энэ хэн гэгч хүн бэ? гэж тэр эмэгтэй асуухад Сэм:

	— Лэнни Сварц гэдэг хүн гэв. Тэр эмэгтэй Лэннийг толгойноос нь аваад улыг нь хүртэл ажиглаад;

	— Тийм ч байх гэж бодсон юм гэлээ.

	Түүний дууны өнгө нэг л янзтай байсан учир Сэм эхлээд тэр эмэгтэй рүү, дараа нь Лэнни рүү харав.

	— Бид хоёр уулзсан юм гэж Лэнни зэвүүрхсэн байдалтай хэлэв.

	— За явъя гэж Сэм хэлээд гал тогооны өрөө рүү харсан хаалгаар дагуулан орж,

	— Лэнни Сварц ирлээ, Герт ээ гэж Сэм хэнэг ч үгүй хэлэхэд:

	— Ор, ор, Сварц гэх сөөнгө дуу сонстов.

	Лэнни, Сэмээс өнгөрөөд тасалгаанд орвол тасалгааны тэртээ буланд ширээний ард нэг бүдүүн тарган хүн сууж байгаа нь харагдав. Энэ хүн шар сахалтай бөгөөд мөн тийм өнгөтэй, үс нь улаан шаргал тоорцог өмссөн мэт харагдана. Цоохортсон сэвхтэй том гарынхаа алгаар ширээгээ дарж суугаа тэр хүн дээш харалгүйгээр:

	— Сэм, чи одоо явж болно гэв.

	Лэнни, хаалганы тэндээ зогссон хэвээр байв.

	Тэр том хүн хөдлөх ч үгүй, дээш харах ч үгүй байгаад байх нь Лэннид асар их удах шиг санагдлаа. Тэр хүн махан мануухай шиг огт хөдөлгөөнгүй, хэнэггүй ч сууна. Энэ хүн муу ч хүн юм уу, сайн ч хүн юм уу, бүү мэд, ер мэдэхийн аргагүй байлаа. Үхсэн юм шиг гэж Лэнний чихэнд ямар нэг юм хэлэх шиг болов. Тасалгаанд хачин чимээгүй, Лэнни зүрхнийхээ цохилтыг нэгд нэгэнгүй сонсож байх шиг санагдана. Лэнний зүрх улам чанга түргэн цохилж, бие нь арзасхийж сүүлдээ их түгшүүртэй мэт болжээ.

	Чухам ингэх л хэрэгтэй байсан юм гэж Лэнни дотроо бодоод зориг орж ширээний ард сууж байгаа бүдүүн хүн рүү ширтэн харав. Би чамд бууж өгөх ч үгүй, чамаас урьтаж юм ярихгүй, энэ хүн намайг өөрөө дуудсан болохоор ярих гэснээ ярина биз гэж Лэнни шийджээ.

	Өчнөөн олон цаг зогссон шиг Лэннид бодогдсоны дараа өнөөх Герт Вильер гэгч сая нэг Лэнни рүү харлаа. Түүний хүйтэн харцтай цэнхэр нүд Лэннийг хэнэггүй шиг янзтай толгойноос нь улыг нь хүртэл хэд хэд дахин харж сүүлд нь нүүр лүү нь ширтсэнээ: 

	— Лэнни Сварц гэдэг чинь чи юм биз дээ гэж хэллээ.

	Лэнни дуугарсангүй.

	— Чи чинь хэлгүй юм уу? гэж гэнэт зандрав.

	— Надаар юу яриулах гээд байна даа? гэж Лэнни аятайхан асуужээ.

	— Ингэсэн чинь дээр байхаа гэж Вильер хэлээд нүдээ улам муухай эргэлдүүлэв.

	— Та намайг юу гэж дуудаа вэ? гэж Лэнни асуув. Вильер чулуу шиг бүдүүн том гараа ширээн дээрээс авалгүй,

	— Чи энд сургууль байгуулах гэж байгаа гэв үү? гэв.

	— Тийм ээ, Стилвилдэд сургууль байгуулна.

	— Хэний мөнгөөр байгуулах нь вэ?

	— Кейптауны Гэгээрлийн хэлтэстэй ярилцсан.

	— Тийм бий. Бүүр бэлтгэчхээд ирээ шив дээ?

	— Тэгсээн.

	— Сургуулиа хэний газар дээр байгуулах гэж байгаа вэ?

	— Улсын мэдлийн газар дээр. Стилвилд чинь улсын юм шүү дээ.

	— Чи бас үүнийг мэднэ бий.

	— Мэднэ ээ.

	— Чи их боловсролтой хүн юм аа даа! гэж Вильер хэлээд босон харайж цонхныхоо дэргэд очиж цонхоо нээж, толгойгоо цухуйлган гадагш харснаа, гэнэт эргэж Лэнний дэргэд хүрч ирээд, надтай юм уу, энэ тойронд байгаа бусад европ хүнтэй зөвлөлгүйгээр сургууль байгуулчихна гэж боддог чи, ер хэн болоод тэгж байгаа юм? гэв.

	— Бид боол биш.

	— Уухай, уухай! гэж хэлээд Вильер цонх руугаа дахин очиж, их сүрхий хүн юм даа. Чамтай өнөө өглөө уулзаж жаал ярилцсан миний найз нарын ярьдаг үнэн байх нь ээ. Чи мартаагүй биз? Хонгор минь, чи тун ихэрхэг хүн юм! Чамаас дээр хүнгүй гэж бодоо вий! Хирээ мэдэж, бяраа таниарай, чи! Тийм хүнд бид их дуртай биш шүү, эрхэм Сварц гуай! Байсан юм байснаараа л байвал дээр гэж бид боддог. Өнгөт хүмүүс гомдох, дутагдах юмгүй, болоод л байгаа юм шүү. Тэр ч биднийг мэднэ, бид ч тэднийг мэднэ. Үүнийг сайхан мэдэж авахыг зөвлөе. Кейптауны чинь заншилд бид дурлахгүй. Энд ямар ч өөрчлөлт хийхийг бид хүсэхгүй байна, мэдэв үү, чи? энийг чамд урьдчилаад сануулах гэсэн юм, нэгээс илүү хэлдэггүй хүн шүү, би! Гэгээрлийн хэлтэс мэлтэс гэдэг чинь надад ер хамаагүй. Хэрэв чи миний хэлснээс зөрвөл энэ насандаа мартахгүй муу юм үзнэ шүү, сайхан мэдээрэй! Толгой мэдсэн малууд бидэнд хэрэггүй юм шүү, эрхэм Сварц гуай!

	Вильер сандал дээрээ очиж түрүүчийнхээ байдлаар суугаад Лэнни рүү харалгүйгээр:

	— Одоо чи явж болно гэв. Лэнни гарав. Жижигхэн гудам, гал тогооны өрөө нь хоосон байв. Лэнни гал тогооны өрөөний үүдэн дээр гарч зогсоод нүдээ харанхуйд дасмагц Том байшинг тойрон Стилвилд рүүгээ чиглэн явав. Маш их ядарчээ. Түүнд Вильерийн хэлсэн үг санамсаргүй юм огт биш. Иймэрхүү юм болно гэдгийг мэдэж байсан юм... Лэнни туйлын их ядарсан учир одоо бодох сэхээгүй, гэртээ очиж нойроо авахаас илүү сайхан юм алга байлаа.

	Лэнни хашаан доторх пин, саравчуудыг өнгөрөөд явж байхад сар сая гарч байжээ. Тэр шөнийн сар Өмнөд Африкийн ердийн сарнаас нэг л өөр харагдана. Дэндүү жижиг ч юм шиг, бас тэгээд дэндүү бүдэг ч юм шиг. Лэнний баруун талд Стилвилд дөнгөж муухан сүүмэлзэн харагдаж байлаа.

	Гэнэт хоёр хүн яг өмнөөс нь гарч ирээд, Лэнний гэдэс рүү нэг юм хүчтэй цохив. Лэнни амьсгаа ч авахын аргагүй болтол хачин өвдөж, өвдөг нь ч сулраад явчхав. Лэнни тэр цохисон зүг өөд гараа далайн буулгатал өөрийн өмнө ирсэн хүнийг чанга дэлсээд авчээ. Тэгтэл хүн ёолж хараах сонстоод чанга атгасан гар Лэнний хамрыг цохиж Лэнни гуйвалзав. Гэдэс рүү нь хүнд юмаар бас нэг цохиод авахад Лэнни гуйвсаар газар унаж хамраас нь цус садагнан урсав.

	Тэр хоёр хүний нэг нь Лэнний туйлдсан биеийг хөлөөрөө өшиглөж байтал гэнэт больж ойр нохой хуцах түүний хойноос хүн гүйх чимээ сонстов. Тэр хоёрын нэг нь:

	— Хүн ирж байна. Эндээс зайлъя гэж хэлээд хоёул зугтав.

	Өнөөх нохой, хөдлөхгүй болсон Лэнний дэргэд давхин ирээд архиран зогсож, хойноос нь Сари Вильер иржээ.

	Тэр залуу хүүхэн хүрч ирмэгц гар чийдэнгээрээ Лэннийг гэрэлтүүлэн хараад бөхийж толгойг нь өндийлгөхөд Лэнни нүдээ нээжээ. Сари:

	— Одоо зүгээр, тэд явчихлаа гэв.

	Лэнни эмзэглэн босоод гэдсээ дарж зогсоно.

	— Хамраас чинь цус гарч байна, хувцсыг чинь муухай болгочих вий дээ.

	Лэнни, хамрынхаа цусыг хувцсан дээрээ дусаахгүйг хичээн гудайн бөхийж зогсов.

	— Юу болов оо?

	— Би мэдсэнгүй. Тэр хоёр хүн намайг гэнэт л дайрлаа.

	— Хэн юм бол мэдэв үү?

	— Үгүй.

	— Та авга Герттэй хэрэлдсэн үү?

	— Үгүй. Тэр л надтай хэрэлдэх гээд байна билээ.

	Сари нэг хэсэг дуугүй болсноо:

	— Их өвдөж байна уу? гэж асуулаа.

	— Үгүй, үгүй. Одоо гайгүй байна. Та ирж надад их азтай юм боллоо. Тэд намайг дөнгөж эхлээд л зодож байсан нь тэр. Их баярлалаа. Би одоо явъя.

	Лэнни явах гэснээ эхийгээ бодов.

	Ийм байдалтай очвол ээж маань үхтлээ айна даа. Ингээд очвол ээж минь зовж гүйцнэ, гэртээ орохоос өмнө цусаа арилгачих юм сан. Гэтэл яах ч арга алгадаа... За баяртай.

	— Та манай гал тогооны өрөөнд ороод угааж болно шүү гэж Сари хэлэв.

	— Үгүй, хэрэггүй байх.

	— Бүгдээрээ унтчихсан. Герт гал тогооныхоо өрөөнд ер ордоггүй хүн. Манайд очъё. Тэгсэн нь дээр, тэгвэл таны ээж чинь ч мэдэхгүй.

	— За тэгье, ямар ашгүй юм бэ.

	Тэр хоёр Том байшин руу очлоо. Сари, төмпөнд ус хийгээд Лэннийг цусаа арилган угааж байхыг ажиглана. Лэнний хувцасны ард наалдсан шороог Сари арилгаж өгөхийг завдсан боловч нэг юм хориглоод байлаа. Лэнни өнгөт арьстан, би бол цагаан арьст хүн гэж Сари боджээ. Дандаа энэ хүнтэй байхад үүнийг мартах даг аа. Лэнни өнгөт арьст хүн боловч биеэ авч яваа нь өөр. Энэ хүн өнгөт арьст гэдгийг санаандаа хадгалж явахгүй бол горьгүй байх шүү.

	Нүүрийг нь арчих алчуураа өгөх үү яах вэ? гэж Сари бодоод түүнд өөрийнхөө нүүр гарын алчуурыг тэсэлгүй өгөв. Сари, Лэнний нүүрээ арчихыг нь ажиглан хараад алчуурыг нь буцааж өгөхөд алчуураа сонирхон харлаа. Энэ бүхэн хачин гайхалтай санагдана. Лэнни алчуурыг нь эргүүлж өгөхдөө ер жишимгүй талархлаа илэрхийлээд өгсөн нь цагаан арьст хүүхнүүд алчуураа өгч байхад нь заншчихсан юм шиг Сарид санагджээ. Хаанаас тийм байв гэж дээ! Эсхүл тийм байсан юм болов уу?..

	— Хувцасны чинь ар шороо болчихжээ гэж Сари шивнэж хэлэв.

	Лэнни арчиж цэвэрлэх гэж гараа явуулсан боловч хүрсэнгүй тул Сари яая даа гэсэн байдалтай хүрч очоод шороог нь арчив. Тэгэхэд Лэнни:

	— Их баярлалаа. Та их сайн хүн байна. Тэнд, ухаа дээр танд хэлсэн үгнээсээ би их ичиж байна гэж хэлэв.

	— Тэгэх л ёстой юм сандаа!

	Тэгээд хоёул бие биеэ хараад инээв.

	Лэнний эрх тэгш байдалтай байгааг Сари зөвшөөрсөндөө эвгүй санагджээ. Энэ бол урьд огт байгаагүй хэрэг. Ялангуяа өнгөт арьст хүн Лэнни шиг байдалтай байх нь хэзээ ч байгаагүй хэрэг билээ.

	— Та боловсролтой болоод ийм зантай болоо юу? гэж Сари асуув. Лэнни, Сарийн энэ үгийн утга юу болохыг ойлгоод инээмсэглэж:

	— Тийм ээ. Боловсрол ч нэмэр болсон байх гэв.

	— Тан шиг ийм хүн олон байдаг уу?

	— Байнаа. Кейптаунд бол өнгөт арьстан цагаан арьстны хооронд нэвтэршгүй ийм хана байдаггүй юм шүү.

	— Тэгвэл тэндхийн цагаан арьст хүмүүс чинь өнгөт арьст хүмүүс, европынхонтой адил харилцдаг юм уу?

	— Зарим нь тийм шүү... 

	Кейптаунд таны танил цагаан арьст хүүхнүүд бий юү гэж Сари асуу юу, яая даа гэж бодсоноо түвдсэнгүй. Ер нь дэмий юм шиг санагджээ.

	— Их баярлалаа. Сайхан нойрсоорой, сайхан нойрсоорой гэж Лэнни хэлэв.

	— Сайхан нойрсоорой!

	Лэннийг бүр явсны дараа Сари, энэ өнгөт хүн байтлаа бусдаасаа ялгаатай юм, Солиот Сэм шиг биш байтлаа өөр юм гэж удтал бодон суужээ.

	Лэнни тийнхүү тэр Том байшингаас дахин гараад явсан бөгөөд явах зуур элдэв юм боджээ. Энэ тэр элдэв төрлийн юм бодогдоод байх нь түүнд зовлонтой байв.

	Том байшин, хоёр хөндий болон Лэннийг хав харанхуй шөнө бүрхжээ. Урт ч шөнө. Харанхуй, аймаар сүртэй бөгөөд тун нам гүм шөнө байлаа. Нам гүм гэхэд дэндүү ажээ. Энэ газрын хорхой шавжийн өчүүхэн дуу чимээ гарч замхрах нь энэ шөнийн нам гүм байдлыг улам ч хүчтэй болгох мэт санагдана.

	Лэнни харанхуйд бүдэрч, биеэ барь, тайвшир, бүү бухимд гэж өөртөө хэлэв. Бухимдвал биеэ зовооно, биеэ зовоовол биедээ хор хүргэх гэсэн хэрэг. Лэнни уруулаа долоож үзвэл шархалсан хэсгээс цус амтагдана.

	Лэнни биеэ барьж тайвшрахыг хичээвч зүрх нь түг түг цохилсоор, санаанд нь элдвийн юм бодогдоод ер болохгүй байжээ.

	Тэр залуу өнөөх гүвээний бэлийг уруудан Стилвилд рүүгээ хурдан хурдан алхлав. Герт Вильерийн бие, ширээн дээрээс салгадаггүй том гар, мануухай шиг хөдөлгөөнгүй, хэнэггүй сууж байсан байдал нүдэнд нь үргэлж харагдаж байлаа.

	— Тайвшир гэж хүчлэн хэлээд Лэнни зогсов.

	Бадарсан уур хилэн аажим аажмаар намжиж байх нь үнэхээр биетэй юм дотроос нь арилан одох мэт ажээ. Уур хилэн гаравч уймран гуних сэтгэл төрнө. Юм бүхэн дахин тодорхой болов. Гэвч энэ нь ямар их гунигтай, яасан ч их найдвар багатай юм бэ гэж бодохоос түүний дотор харанхуйлах боловч энэ хэвээрээ амьдрахаас өөр арга алга.

	Лэнни, Солиот Сэмийн Их гудамжаар ороод уруу дан явлаа. Харанхуйд гэрээ олох бол уу, яах бол? гэж бодож явахдаа манайх нэг гудамжны л адагт ойрхон байдаг сан гэж бодож байв.

	Гэтэл эрэх ажил гарсангүй. Ээжийнх нь байшингийн үүд задгай, гэрэлтэй бөгөөд өвгөн лам ч гэрлийн эсрэг харан босгон дээр зогсож байв.

	— Лэнни мөн үү? гэж лам асуув.

	— Тийм байна аа.

	Лэнний ээж, ламын цаад талаас:

	— Бид чиний хойноос санаа зовоод байлаа шүү гэв.

	Лэнни ламын хажуугаар гэртээ ороод үүдээ хаагаад, хүчлэн инээмсэглээд эх рүүгээ харж:

	— Та өдий хүртэл юунд унтахгүй байгаа юм бэ? гэж асуув.

	Ламын зовнисон байдалтай царай хувирч инээмсэглээд гарч одохыг завдсанаа:

	— Зүв зүгээр өнгөрөв үү, хүү минь? гэв.

	— Тэгсээн, Өвөө.

	— Болж дээ. Би одоо явъя, хүү минь. Одоо амрах хэрэгтэй. Маргааш ярилцъя. Сайн нойрсоорой, Сварц эгчээ!

	Лам тэднийхээс гарч хаалгыг нь хаачхаад харанхуйгаар гэр өөдөө явжээ.

	— Хүү минь их ядарчээ гэж эх нь хэлэв.

	— Та унтаж байхгүй дээ, ээж минь.

	— Би хүүгээ хүлээсэн юм.

	Лэнни эхээ тэврэв.

	— Юу ч болоогүй зүв зүгээр өнгөрөө юү?

	— Зүгээр, зүгээр. Намайг юу хийх гэж байгааг Вильер мэдэх гэсэн юм гэнэ.

	— Хэлэв үү?

	— Хэлсээн, хэлсэн.

	— Тэгээд, зүгээр байна уу?

	— Зүгээр байна аа, ээж минь... Та унт, унт, хачин их ядарчхаж.

	Эх нь тасалгааныхаа нэг буланд байгаа ор луу зааж:

	— Мэйбл бид хоёр тэнд унтъя. Хүү минь, унтлагын өрөөнд байгаа орон дээрээ унт гэв.

	— Огт хэрэггүй, би болно. Би эндээ унтъя. Та орон дээрээ унт гэж Лэнни эрс хэлээд Мэйбл хаана бий вэ? гэж асуув.

	— Бүр ядарчхаад орон дээр унтчихжээ. Одоо сэрээе.

	— Сэрээх хэрэггүй. Та орж орон дээрээ унт, ээж минь, би эндээ унтъя.

	Эх нь нөгөө өрөө рүүгээ дурамжхан байдалтай оржээ. Хүүгээ газар унтуулсандаа тэр хөгшний санаа их л зовнино. Энэ бол боловсролтой Кейптаунаас ирсэн том хүн.

	— Яаж ингэж болох вэ? Мэйбл бид хоёр бол ч хамаа байж уу? Лэннитэй маргая гэвч Лэнний хэлэх үг, харах нүдийг ажиглавал хэрхэвч буцах янзгүй тул болихоор шийджээ.

	Лэнни эхийнхээ хойноос нөгөө өрөөнд нь дагаж ороод чемоданаа гаргаж:

	Сайхан нойрсоорой, ээж ээ! гэж хэлээд хаалгаа хаав.

	Тэр эмгэн орондоо орж бүтээлгээр цээжээ хучсан боловч хүү нь гэртээ ирээд, нөгөө өрөөнд байгаа гэж бодохоос тэртээ тэргүй дулаан санагджээ. Тэр эмгэний гэр бүлийг толгойлох эр хүн бий болжээ. Одоо өрхийн тэргүүлэгчтэй болов. Энэ айл өрхийн тэргүүлэгчгүй болж бэлэвсэрсээр их удсан юм. Энэ авгайн өвгөн нас барсаар найм өсөн жил болжээ. Гэвч одоо хүн бүхэнд хүндлэгдэж бүр том байшингийн цагаан арьст хүмүүс хүртэл урьж байдаг тийм эр гэрт нь байна. Тэд хүн бүрийг урьдаг биш, гэсэн ч миний хүүг хүндэтгэжээ. Хүү минь боловсролтой, ийм сүрхий хүн байх гэж сайхнаа! гэж бодоод Сварц эгчийн нүднээс хоёр том дусал нулимс бөмбөрөөд дэрэн дээр нь дусахын хамт үл мэдэг инээх дүр тодорч эмгэний нүүрний гүнзгий үрчлээ арай багасах мэт болжээ. Ингээд Сварц эгч инээмсэглэсэн хэвээрээ нойрслоо.

	Лэнни нөгөө өрөөндөө тамхиа татсаар өглөө үүр цайтал сэрүүн хэвтжээ.

	Исаак Финкельберг эцэг рүүгээ эргэн харж:

	Мако, Лэнни Сварц хоёр өнөө орой манайд ирнэ гэхэд пүүсийнхээ хаалга руу хараад зогсож байсан өвгөн еврей, хүүгээ уйтгарт нүдээрээ харав.

	— Чи бидэнд нэг л төвөг тарих гээд байна даа гэж эцэг нь биеэ барьсан байдалтай хэлэв. Тэгэхэд Исаак:

	— Бас л өнөөхийгөө ярих нь гэв.

	— Чи юм мэддэг боловч тэнэг байна гэж эцэг нь гунигтай хэлснээ: хүү минь, сайн л бодох хэрэгтэй гээд хүүгээ гайхшаа барсан мэт харж биднийг еврей болохоор голланд хүмүүс нүд үзүүрлэдэг юм. Эрт язгуураас тэгдэг байсан юм шүү. Мэдэж байна уу, хүү минь чи? гэв.

	— Их сайн мэдэж байна.

	— Худлаа. Чи мэдэхгүй байна. Чи, аавыгаа голланд хүмүүсийн заншилтай болж өөрийгөө негр хүмүүсээс илүүд үзэх болсон гэж бодож байна. Тэгвэл их эндүүрч байгаа хэрэг. Би их дарлуулж доромжлуулсан хүн болохоор бусдыг дарлаж доромжлоосой гэхгүй. Чиний төлөө, пүүсийнхээ төлөө, өөрийнхөө төлөө л санаа зовж байна. Бид амар жимэр, эрх дураараа байгаасай гэж залбирдаг. Аятайхан байж болоод л байна даг. Бид ч чиг чигтэй байгаад бусдад төвөг тарихгүй байж гэмээ нь тэд биднийг оролдохгүй л дээ гэв.

	Өвгөн еврей уйтгартай боловч ухаантай нүдээрээ хүүгээ харж, бүх насаараа дарлуулсаар юмны учрыг тэгж бодох болсны минь ойлгооч гэж гуйсан байдалтай байлаа. 

	Исаак толгойгоо сэгсэрч мөрөө хавчисхийгээд нүднийхээ шилийг авч арчин:

	— Хуучин нутагтаа байхдаа та хэнд ч гар хүрээгүй юү? гэв.

	— Үгүй гэж өвгөн еврей хэлээд шүүрс алдав.

	— Гэсэн ч таныг зүгээр байлгадаггүй байсан биз дээ. Эхийг минь хоёр хүүхэдтэй нь алсан шүү дээ.

	— Чи балчир бага байсан болохоор миний ярьж өгснөөс илүү юү мэдэх юм бэ?

	— Ямар ч болсон тэдний минь алсан юм уу, үгүй юү?

	— Алсан юм гэж өвгөн гунигтай хэллээ.

	— Та одоо бас хуучин нутагтаа хувиа хөөгөөд л явсан шигээ явъя гэж бодож байх шивдээ.

	— Эндхийн хүмүүс өөр байж магадгүй юм. Яаж мэдэх вэ.

	— Та ингэж найдаж суудаг бий... 

	— Тэгж найдахаас биш, өөр яах вэ дээ, хүү минь? Исаак, эцгийгээ дургүй нь хүрсэн байдалтай харав.

	Эцэг нь энэ харцны учрыг мэдэж, эмээсэн янзтай инээмсэглэж байгаа нь хүүгийнхээ бодлыг ширхэг дараалан тоолж байгаа мэт байлаа. Тэгээд зүйтэй гэсэн шиг толгой дохиж

	— Би, чиний бодлыг мэдэж байна. Чи тун ч сүрхий, тун ч айхтар бэрх юм бодож байна. Чи, эцэг маань аймтгай хулчгар амьтан гэж бодож байна. Магадгүй, чи өөрийнхөө ард түмнийг ч бас тийм аймтгай хулчгар амьтад гэж боддог байж. Тэгээд чи, тэднийг яа яагаа ч үгүй байхад элдэв муухай үгээр дайрах гэж байна. Хэзээ ч гэсэн ийм л байсан юм, хүү минь. Би эцгийгээ тэгж хэлдэг байсан юм. Миний эцэг, өвөг эцэгт минь бас тэгж хэлдэг байсан. Элэнц хуланцуудаа ч бас л тэгж хэлдэг байсан байх юм. Хожим ч бас тийм байх болно. Чиний хүү чинь чамайг ч бас л тэгж хэлэх болно. Юмыг бодож маргах гэдэг хялбар байдаг юм шүү. Зүрхэнд хорсол буцалж, нүдэнд занал шатаж байдаг юм. Гэвч, хэлэхэд амар, хийхэд хэцүү гэдэг юм шүү.

	— Та бол хэлэх ч үгүй байна шүү дээ гэж Исаак эелдгээр хэлэв.

	Өвгөн уурласан дүр үзүүлж:

	— Өөрөө ч амар жимэр сууя, өрөөлийг ч зүгээр байгаасай гэж бодсон хүн, ямар буруутай байдаг юм бэ? Амьдралын чинь жам эх захгүй л тэмцээд байх ёстой болоо юу? гэж хэлсэн боловч хүүгийнхээ бодлыг тун сайн мэдэх учир уурлаж чадсангүй.

	Исаак мушийн инээмсэглэж:

	— Та ч амар жимэр суугаа хүн гэж бодож байгаа шивдээ, ааваа? гэж асуухад эцэг нь толгойгоо үл мэдэг дохиж цаашаа эргээд:

	— Тийм ээ гэж хачин гунигтай дуугаар хэлж цээжин дээрээ гараараа дарж — энд амар тайван байна гэв.

	Исаак үүднийхээ дэргэд очиж эцгийнхээ ард учраа олж ядан зогсов. Эцэг нь цаашаа харсан хэвээр зогсож:

	— Чи ганцаараа уйтгартай байгааг чинь мэдэж байна.

	Тэр хоёр залуу чинь бас чам шиг эрдэмтэй улс. Тэр хоёртой ярилцахад чамд ч сайхан, тэр хоёрт ч сайхан байлгүй яах вэ. Харин их л болгоомжтой байх хэрэгтэй шүү. Эндэх голланд хүмүүстэй ам зөрж ер болохгүй шүү гэв.

	— Би болгоомжилно оо гэж Исаак хэлээд эцгийнхээ мөрийг илэв.

	Эцэг нь тэртээ өрнө зүгт харагдах дов толгодын цаагуур шингэж байгаа нарны зүг ширтэн харж:

	— Миний хүү сайн байна, тэгвэл гэж хэлжээ.Тэр өвгөний дотор олон юм бодогдож: хөгшин минь байсан сан бол энэ сайхан дулаахан газар миний дэргэд зогсохдоо яасан дуртай байх бол, дулаахан байхад их дуртай сан. Гэтэл одоо алс холын хуучин нутгийнхаа газар дор булаастай байгаа. Хэчнээн сайхан авгай байлаа! Хүүхдүүддээ хэчнээн их халамжтай байдаг билээ. Үнэнч, сайн хань байсан юм сан. Тэрний минь ярьж хөөрөх, явж хөдлөх, барьж тавилах нь үгүй болсноос хойш манайх элэн хулин болжээ. Би өнчрөн бие хагсарсан хүн. Бусад нь хөгшинтэй минь хуучин нутгийнхаа газар дор хамт булагджээ гэх мэтээр бодол болон зогсоно.

	Исаак, эцгийнхээ нүүр өөд харснаа бушуухан эргэж пүүс дотуураа дамжиж ордог өөрийнхөө жижигхэн өрөөнд орлоо.

	Исаак ширээнийхээ ард сууж, онгорхой байсан цонхоороо гадагш гөлрөн харна. Түүний хараа муутай нүдэнд тэнгэрийн хормой хүртэл өндөр нам болон үргэлжилсэн ногоон газар харагдав.

	— Настан хүмүүсийн амар жимэр боллоо, юу ч гэсэн сэтгэл санаа амсхийв гэж боддог нь хэрдээ зөв юм гэж Исаак бодлогошрон шивнэж суув.

	Тасалгаан дотуур ганц том ялаа дүнгэнэсээр байлаа. Бусад нь цөм байшингийн адар, туургаар суужээ. Гагцхүү энэ ганц ялаа нь ийш тийш дүнгэнэн нисэх чадал зоригтой байжээ. Шөнө болох ойртож ухаа толгойн цаанаас барианы газрын шон шиг боссон нарны туяа баруун зүг тийш яаралтай давхих мэт ажээ. Африкийн халуун орны хязгааргүй тал нутаг, гүн тэнгэр, эргэн тойронд юм бүхнийг нам гүм байдал бүрхжээ.

	— Нээрэн, эд яв явсаар амар жимэр суух болжээ гэж Исаак шивнэн хэлээд ширээн дээрээ байсан хүрэн хавтастай, өврийнхөө дэвтрийг нээв.

	Эцэг нь пүүсээ хааж, цонхоо оньслон түгжиж байгаа чимээ гарна. Дараа нь өвгөний пад пид гишгэлэн яваад өрөөндөө орж байгаа чимээ сонстов.

	— Эд амар жимэр суух болжээ гэж Исаак аяархан хэлсэн мөртөө эргэлзэж байгаа нь түүний дууны өнгөнд ил ажээ.

	Исаак өврийнхөө дэвтрийг нээгээд өмнөө тавьсан боловч эцгийнхээ тухай бодсоор байв. Исаак, гарах дуу чимээгээр эцгийнхээ юу хийж байгааг мэдэхийг хичээвч эцгийнх нь өрөөнөөс сонстох юм огт үгүй байлаа.

	Исаак биеийнхээ чилээг гаргаж байгаа мэт аяархан хөдлөөд өврийнхөө дэвтрийн хуудаснуудыг эргүүлэв. Жижиг шигүү, цэвэрхэн бичсэн хуудаснууд харагдана. Энэ бол Исаак, Стилвилдэд ирснээсээ хойш өдөр бүр хийдэг тэмдэглэл нь юм. Өдрийн тэмдэглэл хийх нь ном унших, ядарсан үед урт шөнийн цагийг өнгөрөөхөд их нэмэр тус болдог байжээ. Хүүгээ ном уншихад эцэг нь дооглодог ажээ. Исаак өврийнхөө дэвтрийн хуудаснуудын энд тэнд зарим тэмдэглэсэн зүйлийг уншсаар аяархан эргүүлж суулаа. Тийнхүү уншин сууж байснаа гэнэт больж юм чагнаад чимээгүй босон үүд рүү өлмий дээрээ алхсаар хаалгаа сэмээрхэн онгойлгов.

	Хаалганыхаа завсраар чагнахад эцэг нь дуу аялж байгаа сонсогдлоо. Тэр дууны ая европын аянаас огт өөр бөгөөд өвөрмөц байдалтай ба дууны үг нь еврей хэлээр байв. Исаак тэр дууны үгээс хааяа, зарим нэгийг нь мэдэх байлаа. Гэсэн ч энэ дуу ганцаардан уйтгарлаж, бусдын эрхшээлд үг дуугүй орох нь гарцаагүй болсон хүний дуу шиг санагдаж байлаа.

	— Эд амар жимэр суух болж гэж Исаак гунигтай хэлэв.

	Исаак явж очоод эцгийнхээ өрөөний хаалгыг нээж харвал, эцэг нь орон дээрээ суугаад дуу аялан найгаж байлаа. Тэгээд хармагц дуулахаа болиод өөдөөс нь ширтэв. Эцэг хүү хоёр нэг хэсэг аль аль нь дуугүй байснаа, Исаак:

	— Таны амар жимэр суух чинь бас ч тийм амаргүй байна уу, ааваа? гэж асуулаа.

	Хүү нь энэрэнгүй нүдээрээ харж байгааг өвгөн үзээд өөрийнх нь бодол санааг хүү нь хэчнээн сайн мэдэж байгааг бас мэдлээ. Гэсэн ч дургүй нь хүрэв. Хүү нь эцгээсээ их юм мэдэж, хүүгийнхээ харцны дор эцэг нь хэлэх үгээ олж ядан суух нь зөв хэрэг үү? Энэ бодол л тэр өвгөнийг зовоожээ. Ийм болно гэдэг чинь дасаж дадсан амьдралын минь уг сурвалжид ноцтой хэрэг гэж боджээ. Өвгөн хүүгийнхээ нүдний харцыг ажиглаад, нас дээр гарсан цагтаа арай чарай амар жимэр суух болсон байдлыг минь эвдэж ч магадгүй нь гэж санажээ. Сэтгэл нь их хөдөлж, бүү мэд, яагаад тэр юм. Магадгүй, залуугийнхаа цагаас аваад тийм зантай болж, заяаны юм шиг болсон ч байж болох юм. Гэтэл хүү нь шашин шүтдэггүй, эцэг нь шашин шүтдэг. Ингэхлээр тэр хоёр адилхан байх аргагүй юм. Гэсэн ч тэгж бодох нь буруу ч байж магадгүй байлаа. Исаак, миний бодлыг дотор ороод нэгд нэгэнгүй мэдэж байх шиг байна гэж эцэг нь бодоод гэнэт босон харайж:

	— Зайл, тонил, гэж хашхиран Исаакийг заамдан авч хэнхдэг рүү нь цохиход Исаак түүний гарыг барьж хөдөлгөсөнгүй.

	Өвгөн уурлан чичирч:

	— Намайг тавь, чи тавиад аль! Миний гэр бүлийн дотор чам шиг бишрэлгүй амьтан нэг ч байгаагүй юм. Нас дээр гарсан цагтаа би их бузар булай юм үзэж байна! Чи миний шүтлэгийг бас шоолно! Аль, намайг тавь гэж байна шүү, яасан тархи вэ! гэж загнаад өрөөсөн гараа угз татан авч Исаакийг нүүр лүү нь алгадав... 

	Исаакийн бие агшин зуур зарсхийсэн боловч тэр дороо зүгээр болжээ.

	Исаак, эцгийнхээ гарыг тавьж гараад явахад нь өвгөн хаалгаа тав хийтэл хаалаа.

	Хүү нь өрөөндөө орж ирээд цонхоороо гадагш харахад шөнө нь нарны туяаг өрнө зүг тэнгэрийн хаяанд нэгэнт гүйцээд хааяагүй харанхуй болсон байлаа.

	Финкельбергийнд ажил хийдэг өнгөт арьст чавганц Исаакийн өрөөнд дэнлүү оруулж ирээд өрөөнийх нь дунд тавилаа.

	— Аавын өрөөнд гэрэл тавихаа азнаарай, Снайдер гуай гэж Исаак хэлэхэд тэр авгай:

	— За, за. Харин хоол бараг болоод байгаа шүү гэв.

	Исаак, түүний өөдөөс хараад инээмсэглэж:

	— Би аавыг ингэсхийж байгаад өөрөө дуудна. Харин хоол чинь чухам яг хэдийд бэлэн болохоо надад хэлэхгүй юу? Бас цай болгоод плитк дээрээ тавьчихгүй юу! Өнөө орой манайд зочин ирэх гэж байгаа, Сварц ирэх гэж байгаа шүү дээ гэв.

	— Лэнни Сварц уу?

	— Тийм, тийм, Снайдер гуай. Снайдер авгайн царайд баяр хөөр болсон янз байхыг Исаак хараад инээд нь хүрлээ. Мако ирэх гэж байгаа гэж хэлсэн бол лав ингэж их хөөр болохгүй дээ гэж Исаак бодно.

	— Өчигдөр миний хайрсан хэдэн бин байгаа юм сан. Одоо жаахан жигнэчихвэл идэхэд их сайхан амттай болно доо. Яах вэ? Болих уу? гэж Снайдер авгай асуулаа.

	— Тэг, тэг халаачих, Снайдер гуай. Тэгээд бэлэн болохоор нь надад хэлээрэй. Би аавыг өөрөө дуудна шүү.

	Снайдер авгай гарч явав. Исаак өврийнхөө дэвтрийн хуудсыг эргүүлсээр хамгийн сүүлчийн хуудаст хүрч тэр хуудсыг харж байснаа энгэрийнхээ үзгийг гаргаж ирээд тэмдэглэлээ шууд залган бичив. Түүний бичсэн нь: «Өнөө орой Сварцыг манайд ирнэ гэдгийг Снайдер авгай сонсоод их баярлаж нэр төрийн хэрэг гэж боджээ. Залуу Маког манайд бас ирнэ гэж хэлсэнгүй нь зөв болов.

	Аав маань намайг хэдхэн минутын өмнө алгадав. Би, уурыг нь их хүргэсэн бололтой.

	Өнөөдөр үдээс хойш нэг сонин юм боллоо. Эндхийн Африкандерийн язгууртны голланд охин манай пүүст орж ирэв. Түүний хамт, нүдээ дүрлийлгэн хардаг, Солиот Сэм гэдэг сонин хүн орж ирлээ. Энэ хүн, «Цагаан арьст дээдсийн» гараар тийм болжээ гэж би бодлоо. Сварцыг орж ирэхэд, Вильер авхай юм хүм худалдан авч байгаа янз гаргавч нүүр нь хувьсхийж, нүд нь өөр болов. Сварцын царай тэгж өөрчлөгдлөө гэмээргүй байлаа. Сварц биеэ барьж сурсан хүн юм. Гэтэл, миний харсаар байтал түүний байдал эхлээд хувирав. Юу болоод тэгсэн учрыг би мэдсэнгүй. Тэр хоёр учиртай улс байна гэж би баттай бодлоо. Солиот Сэм ч түүнийг ажиглав. Сэмийн жархай нүд тэр хоёрыг ээлжлэн харж байв. Энэ хүнд харахгүй, үзэхгүй өнгөрдөг юм тун бага байдаг байх гэж бодогдлоо. Би энэ хүнтэй ярихыг хүслээ. Гэтэл тэр, над руу нүдээрээ ирмэж дохиод ер яриулсангүй. Би, энэ хүнтэй хэзээ нэгэн цагт заавал ярья даа.

	Лэнни Сварц, Сари Вильер хоёр! Тэр хоёр юу дуулдуулах гэж байгаа бол доо? Би гайхаж байна.

	Энд ер сонин газар юм даа. Энэ уудам тивд ийм газар хэчнээн олон байдаг бол? Энэ бол ганцхан жижиг нутаг юм. Африкийн ганц жижиг тосгон юм. Гэтэл Лэнни Сварц, Сари Вильер, Солиот Сэм, Мако (би энэ хүнд сайн байдаг юм) нар шиг ийм сонин хүмүүс олон байх юм. Сварц ямар хүн болохыг нь би мэдэхгүй юм. Энэ хүн буурьтай суурьтай хүн, Маког бодвол биеэ илүү барьдаг юм байна. Тэр хоёр бие биедээ ямар санагдах бол? Энэ нь надад сонин байна. Би удахгүй үзнэ дээ.

	Энд мөд нэг явдал болох гэж байх шиг байна. Юу болох бол? Би гайхаж байна. Африкийн энэ жижиг тосгонд. Энэ үг их сайхан санагдана. Энэ үг найрсаг бөгөөд энэрэнгүй ёсыг биедээ хадгалжээ. Өнөө орой Африкийн энэ жижигхэн тосгонд еврей, өнгөт арьстан, негр ийм гурван угсааны гурван хүн уулзах гэж байна... 

	Снайдер авгай хаалга цохиж шагайгаад:

	— Хоол бэлэн боллоо шүү, эрхэм Исаак гэв.

	— Баярлалаа, Снайдер гуай.

	— Цай талх хоёулыг бэлэн болгосон.

	— Яасан сайн юм бэ.

	— Одоо би явж болно уу, эрхэм Исаак. Надад явах нэг хэрэг байна... 

	— Тэг, тэг. Яв, та. Сайхан нойрсоорой!

	— Сайн нойрсоорой, та.

	Исаак, гадаах хаалгаа дуугарахыг отож байгаад босож аавынхаа өрөөний хаалганд очоод зөөлхөн тогшив.

	— Хэн бэ?

	— Би байна, Исаак.

	— Юу гээ вэ?

	— Хоол болжээ. Хоолоо идье.

	— Би хоол идэхгүй. Чи ид.

	Исаак нэг хэсэг дуугүй болсноо дахин цохив.

	— Яах гээд байна?

	— Би нэг юм хэлэх гэсэн юм, ааваа.

	— Хэлэхгүй юу.

	— Намайг уучлаач, аав минь.

	Юу?

	— Би таныг, өршөөгөөч ээ гэж гуйж байна.

	Түр зуур чимээгүй болсноо хаалга нээгдэж, эцэг нь харанхуй өрөөнөөс хүү рүүгээ харав. Исаак үг хэлэх гэтэл эцэг нь хориод:

	— — Хоол маань хөрчих нь. Хоолоо идье гэж уцаардуухан хэлээд явлаа.

	Исаак, эцгийнхээ хойноос дагаж явахдаа элэгсгээр инээмсэглэж байлаа.

	II

	Исаак инээмсэглэж өрөөнийхөө цонхоор гадагшаа харна. Түүний сэтгэл нь их тавтай байсан ажээ.

	Исаакийн цаад талд Лэнни өрөөсөн өвдөг дээрээ сөгдөн суугаад Исаакийн доод тавиуртай номын шилүүдийг харж байв.

	Мако удахгүй ирэх тул Исаак шөнийн харанхуйд чих тавин чагнана. Их гудамжинд нохой боорлон хуцах чимээ гарав.

	— Золигийн нохойг гэж Исаак эргэж харалгүй хэлэв.

	— Холоос чимээ сонсож чадсан нь их сайн хэрэг биш гэж Лэнни хэллээ.

	Исаакийн уруулд инээмсэглэл илрэв. Исаак, Лэннитэй ямар амархан танилцав гэж гайхна.Исаак ерөөс зовомтгой хүн боловч харин Лэннитэй амархан танилцжээ. Олон юм ч тайлбарлаж хэлэх хэрэг гарсангүй. Хэзээ ёзооны танил юм шиг л байцгаалаа. Лэнни их амар хүн учраас олон юм ч ярих хэрэггүй байлаа. Түүний нүүрийг ажиглахад юу бодож байгаа нь огт мэдэгдэхгүй боловч түүнээс нь төвөгшөөмөөр юм байхгүй ажээ. Тэр хоёр хэзээ ёзооны танилууд шиг ярилцсаар арван таван минут болов.

	— Заримдаа шөнө туж ингээд л улиад байх нь тэр гэж Лэнни хэлэв.

	— Аюул байна даа гэж Исаак хариуд нь хэлэв.

	— Их зэвүүн.

	Маког ирж байна уу, үгүй юү гээд Исаак их анхааралтай чих тавин чагнана.

	— Өнөө шөнө их харанхуй байна гэж Исаак хэлэхэд,

	— Гудамжинд гэрэл байхгүй тусгүй байна гэж Лэнни хэлэв.

	Мэйблийн хөөр болон үзүүлж явсан өнөөх хөөрхөн хүүхний зураг Исаакийн санаанд орж:

	— Энд заримдаа уйтгартай байгаа биз? гэж асуулаа.

	Лэнни нэг номын хуудас гүйлгэн эргүүлж сууснаа:

	— Одоо сургууль эхэлчихсэн болохоор гайгүй байна. Тэрнээс биш ч тун яггүй байсан шүү гэв.

	— Ялангуяа анхны сар тун хэцүүдээ.

	— Одоо гайгүй, ганц долоо хоног үлдэж дээ, тэгвэл.

	— Тийм ээ. Дөнгөж долоо хоног үлджээ, түүнийг өнгөрсөн цагт дажгүй болно... Мартсан, уйтгарлаж байгаа тухай яриа маань юу боллоо? гэж хэлээд Исаак эргэж Лэнний царайг ажиглаж, Вильер хүүхнийг анх орж ирэхэд нь... гэж хэлээд үгээ зориуд тасалжээ.

	Лэнни, ном шагайж байснаа больж Исаак руу хараад:

	— За тэгээд цааш нь... гэв.

	. «Нүүрэн дээрээ ч мэдэгдэхгүй л байна. Гэвч намайг хэлмэгц над руу харлаа, тэр ч байтугай давхийн харлаа шүү» гэж Исаак дотроо бодож:

	— Сари Вильер уйтгарлаж бараг үхэх шахсан гэв.

	— Энд ирсээр удсан юм бол уу?

	— Хэдхэн сар болж байгаа юм.

	— Тэр хүүхнийг та сайн мэдэх үү?

	— Одоогийн эзэн Вильерийн холын нэг садан юм гэнэ лээ гэж л сонссоноос өөр юм мэдэхгүй. Ядуу садан нь юм байхаа. Урьд олуулаа байсан юм гэнэ лээ. Одоо Саригаас гадна ганц Герт үлдээд байгаа юм байхаа. Та эндхийн хүн болохоороо сайн мэдэх ёстой доо.

	Лэнни толгой дохив.

	Исаак бодсоноо зөв болгохыг хичээж Лэнний царай руу нүд салгалгүй ширтэж байлаа. Тэгээд:

	— Тэдний төрөл садан сүлбээ гүйцэх яагаа ч үгүй гэж шивэр авир ярилцдаг юм гэж хэлэх юм шүү гэж Исаак үгээ сайн бэлтгээд хэлэхэд Лэнни:

	— Тийм бий! гэв.

	Исаак, Лэнний царайг дахин ажиглаж Герт Вильертэй төс байгаа эсэхийг жишиж байгаад:

	— Вильерийн удам Стилвилдээс ч гарч магадгүй гэж шивэр авир ярилцдаг юм гэв.

	Лэнни нүдээ том болгон Исаакийг харлаа. Эрээ бараагүй байсан Лэнний дотор болгоомжилмоор айхтар юм бодогдсон бололтой:

	— Өнгөт арьст хүн бүхэн бутач биш байдаг юм шүү дээ гэж Лэнни нам дуугаар хэлэв.

	— Би тийм юм хэлэх гээгүй юм шүү, Сварц аа, гэж Исаак түгдрэхэд:

	— Би таныг тэгж байна ч гэж бодоогүй л дээ. Тэгэхдээ ер нь тийм байгаа юм шүү дээ гэж хэлээд эрүүгээ илбэж Вильерийн удам угсааг ямар айл залгамжилж байгаа гэж та сонсоо вэ?

	— Стилвилдийн л айл гэнэ лээ.

	— Та миний асууж байгааг ойлгож байгаа биз дээ? гэж Лэнни тэсэж ядан асуулаа. Исаак!

	— Аа! гэж хэлээд дооглож тохуурхсан байдалтай, инээдээ барьж ядан:

	— Чухам нэрийг нь сонсоогүй шүү гэлээ.

	— Мөөн.

	Исаак бас дахин цонхоороо гадагш харав. Лэнни энэ хооронд номыг нь сонирхсоор байлаа. Гаднаас эрвээхэй нисэн орж ирээд дэнлүү дээгүүр нь эргэлдэж, улам улам ойртон хурдан эргэлдсээр сүүлдээ дэнлүүний бүр дөлийнх нь яг дээгүүр эргээд «шард» гэх чимээ сонстож тэр эрвээхийн далавч шатжээ. Эрвээхэй шалан дээр унаад чимээгүй болов. Гэрлийн хавиар хийсэн бүжиг тийнхүү үхлээр төгсжээ.

	Мако ирнэ ээ, арай болоогүй байгаа байх гэж Лэнни хэлэхэд Исаак:

	Маког урьсан гэж та мэдэж байгаа хэрэг үү?

	— Тааж мэдэхэд хэцүү биш байна.

	— Тийм ч байхдаа. Мако ирж байх шивдээ гээд Исаак цонхоор толгойгоо цухуйлган чагнахад нь шалдаж хатсан газраар хүн ирж яваа чимээ сонстов.

	— Та Макотай уулзчихсан хэрэг үү?

	Лэнни толгойгоо дээш болголгүй номоо уншингаа дохиод:

	— Анх ирсэн өдрөө уулзсан гэв.

	Хөлийн чимээ бүр ойртоход Маког угтах гээд Исаак яаран гарав. Лэнни, кармандаа гараа хийж янжуураа тэмтэрсээр гаргаж ирэв. Дахиад л нохой хуцах чимээ сонстоно.

	Исаак, Мако хоёрын орж ирэхэд Лэнни босож Макотой мэндлэхэд Мако Лэнний гарыг мишээсээр барьсан бөгөөд Лэнни залуу Маког ажиглав. Лэнни түүнтэй энэ удаа л нүүр нүүрээ харж уулзан учирч байгаа нь энэ ажээ.

	Мако бол шаламгай байдалтай, нарийхан биетэй бөгөөд хүрэн хар царайтай, инээвхийлсэн ухаалаг хар нүдтэй. Энэ залуугийн царай нь гөлгөр өргөн магнайд нь ганц атираа суужээ.

	Лэнни, түүнийг иймэрхүү хүн гэж огт бодоогүй өөрөөр бодож байжээ. Гурван долоо хоногийн урьд тэр нэгэн үдшийн харанхуйд Лэнний сонсож байсан инээд хүрмээр ч юм шиг тэр дуу энэ гавшгай залуугийн байдалтай таарахгүй мэт байжээ. Тэр үед сонсогдсон дуу нь их л бүдүүн, том хүний дуу шиг санагджээ. Гэтэл энэ хүн Лэннигээс нуруугаар ялимгүй өндөр байлаа. 

	Гэсэн ч Макогийн «таныг манайхнаар очих байх гэж би найдаж байлаа» гэж хэлэхэд нь тэр үдэш дуугарсан хүн мөн болох нь танигджээ. Мако мөн, дуу нь ч яг.

	— Би сургууль соёл гээд ажил ихтэй болчхоод очиж чадсангүй шүү.

	«Жад сэлэм зөрүүлж байгаа юм шиг байх шив дээ» гэж Исаак бодож суув.

	— Өнөө өвгөн лам сайн уу? Миний хар Сүнсийг цагаан арьстны бурхан өршөөг гээд л залбирсаар байна уу? гэж Мако асуулаа.

	Исаак нүднийхээ шилийг авч хамаг биеэ хөдөлтөл их л хүчтэй арчиж:

	— Ламыг маань бурхан цагаан болгож чадахгүй биз ээ, тэр чинь өөрөө цагаан арьст хүн биш шүү дээ гэж Исаакийн хэлэхэд, Лэнни, Исаак тэр хоёрыг юу болж байна даа гэсэн байдалтайгаар түргэн түргэн ээлжлэн харав.

	Исаак нүднийхээ шилийг зүүж мэгдэн:

	— Хүмүүс өөрсдийнхөө бурхныг зуршсан нэг юмаар төлөөлүүлдэг жамтай шүү дээ. Европ биш хүмүүс бурхнаа амьтан буюу юмаар төлөөлүүлж бодохдоо ямар өнгөтэй гэж боддог бол? Энэ нь надад сонирхолтой байна гэв.

	Мако инээгээд ар тийшээ гэдийв. Мако ямар нэг хууч хөөрөх гэж бодож байгаа юм шиг аажуу инээмсэглэн:

	— Манайхны ярихыг сонсвол манай бурхныг харийн бурхан гэцгээдэг. Манайхны нэг хүүхнийг христос мөргөлтэй боллоо гээд манай тосгоныхон түүнийг алсан юм. Цагаан арьст хүмүүсийг урт дээл өмсгөж авчирсан тэр бурхнаас хүн бүхэн айдаг байсан юм. Би ч гэсэн өөрцгүй, манай тосгоны хүүхдүүд цөмөөрөө түүнээс айсаар байгаад л шүтдэг болчихсон юм. Би, тэр бурхнаас их айдаг болсон, хэрэв түүнд итгэчихвэл бас аюул учрах байсан болохоор, үүний учрыг олъё гэж хичээдэг болсон юм.

	— Урт дээл өмссөн лам элч нар, цагаан арьст хүмүүс тэр бурхны тухай их сонин юм ярьдаг болсон юм. Тэгээд би тэр бурхан ямар ч өнгөтэй байсан байг, ер анзаарахгүй болсон юм. Миний дуулсан үлгэр домгоос тэр бурхан усыг архи болгодог, үхсэн хүнийг амьд болгочихдог гэдэг нь надад их сонин байдаг сан. Бас жаахан хоолыг их болгочихдог гэж дуулсан. Энэ нь л их сайхан санагддаг байж билээ. Ингээд би, түүнийг сайн хүн байсан, бас үхтлээ жанчуулсан болохоор нь итгэх болсон юм. Бас өнөөх лам элч нар надад сайн байсан болохоор нь би тэр бурханд бас итгэх болж билээ.

	— Гэтэл нэг үдэш бурхны өнгийг мэдмээр санагдаад ер болдоггүй шүү гээд Мако аяархан инээж намайг лав нэг хүн хөө шиг хар сармагчин гэж хэлээд нүүр лүү минь нулимсан тэр өдөр л очсон шиг санаж байна. Тэгээд би бурхны дэргэд очиж Ариун Петрийн хар хөшөөний өмнө нь сөгдөөд миний бурхан хар юм уу, цагаан юм уу? Миний бурхан цагаан арьст хүнийг хар арьст хүнээс илүү үздэг бол уу, үгүй бол уу? гэж асуугаад л мөргөөд байлаа, их ч удлаа. Бурхан ч Ариун Петрийн хөшөө ч тэр ер дуугардаггүй шүү. Харанхуй шөнө, би гав ганцаараа шүү дээ. Тэгэхэд жижиг хүүхэд шүү дээ. Ер хариу сонссонгүйдээ миний урам хугарлаа гээд Мако дахин аяархан инээж:

	— Ариун Петрийн хөшөөний хөлийн тэнд аягатай ус байдаг байсан юм.

	Тэр аягатай усыг нь би хараад: «Бурхан минь, хэрэв та намайг хар арьстай ч гэсэн надад хайртай бол энэ усаа архи болгочихдоо» гэв. Хүлээгээд л байлаа, ус нь ус хэвээрээ л байлаа. Би дахиад л хэлдгээ хэлээд, «хайрлаач» гэж нэмж хэллээ. Юу ч болсонгүй. Тэгэхлээр нь «бурхан, намайг архи ууя гэж бодож байгаа юм биш байгаадаа» гэж би бодоод «Ивээлт бурхан минь би архийг чинь уучихгүй, тангараглая» гэлээ. Бас л юу ч болсонгүй. Ердөө л энэ дээ.Тэрнээс хойш би бурханд урьдынх шигээ итгэхгүй болсон юм... гэв.

	— Одоо яадаг вэ? гэж Исаак асуулаа.

	— Бид, одоогийн тухай ярилцаагүй байна шүү дээ.

	— Та юу гэж боддог байсан бэ, Сварц аа?

	Лэнни, Исаак руу хараад толгой сэгсэрч:

	— Би энэ талаар ер сонирхдоггүй юм гэв.

	— Арьсны өнгөний талаар ч мөн тэр үү?

	— Тийм ээ, онцын их сонирхдоггүй байсан юм. Би бага байхдаа Кейптаунд явчихсан хүн.

	— Гэсэн ч үндэстний асуудлыг өнгөт арьстан ч сонирхдог биз дээ?

	— Тийм биш гэж үү? гэж Мако хэлэв.

	— Би мэдэхгүй юм. Өнгөт арьстны дотор үндэс угсаа арьс, өнгө гэж ярьдаггүй юм гэж Лэнни хэлэхэд, Исаак:

	— Яагаад тэр юм бол, би учрыг нь ойлгохгүй байна гэв.

	Исаак өдсөн янзтай байхыг Лэнни ажаад дэмий юм болчих бий гэсэн шиг бодож биеэ барин, тайван дүр үзүүлж:

	— Өнгөт арьстан чинь цагаан ч биш, хар ч биш арьстан болохоор тийм байдаг байж ч магадгүй юм гэв.

	— Ийм юмны тухай бодохоосоо ч тэд айдаг юм биш биз?

	— Тэгж юунд бодох вэ дээ гэж Мако хэлээд Лэнни рүү харж: тэд цагаан ч биш, хар ч биш арьстан болохоор тийм байдаг юм гэж Сварц яг зөв тайлбарлалаа. Удам угсаагаа гэж бодох юм уу, эсхүл хар, цагаан арьстны жам ёсыг баримтлах, дагах гэх юм тэдэнд байхгүй л дээ. Ийм учраас тэдэнд урьдын түүх гэх юм байхгүй, харин ирээдүйтэй байгаа улс юм гэж хэлжээ. Тэгэхэд нь Исаак:

	— Гэсэн ч өнгөт арьст хүмүүсийнхээ хувийг бодсон аминчхан үзэл бас байдгийг үгүйсгэж болохгүй шүү гэв.

	Лэнни тайвшрав. Эд өөрсдөө л арьс өнгөний асуудал хэлэлцэж л байг гэж бодоод:

	— Ийм үзэл бодол байдаг гэж хэлэв.

	— Ийм үзэл бодол байна гэдэг чинь нэг л бодол шүү дээ гэж Мако хэлэв.

	— Өнгөт арьстан өнгөт арьстантайгаа суудаг шүү дээ гэж Исаак хэллээ.

	— Хар арьстай хүүхэн цайвар арьстай хүнтэй суухыг хичээдэг. Хар арьстай хүн арай илүү цайвар арьстай хүүхэнтэй суухыг хичээдэг шүү дээ.

	— Гэлээ ч гэсэн тэд аль аль нь өнгөт арьст хүмүүс. Тэд тэр бүлгээсээ гадагш гардаггүй юм гэж Лэнни хэлэв.

	— Тэр ч тийм байж. Гэхдээ дандаа л цагаан өнгө өөд тэмүүлдэг нь ямар учиртай бил ээ?

	Мако, тэр хоёр луу харсан боловч нөгөө хоёрын аль аль нь юм хэлсэнгүй. Мако хэсэг хүлээснээ өөрийнхөө асуусан асуултад өөрөө хариулж:

	— Яагаад гэвэл тэдэнд жинхэнэ өөрсдийнх нь гэмээр язгуур байхгүй байгаа юм. Цагаан, хар арьстны аль алины нь өв уламжлал, хэв заншил гэх юм тэдэнд байхгүй. Ингээд ч тэд дээшээ санаатай байдаг байна. Цагаан арьст хүмүүс засаг бариад юм бүхнийг захирч байна. Өнгөт арьст хүмүүсийг гадуурчилсан хууль байгаа болохоор тэдэнд тусгүй болж, тэгээд тэд цагаан хүмүүс рүү тэмүүлдэг юм. Өөрөө өнгөт арьстан байсан нэг зохиолч тэднийг «завсрын хүмүүс» гэж зөв хэлсэн юм. Английн нэг яруу найрагч: «Хоёр галын хооронд хий үзэгдлээс өөр юм байж чадахгүй» гэж бас зөв бичжээ. Үнэхээр өнгөт арьстан хоёр галын хооронд байгаа хүмүүс юм. Тэр байдлаас тэд гарахыг хичээж байгаа юм. Үүнд л хамаг учир байна гэж би боддог... гэж хэлээд дуугүй болов. Нэг хэсэг цөм дуугүй сууцгаав. Лэнни, Макогийн хэлсэн үг, түүний их мэдлэгтэйг гайхан, шанаагаа тулж суулаа.

	Исаак их анхааралтай суусан учир амаа ангайсхийж, духаа атируулан сууснаа гэнэт мөрөө хавчисхийн босон харайгаад үүдний зүг явангуутаа:

	— Энэ тухай бодох хэрэгтэй юм. Цай уувал тархи сэргэх байх, би аваад ирье гэв.

	Лэнни Макотой тамхилаад сандал налан суув. Лэнни, Маког их юм мэдэж байна гэж магтахыг завдсан боловч зовсондоо болоод хэлсэнгүй.

	Исаак, гал тогооныхоо өрөөнд цай аягалахын хамт нэг юм хэлэх нь сонсогдлоо.

	Дараа нь өвгөний өрөөний хаалга нээгдэж Исаакийн эцэг гарч ирээд:

	— За, залуус минь яриа чинь юу болж байна? Хүү гал тогоонд юм хийж байгаа чимээ сонсоод, та нартай аяга цай уугаад гаръя гэж бодлоо. Та нарт саад болохгүй гэв.

	Мако инээмсэглэж, өвгөнтэй тамхилаад:

	— Зүгээр, зүгээр, бидэнтэй хамт бай гэхэд өвгөн толгойгоо овжин байдалтай сэгсэрч:

	— Юу гэсэн үг вэ. Залуу улсыг хамт байхад нь өвгөн хүн нэг бол өвгөн улстайгаа байх хэрэгтэй, үгүй бол хол байх хэрэгтэй гэж хуучны үгэнд байдаг юм. Чухам хэн хэлснийг би мэдэхгүй, тэгэхдээ зөв нь л аргагүй зөв юм даг. Хэрэв та нар залуу хүүхний тухай ярилцах гэвэл, настай хүн байхад яаж ярилцаж чадах вэ, тийм биз дээ? гэв.

	— Бид, хүүхний тухай ярилцаагүй байна гэж Лэнни хэлэв.

	Өвгөн Финкельбергийн инээмсэглэж байгаа нүдийг ажиглавал ухаантай хүн гэдэг нь мэдэгдэнэ. Тэр өвгөн залуу байх цагаа мартаагүй бөгөөд ухаантай ч хүн байжээ.

	— Залуу улс одон мичдийн тухай юм уу, хадлан тариаланг яавал сайн болгож чадах вэ? гэх мэтээр ярьж эхлээд дуусаагүй байтлаа л авгай, хүүхний тухай ярьчихсан байдаг шүү дээ. Тийм байдаг юм.

	Мако Лэнни хоёрын аль нь ч үг хэлж амжаагүй байтал Исаак орж ирэв. Исаак эцгийгээ хараад баярлажээ. Өвгөн еврей хүүгээ мөн харж, хэсэгхэн дуугүй байснаа түрүүхэнд тар түр хийснээ мартжээ. Эцэг хүү хоёр эвлэж, урьдын ёсоор бие биедээ сайн болж Исаак:

	За гэж хэлээд цай талх тавилаа.

	Өвгөн, Лэнни рүү харж:

	— Ирсээр тавтай юу? гэж асуув.

	Лэнни зовсон байдалтай инээв.

	— Яриад ч яах вэ, би мэдлээ газар,

	— Заримдаа аятайхан байх юм аа.

	— Багшилж байгаа цагтаа байх л даа гэж Исаак хэлэв.

	— Тийм ээ, хичээл зааж байхад. Тэд, цай уухдаа цөм дуугүй байв. Тэгж чимээгүй байхад ер нь орчин тойронд туйлын нам гүм байгааг Лэнни мэдэв. Энэ нам гүм байдлыг улам ч их болгох гэсэн юм шиг хорхой шавж ч бүгдээрээ чимээгүй байгаа юм шиг нэг хэсэг санагдав. Ямар ч чимээ анир, хаанаас ч гарахгүй байлаа. Амьтан бүхэн амьсгалаа хураасан юм шиг чимээ аниргүй байлаа. Дэлхийн бөмбөрцөг дээр амьд амьтангүй болсон юм шиг ч санагдах бөгөөд аймшигт хүч, цаглашгүй огторгуй, мөнхийн харанхуй, хязгааргүй их далай санаанд орж, бас энэ бүхний дунд ганцаар байгаа юм шиг санагдахад Лэнний бие арзасхийв. Лэнни, улам чих тавивч бүр их нам гүм байх ажээ. Зүрх нь ч цохихоо болиод чимээ тасарсан мэт санагдав.

	Тийн байтал чүдэнз шардхийн зурах чимээ сонстож нам гүм байдлыг эвджээ. Лэнни толгойгоо өндөсхийлгэн харвал Мако тамхиа асааж байлаа. Исаак, Лэннийг их л ажиглан харна. Исаакийн харц Лэнний дотор нэвтэрч ороод юу байгааг нь нэгд нэгэнгүй үзэх гэж байгаа мэт санагдлаа. Исаак их гайхалтай хүн юм даа.

	Мако, тамхиа нэрж, онгорхой цонхоор гадагш харж сууна. Өнөөх нам гүм байдал төгсгөл болжээ. Их гудамжинд нохой хуцах уйтгартай чимээ сонстов. Мако цонхоор юуг тийнхүү хичээнгүйлэн харсан нь үл мэдэгдэнэ. Гадаа хав харанхуйгаас өөр юм байхгүй мэт байлаа.

	Исаакийн эцэг ядарсан байдалтайгаар:

	— Би унтаж амаръя даа залуус минь, баяртай! гэж хэлээд амьсгаадан алхсаар гарч үүдээ хаав.

	Исаак, толгойгоо аяар сэгсэрч мишээнэ. Мако, Исаакийг хараад бас инээд нь хүрч ам нь жуумалзав.

	Лэнни, Мако руу харж, түүний хэлж байсан үгнээс санаж:

	— Өнгөт арьстан хоёр галын хооронд байгаа, үүнээсээ гарахын тулд цагаан арьстанд ойртохыг эрмэлзэж байгаа юм гэж хэлснээ? гэв.

	— Тэгсэн.

	— Та тийм байдалтай байгаад нь тэднийг зэмлэж байгаа бололтой гэж би бодсон. Яагаад бил ээ?

	Исаак хоорондуур нь орж:

	— Тэр ч яах вэ. Хар цагаан арьстан холилдож гэрлэх явдлыг та эсэргүүцдэг үү? гэж асуув.

	Мако тамхиа нэрж бодол бодон сууж байснаа:

	— Өнгөт арьст хүмүүс цагаан арьстанд ойртохыг хүсэж байгаа явдлыг эсэргүүцэх санаа надад алга. Яагаад гэвэл тэд эрх чөлөөгүй байгаа шүү дээ. Би юу хэлэх гэж байна гэвэл, хэрэв хар цагаан арьст хүмүүс адил тэгш эрх эдэлж арьс өнгөөр ялгаж дарлах явдал устаад негр хүн парламентын гишүүн болж цагаан арьст хүний эдэлдэг бүх эрхийг эдэлдэг, тэгээд бас өнгөт арьст хүмүүс цагаан арьст хүмүүсийн зэрэгтэй болох гэж байгаа бол надад энэ тэр гэх юм ер алга. Надад эсэргүүцэх юм байхгүй байх сан. Одоо цагаан арьст хүмүүс засгийн эрх барьж байгаа болохоор өнгөт хүмүүс тэдний зүг тэмүүлж байна. Тэд, цагаан арьстныг дээд арьстан гэж үздэг, тэгээд өөрсдөө тийм болох санаатай, тийшээ тэмүүлж байгаа юм. Энэ бол санаа сэтгэлээрээ боолчлогдсон хэрэг, энэ бол биеэрээ боолчлогдсоноос долоон дор хэрэг юм. Энэ нь, негр бид, цагаан арьстныг дуурайж үснийхээ буржгарыг гаргах гэж оролддогтой адил юм. Үүнийг л би эсэргүүцнэ. Энэ бол дотоодын эрх чөлөөгүй байдал, боолчлогдох ёсыг хүлээж авсан хэрэг, энэ бол тэмцэхийн оронд тэр тэмцлээс мултарч гарахыг эрмэлзсэн хэрэг. Мэдэгдэж байгаа биз? Хар, цагаан хүмүүс холилдон гэрлэх талаар ч мөн өөрцгүй. Цагаан арьстан биш учраас тийм байх ёстой гэвэл би бүх хүч чадлаараа тэмцэнэ. Хэрэв эр, эм хоёр хүн харилцан дурлаад арьс өнгө ялгаварлах ёсыг давж чадвал тэр хэнд ч падгүй хэрэг. Би дэндүү их ярьчихлаа, цаг ч орой боллоо. Одоо явалгүй горгүй... гэж хэлээд Исаак руу харж ёжилсон маягтай инээмсэглэв.

	— Бид олон асуудал сэдлээ. Энэ бүгдийг Сварц та юу гэж бодож байна гэж Исаак асуув. 

	Лэнни инээж, толгой сэгсрээд:

	Би эдгээр асуудлын тухай бас л бодох болно. Шинэ асуудлууд учраас би юу ч гэж хэлэх аргагүй тулгамдаж байна. Заримыг нь миний өвгөн профессор багш л хэлдэг байсан санагдаж байна. Заримыг нь огт сонсоогүй юм байна. Одоохондоо би Макогийн тархи гэдэг чинь эрдэм мэдлэгээр пиг дүүрэн юм байна гэж л хэлж чадах байна гэв.

	Гэтэл Исаак гэнэт босон харайж, нэг юм амандаа үглэсээр толгойгоо сэжлэн, тасалгаа дотуураа алхалж «Байз, байз» гэж хэлээд үүдээ түшин нүдээ аньж зогсохын хам зүүн гарынхаа хуруугаар хаалганыхаа самбарыг бөмбөр цохиж байгаа юм шиг тар тар дэлдэв. Тэгээд нүдээ нээж Мако руу хараад инээв. Түүний инээх нь бах нь ханасан байдалтай харагдана.

	— Яав гэж Мако асуув.

	— Юун яав? гэж Исаак өндөр дуугаар хэллээ.

	Исаак, Макогийн яг өмнө нь ирж зогсоход Лэнни тэр хоёрыг гайхан харав. Одоо юу болох нь вэ? гэж боджээ.

	— Хэрэв хүнийг юм яриулаад л байвал тэр хүн яв явсаар өөрийнхөө хэлснийг өөрөө эргүүлээд цохичихдог юм. Заавал тэгдэг юм. Сая ч тийм боллоо шүү дээ гэж Исаак хэлэв.

	Мако ёжилсон байдалтай нүдээрээ инээмсэглэв.

	— За, тийм байдаг байж гэж Мако мөн л ёжилсон байдалтай хэлэх нь тэр нэгэн үдшийн харанхуйд лам, Сварц хоёртой уулзаад дуугарч байсан нь Лэннид яг мөн санагджээ.

	Исаак хэлсэндээ тийм ч их лав итгэсэн байдалгүй маягтай:

	— Тийм ээ гэж хэлээд,

	— Эхлээд та, бидэнд хэв ёс, дадал заншил, үндэс угсааны тухай ярьсан. Бид ч зүйтэй гэсэн.Сүүлдээ, хар цагаан хүмүүс холилдон гэрлэж болох тухай яриад үндэс угсааны тухай асуудлыг авч хаялаа шүү дээ. Юмны учрыг ийм их тодорхой мэддэг хүнд ингэх явдал онц биш. Тийм ээ? гэв.

	Мако инээж:

	— Үндэс угсаагаа баримтлах үзэл гэдэг чинь зөвшөөрсөн ч, үгүй ч байж л байгаа үнэн зүйл. Нэг үндэстэн нөгөөтэйгөө тэмцэж, нэг үндэстэн нөгөөгөө дарлаж байгаа цагт ертөнцөд эрх чөлөөтэй, жаргалтай амьдрах зам олдохгүй гэж зарим хүн ярьдаг, үүнийг би зөв гэж үздэг. Хар, цагаан байдаг юм бол улаан, ягаан ч гэсэн арьстан хүмүүс аль нь ч, ер хамаагүй хоорондоо гэр бүл болох ёс бол хүн, ёстой эрх чөлөөтэй болсон үед хүн хүнээ хүндэтгэн, дэлхий дахины дээд зэргийн ёсыг харуулах толь байх болно. Тийм шүү дээ? Тэгвэл миний хэлсэн зүйл дотроо юугаараа авцалдахгүй зөрөөд байна? гэв.

	Лэнни цонхны тавиурыг тохойлдож цонхоор гадагш харлаа. Түүний сэтгэлд ямар нэг юм бодогдсон ажээ. Нэг л баярлууштай шинэ юм. Макогийн ярьсан зүйл энэ залууд олон шинэ санаа төрүүлж. Макогийн дөлгөөн, уяхан дуу нь Лэннид шинэ юмыг үзүүлж үнэн юмыг хэлж өгчээ. Шимд түүнд мөн л ийм юм ярьж өгдөг байсан боловч Лэнни ийм тодорхой ойлгож чадахгүй байжээ. Одоо яагаад Лэнни ийм тодорхой ойлгох болоо вэ? Нэг шүлгийн зарим мөр Лэнний санаанд орно. Чухам хэний шүлэг билээ, Лэнни олсонгүй. Хэдхэн мөр шүлэг л санаанд нь оржээ. Тийнхүү түүний мансуурах шиг болж байсан толгойд тэр хэдэн мөр шүлэг тодоос тод санагджээ. Английн нэг яруу найрагч Африкийн энэ негр залуугийн хэлснийг яг хэлсэн билээ. Түүнийг хэн гэдэг билээ, байз? гэж Лэнни бодоод бодоод нэрийг нь олсонгүй. Гагцхүү тэр хэдэн мөр шүлэг, санаанд нь ороод Макогийн түрүүний ярьж байсан яриа (хэдийгээр Мако аль эрт дуугүй болсон боловч) чихэнд нь сонсогдсоор байлаа.

	Тэр шүлэгт:

	 

	Хүн шүү дээ, чи чинь 

	Хэнд ч дарлагдах ёсгүй, 

	Эвхэрч суухаа больж

	Эзэд дээдэстэй тэмц! 

	Үнэндээ тэд ганц бие. 

	Үнэхээр бид үй олон 

	Эрэлхэг цэцэн мэргэн 

	Эрх чөлөөт хүн шүү, чи

	 

	гэсэн байв.

	— Их сайхан хэлж шүү, хэний бичсэн шүлэг вэ? гэж Исаак, Лэннийг харж асуув,

	Лэнни толгойгоо сэгсэрнэ. Лэнни энэ шүлгийг чанга уншсанаа өөрөө ч анзаарсангүй. Тэгээд Лэнни зовсон байдалтай инээв.

	Хэний бичсэн шүлэг вэ? гэж Исаак дахиад асуув.

	— Одоо би санахгүй байна, хэн билээ дээ. Би ийм чанга хэлчихсэнээ ч мэдсэнгүй.

	— Макогийн хэлдэгтэй таарсан санаа байна шүү. Нэрийг нь санасан цагтаа надад хэлж өгөөрэй. Энэ шүлгийг бүгдийг нь олж үзэх юм сан. Шүлэг хүртэл улс төрийн бодлогыг дотроо хадгалдаг юм байна гэдгийг сая л мэдлээ шүү. Би, угаасаа шүлэгт нэг их дуртай хүн биш л дээ.

	Мако босож суниагаад цонхны дэргэд очиж гадагш харав. Том сар гарч шөнийн харанхуйг гэрэлтүүлээд ертөнцийн талыг гийгүүлнэ.

	— Английн Шелли гэдэг хүн тэр шүлгийг бичжээ. Тэр хүн эрх чөлөөг эрхэмлэдэг, түүний төлөө тэмцдэг хүн байсан юм. Хэрэв тэр хүн одоо амьд байсан бол Африкийн ард түмний эрх чөлөөний төлөө тэмцэх хүн байсан юм гэж Мако тайван хэлэхэд түүний бодсон бодол алсаас хүрэлцэн ирж байгаа юм шиг санагдлаа.

	Исаак нэг юм хэлэх гээд Лэнни рүү харснаа больж ажиглав.

	Лэнни, Макогийн араас ширтэж байлаа. Тэгэхэд түүний санаж бодож байгаа бодол цөм ил харагдах шиг санагдана. Макогийн хүрэн хар царай нь ялимгүй улайж, нүд нь сэрвэлзэж, юм сонирхсон байдалтай харагдана. Түүний уруул амыг ажвал учир зүггүй олон асуудал тавихад бэлэн байгаа мэт. Найзын минь сэтгэл хөдөлжээ гэж Исаак бодоод, инээд нь хүрч толгойгоо сэгсрэн: «Миний ч сэтгэл хөдөлсөн» гэж аман дотроо хэлэв.

	Нөгөө хоёр нь түүний хэлснийг дуулсангүй.

	— Их сайхан шүү гэж Мако хэлэв. Исаак түүний араас харсаар:

	— Их сайхан гэнэ ээ? гэв.

	— Тийм ээ.

	— Та байгалийн байдлыг ярьж байна уу?

	— Энэ ч сайхан. Ганц энэ ч биш сайхан юм их байна.

	Исаак инээж:

	— Мако та, юм бүхний тухай бодож, юм бүхнийг тайлбарладаг болохоор чинь чамайг би рационалист гэмээр санагдсан юм. Гэтэл одоо тэгэхийн аргагүй боллоо гэв.

	Мако эргэж Исаакийг харснаа тамхиа татаад тайван сууж байсан Лэннийг харав.

	— Финкельберг! Хаяг тэмдгийн ашиг юу байна... Миний хувьд гэвэл хаяг тэмдэггүй болсон тийм өдөр ирээсэй гэж санадаг юм. Би сайн сайхан юманд дуртай. Би сайн сайхнаас гадна бас эрх чөлөөт байдал, эрх чөлөөт ард түмэнд дуртай. Би хаяг тэмдгийн цаана нь гарч сайн сайхныг олохыг мөрөөддөг юм. Ертөнц даяар цөм үүнийг мөрөөдөх өдөр ирж ч магадгүй. Одоо ч мөрөөдөж байгаа юм, гэсэн ч тэд учрыг нь олохгүй байгаа байж магадгүй юм. Би өөрийн ард түмэнд хайртай, гэвч тэд бусад ард түмнээс илүү сайн биш юм. Би бусад ард түмэнд ч хайртай байхыг хүсдэг юм, гэтэл миний ард түмнийг талхилж байгаа ард түмэнд би яаж хайртай байх вэ? Тэдэнтэй тэмцвэл зохино. Хэзээ бид эрх чөлөөтэй болно, тэр цагт тэдэнд хайртай болох болно... гэж Мако хэлээд одоо би явалгүй горьгүй гэв.

	«Африкийн бусад тосгонд ийм хүн бас байдаг бол уу? Эсхүл ингэж боддог олон хүний нэг нь Мако юм бол уу? Бодсон санаснаа үгээр ингэж хэлж чаддаг хүн олон байдаг бол уу? «Тэмцэнэ» гэхдээ уур хилэн багатай боловч ийм их итгэлтэй хатуу хэлдэг хүн олон байдаг бол уу? Африк даяар ийм хүн хэчнээн байдаг бол?» гэж Исаак гайхав.

	— Би тантай хамт явъя гэж Лэнни хэлэв.

	— Та нөхдийн ирсэнд их баярлалаа. Дахин уулзана биз гэж Исаак хэллээ.

	Тэр хоёр гараад Стилвилдийн зүг яаралгүй явлаа. Тэр шөнө сартай, дулаан байв.

	Исаак, тэр хоёрыг бараа тасартал хойноос нь харж байлаа.

	Исаак «Сонин юм даа. Сонин юм» гэж дотроо бодоод үүдээ хааж, өрөөндөө орж ирээд тэмдэглэлийнхээ дэвтэрт өдрийн болсон явдлыг бичжээ.

	— Манай энд ямаршуу байна? Та юу гэж бодож байна даа? гэж Мако асуухад Лэнни:

	— Их л ядуу байцгаана даа гэв.

	— Эндхийн улс цөм ядуу, зарим цагаан арьст хүмүүс ч ядуу байгаа юм.

	— Уг учир гагцхүү ядуу байгаад ч биш гэж Лэнни хэлэв. Мако:

	— Та эдний сэтгэл санааны нь тухай бодож байна уу? гэж асуулаа.

	— Юү гэх ч юм билээ, би өөрөө мэдэхгүй байна... Тэдний байж байгаа байдлыг нь та мэднэ газар.

	— Газар нь манайх болохоор бид энд арай дээр байдаг юм. Манайхан танайхнаас илүү газартай байна. Ус ч гэсэн илүү байна. Бид цагаан хүний гарыг тийм ч их хараад байх нь бас гайгүй байдаг юм шүү. Гэсэн ч негрүүд ядуу байна гэж Мако хэллээ.

	— Тэдний зүс царайг хараа биз дээ?

	Мако харанхуйд толгойгоо дохиод:

	— Үзэлгүй яах вэ. Ус муу, хоол унд ховор, авдаг мөнгө цөөн болохоор аргагүй шүү, тийм бололгүй яах вэ гэв.

	— Яаж туслахаа мэддэг сэн бол! Хүч хүрэх бүхнээ л хийх сэн... 

	Тэр хоёр, чимээ аниргүй их гудамжаар уруудан явж байгаад нэг гүвээн дээр гарч тэндээ зогсов. Тэр хоёрын ар талд Стилвилд, өмнө талд нь өргөн уудам, шим тэжээл ихтэй хөндий газар Макогийн суурин байлаа.

	Лэнни, залуу Макогийн нүүр өөд харж:

	— За баяртай. Тантай дахин уулзсан нь надад сайн боллоо гэж хэлээд гар барилаа.

	Мако хоёулаа дараа дахин уулзъя. Та ажил багатай болсон цагтаа манайхаар очихгүй юү? Уншвал надад хэдэн ном бий шүү. За баяртай! гэв.

	Маког явчихсаны дараа нь ч хүртэл Лэнни тэр тал газрын зүг харсаар зогсжээ. Түүний бие нэлээд ядарснаас гадна дотроо баахан тэвдсэн байдалтай байжээ. Лэнни нэгэн хавтгай дугариг чулуун дээр очиж суув. Эргэн тойрон нам гүм байлаа. Нам гүм байх нь ч аятайхан санагджээ. Гэтэл дотор нь уйтгартай бодол төрсөөр улам хүчтэй болно. Уйтгарт байдлыг тэсэхийн аргагүй болж, зүрх нь шимширнэ. Тэр байдлыг Лэнни анзаараагүй юм шиг өнгөрөх гэтэл болж өгсөнгүй, улам их уйтгартай болов. Лэнни хэн нэгэн хүнтэй ярьж хөөрч, инээж суух сан гэж мөрөөджээ.

	Лэнни, Селиагаа бодов. Одоо түүнтэй хамт байж элдэв юм ярилцаж, инээлдвэл ямар сайхан байх бол! Захиа бичвэл сэтгэл бага ч гэсэн тайвшрах байх. Энэ үдэш энэ залуу еврейнд очсон биш, Кейптаунд нөхөдтэйгөө байдаг минь санагдав гэж бодож суулаа.

	Селиа... Селиа... Селиатайгаа хамт байвал хэчнээн сайхан билээ. Лэнни нүдээ аньж Селиагийн байдлыг бодов. Селиа, Селиа, Селиа надад дурласан. Сайн хүүхэн шүү. Сайхан ч хүүхэн. Сайн ч нөхөр юм, бүгдийг хамт хийдэг байсан билээ, Селиа... 

	Гэнэт нэг чимээ гармагц Лэнни эргэж чих тавин чагнав. Сари Вильер юм бол уу даа? гэж бодоод хэчнээн их чагнасан боловч чимээ гарахгүй болохоор нь:

	— Ямар золиг нь юм бол! гэж ууртай хэлжээ.

	Лэнни, янжуураа чүдэнз зурж асаагаад чүдэнзнийхээ модыг шидэв. Түүний уур бага зэрэг хүрснээ больж Сари Вильерийг ирэх бол уу гэж бодох хэрэг надад юу байх бил ээ? гэж бодсоор Стилвилд рүүгээ яаран алхав... 

	III

	Өглөөний нарны туяа жижигхэн тасалгааных нь цонхыг нэвтэлж унтаж байсан Мэйблийн нүүрэн дээр тусжээ. Түүнийг унтаж байхад нь ажиглавал маш залуу, хүүхдээрээ харагдаж, хэдэр, омогтой, сагсуу, адруун гэх янз үл мэдэгдэнэ. Нэг гар нь өрөөсөн хацраа тулж зузаахан уруул нь дутуухан хамхигджээ. Мэйбл унтаж байхдаа хүүхэд шиг харагдана.

	Эх нь ор луу нь өнгийн хараад Мэйблийг сэрээх гэж гараа явуулсан боловч түүний балчир нялх царайг харж өрөвдөөд гар нь явсангүй, хайр нь хүрч уруулаа цорвойв. 

	Тэр эмгэн охиноо энхрий нүдээр харж:

	— Миний муу охин гэж шивнэн хэлэв.

	Мэйбл яраглан ёолоод дээш харж хэвтэв. Эмгэний царай хувьсхийн ширүүн харцтай болж:

	— Мэйбл, Мэйбл! Бос гэм! Ажлаасаа хожигдох нь байна! Бос! гэж дуудаж, Мэйблийг угзчив.

	Мэйбл нойрмоглон үглэсээр хөнжилдөө шургаж толгойгоо нуухыг оролдож байлаа.

	Эх нь дахиад хүчтэй гэгчийн угзчин:

	— Бос гэм! гэж хашхирна. Мэйбл нойрмоглон элдэв юм хэлсээр хэвтэнэ.

	Эх нь Мэйблийн орны хөлд очоод хучлагыг нь хуулж эхлэв. Хучлагыг нь бүр хуу татаад авахад Мэйбл ганц хуучирсан нарийн өмдтэйгөө үлдсэн бөгөөд гөлгөр хүрэн, бадируун бие нь гарлаа.

	Мэйбл нойроо хайрлан тэмцсээр хажуу тийшээ эргэж хэвтээд өвдгөө эрүүндээ тултал атирав.

	Эх нь:

	— Аа, чи босохгүй нь үү! гэж зандран бөгс рүү нь чанга гэгчийн алгадав.

	Мэйбл цочиж бүр сэрэхэд түүний хүүхэд шиг харагдаж байсан царай нь огт өөр болжээ. 

	— Ажилд очиход чинь арван тавхан минут дутуу байна гэж эх нь хэлээд гарлаа.

	Мэйбл хувцаслахдаа үглэж мурчганасаар л байв. Ажиллахаас өөр яах билээ. Өдрийн турш ажиллаад байх, ажиллаад байх, улам л их ажил гараад байх. Тэгсэн мөртөө өөрт хүртэх юм үзэгдэхгүй. Хувцас хунар ч үгүй. Эндээс зайлах сан, хүүхнүүд нь гоё сайхан хувцас, өргөн хүрээтэй малгай өмсөөд ажилгүй явж байдаг Кейптаунд очих юм сан. Юу боллоо гэж би бүх насаараа ажилд дарагдаж явах билээ гэж Мэйбл боджээ.

	— Хувцаслана гэж жил болохоо дөхөх юм аа, чи! гэж эх нь загнахад, Мэйбл:

	— Байз аа, ядаж л хүнийг хувцаслахад хүртэл загнах юм! гэж яхирлаж хэлээд бүр уур нь хүрч бие нь чичирнэ. 

	Эх нь нэлээн намуухнаар:

	— Зургаа болох дөхөж байна даа гэж сануулав. Мэйблийн нүднээс нулимс нь бөмбөрч: 

	— Би, боол биш шүү дээ гэв.

	Эх нь Мэйблийн гомдолтой уйлж байгаа дууг сонсоод гал тогооноосоо гарч Мэйблийн байгаа өрөөнд сэмхэн орж ирэнгээ, хаалгыг нь налж зогсоод Мэйблийг харав. Мэйбл нэг л биш болжээ. Үүнийг эх нь мэдлээ. Үнэхээр нэг л биш болжээ. Мэйблийн хэрэлдэж маргах ч яах вэ, өөр хэрэг. Мэйбл нэг л өөр болжээ. Нэг л биш болжээ.

	— Юу болоо вэ, охин минь? гэхэд Мэйбл:

	— Би, боол биш шүү дээ! гэж хашхирч хэлээд эхийгээ муухай харлаа.

	Эх нь хэсэг зуур ажиглан харснаа:

	— Юу болоо вэ, охин минь? гэж дахин асуув.

	Мэйбл ярдаглахаа больж харин ч унжийн гутсан байдалтай болоод хацрыг нь даган нулимс нь урсаж уруул нь дагжлаа. Мэйбл, хаана оръё доо, хаашаа зайлъя даа гэж байгаа мэт бүлтэлзэнэ.

	— Юу бол оо вэ, охин минь, ээждээ хэл. Би хал үзэж, халуун чулуу долоосон хүн шүү. Юу болоо вэ, миний охин?

	— Юу ч мэдэхгүй байна та! гэж Мэйбл хэлэхэд арга нь алдарсан байдал тодорч:

	— Чи дэмий юм битгий ярь, юу ч мэдэхгүй зөнөг байж! Би залуу хүн! Би гоё сайхан гутал хувцас өмсөөсэй гэж бодож байна. Би гоё сайхан залуус байдаг газар очихыг хүсэж байна. Та юм мэдэхгүй байна, би мэдэж байна, би залуу хүн! гэж Мэйбл загнаж байхад нь түүний нулимс хацрыг нь дагаад асгарч байлаа.

	Эмгэний царай зовсон байдалтай болж, охиныхоо дэргэд хүрч очоод мөрнөөс нь барин авч тэврэв. Мэйбл эхийнхээ элгэнд наалдаад эхэр татан уйлав. Эх нь улам чанга тэвэрч охиныхоо сэтгэлийг нь жаахан уужрахыг хүлээлээ.

	Эмгэн дорой дуугаар:

	— Ээж нь чиний бодож санаж байгааг мэдэлгүй яах вэ. Би залуудаа чам шиг л бас ингэж явсан юм, би мэдэлгүй яах вэ. Мэйбл минь, эх чинь болохоороо би мэдэлгүй яах вэ. Дотор чинь харанхуйлаад нэг юм байгаад байх шиг байна уу? Тийм байгаа биз? гэв.

	Мэйбл, эхийнхээ элгэнд наалдсан хэвээр толгойгоо дохилоо.

	— Би мэдлээ. Ганц залуу улсад ч тохиолддог хэрэг биш, настай болсон бидэнд ч тохиолддог юм.

	Би өөрөө үзсэн хүн, мэднэ. Яана гэхэв дээ, хүү минь. Амь зуухаа л бодохгүй бол болохгүй байна шүү дээ. Амь зуух хэцүү байна шүү. Сайн сайхан гэдэг чинь бидэнд хүртээлгүй, цагаан улсад хүртээлтэй юм. Бидэн шиг улс амь зуухын төлөө сарвайгаад л байхаас өөр арга алга. Үгүй, байз, яадаг бол? Миний угаалга хийж олсон хэдэн мөнгө, чиний олсон хэдэн мөнгө, бас Лэнний өгсөн мөнгийг нийлүүлж байгаад Кейптаунд, чи минь түр очоод ирж болох болов уу? Яах бол?

	— Та, дандаа л ингэж хэлдэг шүү дээ, ээжээ.

	— Тэгэхэд чинь Лэнни ирээгүй байсан шүү дээ. За, хүү минь, бушуул, бушуул, ажлаасаа хожигдлоо шүү. Зүсэм талх, аяга цай байгаа. Ууж, идээд яв даа.

	Мэйбл:

	— Би өлсөөгүй байна, ээжээ гэж хэлээд явснаа үүднийхээ тэнд очоод:

	— Лэнни хаа байгаа вэ? гэж асуув.

	— Зугаалахаар явсан гэж эх нь хариулав. Гудамжны нөгөө талаар явж байсан Фиета Мэйблийг хармагцаа даллав. Цааш жаахан явтал нь Вильерийн ойрын хөршийнхөнд ажил хийдэг бас нэг хүүхэн уулзаад хам явжээ.

	Тэд хамтдаа нэг жижигхэн гүвээ өөд өгсөн гарч зүүн тийш чиглэн явав. Өглөөний нар цухуйж тэдний араас шарна. Ажлын өдөр нь эхэллээ. Тэндхийн 

	фермүүдэд ажилладаг эрчүүл аль хэдийн явчихсан байлаа.

	Нар дээш хөөрсөөр яг толгой дээр голлон ирээд хойшоогоо ялимгүй хэлбийжээ. Ногоон өвс, бараан газар нарны гэрэлд гялалзана. Кару нутагт аагим халуун нар нь шаржээ.

	Нутгийн хүмүүс ажлыг нь сайн хийж байгаа эсэхийг шалгах гэж Герт Вильер өөрийн өмч газрын алс хязгаарт хүрэхээр морджээ. Түүнээс газар түрээсэлж авсан бөгөөд харгалзагч ажилтай хоёр цагаан арьст хүн, нутгийн хүмүүсийг дагуулан, алдсан хонины хойноос явчихсан байв.

	Герт Вильерийн байшингийн ард хоёр негр эмэгтэй юм угааж суух ба угаасан зүйлийг нь Мэйбл базаад өлгөж байлаа.

	Сари Вильер арын хаалгаараа гарч ирээд тэднийг ажиглан зогсож байснаа Мэйблийн зүг яаралгүй алхаж очив.

	Мэйбл юу гэх гэсэн юм бол гэж бодоод түүн рүү харсан боловч Сари Вильерийг юм хэлэхгүй дуугүй байхаар нь хийж байсан ажлаа үргэлжлүүлэв. Сари, 

	Мэйблийг их л ажиглана. Энэ бол Лэнни Сварцын дүү, гэтэл Лэнни Сварцтай төстэй юм огт алга. Нэг эхээс цувж гарсан гэхэд төстэй юм огт алга. Байж байгаа байдал нь ч төсгүй. Төстэй юм юу ч үгүй юм гэж бодно.

	Мэйбл бол өнгөт арьст хүүхэн юм. Мэйблийн байж байгаа байдал ёстой л өнгөт арьст хүүхэн мөн байлаа. Сари Вильерийн мэдэх өнгөт арьст хүмүүсээс ялгагдах юм энэ бүсгүйд байсангүй. Номхон, дорой, хүлцэнгүй ажээ.

	Өнөөх юм угааж байсан хоёр эмэгтэй Сарийг нүднийхээ булангаар харцгаана. Яагаад энэ цагаан арьстай хүүхэн Мэйблийг ингэж их ажиглаа юм бол? Уур нь хүрээ юм бол уу? Яагаа юм бол? гэж бодно.

	Сарийн тийнхүү ширтэн хараад байхад нь Мэйбл бүр зовж сандарсандаа, барьж байсан нэг цагаан даавуугаа газар алдчихав. Мэйбл их л зовсон байдалтай уучлаарай гэж хэлээд ойчсон даавууг газраас шүүрэн авч дэргэдээ байсан угаагч авгайд өгөв. Тэгэхэд нь Сари инээмсэглэж, бусадтайгаа адил л өнгөт арьстай хүүхэн байна. Сандарч мэгдэж, зовниж байгааг нь. Харин ах нь шал өөр юм. Өнгөт хүн гэмээргүй байдаг юм. Герт, түүнтэй ярьсныхаа дараа ууртаа шатаж үхэх дөхсөн шүү. «Боловсролтой гөлөг» гэж түүнийг Герт хараасан. Нээрэн, боловсролтой болоод л бусдаасаа өөр болоо юм бол уу? Бусдаасаа өөр байдалтай байх юм. Номхон дорой байдалгүй, айж зовох юмгүй, ярихдаа хүртэл хүний яг нүүр лүү нь хардаг гэж бодно.

	— Мэйбл гэж Сари дуудахад, Мэйбл давхийж:

	— Аан, юу гээв, Сари авхай? гэв.

	— Нааш ирээд, надад ор засалцаад аль.

	— Орыг чинь би засчихсан шүү дээ, Сари авхай.

	— Тэгэх нь ч тэгсэн байна лээ, дэвсгэрийг нь чи эргүүлж тавиагүй байна. Герт ах өнөө өглөө уурласан.

	Мэйблийн царай урамгүй байдалтай хувьсхийв. Сари эргэж байшин тийш явлаа. Мэйбл барьж байсан цамцаа усанд нь буцааж шидчихээд Сарийн хойноос явав. Өнөөх угаалчин хоёр авгай бие бие өөдөө ээлжлэн харснаа, ажлаа хийсээр хоцорлоо.

	Сари Мэйбл хоёр Гертийн тасалгаанд оров. Тэр хоёр хоёул дуугарсангүй. Гертийн орны хэрэглэлийг хуу татаж аваад дэвсгэрийг нь эргүүлж дэрий нь хөвсийлгөж, орыг нь дахин засаж хураажээ.

	— Одоо аятайхан боллоо гэж Сари хэлээд өөрийнхөө өрөөнд орлоо. Сари өрөөндөө ороод ороо их л удаан засаж эхлээд хөнжил, даавуу, бүтээлгээ авч тавьсны дараа дан дэвсгэр дээрээ суугаад Мэйбл рүү харж инээмсэглэхэд Мэйбл хариуд нь хүчээр инээмсэглэв.

	— Өнөө сургууль маань юу болж байна даа? гэж Сари эелдгээр асуулаа.

	— Лэнни л зүгээр, дажгүй гэж байна билээ.

	— Настанд зориулж оройн сургууль бас байгуулсан гэв үү?

	— Тийм ээ.

	Мэйбл арай жаахан тайвшрав.

	— Чи тэр сургуульд нь явах гэж боддог уу? 

	Мэйбл толгой дохиод гэнэт инээд алджээ. Сари мөн инээж:

	— Юунд чи инээв? гэв.

	— Анни эгчийг таних байхаа? Сари нэг хэсэг духаа үрчийлгэн бодсоноо толгойгоо сэгсрэв.

	— Фиетыг та таних уу?

	— Танина аа. Үзсэн юм байна.

	— Тэгвэл Анни чинь түүний эх нь шүү дээ.

	— Тэгээд юу гэж?

	— Энэ Анни эгч их настай хүн шүү. Шүд нь цөм унасан, нүд нь ч гэж мөрөө л харахтайгаа, бараг сохор доо. Тэгээд бас оройн сургуульд явдаг юм! Самбар дээр биччихсэн үсгийг таних гээд оролдож байгаа нь их инээд хүрмээр байдаг юм.

	Тэгээд Мэйбл бүр хөхрөв. Сари ч бас инээлээ.

	— Аа багш... чинь? гэж Сари асуухад, Мэйбл:

	— Та Лэннийг хэлж байна уу? гэв. Сари:

	— Тийм, тийм, Лэнни. Яаж байна? Баяртай байна уу? гэж асуугаад Мэйблийг анхааралтай ширтэв.

	Мэйбл хэсэг зуур бодол болоход Сари бодлыг нь бараг тааварлав.

	— Мэйбл толгойгоо сэгсрэн удаанаар:

	— Бүү мэд, би мэдэхгүй юм. Лэнний учрыг олоход тийм амар биш. Юу бодож, санаж явдгийг нь ч мэдэхгүй. Их өөр хүн шүү. Хэн ч гэсэн сэтгэл нь тааламжгүй байвал харахад л мэдэгддэг. Гэтэл Лэннийг мэдэхийн арга байхгүй. Эрдэмтэй хүн болохоороо тийм байдаг юм байх гэж би боддог гэв.

	«Үнэхээр өөр» гэж Сари бодно. Мэйбл хүртэл ажиглачихсан байна шүү.

	— Хичээлээ тараагаад юу хийж байх юм?

	— Ном унших юм, зугаалж явдаг юм. Ном их уншдаг юм. Сари авхай... Заримдаа Селиаг санаж байх шиг байдаг юм.

	— Селиа гэнэ ээ? гэж Сари шохоорхон асуув.

	— Тийм. Түүний найз хүүхнийг Селиа гэдэг юм. Их хөөрхөн хүүхэн байна лээ, зургийг нь авчирсан. Би үзсэн, гоё хувцастай юм. Та нэг үзээрэй л дээ, Сари авхай.

	— Үзэхэд ч яах вэ л дээ.

	— Би маргааш авчирч үзүүлэмз.

	— Лэнни дургүйцэхгүй биз?

	— Өөрт нь мэдэгдэхгүйгээр аваад ирнэ ээ.

	— За тэгээрэй, үзье.

	— Үзээрэй, Сари авхай. Тэр хүүхэн бараг л... гэж хэлээд амаа жимийн эргэв.

	Сари, Мэйбл рүү харснаа босож:

	— За, ороо хураая гэв.

	Тэр хоёр ор засах зуураа дуугүй байв. Сари Мэйблийг хартал Мэйбл өөдөөс нь харж байжээ.

	— «Бараг» юу шиг гэнэ ээ, Мэйбл ээ?

	Мэйбл хэлэхээсээ түгдэрч нүүрээ буруулснаа:

	— Бараг цагаан хүүхэн шиг юм, Сари авхай гэв.

	— Тэгээд бас хөөрхөн гэнэ ээ?

	Тийм ээ.

	Сари, байшингийнхаа хананд байгаа жижиг толины өмнө очиж нүүрээ харж:

	— Одоо өөр юмгүй, Мэйбл ээ. Тусалсанд чинь баярлалаа гэв.

	Мэйбл гарахаар үүдэнд очсоноо зог тусаж:

	— Сари авхай... гэв. Тэгэхэд нь Сари:

	— Юу гээ вэ? гэж асуув.

	— Би одоо гадагшаа түргэхээн яваад ирэх юм сан.

	— Чи өдөр бүр яг энэ алдад явдаг болсоор долоо хоног болсон шүү. Чи хаашаа яваад байдаг болоов, Мэйбл ээ?

	— Би яваад ирье л дээ, Сари авхай гэж Мэйбл сэтгэл хөдөлсөн байдалтай гуйжээ.

	Сари толинд нүүрээ ширтэж харах зуураа:

	— За яах вэ, тэг л дээ. Үүнээс хойш дахиж явуулахгүй шүү гэв.

	— Их баярлалаа, Сари авхай! гэж Мэйбл дуу алдан баяртай хэлээд даруй гарч одов.

	— Лэннитэй адил юм Мэйблд ер алга гэж Сари бодоод тольдсоор байлаа.

	Селиа гэдэг нь нээрэн тийм хөөрхөн хүүхэн юм бол уу гэж Сари бодож байснаа гэнэт уур нь хүрч толгойгоо сэгсчээд өрөөнөөсөө гарав. Морио эмээллүүлээд Гертийг амдан давхиж очно, Герт лав ууртаа багтрах шахаж ирэх байх, нутгийн хүмүүс ажил хийхээ байж гэж ярих болсон юм сан гэж Сари бодсон боловч тэсэж чадмааргүй хүнд байдал нь хэвээр байлаа.

	Үд болж огт чимээ аниргүй, өвсний ганц ч толгой үл хөдөлнө. Ганц ч навч үл хөдөлнө. Гагцхүү жин халуун нар шарж, хүн амьтан бүгдийг өрөвдөлгүй төөнөж, гэрэл туссан газар бүхэн нь алт мэт гялалзана. Энэ бүхэн нь мидас6 бурхны хишгийг хүртсэн юм шиг байлаа.

	Тэнд явж байсан англи нэг залуугаас бусад нь цөм үхсэн юм шиг байлаа. Тэр хүн нарнаас далдиран гараараа саравчилж, нарийхан замын дагуу харж сууна. Жижигхэн машин дотор нь маш халуун боловч хоргодох сүүдэртэй байжээ.

	Мэйбл одоо л ирэх ёстой сон гэж тэр хүн өөртөө арав хорь дахин хэлж өнөөх зам руугаа дахиад л ширтэнэ. Мэйбл яг л энэ алдад энд ирж түүнтэй уулзах болсоор бүхэл долоо хоног болжээ.

	Тэр англи хүн магнайныхаа хөлсийг арчиж байтал дэргэд нь гэнэт өөр нэг хүн тун ойрхон хүрээд ирэх шиг санагджээ. Англи залуу өнөөх зам өөдөө дахин ширтэн харавч хэн ч үзэгдсэнгүй, яг тэр алдад ирдэг Мэйбл ч үзэгдсэнгүй болохоор нь баруун гар тийшээ аажуухан эргэж харжээ.

	Гэтэл Мэйбл тэрүүхэнд зуун алхмын орчимд өөрт нь харагдалгүй ирчих санаатай нуугдсаар явааг англи залуу олж хараад:

	— Сайн байна уу, Мэйбл ээ? гэж чанга хэлэв. Мэйбл харагдчихсандаа болж:

	— Өө харла! гэж хэлээд машины нь зүг шууд явж ирэв.

	Англи залуу машинаасаа үсрэн бууж Мэйблийг тосож очоод:

	— Би чамайг ирэхгүй нь юм бол уу гэж бодлоо шүү гэв.

	— Би ирнэ, та мэднэ гэж Мэйбл хэлэмцээ доош хараад инээмсэглэв.

	— Чи сайн хүүхэн шүү, чамайг би санана даа.

	— Эзэн авхай л... эзэн авхай л... эзэн авхай л... 

	— Эзэн авхай чинь яалаа гэж?

	Мэйбл, тохирох англи үг олж хэлэх гэж дэмий л оролдсоор:

	— Эзэн авхай маань намайг ирэхээр явуулахгүй гээд гэж хэлээ ээдрүүлсээр байлаа.

	Англи залуу нь инээж, тэр хоёул машинд орж суув. Мэйбл суудлын түшлэгийг налж суугаад машины гялалзсан хэрэгслүүдийг хүүхэд шиг сонирхон ажиглахад тэдгээр нь дээд зэргийн гоё хээнцэр зүйл мэт санагджээ. Мэйблд энэ бүхэн эрхэм дээд зэргийн баялаг мэт байжээ.

	— Эзэн авхай маань намайг ирэхээр «явуулахгүй гээд» гэдгээ өөрийнхөө хэлээр орчуулж хэлээч.

	— Юу гэнэ ээ?

	— Эзэн авхай маань намайг ирэхээр «явуулахгүй гээд» гэдгээ өөрийнхөө хэлээр хэлээч.

	Мэйбл инээд алдаад, нүүрээ буруулав.

	— За, хэлээч дээ!

	Мэйбл, толгойгоо буруулсан хэвээр өнөөх үгсээ өөрийнхөө төрөлх хэлээрээ хэлж, дараа нь эргэж, зовсон байдалтай харав. Тэгэхэд нь тэр англи залуу инээд дундаа:

	— Түрүүний хэлсний чинь одоо ойлголоо гэж хэлэв.

	— Та намайг дооглож байна уу? гэж Мэйбл асуулаа.

	— Үгүй, үгүй, яалаа гэж, хонгор минь!

	Мэйбл, машины рульд7 тээнэгэлзсэн байдалтай гар хүрснээ өнөөх хүн рүүгээ харахад, тэр хүн:

	— Аятайхан байна уу? гэж асуув.

	Мэйбл толгойгоо хүчтэй дохив. Орчлон ертөнц Мэйблд хувирчихсан юм шиг бодогдож өнгөт арьстан биш ч болчихсон юм шиг, ядуу ч биш болчихсон юм шиг бодогдож урьдын Мэйбл бүр биш болоод хар ажил хийдэггүй дээд язгууртан, цагаан арьст хатан авхай болж, тэгээд өөрийнхөө машинд хар хүнийхээ хамт сууж ч байгаа юм шиг санагджээ. Бас хувцас хунар нь ч гоё сайхан юм шиг, машин дотроос харагдах дэлхий ертөнц нь ивээлт сайхан ертөнц ч юм шиг нүдэнд өртөх юм бүхэн урьдын санаж мөрөөдсөн ёсоор ч болчихсон шиг болоод ярдаг хэдэр байдал нүднээс нь арилж, нүүр царай нь эелдэг зөөлөн байдалтай болжээ. Их л юм бодсон байдалтай байгааг түүний уруул гэрчилж байлаа.

	Англи залуу, түүний алмайран сууж байгааг үзээд учрыг нь ойлгож, Мэйблийг энэрэнгүй байдалтай ажиглав. Мэйбл элдвийг хүсэж мөрөөдөн суух бөгөөд юун тухай тэгснээ залууд хэлж чадахгүй ажээ. Энэ мөн сонин газар юм даа. Эндээс мөд явна гэж бодохоос тэр залууд аятайхан байлаа. Энд байдаг цагаан арьст хүмүүс, өнгөт хүмүүсийг хэчнээн муухай үздэг явдлыг тэр залуу ойлгож чадаагүй ажээ. Цөмөөрөө л зүйд тохирохгүй юм шиг санагджээ.

	Энэ хүн, энэ сэдвийнхээ тухайд нэлээд юм мэддэг баймаар голланд залуу эмчтэй ярилцахыг оролджээ. Гэтэл тэр их эмч юу юуны өмнө асуусан нь «та өөрийнхөө эгч дүү нарыг хар арьстай хүнтэй суулгах гэж бодох уу? Хэрэв чиний эгч дүү нарын чинь нэгийг хар арьст хүн хүчирхийлчихсэн байвал чи яах вэ?» гэж асуужээ. Тэгэхэд нь энэ залуу «хэрэв цагаан арьст хүн хар арьст хүүхнийг хүчирхийлчихвэл та яах вэ?» гэж асуусан бөгөөд энэнээс болоод тэр хоёрын эв түнжин тасарсан юм.

	Мэйбл бол тийм арьст ядуу хүүхэн бөгөөд тийнхүү бодол болон сууж байгааг нь энэ залуу тааварлаж ядах ба хүнийг арьс өнгө ялгаж үзэх ёсыг энэ хүүхэн юу гэж боддог бол? Ер нь энэ орны хар арьст хүн бүгдээрээ энэ талаар юу гэж боддог бол? гэж бодов.

	Англи залуу, Мэйблийн гарыг барьж илбэхэд Мэйбл түүний хуруунаас барьж уруулдаа аваачаад их л шуналтай үнсэв.

	— Мэйбл гэж өнөөх залуу нь эелдэг дуудахад Мэйбл түүнийг хайрласан байдалтай харлаа.

	— Мэйбл минь, бид хоёр найз хоёр шүү дээ, тийм биз ээ? гэхэд Мэйбл толгой дохив.

	Мэйбл өөр юм бодоод энэ хэлсний нь төдий л анзаарахгүй байжээ.

	— Мэйбл ээ, чи надад ахынхаа тухай ярьсан шүү - их ухаантай хүн, багш Лэнни гэдэг гэж. Тэр чинь чиний ах гэсэн, тиймээ? Би бас л чиний тэр ах шиг шүү дээ.

	Мэйбл гадаад хэлээр үг олох гэж мэрийж байв. Та бол далайн цаанаас ирсэн цагаан арьст хүн болохоор Лэннитэй адилгүй шүү дээ гэж Мэйбл хэлэх санаатай, үг бодоод бодоод дотор нь орж ирсэнгүй. Мэйбл сургуульд ороод удаагүй учир үг олдсонгүй. Үг олох гэж дотроо бодож байгаа нь нүүрэн дээр нь ч ил харагдана.

	— Би... дурлаж байна. Би дурлаж байна гэж Мэйбл аргадсан байдалтай хэлэхэд нүднээс нь нулимс асгарч байв.

	— Англи залуу толгой сэгсэрч:

	— Үгүй, юу гэсэн үг вэ, Мэйбл гэж хэлэхэд Мэйбл;

	— Үнэн, үнэн гэж цөхөрсөн янзтай уйллаа.

	— Чамд тэгж санагдаж байгаа байлгүй дээ. Яана гэхэв, би харилгүй болохгүй. Одоо буцах болоод байна. Далайн цаадах гэртээ харина. Энэ залуу, африкан хэл бас сайн мэдэхгүй учир Мэйблд учир явдлаа ухаартал нь хэлж чадахгүйдээ урамгүй байлаа.

	Мэйбл түүнийг цочсон байдалтай хараад:

	— Та явна аа? гэв.

	Тэр хүн толгой дохив. Хэл мэдэхгүй хүн инээхээс өөр яах вэ дээ!

	— Би бас явах уу?

	— Үгүй, Мэйбл минь.

	Мэйбл, түүний гарыг атган аваад учиргүй олон үг хэлж өрөвдмөөр байдалтай байсан боловч чухам юу хэлж байгаа нь ойлгогдсонгүй.

	Тэр хүн, Мэйблийн юу хэлсний нь ойлгоогүй боловч эд нарын хэл сүрхий чадалтай хэл юмдаа гэж өөрийн эрхгүй боджээ.

	— Болохгүй, Мэйбл минь.

	Мэйбл, түүнийг үл итгэсэн байдалтай харав.

	— Болохгүй, Мэйбл минь гэж тэр хүн бас дахин хэлэв.

	Тэгэхэд нь Мэйбл үнэмшиж уруулаа жимийн хазаад гэдрэг налав. Мэйблийн нүдний нулимс дахин асгарч хацрыг нь дагаад урсах бөгөөд дув дуугүй сууж байлаа. Гагцхүү бие нь чичирч, нулимс нь асгарна.

	— Найз залуу нь Мэйблийг биедээ ойртуулахад ус хориглож байсан далан эвдрэх мэт болж Мэйбл нүүрээ цамцныхаа энгэрт шургуулаад эхэр татан мэгшив. Тийм янзтай сууж байгаа бараан хүрэн арьстай хүүхэн, цагаан арьстай залуу тэр хоёр зуугаад алхмын орчим нэгэн гүвээний ар талаас хүн ойртон ирж явааг яаж ч мэдэх билээ.

	Анир чимээгүй байсан үед алсаас Мэйбл орилж байгааг сонссон Фиета тийнхүү яарч явахдаа харааж зүхсээр бөгөөд нүдэнд нь уур хилэн бадарчээ. Энэ цагаан арьст хүн Мэйблийг яах гээд байна? Бодвол хүчирхийлэх л гэж байгаа биз. Мэйблийг өнөөдөр ажиж, хойноос нь явсаар юу болохыг нь хүлээгээд байдаг маань сайн болов шүү гэж бодож явлаа.

	Фиета машинд нь бараг тулж ирсэн боловч түүнийг өнөөх хоёр ер мэдсэнгүй. Гагцхүү Мэйбл уйлах чимээ сонсогдсоор бөгөөд нөгөө залуу нь түүнийгээ аргадаж шивнэж байгаа дуулдана.

	Фиета маш их уурласан дуугаар:

	— Энэ чинь юу болж байгаа нь энэ вэ? Та Мэйблийг яаж байна? гэхэд,

	Өнөөх цагаан арьст хүн толгойгоо өндийлгөн Фиетыг тайван байдалтай харав. Тэгэхэд нь Фиета баахан гайхасхийв. Ер нь ч тэд амархан ичиж зовох л ёстой сон гэж бодсон аж.

	— Та англи хэл мэдэх үү? гэж өнөөх залуу хэнэг ч үгүй асуулаа.

	Мэйбл толгойгоо өндийлгөсөн боловч Фиетаас нүүрээ буруулжээ.

	Энэ хүн чамайг яасан бэ, Мэйбл ээ?

	— Ягаа ч үгүй.

	— Тэгвэл чи юунд уйлаа вэ?

	— Зүгээр л... гэж Мэйбл хэдэрлэв.

	— Би яах вэ, Мэйбл? Энэ хүн... 

	— Үгүй, үгүй.

	— Тэгвэл чи юунд уйлаа вэ?

	— Дуугүй байгаач дээ!

	— Та англи хэл мэддэг үү, хэлээч?

	Фиета толгой дохиод тэр залуу руу харав.

	— Тэгвэл та миний хэлэх үгийг сонсооч. Би Мэйблийг яагаа ч үгүй.

	— Та нар дандаа л ингэж хэлдэг улс гэж Фиета англи хэлээр хорсонгуй хэлэв.

	— Би үнэн юм хэлж байна.

	— Биднийг өнгөт арьстан болохоор та нар энд ирж бузарлаад бас яагаа ч үгүй юм шиг буцна гэж бодож байгаа биз. Цагаан арьстныг би мэднэ, тэд бүгд л адил байдаг юм. Та нар, өнгөт арьстан хүмүүстэй яах ч үгүй гэцгээдэг, гэсэн мөртөө хүүхний нь эргүүлдэг, тэгээд тэдний нь бузарлаад явцгаадаг! гэж Фиета хэлж уур нь их хүрсэн учир бүх бие нь чичирч байлаа. Тэгээд «Мэйбл, явъя!» гэж төрөлх хэлээрээ төгсгөлд нь хэлэв.

	— Би учрыг нь хэлж өгье гэж байна! гэж өнөөх англи залуу түргэн хэлээд Мэйбл рүү харж:

	— Миний үгийг сонсооч гэж хэлээч, энэ хүүхэнд гэв.

	— Явъя, Мэйбл? гэж Фиета шаардлаа. Мэйбл Фиетаг харснаа, залуу руугаа эргэж:

	— Энэ хүн надад нэг юм хэлэх гээд байна. Та хэлийг нь мэднэ шүү дээ. Хэлэхийг нь сонсоод надад хэлж өгөөч. Намайг ягаа ч үгүй хүн шүү, Фиета. Тэгээч, аа? гэж Мэйбл гуйв.

	— Харьсан чинь дээр болох байхаа! гэж Фиета шууд хэллээ.

	— Гайгүй шүү дээ, тэгээч, Фиета. Фиета залууг ажиглаж харвал тусгүй муу юм хийжээ гэмээр янз ер үгүй байлаа.

	— Чамайг яагаа ч үгүй гэл үү?

	— Тийм ээ, нээрэн яагаа ч үгүй шүү.

	— Тэгвэл ч яах вэ гэж Фиета хэлээд англи залууг харж толгой дохин: За, ярь л даа гэв.

	— Машин дотор орж суухгүй юу. Наранд их халуун байна шүү гэж англи залуу хэлэхэд Фиета хэсэг эргэлзсэнээ машинд нь орж суулаа.

	Англи залуу Фиетаг харж;

	— Юуны өмнө өөрийгөө танилцуулъя гэв.

	Фиета дотроо бодол бодсон байдалтай, толгой дохив.

	— Би бол антропологич хүн... 

	— Юу гэнэ ээ?

	Англи залуу инээмсэглэж:

	— Би хүмүүсийг судалдаг хүн гэв.

	— Хүмүүсийг судалдаг хүн гэнэ ээ гэж Фиета сэжиглэж байгаа маягтай хэллээ.

	Нөгөө хүн толгой дохиод:

	— Тийм хүн би. Би хүмүүсийг судлах гэж үүгээр түүгээр тэнэж явдаг хүн. Хүмүүстэй танилцаад харилцан ойлголцдог хүн гэв.

	Фиета тийм үү гэсэн шиг толгойгоо дохивч сэжиглэсэн байдал түүний харцнаас салахгүй байв.

	— Би, өнгөт арьст хүмүүсийг судлах гэж Англиас ирсэн юм. Тэдний тухай ном бичье гэж бодож байгаа.

	Намайг маллаж байгаа юм биш байгаа даа гэж Фиета бодоод тэр хүнийг ширтэн харлаа.

	— Бичиж яах юм? гэж Фиета зориуд асуулаа.

	— Хүмүүсийг таньж мэднэ гэдэг чинь сайн хэрэг биш үү, өнгөт хүмүүс гэдэг чинь цагаан арьст хүмүүстэй адил юм гэж бусдад мэдрүүлэхийг би хүсэж байгаа юм... 

	Фиета өөрийнхөө чихэнд итгэсэнгүй:

	— Цагаан арьстантай адил гэнэ ээ? гэж лавлан асуув. Цаадах нь:

	— Тийм ээ гэв.

	— Та өөрөө тэгж бодож байна гэж үү? гэж Фиета маяглалгүй асуулаа.

	— Би мэдэж байгаа юм... Тэгээд ч би Мэйблтэй найзархаж байгаа юм аа. Би номдоо Мэйблийн тухай их бичнэ. Мэйбл гэгч хэн болохыг би ертөнцөд зарлах гэж байгаа юм. Мэйбл юу бодож сэтгэж явдгийг нь бичээд орхихтой зэрэг чинь өнгөт арьстныг цагаан арьст хүнтэй адилхан үздэг болцгооно шүү дээ. Ингэж Мэйблд хэл дээ.

	Фиета, энэний нь Мэйблд дамжуулж өгөхөд Мэйбл нэг юм хэлэв.

	Фиета, англи залуу руу харж:

	— Надад та хайртай юу гэж асууж байна гэв.

	— Фиета! сайн чагнаад Мэйблд ингэж хэл! Би гэртээ байгаа өөрийнхөө бүсгүй дүүгээ яаж хайрладаг вэ, чамайг түүн шигээ хайрладаг. Энэ бол их сайхан хайр, их чухал юм шүү. Би өнөөдөр эндээс явах гэж байна. Тэгэхдээ чамайг санаж явна гэж хэлээч гэв. Тэгэхэд нь Фиета:

	— Та явчих гэж байгаа юм уу? гэж асуулаа. Фиета, түүнийг сонирхон дотно байдалтай инээмсэглэн харахад Фиетагийн шүд яралзаж, хацрын хонхорхой нь тодров.

	— Тийм ээ, би маргааш галт онгоцоор явна. Миний хайр болоод миний явах гэж байгаа тухай хэлээд өгөөч, та Мэйблд.

	Фиета, Мэйблд нэгд нэгэнгүй тайлбарлаж өгөхөд түүний сэтгэл хөдөлж нүдэнд нь дахин нулимс гүйлгэнэв. Мэйбл гараа атгаж хэнхдэгтээ аваачсанаа Фиетаг ярьж дуусмагц гарыг нь шүүрэн атгаад:

	— Би, өөртэй чинь хамт яваасай гэж байна гэж хэлээч, Фиета. Би чармайж ажиллаад, сайн хүн болно гэж хэл. Намайг хоол сайхан хийдэг гэж хэл, чи өөрөө мэднэ шүү дээ. Би өөрийнх нь, дүүгийнх нь, хоёулынх нь хувцас хунарыг угааж арчиж байна шүү гэж хэл. Би сайн угааж чаддаг, Фиета чи мэднэ шүү дээ. Намайг явуулаад өгөөч, Фиета минь. Тэгээч, Фиета минь... гэв.

	Фиета, Мэйблийг их өрөвдөн, хөөрхийлсөн байдалтай харж:

	— Мэйбл минь, чи энэ хүнд их дурласан юм шивдээ, тийм шивдээ дүү минь гэж Мэйблээс эх хүн шиг энэрэнгүй байдалтай асуув.

	— Үнэн, үнэн, бүр үнэн! Намайг юм түргэн сурна гэж хэлээч! Би, Лэнни шиг боловсролтой болоод тэрний мэддэг англи хэлийг яг Лэнни шиг сурна. Намайг аваад яваач гэж хэл Фиета!

	— Авч явахгүй, энэ хүн чинь, Мэйбл минь. Энэ хүн чинь эхнэртэй, хоёр хүүхэдтэй юм гэнэ.

	Чамайг авч явж чадахгүй гэнэ. Гэтэл өөрийнхөө бүсгүй дүү шигээ чамд сайн байна гэнэ. Энэ хүнийг битгий зовоо. Энэ чинь сайн хүн байна шүү.

	Мэйбл мэгшин уйлж, өр зүрхэнд нь юм хатгах шиг болжээ. Өр зүрх нь үнэхээр их өвдсөн тул нулимс гарах юу ч биш байлаа.

	— Таныг эхнэртэй, хоёр хүүхэдтэй, тэгээд өөрийг чинь авч явж чадахгүй гэж хэллээ. Таныг эелдэг сайхан ааштай байхаар чинь дуртай болсон гэнэ. Та сайн хүн болохоор заавал авч явах ёстой гэж бодож байгаа юм байна, таны төлөө ажил хийнэ гэнэ. Харин эхнэр, хүүхдийн тухай би зохиочихсон шүү гэж Фиета нөгөө хүнд тайлбарлав.

	Англи залуу гараа чанга атгаж өөр тийшээ хараад:

	— Эелдэг сайхан зантай гэнэ ээ гэж их л өрөвдсөн байдалтай хэлэв.

	Фиета, учрыг мэдэх хүн учир:

	— Манай эрсүүд ч горьгүй улс шүү гэж инээмсэглэжээ.

	— Англи залуу: тийм бишээ гэж эрс хэлээд эд бас эелдэг сайхан зантай улс. Эдэнд гагцхүү хувь дутагдаад амьдрал нь ядуу, амь зуухыг л хичээхээс өөр аргагүй байдалтай байгаа улс юм. Эд дэндүү их дарлагдаж, дэндүү их чадагдсан улс болохоор бусдад хатуурхаж хариугаа авч байдаг юм гэв.

	— Энийгээ надад ойлгогдохоор удаан хэлж өгөөч.

	— Онц биш зүйлээ! Яах юм? Фиета харин Мэйблд намайг одоо явалгүй горьгүй нь гэж хэлээч гэлээ.

	Фиета, Мэйблд хэл гэсний нь хэлэхэд Мэйбл англи залуу руу харж:

	— Нэр чинь хэн бил ээ? гэв.

	— Тони гэдэг... за баяртай, Мэйбл минь.

	Мэйбл, Фиетагийн чихэнд нэг юм шивнэн хэлээд өөр тийш харав.

	— Намайг үнсэх үү гэж байна... Та бол сайн хүн, цагаан арьстай хүн, хэрэв та Мэйблийг үнсвэл сайн болно доо.

	Тони бөхийж Мэйблийн уруулыг үнсэв. Мэйбл нулимсаа асгаруулсаар машинаас нь бушуухан бууж явлаа. Тонийн гарыг Фиета барив.

	— Баяртай, Фиета.

	— Баяртай, Тони... Мэйбл цагаан арьстан хүнд дуртай шүү... Би бол тэднийг мэдэх юм, тэгээд үзэж чаддаггүй юм... за баяртай... 

	Фиета, Мэйблийн хойноос явлаа. Өнөөх жижигхэн машин ч тоос бужигнуулсаар давхилаа.

	Халуун өдөр хагацашгүй замаараа замнасаар.

	Кейптаунд ч,

	Исганнесбургд ч,

	Преториад ч,

	Өмнөд Африкт ч,

	Нийт Африк тивд ч.

	Бусад тивүүдэд ч мөн адил, даян дэлхийд цөм адил, хүн бүхэн хийдэг хийдэг ажлаа оролдсоор байгаа цаг. Гагцхүү цаг нь ондоо ондоо байх ажээ. Бас өдөр нь ч ондоо ондоо. Даян дэлхийн хүн ард арьс өнгөөр бас ондоо ондоо билээ. Даян дэлхийд энэ цагт ийм халуун өдөр газар бүхнээ байгаа биш ээ. Гэсэн ч хүн бүхэн хийдэг хийдэг ажлаа оролдсоор байгаа цаг ажээ.

	Стилвилд, Макогийн суурин хоёр, нуга газрын хүмүүс ч хийдэг хийдэг ажлаа оролдсоор байгаа цаг юм.

	Гагцхүү Мэйблийн цагаан арьст найз нь түүнийг орхин явснаар юм бүхэн төгссөн мэт Мэйблд санагдана.

	Стилвилд харагдах нэгэн ухаа дээр Фиета тэр хоёр суугаад Фиета нь яая гэсэн байдалтай Мэйблийгээ ажиглаж, яавал дотрыг нь уужруулах бол гэж бодож сууснаа:

	— Мэйбл минь, жаахан уйлчих, тэгвэл гайгүй болно. Тэгвэл дотор чинь жаахан уужирна гэв.

	Энэ үед тэртээ дор цэлийн харагдах нуга хөндий газар, хувь хувийнхаа элсэрхэг жаахан газар дээр тариа ногоо ургуулж идэш тэжээл олж авах санаатай өнгөт арьст чавганц нар мунгинаж, бас өлсөж нойрмоглосон цодгор гэдэстэй жижигхэн хүүхдүүдэд Лэнни энгийн тоо бодох арга хичээнгүйлэн зааж байгаа цаг.

	— Фиета аяархан дуугарч: зовлонгоо дотроо дарах муу, Мэйбл, их муу шүү. Үнэн шүү. Би мэдэлгүй яах вэ, би их зовсон хүн. Сэм заримдаа солиорч явдаг, яагаад тэр вэ? Чи мэдэх үү Мэйбл? Тэр чинь дотуур их автсан болоод тэгж байгаа юм шүү. Тэгж болохгүй, Мэйбл минь. Би Сэмд их хайртай байдаг юм. Би ч гэсэн чам шиг золгүй, зовж яваа хүн гэв.

	Гэвч Мэйбл энэ яриаг нь сонссонгүй.

	Мөн тэрхүү нуга хөндийд орших өвгөн еврей пүүстээ ажлаа хийсээр бөгөөд эгч Сузаннад эрдэнэ шишийн гурил жигнэн өгч байлаа. Сузанна эгч бол сүрьеэ өвчтэй болоод хэзээ хэзээгүй үхэх болсон хүн тул түүний наранд түлэгдсэн нүүрнээс хоёр нүд нь ер бишийн байдалтай гялалзана. Энэ авгайг нөхөр нь гурван жилийн өмнө таван хүүхэдтэй нь хаяад Кейптаунд явчихсан юм санжээ. Өвгөн еврей, энэ авгай таван хүүхэдтэй, идэх юм нь энэ шүү дээ гэж өрөвдөөд нэг утгуур гурил зүгээр нэмж өгөөд пүүсчин байх гэдэг ч зовлонтой юм даа гэж боджээ.

	Исаак, эцгийгээ азай буурал болсон тэр хөгшин авгай хоёрыг ажиглаж байлаа.

	Шавар шавхай, хог новш болсон их гудамжинд газрынхаа өнгөнөөс ялгарах юмгүй нүцгэн, өнгөт арьст хоёр жижиг хүүхэд, шөнө болгон ульж байдаг турж үхэхдээ тулсан нэг нохойтой тоглож байлаа.

	Мэйбл гэнэт их хөгширч өтөлсөн байдалтай болж, нас нь дээр гараад өдрөө хүлээж байгаа чавганц шиг харагдсанд Фиетагийн санаа зовжээ. Тэгээд Мэйблийг тохойгоороо нударч:

	— Одоо хоёулаа гэртээ харъя, би чамтай хамт явъя. Бие барагтайхан байна гэж ээждээ хэлнэ биз. Тэгээд би Том байшинд очиж чамайг өвчтэй байна гэж хэлье гэв.

	Мэйбл мөн л дуугүй байхаар нь Фиета босож яваад эргэн харвал Мэйбл яг л түрүүнийх шигээ хөдлөхгүй сууж байлаа.

	Фиета яая даа гэж бодсоноо Мэйблийн зүг түргэн эргэж дэргэд нь очиж бөхийгөөд Мэйблийг заамдан авч татан босголоо. Мэйбл гуйвна. Тэгэхэд нь Фиета нүүр лүү нь алгадаад авлаа. Мэйблийг ар тийшээ хазайхад дахиад нэг хүчтэй алгадаад авав.

	Мэйбл тогтож чадалгүй гэдрэгээ ойчлоо. Фиета түүнийг дахин татан босгож зүүн гараараа заамдсаар баруун гараараа нүүр лүү нь алгадаж эхэллээ.

	Мэйблийн нүд мэлийн гөлөрч байснаа зодуулаад өвдсөн байдал тодорно.

	Фиета дахин цохиход Мэйблийн завжнаас цус гарлаа.

	Мэйбл гэв гэнэт уйлав. Фиета түүнийг түлхээд унагаав.

	Мэйбл өвдсөндөө болж улам улам чанга уйлаад хуруугаараа газар малтаж армаг тармаг ургасан хатангир өвс ногоог зулга татаж байлаа.

	— За ингээд уйл, монди минь! гэж Фиета хашхирах боловч өөрийнх нь хацрыг дагаад нулимс нь урсана.

	Мэйбл зүгээр уйлж байснаа чихэнд хадтал хашхиран уйлж харааж зүхээд нүүрээрээ газар шургахад дуу нь намжиж байлаа. Фиета, Мэйблийн дэргэд суугаад алсыг алмайран харав.

	— Залуу хүүхнүүд ингэж байгаад л ахимаг авгайчуул болчихдог юм даа гэж Фиета хорсголтой бодож суулаа.

	— Миний үед ч яах вэ, гайгүй байсан юм. Нэг юм ирж хүчирхийлээд дуусах нь тэр гэж Фиета нам дуугаар хэлэв.

	Нар баруун тийш гудайж, алс харагдах ухаа толгодын орой алт мэт гялалзан харагдана. Оройн сэрүү орж, хүн амьтан хөлөрч халууцах нь ч гайгүй боллоо.

	— Гайгүй болов уу. Мэйбл? гэж Фиетагийн асуухад Мэйбл толгойгоо өндийлгөж Фиетаг харав.

	— Хэчнээн хэцүү байгааг Фиета чи мэддэг ч болоосой.

	— Би мэдэхийн цаана мэдэж байна... Урьд цагт, чамайг ээжийнхээ гэдсэнд байхад би нэг хүнтэй анх уулзаад л дурлаж байсан юм. Их сайхан гоё залуу байсан юм. Их ч боловсролтой хүн байсан. Ер нь тэр үед манайханд тийм боловсролтой улс олон байсан юм... Гэтэл тэр хүн надад дурласангүй. Тэр хүн над шиг өнгөт арьст угсааны хүн байсан, тэгээд надад дурлалгүй, өөр нэг цагаан арьст хүүхэнд дурласан байжээ. Тэр хүүхний нь чи мэдэхгүй, чамайг гараагүй байхад үхчихсэн юм. Ээж чинь харин мэднэ дээ. Тэр хүүхэн Том байшинд байдаг байсан юм... 

	— Энд үү?

	— Тийм, тийм. Тэр хоёр бие биедээ хоёулаа дурласан юм... Цагаан арьст хүмүүс тэр хүнийг арай л алчхаагүй юм... Одоо тэр хүн урьдын адил гоё сайхан биш ч гэсэн би бас л дурласаар байдаг юм. Тэгээд ч дотор минь дандаа хачин болж явдаг юм даа. Тэгээд ч би Кейптаунд очиж өөр харчуултай зугаалдаг юм. Тэр хүндээ би одоо хүртэл дурладаг... 

	— Энэ чинь Сэм үү?

	— Тийм ээ! гэж Фиетагийн амнаас арай чарай гарав.

	Фиета алсыг алмайран ширтэж их л удаан суусан бөгөөд урьдынхаа явдлыг бодоход нүдэнд нь үзэгдэх мэт болжээ. Самуэл Дүплесси гээд байсан Сэм яаж гаслант байдалд орсон, түүний дурласан хүүхэн нь яаж нас барсан, нэг өглөө Сэмийн зэмдэг болсон биеийг яаж олсон зэрэг явдал нь тов тодорхой бодогдоно... Энэ бол олон жилийн өмнө болсон хэрэг ажээ.

	Фиета толгой сэгсрэн босон харайгаад:

	— Одоо явъя, хоёулаа гэв.

	Фиета, Мэйблийг татаж босгоод тэр хоёр Стилвилдийн зүг алхав. Тэр хоёрын цаана харагдах дов толгодын цаагуур нар жаргаж байлаа.

	
IV

	Чүдэнзний гэрэл гарч Лэнний царайг харанхуйн дунд агшин зуур гэрэлтүүлнэ. Лэнни янжуураа асааж аваад чүдэнзээ үлээж унтраахад хоёр нуга хөндий нутгийг өнгийн харж байгаа юм шиг тэр ухаа толгой харанхуй хэвээр болов.

	Ардаа байсан чулуунд нуруугаа шулгалчих бий гэж болгоомжлон Лэнни аяархан гэдрэг болов. Мэйблийг бодсоор тамхиныхаа утааг харанхуйд үлээж сууна. Мэйбл нэг л өөр болж дээ. Лэннийг хичээлээ заачхаад гэртээ ирэхэд нь Мэйбл орондоо ороод хэвтэж байлаа. Фиета ч дэргэд нь байснаа Мэйблийг хаацайлан зогсов. Фиета бол их сонин хүн юм, түүнд хатуу ба нандин сэтгэл хоёулаа хосолжээ. Фиета тийм нандин өрөвчхөн сэтгэлтэй хүн юм даа гэдгийг Лэнни үүнтэйгээ хоёр удаа үзэж байгаа юм.

	Лэнни янжуураа хүчтэй сороход тамхиных нь гал улалзаад бүдгэрнэ. Нам гүм шөнийн хав харанхуйд галт хорхойнууд гялалзана.

	Мэйбл нэг л учиртай болж гэж Лэнни дотроо лавтай боджээ. Мэйбл өвчилсөн гэдэг н худал. Гэхдээ л Мэйбл их өөр болчхож. Лэнни ингэж бодоод ул мөрий нь олохыг хичээж, чухам юу болсны нь лавтай мэдэхийг оролдов. Яаж хувираа вэ? Өчигдрийн Мэйбл, өнөөдрийн Мэйбл хоёр ямар ялгаатай байна? Юу бол оо вэ? Мэйбл өчигдөрхөн хүүхэд зантай... хүүхэд байсан юм. Гэтэл өнөөдөр? Өнөөдөр нэг л биеэ барьсан, дуу шуу ч үгүй... Бүр авгай хүн болжээ! Үүнд л учир нь байна. Мэйбл хүүхэд биш, авгай хүн шиг болжээ. Өчигдөрхөн хүүхэд байснаа өнөөдөр болоход ийм болчихно гэдэг чинь юу гэсэн хэрэг бил ээ? Ямар учраас тийм болоо вэ? Лэнни гэртээ ирсэн анхны өдөр Мэйблтэй уулзаж байснаа санав. Тэгэхэд Мэйбл хүүхэд хэвээрээ л байсан. Гэтэл одоо шал өөр болж... 

	Ер нь юм бүхэн хувирч байна шүү. Оройн сургуулийг настайчуул, ялангуяа залуу бүсгүйчүүд ер бишийн сэтгэл хөдөлгөм юм гэж үзэхээ больжээ. Сургуульд орсон хүүхнүүдийн ихэнх нь өөрийгөө Лэнни эргүүлж магадгүй гэж бодоод орсныг Лэнни сайн мэднэ. Гэсэн ч сургуулийн ажил үргэлжилсээр л... 

	Лэнни янжуураа дахин хүчтэй сороод Кейптаунаа дурсан бодлоо. Энэ шөнө лав тэнд хөл үймээн ихтэй байгаа байх. Гудамж нь дуу чимээ ихтэй байгаа даа. Кино, концерт, үдэшлэг, танц болж, найз нөхөд маань гуанз хоолны газар цуглаад яриа хөөрөө болж байгаа даа. Эндхийн нам гүм харанхуй шөнөөс тэнд эрс ялгаатай аж. Гэсэн ч Лэнни тэр бүхнийг төдий л удаан санаж мөрөөдсөнгүй, харин ч түүний амьдралд тохиолдоод өнгөрсөн зүйл мэт л санагдах болжээ.

	Холоос хүний хөлийн чимээ сонстоход Сари Вильер мөн гэж Лэнни мэдлээ. Яг тийм янзтай байдаг байжээ. Өөр хүний хөлийн чимээ биш. Лэнни хөдлөлгүй суусаар анхааралтай чагнав. Хөлийнх нь чимээ нэг л онцгой байдалтай байв. Алхаж гишгэж байгаа чимээ нь жигд боловч хөлөө өргөөд тавих тутамдаа явъя уу, яая даа гээд байгаа шиг байлаа.

	Хөлийн чимээ, бүр ойртож Лэнний дэргэд тулж ирлээ. Лэнни эргэж харсангүй, янжуураа сорж амнаасаа бөөн утаа үлээн гаргаж:

	— Сайн байна уу гэж тоомсоргүй байдалтай асуухад:

	— Сайн, сайн байна уу? гэж хүүхэн ч нэг адил тоомсоргүй байдалтай хэлэв.

	Лэнни янжуураа зөөлөн газар нухаж унтраагаад тамхиныхаа шилбийг хол шидэв.

	— Мэйбл өвчтэй гэж би сонссон. Яагаа вэ? гэж Сари асуух нь нэг их сонирхсон янзгүй байлаа.

	Лэнни эргэж хараад Сарийн царайг ажиглахыг хичээв. Сари, өөгүй чулуу аваад дээр нь суусан ажээ.

	— Бүү мэд, ямар байгаа юм. Орой ирэхэд их л царай муутай байна билээ. Фиета л мэдэж байгаа байж магадгүй, Мэйблээс салахгүй сахиж байна билээ гэж Лэнни хэлэв.

	— Өөрт чинь Фиета хэлсэнгүй юу?

	— Фиета надад муу шүү дээ.

	— А, а!

	Сари харанхуйд тэмтэрч байтал гарт нь хэсэг өвс дайралдахад нь угз татаж, тастаж авлаа.

	— Та Кейптаунаа санадаг байхдаа гэж Сари тийм ч хэнэггүй биш байдалтай асуув.

	— Заримдаа боддог л юм гэж Лэнни дургүй маягтай хариулав.

	«Дууны нь өнгөөр юу ч олж мэдэхгүй юм шив дээ» гэж Сари дотроо бодлоо.

	— Намайг байхад аятайхан санагддаг байсан юм аа гэж Сарийн хэлэхэд, Лэнни;

	— Тэнд ч хөгжөөнтэй шүү гэж хариулав.

	— Заримдаа маш их уйтгартай байгаа байхдаа? гэж Сари туршиж асуулаа.

	«Царайг нь харах юм сан, ямар байгаа бол?» гэж Лэнни бодож:

	— Танд ч бас их уйтгартай байдаг биз? гэж хэлэв.

	— Заримдаа, гэвч би том хотод тан шиг удаан байж үзээгүй. Энд ирэхээсээ өмнө би Трансваалийн нэг жижиг хотод байсан, тэгээд иймэрхүү газар дассан хүн л дээ гэж Сари эелдэг найрсгаар хэллээ.

	— Та энд байх дуртай юу? гэж Лэнни асуулаа.

	— Яах вэ... Заримдаа ч чамлалтай байх юм. Хаашаа ч харсан нэг янзын улс байгаад байх, ямар нэг өөрчлөлт байдаггүй.

	Тэр хоёр түр зуур дуугүй болж, Лэнни карманаасаа янжуураа гаргав.

	— Тамхи татах уу?

	— Би тамхи татдаггүй, гэвч яах вэ, нэгийг татаад үзье.

	«Үгүй гэхээсээ зовлоо доо» гэж Лэнни бодоод инээд нь хүрчээ.

	Лэнни чүдэнз зурангаа Сарийн нүүрийг харжээ. Түүнд янжуураа авч өгөхдөө урагш бөхөсхийгээд дараа нь галаа барилаа. Сарийн гар салганаж, нүүр нь чүдэнзний гэрэлд тун эелдэг байдалтай харагдав. Лэнни дараа нь өөрийнхөө янжуурыг асааж чүдэнзээ үлээн унтраагаад, гэдрэг суув.

	— Надад нэг юм хэлж өгөх үү? гэж Лэнни асуухад, Сари:

	— Юу вэ? гэж яаран асуулаа.

	— Та яагаад, тэр шөнө надад тус хүргэсэн юм бэ?

	Бүү мэд.

	— Танд өнгөт арьстай хүний хувь заяа падгүй хэрэг шүү дээ.

	Сари дуугүй байлаа.

	— Үнэн, тиймээ? гэж Лэнни шаргаав.

	— Бүү мэд гэж Сари уурлангуй хариулав.

	— Уучлаарай.

	— Уучлахсаад байх ч юу байх вэ.

	— Энд та бид хоёр байгааг хүн мэдвэл тусгүй юм болно гэдгийг та мэдэж байгаа шүү дээ.

	— Танд л муу юм болно. Герт өөрт чинь муу. Өөрийн чинь тухай элдвийн юм их ярьдаг.

	Лэнни бага зэрэг инээж:

	— — Намайг юу гэж байна? гэв.

	— Уурлаж л байна билээ.

	— Юу гэж уурлаа вэ? Хэлээч.

	— Үгүй, хэлэхгүй гэж Сари эрс хэллээ.

	— Та их хачин хүн юм даа гэж Лэнни нам дуугаар хэлэхэд Сари:

	— Юугаараа тэр вэ?

	— Та эндхийн цагаан арьстай бусад хүнээс өөр юм. Танаас өөр ганц ч цагаан арьстай хүүхэн хүн шөнийн цагт өнгөт арьст хүнтэй эзгүй хээр газар ганцаараа хамт байхгүй дээ. Яагаад та ингэж байна?

	— Та дэндүү олон юм асууж байна шүү гэж Сари огцом хэлэв.

	— Би учрыг нь мэдээсэй гэж их хүсэж байгаадаа л асууж байгаа юм.

	Сари нэг хэсэг дуугүй байснаа:

	— Энд та бид хоёрын анх уулзсан шөнө та хэчнээн ширүүн ааштай байснаа санаж байна уу? Их сонин юм аа, бид хоёр дандаа л шөнө уулзах юм. Тэр шөнө яг ийм харанхуй байсан, тиймээ? Ямар ч гэсэн та их ууртай ширүүн байсан. Таныг ер нь арай эелдэг байдаг юм болов уу, үгүй юү гэдгийг л үзэх сэн гэж боддог юм.

	— Тэгээд, би ямар байна вэ?

	Сари инээмсэглэж:

	— Их л мэрийж байх шиг байна гэж хэлээд дахин тоглоом хийсэн янзгүй болж:

	— Та бусдаасаа ондоо хүн юм. Лав л миний үзсэн өнгөт хүнээс цөмөөс нь ондоо байна. Та хүнээс айхгүй, хүнээс далдирахгүй юм. Би ер нь тийм өнгөт арьст хүн үзээгүй. Айдаггүй ийм өнгөт хүн байдаг гэж ч бодоогүй. Таны биеэ авч яваа байдал чинь бусдаасаа шал өөр юм.

	— Би ондоо хүн биш ээ. Би энд төрсөн, эндэх хүний л нэг нь. Цорын ганц ялгаа гэвэл тэдний хэзээ ч олж хүртээгүй юмыг би олж хүртсэн юм. Эд нарын үзээгүй хараагүй юмыг үзэх, хийгээгүй сураагүй юмыг би хийж, сурах завшаан надад олдсон юм. Би бол хүмүүс яагаад зарим нь цагаан, зарим нь хар арьстай болсон, яагаад заримынх нь үс буржгар, заримынх нь зүгээр байдгийн учрыг мэдсэн. Ингэхлээр арьсных нь өнгө л өөр юм гэж бодоод хүнээс айхгүй бол өөр аймаар, сүрдмээр юм байхгүй байгаа юм гэдгийг ч мэдсэн.

	— Тан шиг ийм, хүнээс айдаггүй хүн та нарын дунд олон байдаг уу?

	— Цөөнгүй. Тэгэхдээ бас өдөр ирэх бүр олширч байгаа юм.

	— Надад л лав олон тааралдаагүй даг. Таныг л үзэж байгаа нь энэ та ер нь бусдаасаа шал өөр юм. Та зүгээр л хүн юм. Бусад чинь адил гэж үү?

	— Өнгөт арьст хүмүүс яагаад ийм байдалтай байна гэвэл цагаан арьст хүмүүсээс л болж байгаа юм, тэд л тийм болгож байгаа юм. Хэрэв, тэднийг дарлаж доромжлохгүй, хүний ёсоор амьдарч хөгжих бололцоо өгөх юм бол та намайг тэднээс ондоо байна гэж хэлэхгүй сэн. Та ч өөрөө өөрийгөө ондоо гэж бодохгүй сэн. Гагцхүү хүний ёсоор л... 

	Сари их юм нээж олсон юм шиг байдалтай, нам дуугаар:

	— Та биднийг лавтай үзэн яддаг байх нь ээ гэв.

	Лэнни, харанхуйг ширтсэн хэвээр үг дуугүй сууна. Дотор нь нэлээд тайван, амар жимэр байлаа. Тэр нутгийн нам гүм байдал Лэнний тайван байгаа хоёр яг тохирч байлаа. Энд, Лэнний дэргэд Сари байгаа нь тийнхүү тайван байгаа явдалтай холбоотой байгаа гэдгийг Лэнни бүрэг бараг төсөөлж байв.

	Нам гүм анир чимээгүй аятайхан байгааг Сари Лэнниэс ч илүү мэдэж байлаа. Сари тэрхүү нам гүм байдалд өөрөө орж, түүнийг үнэн зүрхнээсээ эрхэмлэж байгаа нь Зүлүс омгийн авгайчуул өвлийн өглөө хөнжлөөр биеэ ороочхоод дулаанд нь баясаж байдгийн нэг адил байлаа. Өөрийн бүрэн эзэмшсэн тэр үл мэдэгдэх аз завшаанаас өөр юм Сарид бодогдохгүй ажээ.

	Тэр хоёроос дор, баруухан тийш харвал Стилвилдийн айлуудын өчүүхэн байшингуудаас жижигхэн гэрэл энд тэндгүй гялалзан харагдах бөгөөд зүүн тийшилбэл уг нутгийн хар арьст хүмүүсийн орон байшингаас гэрэл гялалзана.

	Стилвилдийн Их гудамжинд үргэлж хуцаж байдаг ганц нохойн дуу тэр хоёрт сонстож байв. Сари гэнэт санасан юм шиг хөдөлж:

	— Жигтэйхэн нам гүм байна шүү, энд гэж хэлээд чанга дуугарчихсандаа болоод баахан зовжээ.

	— Хачин чимээгүй байна гэж Лэнни хэлээд өөр юу хэлье дээ гэж бодлоо.

	Сари гараа алдлан суниаснаа босон харайв. Лэнни, түүнд нэг юм хэлэх гэсэн боловч хэлэх үгээ олж ядав.

	— Жаахан явах юм биш үү? гэж Сари халдаж ядсан байдалтай хэлэв. Сарийг, бүр дэргэдээ байгааг Лэнни мэдээд нүүрийг нь харах юм сан, ямар хувцастай яваа бол, үзэх юм сан гэж бодов.

	— Тэгье, хаагуур явах вэ?

	— Доошихноо явъя л даа гэж Сари хэлээд зүүн тийшихнээ эргэв.

	— Макогийн суурин тийш үү?

	— Тийм ээ

	Лэнни, Сарийн хойноос гүйцэж очоод дөнгөж харагдах нарийн зөрөг замаар зэрэгцэж явлаа. Сарийн гоёмсог, цэх бие харанхуйд сүүмийн харагдах бөгөөд чулуутай, овон товон газраар нэгд нэггүй мэддэг юм шиг бүдчих ч үгүй явна. Лэнни нэг овон товонтой газар бүдрээд ойчихоо дөхөхөд Сари түүнийг барьж унагасангүй. Лэнни бас дахин халтираад Сарийг арай л дараад ойчсонгүй.

	Би газар мэдэх хойно ойчих нь гайгүй байх, миний гараас бариад яваасай даа гэж Сари бодож явлаа. Тэгж хэлэх ч юм уу гэж Сари нэг бодсоноо, яагаад ч юм, амнаас нь үг гарч өгсөнгүй.

	Явсаар бартаанаас гарахад Сари удаахан алхаад:

	— Энд бартаагүй шүү гэж хэлэв. Алс дорно зүгт сар гарч дээш түргэн хөөрч байлаа. Энэ бол зуны сар хожуу гардаг цаг ажээ.

	— Удахгүй гэрэлтэй болох нь гэж Сари хэлэв.

	— Тэгэх нь.

	«Даанч харанхуй байна даа, царайг нь харах юм сан» гэж Сари бодож явлаа.

	 

	Хөгжимтэй цоороо үлээж

	... 

	Хөндий талаар алхлаа

	... 

	 

	гэж Лэнни нам дуугаар аялан уншив.

	Сари зарим үгийг нь зөвхөн сонсож:

	— Энэ чинь юу вэ? гэж асуулаа. Лэнни инээмсэглэж:

	Английн яруу найрагчийн жижигхэн хэсэг гэв. «Ичиж байна аа даа» гэж Сари бодоод:

	— Надад дуулдахаар дахин хэлээч гэв.

	— Их амархан шүлэг ээ, Блейк гэдэг хүний бичсэн шүлэг.

	Сари, түүний биед тулж, гараас нь санамсаргүй сугадчихаад:

	— Энүүгээр чулуутай, овон товон ихтэй шүү гэж хэлээд Лэннийг зүүн тийш нь хөтөлж Макогийн сууринаас хамаагүй өөр зүг өөд явснаа шүлгээ хэлээч гэж дахин хоргоов.

	— Таныг би англи хэл мэддэг гэж бодоогүй шүү гэж Лэнни хэлэв.

	— Манайхан төрөлхийн хоёр хэлтэй байдгийг та мэдэхгүй гэж үү? гэж Сари инээд алдаж хэлэхэд, Лэнни ичингүйрэв.

	Лэнни:

	— Эндэх улс цөм африкан хэлээс өөр хэлээр ярьдаггүй болохоор, тэрүүн шиг саначхаж, уучлаарай... гэв.

	— За тэр ч яах вэ, шүлгээ уншаач гэж Сари бас хоргоолоо.

	— Шүлгээ... тийм гэм... шүлэг чинь... 

	Сари инээхэд түүний дуу нь Лэннид аятайхан санагдлаа.

	— Шүлгийнхээ тухай юм ярих гэлгүй шууд уншиж өгөөч.

	Сарийн гар Лэнний гарт хүрч, явуутаа мөр нь шүргэхэд их л ойр дотно байгаа шиг Лэннид бодогдож төвөгшөөж зовохоо ч болив. Сари сайн найз болж магадгүй... Тэгээд Лэнни:

	 

	Тэнд би жаал хүүтэй дайралдлаа.

	Тэр маань надаас мишээн гуйж 

	Хөөрхөн нялх хурганы тухай 

	Хөгжилтэй сайхан дуулаач гэхэд нь

	Байдаг чадлаараа би дуулсан чинь

	Бас нэг дуулж өгөөч гэлээ. 

	Дахиад би дуулж алдлаа.

	Дайралдсан жаал хүү учиргүй баярлалаа

	 

	гэж намуухан хэлэхэд

	Сари залгаж аваад:

	 

	Хөгжилтэй энэ дуугаа чи

	Хүн унших ном болгооч гээд

	Хөөрхөн жаал яваад өглөө 

	Хүчилж би ч бичихээр суулаа 

	Хархан бэх усанд уусгаж 

	Хатуухан хулсаар үзэг хийж 

	Золбоот багачуулаа сэргээх гэж

	Зохиосон дуугаа би бичлээ гэв.

	 

	— Энийг бас Блейк гэдэг хүн бичсэн юм. Сонссон уу? гэж Сари цовоо сэргэлэн байдалтай хэлэв.

	Лэнни доромжиллоо гэж бодоод уур нь хүрчээ. Сари энэ учрыг ойлгоод жиг жиг инээснээ:

	— Та их нэрэлхүү юм аа. Лэнни Сварц гэж овжин байдалтай хэлэв.

	Лэнни гараа салгаж авах гэтэл нь Сари хавчаад тавьсангүй. Сари дотроо баяртай байлаа. Лэнний уурыг хүргэх гэж өдсөн нь Лэнни уурлажээ. Лэнни гараа дахин татсан боловч Сари тавьж өгсөнгүй. Сарийн гарыг өвтгөхгүй бол гараа авч чадахгүй байсан бөгөөд ингэхгүй гэдгийг Сари ч сайн мэдэж байлаа.

	— Зүгээр байлгаач! гэж Лэнни ууртай хэлэв. Лэнни тэнэг юм хийж байна гэдгээ өөрөө мэдээд уур нь бүр их хүрчээ.

	— Битгий уурла! гэж Сари хэлэв.

	Лэнни, гараа салгаж авах гэж оролдохоо зогсов. Сарийн хэлж байгаа үг учиртай санагдаж Лэнни өөртөө буруу өгчээ. Цагаан арьст хүн учраас Сари, өөрийг нь шоолох гэсэн юм биш байжээ. Лэнни:

	— Өршөөгөөрэй гэв.

	— Та уурлах хэрэггүй байсан юм гэж Сари хэлээд гараа салгаж авлаа.

	— Дахиад тэр хоёр танихгүй улс шиг болов. Ойр дотно байдал ч үгүй боллоо. Тэр хоёр бие биеэ огт мэдэхгүй юм шиг биеэ барьцгаана. «Дөнгөж саяхан ямаршуу байлаа даа» гэж Лэнни гуниглан бодоод:

	— Өршөөгөөрэй, гэж тоглосон янзгүй хэллээ. Тэр хоёр дахин зүүн тийшээ эргэж явсаар Макогийн сууринаас өнгөрч анх уулзсан газар луугаа эргээд нэг хэсэг дуугүй явжээ. Сар улам хөөрч харанхуй замхарч байлаа. Одоо бие биеэ нэлээд тод харах боллоо.

	— Уурлах хэрэг байгаагүй юм. Би ер нь таныг доромжлох гэж огт бодоогүй, уурлахаар чинь л мэдлээ шүү. Би зүгээр тоглож байсан юм... хэнтэй ч тоглоогүйгээс хойш их удлаа... урьд нь би баяр хөөртэй л байдаг байсан гэж Сари хэлж түгдэрснээ төдхөн, би өөрийн чинь уурыг жаахан хүргэх гэснээс биш хэрүүл болгох гэж бодоогүй юм... Мэдэв үү? Зүгээр л... гэж хэлээд дахин түгдрэв. Лэнни:

	— Бүү зов, зүгээр, зүгээр гэхэд нь,

	Сари;

	— Учрыг нь би хэзээ нэг цагт хэлж өгөмз гэв.

	Лэнни дотроо их зовж байлаа. Ялимгүй юмнаас болоод хамаг юм хөөдчихлөө. Сари түүнээс хөндийрч, маш холдов бололтой. Сари жигтэйхэн өөр байдалтай болж Лэннид ер танихгүй хүн мэт санагджээ.

	— Та яарч байна уу? Энд түр зуур суувал яах вэ? Танд би нэг юм тайлбарлаж өгмөөр байна гэж Лэнни асууж Сарийг юу гэх нь вэ гээд хэлэхийг нь хүлээсэн боловч тэр хүүхэн ер үг дуугарах шинжгүй, харин ч Лэнний, харанхуйд бүдэг харагдах царайг яг ширтэн ажиглаж харааныхаа хүчээр харанхуйг ялаад Лэнний нүдийг нэвт харж санааг нь мэдэх гэсэн юм шиг байлаа. Гэтэл тэгж харахаа гэнэт болиод хэсэг зуур сөгдөн сууж байснаа зөөлөн өвсөн дээр алгаараа дарж үзээд суулаа.

	Лэнни янжуураа асаагаад түүний дэргэд суув.

	— Би ганцаараа уурласан биш шүү. Надтай хамт, над шиг өнгөт арьст хүмүүс, эрх чөлөөтэй байхыг мөрөөдөж байгаа хүмүүс, арьсны өнгө нь хар бараан болохоор бид хэн нэг хүмүүсээс дор заяатай улс гэж боддоггүй хүмүүс уурласан хэрэг юм шүү. Биднийг дарлаж доромжлохыг дандаа хичээдэг улс байгааг бид мэдэж байна. Ингүүлэхгүйн төлөө бид бас урьдаас сэрэмжлэхийг хичээдэг юм. Бид бэлэн байхын төлөө үргэлж сэрэмжилж байдаг юм. Бид тэгж бодоогүй байхдаа ч тиймэрхүү л болчхоод байдаг юм даа. Тэгж бодоод байхтай зэрэг дарлаж доромжлох юм гараагүй байхад ч гэсэн дарлалаа, доромжиллоо гэж бодогдох цаг гардаг юм. Би танд уурлаагүй юм шүү мэдэв үү?

	Лэнний ингэж тайлбарлан хэлснийг Сари нээрэн тийм юм гэж үнэмшихийг оролдовч үнэмшихэд бэрх санагджээ. Ганц, өнгөт арьстай хүмүүсээр ч барахгүй уурласан хүн олон байх ёстой гэж Сари бодож үзээд өөрийгөө бас өнгөт арьст байх юм бол яах нь вэ гэж бодлоо. Бас би өнгөт арьстай байгаад Лэнни цагаан арьстай байгаа бол би яах байсан бол? Сари өөрийгөө бараан арьстай, бас тэгээд Мэйблийн үс шиг задгай үстэй болгож бодож чадавч өөрийгөө өнгөт арьст хүн гэж бодож чадахгүй байлаа. Өнгөт арьст хүн чухам ямар байхыг тэр мэдэхгүй байлаа. Мэйблийг өнгөт арьстай гэдгийг Сари мэдэх бөгөөд Мэйблийн тухай бодохдоо тэр чинь өнгөт арьст хүн гэж боддог байлаа. Гэтэл Лэннийг тэгж бодож чадахгүй байв. Лэннийг ёстой л хүн гэж боддог, тэгж боддогоос ч түүнтэй одоо хамт байгаа ажээ. Лэнни эр хүн, Сари хүүхэн хүн. Лэнни өнгөт арьстай хүн шиг өнгөтэй боловч зүгээр хүн гэж Сари бодно.

	Тэгж бодох тусам энэ бодол нь улам гүнзгий, илүү болж, ойлгоход бэрх байжээ. Лэннийг ёстой хүн гэж үзсэн мөртөө яагаад түүнийг өнгөт хүн гэх юм бэ?

	— Та ойлгов уу? гэж Лэнни асуухад Сари:

	— Ойлголоо, харин дахиж битгий ингээрэй гэв.

	Тэр хоёр дахин босож явсаар ухаа өөд гарахад хоёр нуга хөндий илхэн ажээ. Байшингууд их төлөв харанхуй харагдах бөгөөд хүмүүс ихэнхдээ унтчихжээ.

	— Одоо би харья даа гэж Сари хэлэв. Лэнни, гэрт нь хүргэж өгье гэж санасан боловч тэгж хэлсэнгүй, харин:

	— Таны ирсэнд чинь баярлалаа гэв.

	— Нээрэн үү? гэж Сари зүгээр асуулаа.

	— Нээрэн.

	Сарийн дуу хөгжилтэй болж:

	— Би маргааш орой бас ирнэ. Харин та намайг тоглохоор өнгөт мөнгөт гэлээ гэж бүү бодоорой, тэгж бодох бол би ирэхгүй шүү. Би таныг зүгээр хүн гэж бодоход аятайхан байна. Тэгж бодохгүй биз? гэв.

	— Тэгж бодохгүй.

	Сарийг гараа өгөхөд Лэнни гарыг нь барилаа. Сарийн гар жижигхэн, зөөлхөн бөгөөд халуун ажээ.

	— Сайхан нойрсоорой, Лэнни Сварц аа! гэж Сари нам дуугаар хэлэв.

	Сарийн бараа харагдахгүй болж хөлийн чимээ нь сонстохгүй болтол Лэнни түүний хойноос харж зогслоо. Тэгээд Лэнни аяархан эргэж Стилвилд рүүгээ явав. Тийнхүү явах зуураа: би Өмнөд Африкийн дов толгодот газрын өнгөт арьст хүн, харин Сари бол цагаан арьст хүүхэн, гэсэн ч Саритай хамт явахад их л сайхан, бодох санах ч юмгүй байгаа нь ямар хачин хэрэг вэ, би ер мэдэхгүй юм гэж бодсоор хариад унтжээ. Нойр дунд нь ч бодогдсоор, хар дарж, элдэв аймшигт зүүд зүүдэлсээр амар унтаж чадсангүй.

	 

	 

	Сари Вильерийг Том байшинд ормогц, байшингийн харанхуй буланд сууж байсан Солиот Сэм өөдөөс нь босож ирээд хана түшиж чанга гэгчийн ёолж байв. Түүний тархи толгой задарчих мэт өвджээ.Үүнийг тэр өөрөө сайн мэднэ. Энэ бол түүний ухаан алдаж дэмий балай болохын түрүүч байлаа. Дандаа ингэж эхэлдэг юм. Өвдөж эхлэхээс өмнө болсон явдал түүний санаанд улам бүрэг бараг болж, зүүд мэт бүрэлзсээр сүүл сүүлдээ ухаан алддаг болжээ. Ухаан алдаасай гэж Сэм бодно, эс тэгвэл тэсэх нөхцөлгүй айхтар өвдөх зовлон үргэлжилдэг ажээ. Тархиар нь лугшин өвдөж, яс мах нь янгинан, толгой нь хагарах гэж байгаа юм шиг, улам улам хүчтэй болж толгой нь хага таших гэж байгаа адил болоход Сэм иртэй хад чулуунд толгойгоороо мөргөж бушуухан нэг тийшээ харах юм сан гэж боддог ч байжээ... Сэм хана налж зогсоод ёолсоор байлаа. Толгой нь өвдөж байснаа бүх бие нь өвджээ. Бүх мөч нь чичирч салганана. Зовлонгийн нулимс асгарч ухаан нь балартаж, элий балай болох ойртжээ. Аяа яасан их унжирна вэ!

	Сэм, аварга их зориг хүч гаргаж зовлонг дийлээд ухаанаа сэргээж түр зуур ухаан оржээ.

	— Фиетатай очиж заавал уулзана гэж Сэм хэлээд энэ тухай хамаг хүчээ дайчлан бодоод дахин тэгж хэллээ. Сэмийн ухаан алдахын өмнөх ганц бодол нь энэ байлаа, түүний солиорохын өмнөх бодол нь энэ байлаа.

	— Фиетатай очиж заавал уулзана гэж Сэм хэлээд ханаа налсан хэвээр нэг хэсэг зогссоноо Фиетатай очиж заавал уулзана гэж дахин хэлээд явтал бүдэрч сөхрөн уналаа. Гэвч шүд зууж, хүчлэн босоод цааш нь явавч согтуу хүн шиг гуйварч, толгойгоо унжуулсан нь дэндүү хүнддээд тийнхүү унжуулж байгаа юм шиг харагдах бөгөөд цөхрөнгөө барсан янзтай ёолж:

	— Фиетатай очиж заавал уулзана гэж байвч ухаан нь балартжээ. Тэсэж болшгүй өвдөх нь улам хүчтэй болж, зовлон нэмэгдсээр ухаан алдлаа. Сэм дахин хар чадлаа гаргаж Фиетагийн тухай бодох гэсэн боловч чадсангүй... Сэм, цагаан арьст хүмүүсийн суудаг, гүвээн дээрх Том байшин, Стилвилд хоёрын хооронд, газрын дунд хүрч яваад ухаан алдан унаж үхсэн юм шиг хэвтжээ.

	Сар баруун тийш аялсаар бөгөөд ертөнц чимээ аниргүй нам гүм байлаа. Бүдэгхэн гэрэл гялсхийж хавь газраа түр гэрэлтүүлэв. Цаг, минут өнгөрсөөр уджээ. Өвдөх зовлонгийн эрхээр ухаан алдаж газар унасан өнөөх хүн маань солиорон босож ирлээ. Тэр солиотой хүн шороо атгаж аваад нүүрээ арчиж, чанга чанга хашхиран инээсээр дов толгодот нуга хөндий газраар энд тэндгүй гүйж харайлаа.

	 

	 

	V

	Сварц эгчийнхэн өглөөнөөс эхлээд нэг л өнгө алдсан байдалтай байцгаажээ. Энэ нь тэнгэрийн байдлаас болсон биш, хоёр хүүхдээс нь болсон ажээ. Мэйбл охин гэнэт хувираад гуньж гутарч үхээнц, яриа хөөрөө ч үгүй, авгай хүн шиг болжээ. Лэнни мөн дуу шуугүй, бодол бодон, хааш яаш байдалтай болжээ. Сварц эгч яахаа ч мэдэхгүй, мэл гайхаад лам юу хэлэх бол, тэр мэдэх ёстой гэж бодоод асуухаар шийджээ. Сварц эгч зуухныхаа дээгүүр өнгийж Лэннийг хулгай нүдээрээ бушуухан харахад хүү нь хоолоо амталж тамшаалалгүй идэж суух бөгөөд хөмсгөө зангидсан харагджээ.

	Харин Мэйблийгээ ажиглавал хоолоо ч идээгүй аяга цай уух гэснээ больж байгаа харагдана. Мэйбл ямар ч байсан, хоолоо идэхгүй байсан цаг үгүй сэнж. Ер тийм зангүй ажээ.

	— Хоолоо бушуу идэлгүй горьгүй шүү, Мэйбл минь гэж эх нь хэлэхэд, Мэйбл;

	— Би өлсөөгүй байна аа гэж хэлээд босож, унтлагынхаа өрөөнд оров. Эх нь нэг хэсэг хүлээснээ хойноос нь орлоо.

	Мэйбл жижигхэн цонхоороо гадагш гөлрөн хараад, мөрөө унжуулан зогсож байх бөгөөд яах аргагүй гуньж гутсан царайтай байжээ. Сварц эгч дэргэд нь хүрч очоод мөрий нь илбэхэд Мэйбл эх рүүгээ гэнэт эргэн харж элгэнд нь наалдаад мэгшин уйлав. Эх нь охиноо улам чанга тэвэрч:

	— Яагаа вэ, охин минь?

	— Яагаа ч үгүй.

	— Ээждээ хэлчих, охин минь, юу болоов, яагаа вэ?

	— Яасан ч юмгүй.

	— Том байшингийнхан аашилж загнав уу?

	— Үгүй.

	Өөр юунаас болоод ийм болдог бил ээ? гэж эх нь бодлоо.

	— Хүн оролдоо юу, хүүхний минь? Муу юм болоо юу, яагаа вэ?

	— Үгүй, ээж минь.

	Хүүхдээ яагаад уруу царайлаад байгаа учрыг олоогүй эх хүн хүүгийнхээ сэтгэлийг нь засаж яаж чадах бил ээ? Эмгэний өр зүрх шимшрэн өвджээ. Түүний охинд ямар юм тохиолдсоныг Фиета мэдэх билээ... 

	— Мэйбл чи миний төрсөн охин болохоор би чиний тухай Фиетагаас илүү мэдэх учиртай. Эхдээ чи итгэх ёстой. Би чиний эх чинь шүү дээ. Чи миний хэвлийгээс гарсан шүү гэж Сварц эгч хэлээд нүднийх нь нулимс мэлмэрэн гүйлгэнэж байлаа.

	Мэйбл, эхийгээ зовж халширсан байдалтай харахад эх нь учрыг нь ойлгожээ. Мэйблийн харц бол хашир сууж, амьдрал сайн мэддэг хүн, амьдрал үл мэдэх хүнийг харах адил бөгөөд хүүхэд хүний харц огт биш байгааг эх нь мэджээ.

	— Хайрт ээж минь гэж Мэйбл гунигтай шивгэнэн хэлээд эхийгээ үнсжээ.

	— Би яагаа ч үгүй. Та байтугай Фиета ч тус болж чадахгүй. Би, Фиетад юу ч хэлээгүй. Та битгий зов, би жирэмсэн болоогүй, зовох юм ер болоогүй гэв.

	Мэйбл ээжийгээ дахиж нэг үнсээд тэндээс гарав. Нөгөө өрөөнд Лэнни их л юм бодсон бололтой цайгаа ууж сууна. Мэйбл, түр байзнаснаа ахынхаа мөрөн дээр дарж:

	— Намайг жаахан гаргаж өгөхгүй юу, Лэнни гэв. Лэнни, Мэйблийн царайг ажиглавал нэг л биш байдалтай байжээ. Лэнни бодол болохоо болиод босов.

	Эх нь тэр хоёрыг Их гудамжаар уруудаад явахыг жижигхэн цонхоороо ажиглах бөгөөд юунаас ч болсон юм бүү мэд, зүрх нь шимширчээ. Тэгээд мэгшин уйлахаа болиод, яаруухан эргэж, ор дэвсгэрээ хүч их гаргаж заслаа.

	— Нэг л юм чамайг амраахгүй байна аа даа? гэж Лэнни Мэйблийн царайг нүднийхээ булангаар харж асуув.

	— Тийм ээ гэж Мэйбл огцомхон хариулав.

	— Чи надад юу хэлэх гээ вэ?

	— Юм хэлэх гээгүй.

	— Надад ярьж байсан өнөөх цагаан арьст залуугийн тухай биш биз дээ?

	— Би тэрний тухай ярьсан гэж үү?

	— Ярьсаан. Ямар фермийн хүн бэ, тэр чинь?

	— Эндхийн хүн биш. Англиас ирсэн хүн, одоо буцаад явчихсан, надад дурлаа ч үгүй, би хүүхэдтэй болоо ч үгүй.

	— Дүү минь, нэг л тусгүй юм болж дээ.

	— Би хүүхэд биш болсон, Фиета үнэн хэлсэн шүү, ах минь гээд Мэйбл чанга хэлж байгаа гэж бодоод шивгэнэн хэлэв. Хэрэв тэр залуу намайг хүчирхийлсэн бол дээр байх сан байж гэж нэмж хэлэв.

	Лэнни огцом эргэж Мэйблийг ширтжээ:

	— Яалаа гэж. Тэгээгүй нь дээр байлгүй яах вэ гэв.

	— Та учрыг нь ойлгоогүй байна.

	— Би ойлгож байна. Тэр хүн чамд өөр ертөнцийн тухай ярьж өгөө биз. Хүн ажил хийдэггүй, тэгээд дандаа жаргаж, цэнгэж, элбэг дэлбэг байдаг, сайхан хоол унд идэж уугаад, элдэв гоё гуа юм эдэлж явдаг, тийм ертөнцийн тухай чамд ярьж өгөө биз. Би тийм ертөнцийн чинь хагас хугасыг үзсэн хүн шүү. Тэгэхлээр би тэр ертөнцийг манай ертөнцөөс дээр гэж хэлж ч чадна, бас мууг нь ч хэлж... гэж Лэнни хэлэхэд, Мэйбл:

	— Үгүй, та ойлгохгүй байна. Анх нь таны энэ ярьсан шиг санагдаж байсан, гэтэл сүүл сүүлдээ ондоо болсон юм. Одоо хүртэл би мэдэхгүй байна... Тайлбарлаж ч чадахгүй нь... Юу гэж ч хэлэх юм дээ, хэлэхэд хэцүү байна. Лам та хоёрын ярьж байгааг хүн сонсоод үнэмшиж болох боловч би л ер тэгж ойлгож чадахгүй юм. Таныг би ойлгох байх л гэж бодоод хэлж байгаа юм шүү дээ. Тэр цагаан арьст залуу, намайг хэнээс ч дутахгүй, Сари Вильерээс ч ялгаагүй гэдгийг үзүүлж өгсөн. Надад тэр залуу ингэж үгээр хэлээгүй, гэсэн ч түүний байж байгаа байдал, намайг харж байгаа янз, тэр ч байтугай, тэр бид хоёр хэл хэлээ мэдэхгүй байхад ч түүний байж байгаа байдал, бүр тэгж бодож байгаа нь ил байна билээ. Мэдэв үү? Хэрэв би ээжид юм үү, танаас өөр хүнд ингэж хэлсэн бол намайг солиорч гэнэ дээ. Би ч яах вэ дээ. Муу хүн гэдгээ мэдэж л байна, би ямар таны хийж чадах юмыг хийж чадах биш. Та бол энд багшилж байна, би бол яагаад ч чадахгүй шүү дээ. Тэгэхлээр би эндээс зайлбал дээр байх. Өөр газар очвол арай дээр байж магадгүй.

	Лэнни эргэлзсэн байдалтай:

	— Тийм байж... гэв.

	— Тийм ээ, та мэдэх ёстой гэж Мэйбл хоргоон шаардав.

	— Чиний юу гэж байгааг чинь би мэдлээ. Харин чиний явах эсэхийг чинь би зөвшөөрөх эсэхээ мэдэхгүй байна. Чи хаашаа явах нь вэ? Яаж амьдарна гэж бодож байна, дүү минь?

	Мэйбл зогсож бодол болов. Мэйбл ахдаа хэлэх юмаа сайн мэдэж байгаа боловч тохирох үгээ олж ядав.

	— Бодооч, ахаа, би бол санаа бодлоороо чөлөөтэй хүн, энэ бие минь ч яах вэ, боол л байгаа юм. Гэвч аль аль нь ч би л шүү дээ. Энэ хоёроо би нийцүүлэх гэж байгаа юм. Тэр залуу намайг өөртэйгөө хамт аваад явсан бол би түүнд дурласан хүн болохоор амар заяа үзэх байсан юм. Гэтэл одоо би өөрөө өөрийнхөө биеэр явж азаа турших ёстой болоод байна, та бодож үзээч дээ, ах минь.

	— Чи тэгээд хаашаа явах гэж байна гэж Лэнни яаралгүй асуулаа.

	— Кейптаунд.

	— Бүр шийдээ юү?

	— Шийдсэн.

	Ах дүү хоёр, Том байшингийн бараа харагдтал дуугүй явж байсаар Лэнни:

	— За яах вэ, тийм байж, би яах вэ? Чамд юу хэрэгтэй байна? гэж асуув.

	— Надад замын зардал өгөөч.

	— Ээж чинь юу гэх бол?

	— Ээжид би хэлж чадахгүй, та намайг явчихсан хойно хэлээрэй. Ээжийгээ бодоорой, нас нь дээр гарсан юм шүү, ах аа.

	Хэзээ явах гэж байна?

	— Өнөө орой нэг галт тэрэг явна.

	— Ээж сүмд очих орой, тэгэхлээр нь би жаал зугаа юмаа авчихна.

	— Кейптаунд очиход чинь чамд тус болох хүний хаягийг би хэлж өгье, хэрэгтэй шүү.

	— Зураг нь өөрт чинь байдаг хүүхэн үү?

	— Тийм, тийм.

	— Тэгвэл юугаа хийх вэ, хэрэггүй, ах минь.

	— Яагаад?

	— Юугаа хийх вэ дээ, хэрэггүй, баярлалаа, сайн ах минь.

	— Хэдий мөнгө хэрэгтэй вэ?

	— Нэг фунт л болно.

	— Ганц фунт багадна, хоёрыг ав. Соёлын хэлтсээс надад хэдэн мөнгө явуулсан байна билээ, тэгэхлээр болно. Сар бүр зургаан фунт ирүүлдэг юм. Би гэртээ хариад хүлээж байя, чамайг буудал дээр хүргэж өгнө.

	— Яах гэсэн юм, би ганцаараа явчихна. Намайг гэртээ очиж юмаа төхөөрөхөд битгий байгаарай.

	— Яагаад тэр вэ? Аа!

	— Тэгвэл надад дээр. Харин ээжид учрыг нь сайн хэлж өгөөрэй... Баяртай, ахаа гэж хэлээд ахыгаа нэг хэсэг тэвэрч байгаад яаран гүйлээ.

	Лэнни дүүгийнхээ хойноос харж харж байгаад яаралгүй эргэж гэр өөдөө гэлдрэх зуур Мэйблийг, уй гашуутай байгааг бодож явлаа. Гэвч түүний санаанд цагаан арьст хүүхэн Сари Вильер хэн хэнээс ч илүү бодогдсоор байжээ. Шөнийн турш түүний царай зүс Лэннид үзэгджээ. Сарийн дуудаж, ярьж, инээж байсан нь, дуугүй болоод жишим ч үгүй болж зөрүүдэлж байсан нь нэгд нэгэнгүй Лэнний нойр дунд үзэгдэж байжээ. Ер нь Сарийг бүх амьдралын туршдаа мэддэг юм шиг, түүнтэй эрхэлж тоглож өссөн ч юм шиг санагдана. Бас бие биеэ хэн хэнээс ч илүү мэдэх юм шиг санагджээ.

	Гэвч энэ нь цөм худал юм. Сари цагаан арьст хүн, гэтэл Лэнни өнгөт арьст хүн. Тэр өнгө яагаад ч хувирахгүй, юу ч үүнийг арилгаж дийлэхгүй.

	Тийм байж тэр хүүхний тухай бодох гэдэг тэнэг хэрэг. Түүний тухай бодвол, түүнтэй уулзвал аюулд учрахаас өөр юм үзэхгүй билээ. Тэр нэг шөнө Мако, Финкельбергийнд юу гэж хэллээ дээ? Хүнийг арьс өнгөөр ялгах мухар заншил бол хүний ёроолгүй мунхаг там гэсэн шүү юм хэл лүү дээ, тийм байх аа. Нэгэнт л тийм байгаа юм чинь, яана гэх вэ дээ, хэн ч түүнээс зайлах аргагүй. Ертөнц маань тэгж зохиогдсон болохоор энэ ертөнцөд байгаа хүн яая ч гэх вэ дээ? Арьс, үндэстэн бүхнийг адил тэгш эрхтэй болготол тэмцвэл зохино гэж Макогийн хэлдэг ч хэлэхэд гайгүй хэрэг. Хэлэх амар, хийх хэцүү... Би бас жаргаж цэнгэж явахыг бодож байна. Би, өөрийн өчүүхэн ард түмнийг зол жаргалтай болгохыг эрмэлзэж байгаа хүн, энэ бол үнэн хэрэг, түүний зэрэгцээ өөрөө бас жаргал эдлэхийг эрмэлзэж байгаа юм. Хэн ч гэсэн тэмцэх гэвэл, тэр тэмцэлдэгч этгээдээ үзэн ядахгүй бол сайн тэмцэж чадахгүй билээ. Гэтэл энэ залуу хэнийг ч үзэн ядаагүй, цагаан арьст хүнийг ч үзэн яддаггүй. Цагаан арьст хүмүүс өөрт нь ямар нэг талаар эвгүй санагдсан цагт хорсоод л өнгөрдөг юм. Түүнээ мартагнамц хэнтэй ч тэмцэхээ больчихдог юм. Ер нь л Макогийн ярьдаг шиг тэмцдэггүй юм. Би өнгөт арьст хүн болохоороо тийм байдаг ч байж магадгүй яа? Мако юу гэж тайлбарладаг билээ. Хоёр ертөнцийн завсар амь зууж явна гэсэн бил үү! Гэтэл, өчигдөр үдэш Лэнни, Сари Вильертэй хамт сууж байхдаа ер харийн хүн шиг, хоёр ертөнцийн хооронд байгаа юм шиг санагдаагүй, харин ч дотно байсан шүү дээ.

	— Дэмий л дээ, ингээд юу ч болохгүй гэж Лэнни өөртөө урамгүйхэн хэлэв. Дахиад уулзахгүй нь дээр байх, бүр мартчихвал дээр. Хийдэг ажилдаа мэрийгээд Сари Вильер гэдэг хүүхнийг таг мартвал дээр. Сари Вильер гэдэг нэг цагаан арьст хүүхэн байсан юм, би гэдэг нэг өнгөт арьстай хүн байгаа юм гэж л бодож явбал болоо. Ингэж л бодож явбал болоо. Ийм хоёр хүн тохирохгүй, тохирч ч чадахгүй. Ард түмэн бичиг үсэг мэддэг бол агуу их хүч дэлгэрнэ. Чиний үүрэг бол үүнд нь хувь нэмрээ оруулах явдал мөн гэж өвгөн Шимд хэлсэн, тэгэх ч гэж би гэртээ ирсэн билээ. Ямар Сари Вильерийг сонирхох гэж ирсэн биш. Соёлын хэлтэс сургуульд маань тус нэмэр үзүүлнэ гэсэн. Сургуулиас чухал юм алга. Цагаан арьст хүмүүс үүнд саад хийхгүй байна. Хэрэв тэд харин Саритай байхыг үзвэл тэгж зүгээр суухгүй шүү. Тэгвэл сургууль ч баларна шүү дээ. Хэрхэвч болохгүй. Сари Вильертэй дахиад уулзахаа больё. Өөр газраар зугаалж, ном уншиж, өөр юм бодож явбал дээр байх. Хэрэв уйтгарлаад болохгүй бол наргиж шуугих өнгөт арьстай хүүхнүүд бишгүй л байна... гэж Лэнни дотроо бодож шийдсэний дараа сэтгэл нь жаал уужрав. Зүрх нь бага зэрэг догдолж байсан боловч юман чинээнд санасангүй, тэгээд Сари хүүхний тухай бодохоо орхиж Мэйблийгээ бодов. Гэтэл Мэйблийн тухай бодно гэдэг бас л өөр хүний тухай бодож байгаа хэрэг шүү дээ гэж бодоход ээж нь санагдаж, Мэйблийн оргоод явчихсаныг мэдээд ээж минь яаж зовох бол? Яадаг билээ. Учрыг нь гайгүй сайн хэлж өгнө дөө. Мэйблийг явчихсанаас хойш энэ орой гэртээ ээжтэй хамт байна даа гэж бодлоо.

	Лэнни, их гудамжны адагт байдаг нийтийн нэг худгийг тойруулан барьсан хашааг налж зогсоход түүний дотор элдэв юм бодогдоно... 

	—... Мэйбл маань өнөө үдэш явчих гэж байгаа. Хувь заяа нь мэдэж дээ, бага шиг л зовлон зүдүүр үзээсэй дээ, хоёр фунт орхихоо мартахгүй юм шүү... 

	... Фиета үзэгдэхгүй байх чинь яагаа вэ дээ? Хэзээ уйдаж ганцаардаад Кейптаунд очиж, хүүхэд тээсээр ирэх юм бол доо? Фиета хачин авгай шүү. Солиот Сэм тэр хоёр ямар учиртай юм бол доо?..

	... Мако, еврей залуу хоёртой хэзээ нэг цагт заавал уулзах юм шүү, ярья гэсэн юмаа ярилцаж авах юм шүү. Маргааш орой Макогийнд очдог ч юм бил үү? Тэдний тосгоныхон ямар янзтай байдаг юм бол, үзье байз... 

	—... Мартсан, Кейптауныхан яацгааж байгаа бол? Селиа? Би тэнд урьд байсан, тэдний нэг нь гэж ер санагдахгүй байх чинь... гэх мэтчилэн Лэннид бодогдож байжээ. Энэ бүгд санаанд нь орж байхад түүний санааны угт Сари Вильер хадаастай юм шиг салахгүй бодогдсоор ажээ. Тэр ч байтугай бодлынх нь гол болчих гээд байв.

	Нэг эмгэн ус барихаар худгийн дэргэд хүрч ирээд Лэннийг үзэж цагаан арьст хүмүүсээс дутахгүй юм мэддэг багшийгаа хүндэтгэн мэндлэв. Лэнни, худгаас ус ховоодож өгсөнд авгай учиргүй их баярлаж айл хөршийнхөндөө баяр хөөр болгон ярих гэж хөл нь газар хүрэхгүй явжээ. Кейптаунд явахдаа манайхны чармаа шалдан хүүхдийн нэг байгаад эргэж ирэхдээ сонин бичигт зургаа хэвлүүлж, бас нэрийнхээ өмнө цол гавьяа дурдуулсан хүн гэж Лэннийг магтан ярилцдаг үлгэр домог шиг ярианд нь бас нэг домог нэмэгджээ.

	Цагаа харвал хичээл эхлэх тун дөхсөн байв. Лэнни тамхиа асааж аваад өнөөх гудамжаа өгсөн яаралгүй алхлав. Хүмүүс хаалга, цонхоороо шагайж Лэннид мэнд хүргэж байв. Тэд, түүний тийнхүү гадуур явааг хараад саяхан тэднийг сүмд цуглуулаад яриа хийж цэвэр агаарын тухай цонхоо онгойлгож байх тухай, бас хүнд ил харагдах газраа байтугай харагдахгүй газраа ч угааж бай гэж байсны нь санацгаажээ. Зарим настан эмгэд түүнийг хармагцаа яаран сандран цонхоо онгойлгож байгаа харагдав.

	Лэннийг тийнхүү явж байтал гэнэт хачин инээж хашхирах мөртөө ульж хуцах мэт чимээ сонстож, улам улам тод дуулдав. Тэр жигтэйхэн чимээ өвгөн еврейн пүүсийн цаад талд гарах шиг болжээ. Хүмүүс бие бие рүүгээ яадаг билээ гэсэн юм шиг харж, хүүхдүүдээ гэр гэртээ орцгоо! гэнэ. Хүүхдүүд гэртээ орохдоо дургүйцнэ.

	Лам, өгөршиж хуучирсан жижиг сүмээсээ гарч алхсаар Лэнний дэргэд хүрч ирлээ. Өнөөх галзуу догшин дуу чимээ ойртсоор байлаа.

	— Өнөөх Сэм л байна. Чөтгөр түүнд бас л шүглэжээ гэж лам зовнисон байдалтай хэлэв.

	Тэр жижиг сүм дотроос хичээл хийж гараад үүдэнд нь тоглож байсан хүүхдүүд тоглохоо болиод Солиот Сэмийг ажиглаж цөмөөрөө нүдээ бүлтийлгэн сонирхоно.

	Сэмийн барааг хармагцаа тосгоны хүмүүс цөм чимээ аниргүй боллоо. Сэм хоёр тийшээ гуйван ганхах бөгөөд бүсэндээ хөсрий яс хавчуулж хувцас хунараа урж тастсан байв. Хувцасных нь цоорхойгоор харагдах бие нь огтолж хэрчигдсэн сорвинуудтай үзэгдэхээс гадна нүүр ам, толгой түрүүнд нь цус наалдаад хатчихсан, үс нь цавуугаар наасан ноос шиг ширэлдсэн байлаа.

	Солиот Сэм дээш дэвхэрч чанга чанга хашхиран дараа нь элэг түрүүгээ харан газар хэвтээд шороо идэж, зэрлэг муухай дуугаар цангинатал инээж байлаа.

	— Сэмийг барьж тогтоохгүй бол тусгүй гэж Лэнни хэлээд ухасхийв. Гэтэл, лам гарыг нь шүүрэн авч:

	— Ай, горьгүй. Оролдвол бүр горьгүй шүү, хүү минь гэв. Лэнни:

	— Үүнийг заавал барьж авах хэрэгтэй гэж хэлээд гараа ламаас салгаж аваад дахин ухасхийлээ.

	Солиот Сэм толгойгоо өндийн Лэнний ойртон очиж байгааг хараад нүд нь янзтайхан гялалзаж хоёр тийшээ ээлжлэн харсаар, газар хэвтэж байсан бүдүүн шургаагийг олж харжээ. Тэр шургаагаа нэг хэсэг гөлрөн харснаа Лэнни рүү дахин харлаа. Тэгснээ гэнэт тачигнатал инээсээр босон харайж хүрч ирмэгц өнөө шургаагаа шүүрэн авч, галзуу хүний ер бишийн их хүч чадлаар агаарт дүүгүүрдэн эргүүлэв. Дараа нь нэг юм аман дотроо бавтнан үглэсээр Лэннид ойртож очив.

	Лам сандарч:

	— Зайл, хүү минь! гэж хашхирав.

	Лэнни:

	— Хэрэв одоо би зугтвал энэ намайг ална гэв.

	Лам:

	— Хэрэв зайлахгүй бол чамайг одоо алах нь байна шүү, зайл, хүү минь гэлээ.

	— Би чиний найз нөхөр чинь гэж Лэнни Сэмд хэллээ. Түүний залирхаг, галзуу нүд их аягүй харагдлаа. Бас тэсэж ядан хорхой нь хүрсэн бахлан тавласан мэт байдал нь аягүй харагдана. Лэнни дахин:

	— Би чиний найз нөхөр чинь шүү дээ гэв.

	Сэм ойртсоор л байлаа. Хэдхэн алхмын зайтай болов. Сэм барьсан шургаагаараа цохихыг завдан далайхад Лэнний бие арзасхийж зугтан зайлахад бэлтгэж биеэ хураав.

	— Битгий зайлаарай, Лэнни Сварц! гэж Фиета хашхирах сонсогдлоо.

	Тэр даруйхан Фиета гүйн ирж Лэнни, Солиот Сэм хоёрын хооронд зогсоод гараа тосож:

	— Модоо надад өгчих гэж аяархан айвуу тайвуу хэлэв.

	Сэм, Фиетагийн өмнө яадаг нь зөв юм билээ гэсэн шиг зогслоо.

	— Модоо надад өгчих гэж Фиета түрүүчийнхээ маягаар дахин хэлэв.

	Сэм, хоёр хажуу тийшээ ээлжлэн харж байх нь зугтан зайлах гэж байгаа юм шиг. Тэгснээ, барьж байсан модоо гэнэт дургүйхэн өгөв. Фиета түүний галзуу нүд рүү зориуд их л удаан ширтэн харна. Тэгтэл солио нь дарагдаж өвчин орох шиг болоод Сэм чичрэн дагжиж, ёолон гиншиж эхлэв.

	Сэмийн солио дарагдаж, тархи толгой нь өвдөж улам улам ширүүсэх нь тэсвэрлэхийн аргагүй болжээ. Сэм, Фиета руу салганан алхаж очоод муурч уналаа. Солио нь нэгэнт дарагдсан тул одоо ухаан орохтойгоо зэрэг Сэм зүгээр болж, хэвийн байдалдаа орно.

	Лэнни ухасхийж Фиетад нэмэр болох гэсэн боловч Фиета түүнийг хүчтэй ёворч:

	— Байг, би ганцаар чадна! гэв.

	Лам, Лэнний гараас шүүрэн авч хойш нь татаад:

	— Байг, хүү минь, орхи түүнийг гэлээ. Фиета, солиорон муурч унасан Сэмийг тэврэн авч өргөөд, эхийнхээ байшинд оруулав.

	Нэг хэсэг огт анир чимээ ч үгүй, хөдөлгөөн ч үгүй болоход Стилвилд хөшиж хоцорсон юм шиг, хүн амьтан нь ч хөшиж хоцорсон шиг болжээ. Ийм байдал агшин зуур үргэлжилж, дараа нь арилаад хүмүүсийн нүд ам хөдөлж, амьсгалж бие, судсаар нь цус хурдан гүйлээ. Амьдрал, Өмнөд Африк ба дэлхий даяар нэг адил үргэлжилнэ.

	Лэнни, сурагчдынхаа хамт сургуульдаа очив. Хүмүүс гэр гэртээ орцгоож гэр орноо цэвэрлэж, алгын чинээ газраа малтаж, хатавч босгоо үхлийн бузраас ариутган цэвэрлэж байлаа.

	Гагцхүү Анни эгчийнд чимээ аниргүй байх бөгөөд Фиета, ухаангүй хэвтэж байгаа Сэмийн дэргэд сууж нүдэнд нь асар их хайр дурлал, хорсол занал хоёр зэрэгцэн тодорно. 

	Сэм гэнэт нүдээ нээн харжээ. Түүний харц дөлгөөн биш, хурц бөгөөд ухаан орж байгаа нь тэр ажээ.

	Фиета:

	— Их хэцүү байв уу? гэж асуулаа.

	Сэм үүнийг сонсоод инээмсэглэхийг оролдоход тал нүүр нь татвалзана.

	Фиета үүний нь ойлгосон юм шиг толгой дохилоо.

	Сэм, Фиетаг юу гэх нь вэ гэсэн шиг ширтэхэд:

	— Үгүй сая ч харин гайгүй шүү, биеэ их гэмтээгээгүй. Лэнни Сварцыг эгээ л алчихсангүй шүү гэв.

	Сэм дотроо зовж байгаа нь нүдэнд нь илт байлаа. Сэм үг хэлэх чадалгүй байсан хэр нь, за тэгээд цааш нь юу болсон бэ гэж байгаа юм шиг Фиетаг харсаар байлаа. Тийнхүү Сэмийн юу асуух гэж байгааг Фиета илбэтэй юм шиг тааварлан мэдэж байлаа.

	Фиета:

	— Гайгүй, түүнд чи гар ч хүрээгүй. Гар хүрэхийн чинь даваан дээр би хориглосон гэв.

	Сэм, Фиетаг талархсан байдалтай харахад Фиета хүч алдарч толгойгоо унжуулж нулимс нь бөмбөрөн энгэрийг нь норгов. Сэм, эрүүл гараараа Фиетагийн хурууг барьж баахан байснаа:

	— Би очиж өршөөл гуйлгүй болохгүй гэв.

	Фиета:

	— Юу ч болсон жаахан амрах хэрэгтэй гэж хэлээд хуучирсан муу ороо аятайхан засаж өгөв. Фиета:

	— Жаахан цай одоохон болгоод орхиё. Уугаад унтчих гэж хэлээд нөгөө өрөөндөө орж примусээ асаагаад өглөөний цайнаас үлдсэн шавхрууг халааж уудлаад авчрав. Тэр зуур Сэм, Фиетагийн хөдлөх гишгэх бүрийг чагнаж түүний тухай бодсоор байлаа. Фиетаг цай аваад ирж байхыг нь ажиглавал тэр нь уйлж унжихаа болиод хуучин хэвдээ оржээ.

	— Энийг уучих гэж Фиета хэлэв. Сэм өндийж суугаад Фиетагийн гараас аягатай цай авч бодол бодсон бололтой оочлов.

	Фиета энэ яваа бүх насандаа Сэмд хувиршгүй дурласан юм. Яагаад вэ? Ямар учраас? Яагаад дурлал гэгч тийм байдаг юм бэ?

	Сэм, Фиетагийн нүд рүү ширтэхэд Фиета:

	— Яав? гэж асуулаа.

	Сэм нэг хэсэг бодож сууснаа:

	— Дурлал гэгч яагаад хүний эрхэнд ордоггүй байдаг юм бэ? гэв.

	Фиета инээмсэглэнэ. Фиетагийн хариу хэлэх үг аман дээр нь гарч ирсэн боловч Сэмийн нүдийг хараад ер хариу хэлсэнгүй. Харин эргэж жижиг цонхныхоо дэргэд очоод гадагш гөлрөн зогсов. Сэм:

	— Сайхан цай байна даа гэв.

	Фиета цаашаа харсаар:

	— Бас жаахан бий шүү, уувал уугаарай гэлээ.

	Нар хэдийн шингэж, Лэнни ч сурагчдынхаа дэвтрүүдийг шалгаж дуусаад, хүүхдүүд гэр гэртээ харьцгаажээ. Цаг минутаас бүрдэж тогтдог, бас нэгэн өдөр, эгнэт эргэшгүйгээр өнгөрч, хүний амьдралын өнгөрсөн үеийн нэг өдөр болон хоцров. Дахиад нэг үдэш болжээ.

	Хуучин сүмд нам гүм байв. Лэннид бугуйнх нь цаг чаг чаг цохих чимээ ч сонстох тийм нам гүм байлаа. Газар сайгүй харанхуй болжээ. Лэнний ухаан санаа нь ч орчин тойрныхоо бүдэг харанхуй шиг нэг л балардангуй байлаа.

	... Өнөө орой, их гудамжны адагт эмгэд хөгшчүүл цуглах ёстой, тэнд ээж нь ч очих ёстой байжээ. Ээж нь тэнд очиж, харин Мэйбл Кейптаун орох замд явж байх байж магадгүй, яваад өгсөн ч байж... 

	Мэйблийн тухай би буруутай юм хийжээ, сайн боддог байж, илүү тус нэмэр болохыг боддог байж, тэгэхийн оронд өөрийнхөө бодол санаанд автагджээ. Дүүдээ туслахыг ч хичээсэнгүй. Яадаг билээ, дүү минь Кейптаунд очоод тэндхийн гудамжны гэрэлд зогсоод эрчүүлийг нүд амаараа дохиж даллаад байдаг тийм амьтан эгээ л болчихгүй байгаа гэж бодохоос Мэйбл үнэхээр гудамжны мухарт зогсчхоод бөгсөө хөдөлгөж, эрчүүлийг нүд амаараа даллаад ч байгаа юм шиг санагдав.

	Лэнни, харанхуй сүмээс гараад гэр өөдөө яаран алхалсаар байшингаа пад харанхуй байхад нь гайхан зогсож, Мэйбл одоо хүртэл яваагүй юм бол уу? эсвэл ирээд явчихсан юм бол уу? гэж гайхаад айдас нь хүрч урам нь баахан хугарч муу ёрыг зөгнөжээ. Лэнни, дахин яаран алхлав.

	Лэнни, гал тогооныхоо өрөөний хаалгыг нээгээд чүдэнз зурав. Чүдэнзний сүүмэлзсэн гэрэлд эх нь харагдлаа. Чүдэнз нь унтрахад Лэнний бие зарсхийв. Эх нь хоёр гараа ширээн дээр тавьж толгойгоороо дэрлэн хөдлөхгүй сууж байгаа юм шиг харагдсан тул Лэнний дотор маш эвгүй оргижээ. Үхсэн юм биш байгаадаа гэсэн санаа даруй орлоо.

	Гар нь чичирсээр дахиад нэг чүдэнз зурж өөхөн тосоор хийсэн дэнлүүгээ асаав. Дэнлүүний гэрэл гялсхийн тасалгааг нэлд нь гэрэлтүүллээ. Лэнни эхийнхээ мөрөн дээрээс татахад эх нь доройхон хөдөлж толгойгоо өндийлгөв.

	— Сайн уу, хүү минь? гэж эхийнхээ асуухад ширээ налж зогсоод санаа алдав. Лэнний зүрх нэг хэсэг сүрхий хурдан цохилсноо их ч удсангүй намжихад эх рүүгээ хараад алжаасан байдалтай мишээв.

	Ийм их юм угаалаа хүү минь, хамаг бие өвдөөд. Мөргөлд очихынхоо урьд жаахан амарчихъя гэж бодсон юм. Харанхуй байх аятайхан байлаа. Суу, хүү минь. Цай уух уу? Явахаасаа өмнө аяга цай чанаж өгье гэж эх нь хэлж инээмсэглэснээ хүү минь Кейптаунд байхдаа оройдоо цай уух аятайхан байдаг байсан гэж ярьж байсан чинь санаанаас гарахгүй юм. Ээж нь ч насандаа дарагдаж дуусаж байх шив дээ. Энэ их угаах юм л намайг алж байна. Энэ Де Беерийнхэн чинь ер нь ямар их хир буртагтай улс байдаг юм бэ? Нарийндаа хатсан ч улс аа даа, хүү минь! Ийм их юм угаалгаж угаалгачхаад өгч байгаа нь гуравхан шиллинг шүү... Би ямар их чалчина вэ. Тогоогоо гал дээр тавьчихъя гэв.

	— Хэрэггүй, ээжээ.

	— Аяга цай уухгүй юу?

	— Хэрэггүй. Мэйбл хаачсан бэ?

	— Мэйбл хоолны чинь хийж өгөөгүй байгаа гэж үү?

	— Би хоол идчихсээн. Надад хоол хийх гэсний хэрэггүй шүү гэж би хэлсэн юм даг, хаачсан бэ?

	— Мэдэхгүй, хүү минь. Ажлаасаа ирээгүй байгаа юм бол уу даа.

	Лэнни унтдаг өрөөнийхөө хаалга руу харж яагаа бол гэж бодов.

	Лэнни:

	— Та хоолоо идсэн үү? гэж эхээсээ дэмий шахам асуув.

	— Идсээн, идсэн. Де Беерийнхэн мөнгөндөө харамч болохоос биш, идэх уух юмандаа ч овоо шүү. Өнөөдөр котлет, хайрсан гурилтай алим, том аяга цай, талх, бяслаг өгсөн.

	Лэнни, унтлагынхаа өрөөнд орж өөхөн тосон дэнлүүгээ асааж гэрэл гаргаад орон доогуураа шагайв. Мэйблийн, сүрлэн сагс байхгүй байлаа. Хананд өлгөөстэй хувцаснуудаа харахад Мэйблийн гурван бошинз байхгүй байв. Чемоданаа нээж түрийвчээ авч үзэхэд таван фунт байснаас хоёр нь алга байлаа. Лэнни би буруутай хүн шүү гэж бодсоор чемоданаа бүр уудалж ёроолд нь дэвссэн сонинуудыг сөхөж дор нь хийсэн мөнгөө тоолж үзвэл цөм гүйцэд байсан тул буруутайдаа бүр ч их зовов. Төрсөн дүүгийнхээ хойноос тэр зэрэгтэй санаа зовох ч ёстой билээ!

	Эх нь нөгөө өрөөнөөсөө ярьсаар л байв. Де Беерийнхний хэчнээн ховдгийг гайхаж, тэр өдөр тэдний юу юу хэчнээн идсэнийг тоочиж, тийм их иддэг мөртөө ямар эцэнхий туранхай улс вэ гэж ярьж байлаа.

	Лэнни гал тогооныхоо өрөөнд буцаад орж ирэв. Мэйбл явчихжээ гэж хэлэхээр орж ирсэн боловч эхийнхээ нүүрийг үзээд амнаас нь үг гарч өгсөнгүй.

	Эх нь ярихаа гэнэт болиод хүүгээ ширтэж харав. Эхийнх нь сэтгэл догдлон, айсан байдалтай болсны дээр дотроо дэмий залбирч байв. Юм хэлэх гэж хэчнээн их хүч гаргаж байгаа нь Лэннид мэдэгдэх бөгөөд эхийгээ тийм байдалтай харагдахыг Лэнни үзээд Сари Вильертэй дахиад хэзээ ч уулзахгүй гэж дотроо шийдэв.

	Эх нь хоолойгоо чичрүүлэхгүйг хичээн:

	— Юу болоов, Лэнни минь гэв.

	Лэнни буруулж хараад дуугүй байв. Хүнд муу юм дуулгана гэдэг хэчнээн хэцүү вэ! Өөрийг нь ийм байдалд оруулсан учраас Лэнни Мэйблд уур нь хүрнэ.

	Мэйбл зүгээр, үгүй юу? гэж эх нь асуув.

	Лэннийг дуугарсангүй болохоор эх нь босож Лэнний мөрийг илбэж:

	— Хүү минь, хэлээд өгөөч. Яасны нь мэдэхгүй байх чинь яасан хэцүү юм. Нуусан дор бол шууд хэлээд аль, тэгвэл дээр. Яасан юм, хүү минь, хэлээд аль гэв.

	— Явчихжээ гэж Лэнни огт өөр дуугаар хэлэв.

	Эх нь сандал дээрээ очиж нүсэр суугаад:

	— Тэгэх байсан юм аа, тэр. Хаашаа явчих нь тэр вэ, хүү минь? гэж асуухад:

	— Кейптаун руу явсаан гэж Лэнни түрүүчийн адил буруу харсан хэвээрээ хэлэв.

	— Хар хүн дагаад яваа юу?

	— Ганцаараа.

	— Юу хийх гэж явах нь тэр вэ? Хаана сууж байх юм бол доо?

	Лэнни үүд рүүгээ явж гадагшаа харлаа.

	— Мөнгөтэй явсан уу?

	— Би хоёр фунт өгсөн.

	— Зараад байхад хэчнээн удах бол?

	— Мэдэхгүй.

	— Чи чинь Кейптаунд байсан, яагаад мэддэггүй юм?

	— Гэсэн ч мэдэхгүй байна шүү, ээж минь!

	Эх нь өрөөн дотуураа ийш тийш эргэн тойрон хараад унтлагын өрөөний үүдээр шагайчхаад эргэж суулаа. Тэгээд толгойгоо нэг, хоёр, гурван удаа сэгсрэв.

	— Хөөрхий минь... Хэн хувцсыг нь сэлбэж, угааж арчиж өгч байх юм бол доо? гэж нам дуугаар хэлээд юу гэх нь вэ гэсэн шиг Лэнни рүү харав. Лэнни, тамхи асаагаад хүчтэй хүчтэй сорж байлаа. Эх нь ингэж тарчлахын оронд уйлсан бол дээр байх сан.

	— Өглөө бүр, хэн түүнийг сэрээж байх юм бол доо.

	Ай, бурхан минь! гэж Лэнни бодов.

	— Хэн түүнийг загнаж байх юм бол! гэж эмгэн хэлэхэд хоолой нь чичирч, санах л байхдаа, хүү минь: Надад загнуулж байснаа ч мөрөөдөх байхдаа, хэн түүнийг эх шүү нь тэгж аашилж байхав дээ! гэв.

	Лэнни, татаж дуусаагүй янжуураа хүчтэй гэгчийн шидэж:

	— Би буудал руу бушуухан очъё, яваагүй ч байж магадгүй юм гэв.

	— Тэгээд яах гэж? гэж эх нь нам дуугаар асуув.

	— Яваагүй байвал гэртээ аваад ирнэ ээ.

	Эх нь дээш харж, алмайрахаа болиод:

	— Хэрэггүй, хүү минь. Яваг, яах вэ. Өөрөө явах гээд байгаа юм гэв. Эмгэний нулимс нүдэнд нь гүйлгэнэжээ. «Аз төөрөг нь мэдсэн хэрэг. Гэрээсээ өөрөө дурлаж явсан хүн гэртээ өөрөө дурлаж ирдэг юм газар» Эмгэний нулимс аяндаа асгарч байв.

	Эмгэн босож орон байраа аялуулж эхлэв. Сандлаа бариад хажуу тийш нь жаахан хөдөлгөж нүдэнд үл үзэгдэх тоосыг нь арчив. Хэлтгий тавьсан аягаа засаж дэнлүүгээ жаахан хөдөлгөв. Нулимс нь асгарсаар л байлаа.

	Эмгэн:

	— Явалгүй болохгүй боллоо, хожимдлоо гэж хэлээд нөгөө өрөөндөө яаран орж эргэж гарч ирээд үүд рүүгээ явлаа. Лэнни эхдээ гараа өгөхөд эх нь түүнийг түлхэж орхиод гарчээ. Солиот Сэмийг Фиета гар дээрээ авч байхад тиймэрхүү юм болж байсан нь Лэнний санаанд оров. Гэвч энэ бол түүний эх нь, Мэйбл бол төрсөн дүү нь билээ.

	— Би гайгүй, миний төлөө бүү зов. Гармаар санагдвал гараад, ирмээр санагдвал ирж бай. Намайг ирэхгүй байлаа гээд хүлээгээд байх хэрэггүй. Одоо унт. Маргааш болтол учир нь олдоно биз... 

	Эх нь хүүгээсээ зугтаж байгаа юм шиг яаран явжээ.

	— Сари Вильертэй уулзсаны хэрэг алга! гэж Лэнни хэлэв.

	Гуниглаж уйтгарласан Лэнни дэнгээ үлээж унтраагаад шөнийн пад харанхуйд эхийнхээ хойноос гарлаа.

	Өдөр, шөнө ээлжлэн солигдсоор дөрвөн өдөр, дөрвөн шөнө өнгөрчээ. Нар гарч, нар шингэсээр зарим өдөр нь их л халуун, их л хөл үймээнтэй байжээ.

	Хүн амьтан, байшин барилга хуучин хэвээр, гагцхүү жижиг сажиг тусгүй явдлууд гарсаар байлаа. Нэг байшингийн дээврийн хагас нь гэнэт нуржээ. Нэг, настай эмгэн Их гудамж дахь худгийн дэргэд бүдэрч ойчоод хөлөө булгалжээ. Англикан шашны нэг лам элч эмч хорин бээрийн газраас хүрч ирээд хөлийг нь барьж оруулжээ.

	Мэйбл гэрээсээ оргожээ. Стилвилдийнхэн энэ тухай бүхэл хоёр хоног шуугилдав. Дараа нь мартацгаасан аж. Хот газар өөд хүүхэд багачууд бишгүй л оргож босдог шүү дээ. Амьдрал ч бахь байдгаараа. Гагцхүү Сварц эгч цочмог царай нь их хувираад, улам, улам өтөлж улам ч бөгтөр болжээ. Хүн хараагүй цагт царай зүс нь туйлын зовж зүдэрсэн байдалтай байдаг болжээ.

	Лэнни үг цөөнтэй болсныг Мэйбл боссоноос боллоо гэж бас ярилцах болжээ.

	Сургууль нь амжилттай хичээллэж, зарим хүүхэд түргэн уншиж сурав. Нэг, хоёр хүүхэд гоц сайн сурч байхаар нь хэрэв та нар энэ чигээрээ сайн сураад байвал цалинтай болгоод Кейптауны сургуульд явуулна гэж Лэнни тэдэнд хэлдэг байв. Эдгээр хүүхдийн эцэг эх өдөр шөнөгүй хөлсөө асгаруулан ажиллах мөртөө өөрснөө гэдэс дунд явж харин заяасан сайн үрээ их хүн болоход нь байдгаараа тус нэмэр болох гэж аль өнгөтэй өөдтэйгөө өмсүүлж, аль амттай шимттэйгээ идүүлж уулгадаг байлаа. Уншиж, бичиж чадна гэдэг чинь хачин үг шүү! бараг цагаан арьст хүмүүс шиг болох нь ээ.

	Фиета ч яах вэ, бас л хуучин хэвээр бөгсөө хаялж, өдсөн дуудсан маягтай инээж ханиасаар л байж. Үдэш орой болохтой зэрэг залхуурсан янзтай, биеэ нахис нахис хөдөлгөн бусдыг өдөж хатгасан янзтай явдаг Фиетаг эрэгтэйчүүд нүд салгалгүй шуналтай ширтэн харцгаажээ. Харин ч энэ удаа гэртээ яаж зэгсэн удаан сууж байгаа юм болдоо гэж бүсгүйчүүд шивэр авир ярилцана. Зарим нь бүр бахлан тавлаж ярилцахдаа, багшид санаархсан боловч цаадах нь тоосонгүй, ай болж дээ гэцгээнэ.

	Сүүлчийнхээ солиорсноос хойш Солиот Сэм үзэгдэх нь цөөн болжээ. Фиета түүнийг шөнөдөө эрж онгорхой бүхнээр тэнэвч ер олдоггүй ажээ. Фиета, гагцхүү Том байшинд ер шагайдаггүй байжээ.

	Тэр үед Лэнни өнөөх хоёр нуга хөндийг өнгийн харж байгаа юм шиг толгойнхоо орой дээр очихоос үргэлж зайлсхийх болжээ. Лэнни орой бүр салхинд гарах боловч, тэр ухаагаас аль болох холуур нэгэн бээрийн хэртэй газраар тойрон явсаар ядран, эргэж ирээд орондоо орж хэд хэдэн цагаар сэрүүн хэвтэх бөгөөд ер амар бөх унтаж чадахгүй болжээ.

	Дахин үд өнгөрөөд нар баруун тийш их гудайлаа. Лэнни, янжуураа унтраагаад уншиж суусан номоо хамхив. Эх нь түүний царайг зовсон байдалтай ажиглаж байлаа. Нэг л биш болж ойрдоо, нэг л биш болоод байна даа хүү минь гэж эх нь боддог болоод учрыг нь асуухыг дотроо бодовч юу гэж асуухаа мэдэхгүй байлаа.

	Лэнни, суудлаасаа босоод үүд рүүгээ явав.

	— Та хоршооноос юм авуулах уу, ээж ээ?

	— Үгүй, хүү минь.

	Лэнни, Их гудамжаар ороод уйтгар гунигтай, мэдээгүй юм шиг, үхлүүт сажлав. Үнэхээр, мэдээгүй юм шиг, бодсон ч юмгүй шиг байв. Хөдөлж барьж байгаа нь зөн таавраар гүйцэтгэж байгаа мэт ажээ. Зол жаргалгүй болсон хүн ёстой л ийм байдаг байхдаа гэж Лэннид аяндаа бодогдов.Түүний бие өвдөө ч үгүй, түүнийг хэн ч доромжлоогүй билээ. Бие өвдөх, хүнд доромжлуулах гэдэг, жичдээ хэрэг харин зол жаргалгүй байх гэдэг шал ондоо юм. Доромжлуулсан хүн заавал зол жаргалгүй болох биш ээ. Өвдсөн хүн ч бас заавал зол жаргалгүй болох биш. Зол жаргалгүй болох гэдэг ондоо юм. Гуньж гутраад үхлүүд байх бол ёстой зол жаргалгүй хэрэг. Сэтгэл санаа их зовохгүй ч гэсэн дотор багтрам цухалдаад инээж ч, уйлж ч болохгүй байдаг юм. Энэ бол зол жаргалгүй хэрэг мөн. Ийнхүү бидний хэрэглэдэг тэр үг үнэн байдал дээрээ ийм л байдаг байж дээ.

	Тэгээд, Лэнни энэ өдрийн үлдсэн хэсэгт нь тэсэж чадвал, тэр ухаа толгой руу очиж, өнөө хүүхэнтэй уулзахгүй өнгөрвөл цаашаа гайгүй болно, аврагдах болно гэж аяндаа боджээ. Зол жаргал эдлэхгүй боловч амар мэнд өнгөрөх болно.

	Лэнни ганц гишгүүрт нь алхаад өвгөн еврейн пүүст ороод доошоо харж байснаа дээгүүр хартал Сари Вильер түүнийг яг эргэж хараад тийнхүү тэр хоёр бие биеэ ширтжээ.

	Лангууныхаа цаана байсан өвгөн еврей, нүднийхээ том шилийг арчиж зүлгэсээр, тэр хоёрыг нэг нэг нэвт шувт харж байсан Исаак, Сарийн ард зогсож учрыг нэгд нэггүй мэдэж байсан Солиот Сэм эд цөм харагдахгүй болж Саритай хоёулхнаа байгаа шиг харагджээ.

	Тэр эрэгтэй, эмэгтэй хоёр хүн хоёулхнаа бие биеэ дээгүүр ширтэлцэнэ. Тэр хоёрт орчны хүмүүс ч, юм хүм ч, ялаа хөөн гаргагч хүнгэнэсэн дуутай салхивч, тэр пүүс, тэр хоёрыг нүдээ бүлтэртэл ажиглаж харж байгаа хүмүүс, энэ бүхэн ер падгүй байлаа. Юу ч гэсэн ямар ч падгүй байв. Гагцхүү тэр хоёр л байвал бусад нь ч яах вэ. Тэр хоёр дуугарч ярилцахын оронд үеийн үед дээр цагаас хойш бие биеэ ойлгох хэрэглүүр болсон нүдээрээ ярилцжээ. Сарийн нүдэнд «Би чамайг орой болгон хүлээдэг байсан шүү» гэсэн байдал тод бөгөөд бас Лэннийг зэмлэсэн байдалтай байлаа.

	Лэнний нүд буруугаа хүлээсэн юм шиг ажээ.

	Сарийн нүд «Чи ирнэ гэчхээд яагаад ирээгүй вэ?» гэсэн янзтай байв.

	Ийм байдал агшин зуур үргэлжлээд дахиад юм бүхэн хуучин янздаа оржээ. Залуу Исаак нүднийхээ шилийг арчсаар буланд зогсоод Лэнни, Сари хоёрыг ээлжлэн харсаар байлаа. Өвгөн еврей нэг юм хэлээд зогсож байв. Солиот Сэмийн ухаант нүд юм бүгдийг нэгд нэггүй ажиглажээ.

	Сари эргэж өвгөн еврейг хараад мишээв. Солиот Сэм лангуун дээрээс боодолтой юм аваад барьж явсан сагсан дотроо хийв. Исаак лангууны цаад талаас босож нөхөрсөг дотно мишээсээр Лэнний дэргэд хүрч ирээд:

	— Танд Кейптаунаас захиа ирсэн байна билээ гэв.

	Лэнни түүний захиа авчирч өгөхийг нь хүлээв. Исаак пүүсийнхээ шуудан харилцааны тасаг болсон нэг жижиг буланд очиж захидлыг нь авчирч өглөө.

	Лэнни, захидлын дугтуйг үзээд Селиагаас ирсэн захиа байна гэж мэдэв. Лэнни бол бас л Африк тивийн дов толгодот газрын өнгөт арьст хүн буюу Макогийн ичиж зоволгүй нэрлэснээр холимог цустай хүн юм. Гэтэл түүний хажууд хэдхэн алхам зайтай зогсож байгаа хүүхэн бол цагаан арьстай хүн бөгөөд тэр хоёр бичигдсэн ч, бичигдээгүй ч гэсэн: «Шашин төрийн хэрэгт хар, цагаан арьст хүмүүс харилцан тэгш эрх үл эдэлнэ эдлэх ч ёсгүй» гэсэн хуулийг дагаж мөрдөж байгаа оронд байгаа хоёр ажээ.

	Үүнийг санах хэрэгтэй. Лэнни чи, санаж яв гэж Лэнни дотроо бодов. Гэсэн ч Лэнни, Сарийн байгаа зүг өөд харчхаад Сари өөрийн нь харж байгааг ажиглаад дотроо баярласнаа үүнийгээ албаар дарж, авсан захидлаа анхаарав.

	Селиагаа бодох хэрэгтэй, түүнийгээ бод, Селиа бол энэ хүүхнээс хавьгүй гоё хүүхэн шүү, бас надтай нэг төрлийн хүн шүү. Селиатай ханилахад аюул ч гарахгүй, холимог цустай хүн холимог цустантайгаа таарна, харин хар цагаан хоёр таарахгүй, зүйд нийцэхгүй. Селиагаа бод, Лэнни Сварцаа, түүнийгээ бод... гэтэл Сари хажууд нь байгаа бөгөөд хэдийгээр Селиа шиг гоё хөөрхөн, цовоо сэргэлэн биш ч гэсэн Сари Лэнний өдрийн бодол, шөнийн зүүд болоод салахын аргагүй болсон хүн юм. Лэнни, өнөөх захидлаа дугтуйнаас нь гаргаж ирснээ уншилгүй далд хийлээ.

	«Нэг л учиртай болж дээ юу болох бол? энэ хоёр учиртай болжээ, яах аргагүй их учиртай юм болжээ, мэдэгдэж байна, ямар учиртай юм бол? Бурхан минь! Өрөөл бусдын учрыг мэдэх, юу бодож байгааг нь мэдэх яасан бэрх вэ? Ямар нэг учиртай гэж мэдээд зогсолгүй, чухам ямар юм болоов гэдгийг нь мэдэх юм сан» гэж Исаак боджээ.

	— Янжуур тамхи авъя гэж Лэнни хэлэв.

	— Хуучныхаа адилыг авах уу?

	— Тийм тийм, адилхныг. Исаак янжуур, тамхи авч өгөв.

	— Та нэг шуудай гурил манай руу явуулчхаарай гэж Сари, өвгөнд хэлэв.

	— За тэгүүж, Вильер авхай минь гэж өвгөн хариу болгов.

	— Кейптаунаас нэг хэсэг ном надад явуулжээ. Завтай цагтаа ирээд үзээрэй гэж Исаакийн хэлэхэд Лэнни толгой дохив.

	— Манайд гурил өнөөдөр хэрэгтэй байгаа гэж Сари хэллээ. Өвгөн хоёр гараа хооронд нь үрж:

	— За, за аваачиж өгнө гэв.

	Сари гарахаар үүд рүү явахад Солиот Сэм сагсаа хумьж аваад Сарийн хойноос хазганан дагав. Сари үүдний дэргэд очсоноо эргэж харахад нүд нь Лэнни дээр туслаа. Сари үл мэдэг инээх шинжтэй.

	— Сургууль чинь амжилттай юу, Сварц гуай? гэв.

	Лэнни түүний зүг бушуухан эргэж хараад:

	— Яриангүй гэв.

	— Болж дээ. Манай алс бөглүү тал хөндий ямар санагдаж байна даа? Кейптаунд бужигналдаж байсан хүнд лав их уйтгартай байгаа байх. Кейптуанаа санаж байна уу?

	Лэнний зэвүү бага зэрэг хүрч:

	— Өөрөө ч мэдэхгүй байна шүү гэлээ.

	Өвгөн еврей мишээв. Энэ хүүхэн арьс өнгө ялгахгүй явдаг сайн хүүхэн юм даа. Энэ багшийг хүндэтгэж байна, багш хүн хар, цагаан, ногоон, хөх өнгөт алин байсан ч хүндэтгэл үзэх хувь хүртээлтэй улс юм байна даа гэж өвгөн бодоод тэр хүүхэнд баярлав.

	Өвгөн:

	— Би бол настай хүн. Исаак Лэнни хоёр шиг юм уу, бас магадгүй, тан шиг ч ном судар их уншаагүй хүн. Гэхдээ миний зарим мэддэг юм та нарын уншдаг номд ч байдаггүй байж юу магад. Вильер авхай минь. Та, манай энд нам гүм хөл үймээнгүй газар болохоор Лэннийг уйтгартай байна уу гэж асуулаа. Гэтэл Лэнни өөрөө ч мэдэхгүй байна шүү гэлээ. Яагаад ийм байгаа бил ээ? Яагаад гэвэл номд энэ тухай бичээстэй байхгүй шүү дээ гэв.

	Исаак мишээж, нүднийхээ шилийг хүчтэй арчиж байв. Лэнни тамхиа асааж лангууг нь налж зогслоо.

	Өвгөн еврей арга ухаантай хүний байдалтай дохиж:

	— Доогловол дооглож л бай. Өвгөн хүн зөнөгдөж байна гэж бодвол бодож л бай хүү минь яах вэ. Би чамд нэг юм хэлье. Энэ бол номоос биш амьдралаас урган гарч ирдэг нэн үнэн юм шүү. Тийм ээ энэ хөндий нээрэн чимээ анир багатай газар. Өдөр болгон адилхан л чимээ аниргүй, харин салхи хөдөлдөг юм. Ер нь Африк тив даяар иймэрхүү хөндий газар олон бий. Хөндий бүрий хэд хэдэн байшин, цөөхөн хүнтэй, тэгээд чимээ аниргүй байдаг юм. Хүн бүр нь зүсэм талхаа олж идэх, толгой хоргодох оронтойгоо байх, үр хүүхдээ тэжээх гэж мэрийж байдаг юм. Энэ дэлхий дээр иймэрхүү нуга хөндий нутаг хот газраас хавьгүй олон байдаг байхаа. Ихэнх нь манайхан шиг чимээ аниргүй нам гүм байдаг байх шүү.

	Бас өөр маягийн хөндий байдаг юм. Зүрхний хөндий гэж байдаг юм. Тэр бол бас нам гүм зүйл. Муу юм их байдаг, тэгээд, муу юм гэдэг чинь хүний зүрхийг нам гүм, хоосон, гунигтай болгодог юм. Хүн том хотод байлаа ч гэсэн өөрцгүй, зүрх нь манай нутагт байгаа шиг нам гүм байж болох юм. Дурлал, сайн сайхан байдал, учраа мэдэлцэж, хүүхэд багачууд инээлдэж тоглож байгаа цагт зүрхний хөндийгөөс гуньж гутарсан байдал зайлж оддог юм... Өвгөн еврей би эх нутаг ч үгүй, гэр орон ч үгүй хүн болохоор энд ч байсан өөрцгүй, Кейптаунд байсан ч өөрцгүй ер нь хаана ч байсан өөрцгүй уйтгартай явдаг юм, Вильер авхай минь, мэднэ биз.

	Тэр өвгөн баахан зовонгуй инээж, гараараа лангуугаа илж байлаа. Исаак эцгийгээ гайхсан байдалтай ширтэв.

	Лэнни ч зовжээ. Лэнни гарахыг бодовч Сари үүдний наана зогсож байлаа.

	Солиот Сэмийн нүд нь гялалзана. Өвгөн еврей, Сэм рүү хараад толгойгоо дохиж байгааг ажиглавал тэр хоёр бие биеэ харилцан ойлгожээ.

	Сари, Лэннээс дээгүүр хараад:

	— Хүлээж байна шүү... баяртай гэв.

	Өвгөн еврей өнөөх гурилынхаа тухай л хэлж байна гэж бодоод:

	— Би өнөөдөр аваачиж өгнөө, өгнө гэв.

	Солиот Сэм, Лэнний царайг бас нэг ажиглаж хараад Сарийн хойноос гарч одлоо.

	Исаак учрыг нь мэдээд «зүрхний хөндий мөндий гэсэн бодлыг түр хойшлуулъя» гэж бодоод Лэннийг харж инээмсэглэж:

	— Уулзаагүйгээс хойш дөрөв хоног болжээ гэв.

	— Лэнни ажил ихтэй байсан гэлээ.

	— Мэйбл хөөрхий еэ.

	Лэнни мөрөө хавчисхийж:

	— Тэгэх байх гэж би боддог байсан юм. Хаана явааг нь мэдвэл их хэрэгтэй байна санж. Өөрөөр нь дамжуулаад нэг найздаа захиа өгүүлэх байсан юм гэв.

	«Чи мөн их ажилтай байсан байх нээ» гэж Исаак дотроо бодоод:

	— Мако өчигдөр энд ирээд явсан. Чамайг сураглаж байна билээ гэв.

	Лэнни давхийж:

	— Одоо би явъя. Оройн сургуультай, мэднэ газар. Дахиж уулзана аа.

	— За тэгье.

	Лэнни гарснаа зогсоод, цааш харсан хэвээр:

	— Исаак аа, надтай хамт жаахан явахгүй юу? гэв.

	Исаак, эцэг өөдөө харснаа Лэнни рүү харж:

	— За гэлээ.

	Лэнни:

	— Ажилтай бол хэрэггүй, юу хийх вэ гэж яаруу хэлэв.

	— Зүгээр, зүгээр. Исаак, хормогчоо тайлаад лангуугаа тойрон гарахдаа эцгийнхээ дургүй байгааг мэдээд, шүдээ зууж:

	— Би мөд ирнэ, ааваа гэхэд эцэг нь толгойгоо гунигтай сэгсрэв.

	Лэнни тэр хоёр пүүсийн байшингийн араар тойрч Стилвилдээс гарч явлаа. Тэр хоёр нэг хэсэг нэлээн удаан дуугүй явжээ. Лэнни хоёр гараа кармандаа лав хийж, газар ширтсээр, Исаак, ялимгүй бөгтийж, толгойгоо өлийлгөн, зузаан шилэн саравчны цаанах хурц нүдээрээ алсыг харж явлаа.

	Нар бараг шингэж байв. Тэнгэрийн хаяанд нарны туяа гагцхүү шарлан харагдана. Оройн сэрүүн орж, алсын хөхрөн харагдах уулууд униартана.

	Исаак байн байн Лэннийг харавч цаадах нь дуугүй л явсаар байлаа.

	Тэр хоёр их хол яваад хүн амьтан үл үзэгдэх газар хоёр хар цэг мэт бүртэлзэн харагдана. Тэр орчинд ганц ч хүн алга. Газар, тэнгэр цөм нам гүм, чимээ аниргүй байлаа.

	«Надтай юм ярихыг бодоогүй, харин өөрийнхөө учрыг мэдээсэй гэж бодож яваа хүн юм байна» гэж Исаак боджээ. Исаак, нүднийхээ шилийг авч алсыг хараад:

	— Би хүлээж байна шүү гэж тэр хүүхэн өөрт чинь хэлсэн хэрэг биз? гэж Исаак асуув.

	Тэр хоёр хэд хэдэн алхам газар бас л дуугүй явснаа Лэнни:

	— Тийм гэв.

	Бас нэг хэсэг нэлээд удаан чимээгүй явлаа. Исаак гэнэт Лэнний гарыг шүүрэн барьж:

	— Лэнни, чи надад юу ч ярихгүй нь уу? Өөрийнхөө учрыг ойлгог гэж бодсон бол би учрыг чинь мэдлээ гэв.

	Хоёр залуу тэгээд л дуугаралгүй зөвшилцөн тохирч буцлаа.

	Лэнни, өнөөх пүүсийн дэргэд Исаактай буцаж ирээд түүнээс салж явахдаа сэтгэл нь ялимгүй тайвширчээ. Зарим хүн учрыг нь мэдсэн юм байна гэж бодохоос дотор нь арай гайгүй мэт болно. Гэвч үүгээр тэр бүр тайвшраагүй, харин Лэнни өөрөө ч тайлбарлаж чадсангүй өөр нэг юм түүнийг тайвшруулжээ. Барьж болшгүй нэг л юм. Юу ч байлаа гэсэн, Лэнни түүнийг барьж авах гэж их оролдсонгүй. Тэгэх нь онц биш байлаа. Чухал гэмээр юм ер санагдсангүй.

	Лэнни, Стилвилдийнхээ хуучирч өгөршсөн олон жижиг байшингийн зүг алхалж явах зуур ертөнц гэдэг тун ч гайхамшигтай сайхан мэт гэнэт санагджээ. Үдийн сайхныг яана!

	Овон товон газруудын сүүдэр алаглан харагдах нь хэчнээн сайхан юм бэ! Газар дэвссэн ногоон торго мэт зөөлөн өвсний сайхныг яана! Хаашаа ч харсан цөм нам гүм, чимээ аниргүй налайна. Лэнни, тэнгэрт од түгж үү, үгүй юу? гэж бодоод дээш харвал хэдийн түгсэн байжээ. Тэнгэрт мяралзан харагдах одыг хараад дотор нь улам ч тавиу болж хоёр кармандаа гараа хийгээд, нэг дуу аялж, Солиот Сэмийн Их гудамжийг уруудан алхлан явлаа.

	Лэнний дотор онгойж, инээмээр ч болжээ. Нэг хүн түүнтэй мэндлэхэд Лэнни хариу мэндлээд дараа нь нэг өвгөнтэй уулзаж, базаахгүйхэн төгсөлтэй шог үлгэр ярихыг нь сонсов. Лэнни, түүнийг сонсоод өвгөний хамт тачигнатал инээж өөрөө бас нэг шог үлгэр ярьжээ. Бас хэд хэдэн хүн тэр хоёрын дэргэд хүрч ирээд шог үлгэр сонсож цөм хөгжилдөн хөхөрч: «Багш маань өнөөдөр ямар их хөгжилтэй байна вэ» гэж зарим нь шивгэнэлдэнэ.

	Төдхөн тэр хавийн хүмүүсийн тэн хагас нь гудамжнаа гарч энд цуглаад өнгөт хүмүүсийн бүжиг наадам аяндаа боллоо. Африкийн хар бараан арьст хүмүүсийн ярилцдаг элдэв төрлийн инээдтэй үлгэр домгийг цугларсан олны дотроос ярих хүн мундсангүй.

	Жижигхэн сүм дотроо бурхантайгаа ярьж, орой хичээл эхлэхийг хүлээж суусан өнөөх өвгөн лам яаран гарч ирээд инээдтэй үлгэр домог ярьж нэмрээ оруулаад хичээлдээ орох цаг тун дөхжээ гэж нийтэд мэдэгдлээ.

	Сварц эгч сүсэглэн биширч:

	— Бурхан минь, өршөөлт бурхан минь гэсээр байв. Сварц эгч бусад улстай нэгэн адил гудамжнаа гарч ирсэн бөгөөд Лэнний тийнхүү хөгжилтэй инээж байхыг олж хараад сэтгэл нь жаал тайвширч намдах шиг болжээ. Лэнни, анх Кейптаунаас ирэхдээ л ийм хөгжил баясгалантай байсан, харин түүнээс хойш өөр байдалтай болсон билээ. Нэг цаг орчмын өмнөхөн пүүст очих гээд гэрээс гарахдаа огт өөр байсан ажээ. Хүүгээ тийм гунигтай байхыг үзээд эх нь их зовж байсан юм. Одоо хүүгээ тийнхүү баяр хөөртэй байхыг үзээд эх нь баярлаж, баярын нулимс нүдэнд нь хуржээ. Түүний хүү Лэнни ийнхүү баяр баясгалантай байлаа. Сварц эгч баярласандаа хөл нь сулрах шиг болж ойчихоос болгоомжлон хана түшиж зогсов. Гэвч төд засарчээ.

	Лам, Сварц эгчийн мөрөн дээр гараа тавихад нь эргэж хараад баярласны минь мэдчихжээ гэж бодов. Эмгэний нүдний нулимс асгарч хоёр хацрыг нь даган урсана. Лам:

	Би ч гэсэн бас баярлаж байна, эгч минь. Одоо битгий уйл, хүү чинь харвал дэмий шүү гэв.

	«Хичээлдээ орох цаг болжээ!» гэж лам хашхираад сүм өөдөө хамгийн түрүүнд яаран явлаа. Лэнний ээж:

	— Явъя, хүү минь, аяга цай болгочихсон, очиж уугаад, дараа нь хичээлдээ явцгаая гэв.

	Лэнни, ээжийнхээ гарыг илбэж, нүүр лүү нь хараад инээлээ. Эх, хүү хоёр гар гараасаа хөтлөлцөөд гэр лүүгээ явлаа.

	Эх нь:

	— Ачлалт бурхны өршөөл агуу их юм даа гэж хүүрнэн байлаа.

	VII

	Сари Вильер, биедээ тааламжтай түшлэгт сандал дээр гэдрэг налж нүдээ аниад сууна. Герт босон харайгаад үг дуу ч үгүй гараад явчхав. Сари, Герт хоёр үг ярилцаж хөөрөх нь цөөн байдаг ажээ.

	Сари, Гертийн гэр зуурын ажлыг нь эрхэлдэг бөгөөд түүний холын хамаатны хүн юм санжээ. Герт бол жинхэнэ Вильерийнхний удмын сүүлчийн хүн. Нөгөө нэг Сари хүүхнийг талийгаач болсноос хойш Герт их хувирсан юм. Түүнийг байх үед Герт цовоо сэргэлэн, баяр баясгалантай их наргиантай хүн байсан. Сари бага байхаасаа нагац Гертийн хэчнээн их марзан, наргиантай юм ярьж хүн инээлгэж, элдвээр маяглаж тоглодог, их хөгжөөнтэй байсны нь мэддэг билээ.

	Гэтэл одоо Герт шал ондоо болоод үг дуу ч үгүй, үсэрч харайх ч үгүй, биеэ барьсан, догшин ширүүн ааштай болжээ. Жинхэнэ Вильерийнхний сүүлчийн удам нь ийм болжээ.

	Сари жинхэнэ Вильерийнхний удам биш. Өөрөө ч үүнийгээ мэддэг ажээ. Сарийн эцэг нь энэ Гертийн эцэг, өвгөн Гертийн өргөмөл хүү байсан бөгөөд өвгөн Гертийн хэдэн хүүхэдтэй хамт өсжээ.

	Сари, эцгийгээ ямар хүн байлаадаа гэж санав... Эцэг нь бусад Вильерээс ондоо хүн байжээ. Вильерийнхэн бүдүүн, чийрэг биетэй, улаавтар үстэй хүмүүс юм. Тэд улаан үс сахлаараа гайхуулдаг байжээ. Гэтэл Сарийн эцэг намхан, туранхай, хар бараан үстэй хүн байсан аж. Эцэг маань хэчнээн алиа хүн байсан билээ! гэж бодоход Сарийн инээд нь хүрчээ. Яаж тэгж алиалж чаддаг байсан юм бол? Сарийн эх нь хүртэл ууртай байвч түүнийг алиалахад уур нь гарчихдаг байж билээ. Эцэг нь их залхуу учраас эх нь түүнд дандаа уурладаг, жинхэнэ Вильерийнхэн түүнийг мөн л залхуу амьтан гэцгээгээд ерөөс, залхуурах явдлыг зэвүүцдэг байлаа. Гагцхүү Танте эмгэн түүнд сайн, өөрийнхөө хүүхдүүдээс ч илүү сайн байдаг байлаа. Хөөрхий муу эмгэн Танте минь!

	Сари эцэгтэйгээ хамт амар сайхан үнэхээр жаргалтай суудаг байсан. Эх нь үргэлж үглэж, гомдол гаргаж, уйлж бархирдаг байсан ч эцэг, охин хоёрын жаргалд саад хийж чаддаггүй байжээ.

	Үнэн бодит юмыг бодож байснаа өнгөрсөн үеэ санамсаргүй санав. Үхэж өнгөрсөн эх, эцэг нь бодогджээ.

	Трансвааль дахь жижиг фермийн айлын охин Сари, эцэгтэйгээ баяр баясгалантай байлаа. Тэдний суудаг жижигхэн цагаан байшинг эцэг нь өвгөн Гертийн өгсөн жижиг газар дээр барьсан ажээ.

	Байшингийнх нь урдуур жижиг горхи урсах бөгөөд түүний нэг үзэсгэлэнтэй хэсэгт нь урт ургасан уд мод горхины усанд үзүүрээ дүрсэн байдаг байсан. Энд эцэг нь охиноо эрхлүүлэн тоглодог байсан. Эцэг нь уд модтой ярьсан хүн болж элдэв юм хэлээд дараа нь уд тэгж хэлж байна, ингэж хэлж байна гэж охиндоо хэлдэг байлаа. Тэгээд удын хэл зааж өгнө, сургана гэдэг байж. Эцэг нь усны хэл гэж урсах, шуугих дууг нь зааж өгөөд газрын намыг даган алс хол далай тийш урсдаг усны шоржигнох дууг охин нь сонсож учрыг нь мэдэх болжээ.

	Далай гэж бодохоос сүрдмээр! Сарийг өвдсөний нь дараа эцэг нь нэг удаа түүний хамт далайн эрэг дээр очиж далайн долгион давлагаалах чимээг нүдээр үзэж чихээрээ сонсжээ. Далай гэгч хэчнээн сүртэй хүржигнэдэг гээч! Далай бол ертөнцөд юунаас ч илүү хүржигнэн загнадаг учраас ч далайчид түүнийг дуурайгаад их хараалч ерөөлч байдаг юм гэж эцэг нь охиндоо тайлбарладаг байжээ. Эцэг нь Сарийг өвдөг дээрээ суулгачхаад ном уншиж өгөхөд хамгийн сайхан санагддаг сан.

	Гэтэл эх нь ингэж суухыг үзэж яддаг, ер нь вильерийнхэн цөм үзэж яддаг байжээ. Одоо бодоход учир нь юмгүй хялбар байсан юм санж, тэр үед мэддэггүй байж шүү. Вильерийнхэн цөмөөрөө сургуульд сурдаг байсан. Гэтэл Сарийн эцэг сургуульд сураагүй, гэвч тэднээс хамаагүй их олон номтой болсноос гадна номд их дуртай, их ч уншдаг байжээ. Жинхэнэ вильерийнхэн ч чармайн ажиллаж, их талх тариа тарьж, сайхан ч байшинд суудаг байв. Тэд талх тариагаа худалдаад гахай, мал авчээ. Гэтэл Сарийн эцэг өвөлдөө дөнгөж хүрэх тариа тарьж аваад л гэртээ ирж Саритайгаа тоглож, ном уншиж, нар салхинд гарч явдаг байжээ.

	Сари, эцгийнхээ уурлаж байхыг нэг л удаа үзсэн юм. Эх нь манайх ядуу зүдүү байна гээд үглээд болохгүй байхад эцэг нь гансаа аваад гараад явчихжээ. Тэр хооронд эх нь ширээн дээр байсан хэдэн номыг хумхиж аваад галдаа хийж, шилээврээрээ хутгасаар цөмийг үнс болтол нь шатаачихсан юм. Эцэг нь орж ирэнгээ үүнийг мэдээд маш их хилэгнэж эхнэрийнхээ нүүр лүү цохиж аваад дараа нь өөрийнхөө гараар нүүрээ таглажээ.

	Ийнхүү бодож суусан Сари нүдээ нээгээд шүүрс алдав. Эцэг, эх хоёр нь хоёул одоо байхгүй талийгаач болсон. Сари гэнэт босоод Гертийн өрөөний дэргэд очиж хаалгыг нь тогшоод шагайв. Голландын хуучин судар уншиж байсан Герт уншлагаа зогсоогоод Сарийг харав.

	— Герт! Би эмгэн Тантетей уулзаад ирье?

	— Хэрэггүй.

	— Тэгье л дээ.

	— Яах юм?

	— Бие нь ямар байгаа бол уулзаад ирэх гэсэн юм.

	— Зүгээр байгаа. Бие нь муудвал хар хүүхэн надад хэлнэ гэсэн.

	— Би өөрөө биеэрээ уулзъя гэсэн юм, Герт ээ.

	Герт уншиж байсан судраа ширүүн хамхиад:

	— Чамайг би анх энд ирэхэд чинь дуртай зүгтээ, дуртай цагтаа явж байж болно. Харин эмгэн Тантед очиж болохгүй, тэр тухай ярихын ч хэрэггүй гэсэн. Хэрэв би түүний чинь энд байлгаад, чамтай уулзуулж байя гэж бодсон бол юу гэж тэрний чинь фермийнхээ нөгөө захад аваачих бил ээ? гэв.

	— Ганцаараа лав уйтгартай байгаа байхдаа.

	— Боль чи, дуугүй бай!

	Сари хаалгыг нь хаагаад өөрийнхөө өрөө рүү яаралгүй явж очоод цонхоороо харвал Африкийн урин дулаан шөнөөс өөр юу ч үл үзэгдэв. Сари, Гертэд гомдсон ч үгүй, уурласан ч үгүй. Харин эмгэн Танте яасан юм бол? Яагаад тийш нь очуулсан юм бол? Яагаад энд байж болохгүй болсон юм бол? гэж гайхаж байлаа. Сари энд ирээд, эмгэн Танте, фермийн нөгөө захад байгааг мэдэж: «Яагаад тэнд байгаа юм бол? Гертийн эх нь шүү дээ, Герт яагаа юм бол?» гэж улам ч их сонирхох болжээ.

	Сари гэнэт эмгэн Тантегийн тухай Герттэй ярилцах зүрх гаргасандаа хамгийн их гайхжээ.

	Сари толгой сэгсэрч энэ тухай бодохоо болиод Лэннийг бодов. Үнэндээ Сари, Лэннийг үргэлж бодсоор байлаа. Сарийн бодлын угт нь Лэнни дандаа салахгүй байлаа.

	Лэнни, өнөөх газраа өнөө үдэш ирнэ гэж Сари бодно. Сари, энэ тухай дотроо ягштал бодоод байнга санааширч байжээ. Лэннийг ирээрэй гэсэн, ирэх байх, заавал ирэх байх, Лэнни уулзахаас зугтаад байгаа нь айснаас тэгж байгаа юм гэж Сари бодож, бас Лэнни юунд айх бил ээ? Айх юм ер алга даа гэж бодлоо.

	Лэнни, өнгөт арьст хүн, гэтэл Сари цагаан арьстай. Гэвч Сари түүнийг өөрөөсөө ондоо гэж үзэхгүй байлаа. Лэнниэс бусдыг нь ондоо гэж үздэг, харин түүнийг тэгж үздэггүй ажээ. Лэнни эр хүн, Сари эмэгтэй хүн, тэр хоёр бол эрэгтэй, эмэгтэй хоёр залуу л юм.

	Хэрэв Герт мэдчихвэл юу болох вэ? гэж Сарид гэнэт бодогдоод маш их айж ирснээ, тэгж бодохыг хүчлэн болиод хэн ч мэдэхгүй гэж бодов.

	Эртэд нэг шөнө, Лэннийг газар уначихсан хэвтэж байхад нь дайралдаж гэртээ авчраад нүүрэнд нь наалдсан цусыг нь угаалгаж байснаа Сари санав. Тэгэхэд Лэнний нүд, Сарийн эцэг номоо шатаж байхыг үзээд ямаршуу янзтай харж байсантай яг адил мэт санагдсан ажээ.

	Сари «Би түүнтэй юу гэж уулзах гэж байгаа бил ээ?» гэж өөрөөсөө өөрөө асуулаа.

	Гэтэл хариу байдаггүй. Ямар ч болсон уулзах нь зөв. Сарийн сэтгэл ч нэг их хөдлөхгүй байж. Лэнни ирдэггүй байсан тэдгээр орой явахдаа ямар байдаг вэ, тэр янзаараа л байж. Лэнни ирсэнгүй гээд нэг их бухимдаж гашуудах ч үгүй байлаа. Урамгүй нь ч урамгүй байдаг байжээ. Гэсэн ч Лэннийг хэзээд заавал нэг ирнэ гэж бодохоос урам хугарах нь гайгүй болдог байжээ. Сарийн сэтгэл нэг л аятай сайхан байгаагийн учир чухам юу вэ гэдгийг Сари ойлгож үл чадна. Одоо ч гэсэн Сарийн сэтгэл нэг л аятайхан байлаа. Сари, цонхныхоо дэргэдээс зайлахад, урьд эцэг нь уншиж өгдөг байсан шүлгээс санаанд нь орлоо.

	Тэгээд Сари дуу аялсаар гал тогооны өрөөнд оров. Хоёр негр хүүхэн юм угааж арчина. Сари тэр хоёрт тус болж юм хумийг нь аялуулалцаж өгчээ. Тэр хоёр хүүхэн Сарид талархан баярласан нь нүдэнд нь ил байлаа. Тэгж тусалсны ачаар тэр хоёр хүүхэн энэ орой арай эрт гэртээ харьж чадах болжээ.

	Байшин дотроос Герт «Сари!» гэж дуудах сонстов. Сари яаран гарч очоод:

	— Юу гэв, Герт ээ, гэв.

	Герт гадагш гарахаар хувцасласан байхаар нь Смитийнд очих нь дээ гэж Сари таав.

	Төмөр замын нөгөө захад орших Смитийн ферм бол ажлынхаа далимаар Гертийн айлчлан хэсдэг ганц газар нь юм. Герт тэднийд очиж хонуут өнжүүт архи дарс уугаад шартаж, улаан нүдэлсээр ирдэг байж. Ийм үед нь негр хүмүүс түүний барааг харамцаа нүд буруулан зайлдаг ажээ. Ийм үедээ түүний ганц хүндэтгэн үздэг хүн нь Солиот Сэм байдаг байв.

	Герт, Сарийг буруугаа хүлээсэн байдалтай хараад дуу шүү нь зөөлөрч:

	— Би Смитийнхээр очъё гэж хэлээд өөр тийш харснаа, Сэмийг байшингаа хаяж битгий яваарай гэсэн. Замдаа Вилжоныг манайхнаар орж, харж байгаарай гэж хэлчихье. Өнөө шөнө түүнийг эхнэртэй нь энд ирүүлэх үү, яах вэ? гэв.

	Вилжон бол Гертээс газар түрээсэлж авсан бөгөөд Гертэд зарцлагддаг хүмүүсийг харгалзан хянагч, түүний баруун гар бологч хүн юм. Сари, Вилжонд ч тэр, эхнэрт нь ч тэр дургүй байдаг байлаа.

	— Сэм байвал болох байлгүй дээ. Тэднийг ирүүлээд яах юм.

	Герт урам нь хугарсан янзтай мишээхэд түүний догшин ширүүн байдал зөөлөрчээ.

	— Би ч түүнд дургүй. Гэхдээ тэр чинь сайн ажилладаг хүн, бас миний занг ёстой бусдаас илүү тэсвэрлэж байж чадах хүн шүү. Чи ч түүнээс тэвчинэ биз Сари? гэж уруу байдалтай асуув.

	— Ингэж яриад яах юм бэ дээ.

	— Тэгвэл яах вэ.

	Сари эргэж явахыг завдахад Герт:

	— Сари... гэв.

	Сари эргэж харав.

	—... Смитийнд тун ч очмоор санагдаад байна, Сари, би чамайг учрыг нь мэдээсэй гэж бодож байна. «Намайг ийм үедээ л нэрээр минь хэлдэг юм шүү» гэж Сари бодоод,

	— Мэднэ ээ гэв.

	Герт:

	— Худлаа, чи мэдээгүй, мэдэж ч чадахгүй гэж унтууцан хашхирснаа биеэ барьж толгойгоо сэгсрээд: Битгий юм бодоорой... Морио эмээллэж аваад эмгэн Тантетайгаа уулзаад ирвэл ир л дээ. Харин тэр тухай надтай бүү яриарай, мэдэв үү? гэв.

	— За, Герт ээ.

	Герт өөр юм хэлэлгүй, дэргэдүүр нь яаран гарч одов. Сари үүдэн дээрээ хүлээн чагнаж зогслоо. Гертийн унасан морины туурайн төвөргөөн холдсоор чимээ тасрах хүртэл бүхэл бүтэн цаг болох шиг Сарид санагджээ. Сари, Гертийн өрөөний хаалгыг хааж орхиод өөрийнхөө тасалгаанд оров.

	Зайлуул, муу Герт минь. Солиот Сэмийн дэмийрэх, Гертийн дарс уух хоёр ч адилдаа адил шив дээ. Солиот Сэм галзуурчихдаг, харин Герт тэгдэггүй юм даа. Магадгүй, Герт архи дарс ууж байгаа үедээ галзуурчхаад байдаг ч байж. Нөгөө Сари нь аль хэдийн үхсэнтэй нь энэ холбоотой юм уу, хэн мэдэх билээ дээ гэж Сари бодож байжээ.

	Ингэж гүн бодол болсоор өрөөн дотуураа ийш тийш хөлхөж, гараараа юм хүм барьж, тавьж: Герт ер ямар учиртай юм бол, архи уухаар явахынхаа өмнө эелдэг зөөлөн болдог ямар учиртай юм бол? гэж бодовч санааных нь угаас Лэнни ер гарахгүй ажээ. Дотор нь дараа дараагаараа орж ирж байгаа өөр зүйлийн тухай бодсоор Лэннитэй уулзах цагаа аятайхан дөхүүлж байна гэдгээ Сари өөрөө мэдэж байлаа.

	... Нөгөө Сари маань ямар хүн байсан юм бол? Гоё хүүхэн байсан бол уу? Сайхан зантай байсан бол уу? Хөөрхөн байсан бол уу? Түүний үхсэнээс болоод Герт ингэж их хувирсан юм бол уу? Яагаад намайг бүр жаахан байхад тэр Сарийн тухай манайхан юм ярьдаггүй байсан юм бол? Яагаад эмгэн Танте ганцаараа фермийн нөгөө захад очиж суух болсон юм бол?

	Лэнни хүрч ирчхээд хүлээж байгаа байж магадгүй гэж Сарид санагдавч энэ бодлыг зайлуулна.

	—... Яагаад Герт гэнэт түрүүн хэлж байснаа буцаад, эмгэн Тантетай очиж уулзвал уулз гэв? Даан ч өнөө үдэш Сари өөрөө уулзаж чадахгүй нь ээ. Чадахгүй нь Лэннитэй хамт явахгүй л бол чадахгүй билээ. Яагаад вэ? Ямар ч гэсэн болохгүй, юутай ч гэсэн өнөө үдэш болохгүй. Хожим нэг цагт магадгүй юм. Тийм ээ ганц энэ удаа яваад зогсохгүй биз. Гертээс асуулгүй, түүнд мэдэгдэлгүй очиж байх болно. Герт өөрөө сая тэгж бай гэж хэлсэн «Ганц энэ удаа яваад боль» гэж хэлээгүй дэг. «Яв энэ тухай надтай битгий ярьж бай» гэсэн. Тэгэхлээр явчхаад л дуугүй байж байх болно. Гагцхүү энэ орой очиж чадахгүй нь. Энэ орой Лэннитэй уулзана.

	Сари гэрт өмсдөг гутлаа тайлж, урт түрийтэй туфлиэ өмсөөд гал тогооныхоо өрөөнд орлоо. Негр хүүхнүүд ажлаа дөнгөж дуусаад явж байв. Тэднийг Макогийн суурин руу яаран явахыг нь Сари ажиглаад гал тогооноосоо бусад бүх өрөөний гэрлийг унтрааж, хурдан шалмаг хөдөлж, гал тогооны өрөөний ширээний булан дээр хоёр аяга, хоёр жижиг таваг, болсон зүсэм хүйтэн мах, талх, амталсан боов тавив. Тийнхүү ажиллаж байхдаа амандаа үргэлж дуу аялж байлаа. Галдаа нүүрс хийж, цогийг нь шилээвэрдэж, тогоогоо гал дээр тавьж ус хийгээд, цайныхаа ваар саванд цай хийж бэлэн болгов.

	Сари өлмий дээрээ гишгэж, дээврийн дундаас доош унжуулсан тавиуртай тосон дэнгээ унтраахыг завдтал, дотор нь эргэлзээ төрж дэнгээ унтраахаа азнав.

	— Юу нь тусгүй байх юм бэ? Ямар нэгэн хүн чамд аятайхан санагдвал тусгүй болно гэж үү? гэж Сари өөрөө өөрөөсөө асуусан байдалтай хэлнэ.

	Гэсэн ч Лэнни уулзахаас хулгаж зайлаад байгаа шүү дээ. Яагаад тэр вэ? Буруу юм хийж байна гэж бодоо юм бол уу?

	Сари, эцгийнхээ тухай бодож, эцэг маань үүнийг буруу гэж хэлсэн ч гэсэн би итгэхгүй. Лэнни бол бусдаасаа ондоо хүн, ондоо хүн гэж Сари бодоод дээш өндийн цоройсоор дэнгээ унтраав.

	Гадаа гарахад хилэн мэт зөөлөн дөлгөөн шөнө юм бүгдийг зөөлөн, өө сэвгүй толигор ч юм шиг болгож, муухай юмыг сайхан болгож, сайхан юмыг улам гуа болгосон шиг байлаа. Цэлмэг тунгалаг тэнгэрт тоо томшгүй од гарагууд түгээд алсын алсад яралзаж гялтганаж байлаа.

	Сари тэнгэрийн одыг ширтэн хараад «би буруу юм хийж байна уу, үгүй юү, хэлээд өгөөч!» гэсэн шиг зогсоод одод нь юу нь буруу байх вэ дээ гэсэн юм шиг гуа сайхнаар яралзан мяралзаж байлаа. Сари газар дэлхийгээс бас тийнхүү асуухад бас л өнөөх хариу өгөх шиг санагджээ.

	Цаглашгүй их мэргэн цэцэн од гараг, газар дэлхий Сарийн явдалд буруу юм юу байх вэ гэж байгаа юм шиг санагджээ.

	Од гараг, газар дэлхий, өвс ногоо, ой мод, салхи, үүл, шөнийн харанхуй, гэрэл гэгээ энэ бүх мэргэн цэцэн орчлон миний явдлыг буруугүй гэлээ гэж Сари боджээ. Сари буруу юмгүй гэж итгэсний учир гэвэл, энэ бүгдээс. хариу хүсэхээсээ өмнө өөрөө итгэж байсных билээ.

	Харанхуйд нохой нь өвдгийг нь хоншоороороо түлхэж, хамт явъя гэж гуйх мэт байв. Сари:

	— Явъя гэж хэлээд Стилвилд, Макогийн суурин хоёрыг тусгаарласан өнөөх ухаа өөд явлаа.

	Тэртээ тэнд галт хорхойн адил гэрэл гялалзахыг Сари ажиглажээ. Тэр бол галт хорхой биш, Лэнни хүлээгээд сууж байгаа нь тэр гэж Сари мэдэв. Сари аажуухан яаралгүй тайван алхалсаар Лэнний дэргэд хүрч очоод:

	— Сайн байна уу? Намайг их хүлээв үү? гэж асуунгаа Лэнний дэргэд байсан өөгүй гөлгөр чулуун дээр суулаа.

	Лэнни тамхиныхаа галын гэрэлд цагаа хараад:

	— Цаг шахуу гэж санаанд ч үгүй хэллээ.

	Сари:

	— Би олон орой хүлээсэн хүн шүү. Яагаад уулзахаас зугтаах бол оо вэ? гэв.

	— Ирье гэж бодсонгүй.

	— Яагаад?

	Лэнни янжуураа хүчтэй сороод дуугүй суув. Энэ хүүхэн яах гэж тийм юм асуугаад байгаа юм бол?

	— Айгаа юу? гэж Сари асуув.

	— Үгүй. Дэмий юм л даа, ер нь.

	— Тэгвэл та юунд ирээ вэ? гэж Сари нам дуугаар асуув.

	Лэнний уур хүрсэн боловч уураа барьжээ. Яагаад дандаа энэ хүүхэнтэй хамт байхдаа миний шар амархан буцалдаг юм бол гэж бодно.

	— Намайг та ирээрэй гэсэн шүү дээ гэж Лэнни хэлэв. Сари аяархан инээгээд, дотроо баярлаж тайван сууна.

	Энэ хүүхэн ч гоё хөөрхөн хүүхэн биш л дээ. Селиа хавьгүй хөөрхөн. Гэлээ гэсэн ч энэ бодол тус болохгүй нь. Энэ хүүхэнтэй байх тун аятайхан байх юм. Үүний хажууд гадаа чулуун дээр алсыг дуугүй хараад суусан ч аятайхан байх юм гэж Лэнни бодох бөгөөд Сари амгалан тайван байх тул Лэнни мөн түүнд нь автагдаж, өөрөө амран, тааламжтай болжээ. Сарийн өвдгөн дээр дэрлээд унтмаар ч санагджээ. Арьс өнгө маань хар, цагаан ялгаатай гэдгээ ч мартжээ. Өөрийгөө жинхэнэ хүн, тэгэхдээ амгалан тайван эрх чөлөөт хүн гэж үзэх ч болов. Сарид амархан уурлаж байхдаа ч дотроо чөлөөтэй байдгийгаа ч Лэнни гэнэт гайхжээ. Гагцхүү Сари тийм хөөрхөн биш... 

	Сари:

	— Энд сайхан байна шүү гэв.

	— Тийм ээ, сайхан байна.

	— Ямар их нам гүм байна, чагнаад үзээч. Лэнни чагнахад, эргэн тойронгүй нам гүм байлаа. Газар тэнгэр, агаар цөм нам гүм ажээ.

	Сари, мэдэг гэж бодоод: 

	— Эцэг маань нам гүмийг чагнаж бай гэж сургадаг байсан юм гэв.

	— Ёстой тайван байна гэж Лэнни хэлэв.

	— Эцэг маань нам, амгалан тайванд дуртай, ой мод, гол мөрөнд дуртай байдаг байсан юм.

	— Эцэг чинь одоо хаа байдаг вэ?

	— Нас барсан.

	— Өршөөгөөрэй... 

	— Тэрнээс хойш их уджээ... «Нуга хөндий газрыг уруудан» гэж ирээд л Блейкийн шүлгийг мэддэг маань аав л зааж өгч байснаас тэр шүү дээ.

	Сая учрыг нь мэдлээ гэж Лэнни хэлээд суудлаа засаж суухыг хичээв.

	Сари:

	— Нааш ирээч, энд их эвтэйхэн чулуу байна гэв.

	Лэнни, Сарийн дэргэд очиж эвтэйхэн сууж авав. Маш эвтэйхэн суудал байжээ.

	— Өвсөн дээр хэвт л дээ гээд өвс шилж үзсэнээ их аятайхан шүү, чийг шүүдэр ч алга. Дээшээ хараад хэвтвэл аятайхан биш үү гэж Сари хэлэв.

	Лэнни сунан хэвтэхэд толгой нь Сарийн өвдөгт их л ойрхон болжээ.

	— Намайг жижигхэн байхад эцэг минь өвсөн дээр хэвтчихээд бодсон санасан бүгдээ ярьж өгдөг сөн. Их хэрэгтэй юм ярьж өгдөг сөн. Та одоо надад юм ярьж өг дөө. Та юу бодож байна? гэж Сари хэлэв.

	Лэнни нам дуугаар:

	— Мэдэхгүй, их яриад байх юм алга даа. Сургууль маань олигтой болж, хүүхдүүд юм сураасай манай хүмүүст эрдэм боловсрол даан ч их хэрэгтэй байна гэв.

	— Гүйцэх нь энэ үү?

	— Үгүй, би тэднийг хүн шиг амьдрах болоосой гэж мөрөөддөг юм. Идэх уух, өмсөх зүүх хүрэлцээтэй, ер нь тэд аж төрөхдөө аливаа юм хүмээр дутагдахгүй болоосой, тэгээд эрх чөлөө, зол жаргал эдлээсэй гэж мөрөөддөг юм.

	— Яагаад?

	— Би мэдэхгүй байгаа юм. Тийм болоосой л гэж би мөрөөддөг юм даа.

	— Та тэгвэл яаж тэднийг тийм болгох гэж?

	Лэнни Сарийн царайг харах гэж толгойгоороо хажуу тийш эргэж түүний царай тайван хэвээр байгаа эсэхийг нь сонирхож харав. Үнэхээр амгалан тайван хэвээр байхад нь өөрөө ч тайвшрав. Тэгээд Лэнни:

	— Би мэдэхгүй байгаа юм гэв. Тэр хоёроос холгүй газар шавж чир чир дуугарснаа завсарлаж дахин дуугарав. Дахин тасалдан, бас дуугарна. Энэ амьтан ер зогсолтгүй, ер ядрахгүй дуугарсаар байжээ. Эргэн тойрон энд тэндгүй нам гүм хэвээр:

	— Та жинхэнэ бодож байгаа юмаа надад хэлсэнгүй еэ гэж Сари хэлэхэд, Лэнни:

	— Чухам бодож байгаагаа хэлсэн гэв.

	— Хэлээгүй. Та юу хүсэж мөрөөддөгөө ярилаа. Та одоо юу бодож байна?

	Лэнни, өөртөө бодогдож байсан юмнуудаасаа хамгийн чухлыг нь дотроо шилж сонгохыг хичээв. Юу бодлоо, би? хамгийн гол нь юу бил ээ? Лэнни ичиж зовохоо ч больж:

	— Хэлэхэд хэцүү байна гэв.

	— Хэлээч дээ, би мэдээсэй гэсэн юм.

	— Хэлэхэд хэцүү байна шүү, Сари. Та хар арьстай хүн болохоосоо нааш ойлгохгүй. Би юм уу, ер нь бусад өнгөт хүмүүсийн хүсдэг зүйлд ч үүний учир байгаа биш. Энэ бол хавьгүй их, бас тэгээд их гүнд байдаг юм.

	— Юу гэнэ ээ?

	Лэнни бодсон юмаа өөрөө мэдэлгүй чанга ярьж, Сари чагнана.

	— Би сэтгэлийнхээ гүнд үргэлж цухалдаж бухимдаж байдаг хүн. Агаар ус байлаа ч гээд тусгүй юм, зүрх минь тэгж байдаг болохоор. Миний зүрх зүй ёсоороо тайван цохилж байдаггүй юм. Би юу ч гэсэн бодохынхоо хамт хийдэггүй хүн. Дандаа л эхлээд бодож, хэрэв үүнийг хийвэл надад аюул учрахгүй байгаа даа? гэж шүүдэг. Энэ тэр зүйлийг эрхэлж гүйцэтгэвэл аюул тохиолдох бол уу, үгүй бол уу? гэж үргэлж улыг нь олж байх хэрэгтэй гэж боддог. Би Кейптаун хотын нэг төв гудамжаар явахдаа ч ямар нэг цагаан арьст хүн хүрч ирж өдөөд зодоон нүдээн гаргачихгүй байгаа гэж үргэлж санаж явдаг байсан. Хэрүүл маргаан хийх буюу зодолдож нүдэлдэхээс би айсандаа ч тэгж явдаг байгаагүй, ер нь л төвөгшөөж явдаг байсан. Тэгээд ч дотроо үргэлж цухалдаж бухимдах болсон юм, ойлгож байна уу?

	Сари алсыг ширтэж дуугүй сонсоно. Лэнни жаахан байснаа:

	— Энд би хүрч ирээд станцын пиу шалгагчтай ярьчихжээ. Онцын ч их юм яриагүй юм. Тэнгэр сайхан байна гэл үү дээ. тэгэхэд тэр хүн надтай дуугарахгүй, харин над руу муухай хараад байсан юм. Би бол эрх чөлөөг эрмэлздэг хүн, гэхдээ хүн шиг хүнийг нүд үзүүрлэж хялайх ёсыг устгаснаас илүү их эрх чөлөө эрмэлзэж байна. Хүн, тэр хүн шиг бусдыг хялайж хардаг цагт эрх чөлөө байж болохгүй.

	Тэндээс цааш явтал идэш уушны мухлагийн дэргэд хоёр эр, нэг хүүхэн байсан юм. Тэр хоёрын нэг нь намайг айсангүй, номхон дорой байсангүй гэж зодсон. Хэрэв би хариуд нь дэлсээд авсан бол намайг тэд алчих байсан. Дараа нь тэр хоёр миний нүүр лүү нулимж доромжилсон.

	Би хүнээс айхгүй, айдаг байсан бол дээр ч байсан байхаа даа. Би айдаг юмаа дотроо хадгалж явдаг юм. Тэр маань нэг л өдөр дэлбэрвэл би өнгөрөх юм. Өөрийгөө дандаа барьж байх хэрэгтэй байдаг. Түүнээс болж би тарчилж, бухимдаж явдаг юм.

	Сари урам нь хугарах байдалтай нам дуугаар:

	— Та биднийг үзэн яддаг юм шив дээ, Лэнни гэв.

	— Үгүй, яагаад ч юм би өөрөө мэддэггүй шүү гэж Лэнни хайнгуудхан хэлэв.

	— Та сайн хүн юм даа гэж Сари хэлээд Лэнний духыг гарынхаа алгаар илбэв. Лэнни нүдээ аньж санаа алдав. Ертөнц нам гүм, төгс сайхан санагдаж, дотор нь бухимдаж, цухалдахаа ч болилоо.

	— Сая танд хэлсэн зүйлийг би өөр хэнд ч, хэзээ ч хэлээгүй юм шүү гэж Лэнни шивнэн хэлэхэд, Сари:

	— Баярлалаа гэв.

	— Өнгөт арьст хүмүүс тийм юмны тухай бие биедээ ер ярьдаггүй юм. Цагаан арьст хүнд ярина гэж санахын ч хэрэггүй. Найз нөхөд байлаа ч гэсэн тэр. Өнгөт хүмүүсийн төлөө тэмцэж байгаа цагаан арьст хүмүүст ч хэлдэггүй юм.

	Сари:

	— Их баярлалаа гэж тайван хэлээд хурууныхаа өндгөөр Лэнний магнайг илбэж байв. Лэнни гараа сарвайж Сарийн тэр илбэж байгаа гарыг нь атгав.

	— Лэнни!

	— Юу гэж?

	— Хар, цагаан арьст хүмүүсийн хооронд ялгаа үнэхээр бий гэж үү?

	Лэнни, арьс үндэстний тухай залуу Макогийн ярьж байхыг санах гэсэн боловч дотор нь орж ирсэнгүй, магнайг нь илбэж байсан гар саад болоод байжээ.

	— Ялгаа байна аа. Цагаан арьстан бол цагаан л арьстан, өнгөт арьстан бол өнгөт л арьстан. Нэг талаар ийм байна. Нөгөө талаар өнгөт арьстан бол хагас цагаан арьстан юм.

	— Түүнээс илүү ялгаа байна уу?

	— Байхгүй. Хүн төрөлхтөн анх үүсэхэд халуун оронд бий болсон нэг нь нарны элчнээс хамгаалахын тул арьс нь илүү бараан өнгөтэй болоход нь байгаль тусалж, нар туйлын их халуун элчтэй байдгаас тэдний үс нь ч буржийсан юм. Харин сэрүүн хүйтэн оронд бий болсон хүмүүс нь шулуун үстэй бөгөөд арьсны өнгө нь бараан биш байгаа юм. Ингээд л хар, цагаан арьстай хүмүүс бий болжээ. Мартсан та юунд асуугаа вэ?

	— Би зүгээр мэдэх гэсэн юм. Таныг би үнэхээр ялгаа байдаг гэж хэлсэн ч итгэхгүй байх байсан. Яагаад гэвэл та бид хоёр хоорондоо ярилцаад ойлголцоод л байна шүү дээ.

	— Бусад хүмүүс ч гэсэн тан шиг ингэж ойлгоосой гэж би хүсдэг юм.

	— Одоо дахиж зовохоо боль л доо. Нүдээ аниад амарч дуугүй хэвт. Жаахан азнаж байгаад биеийнхээ чилээг гаргаж явъя. Харин одоо хэвтэж амар. Нохой минь миний хөлийн дэргэд унтчихжээ. Хурхирч байгааг нь дуулав уу?

	— Дууллаа.

	— Та ч унтах хэрэгтэй. Нүдээ ань. Өнөөдөр мухлагт та их ядарсан харагдана билээ. Би дэргэд чинь байя. За унт, унт!

	Хүйтэн сэрүүн хуруу Лэнний нүд зовхинд хүрэхэд бие нь тавиун болж, доорх газар нь ч хөвсгөр зөөлөн болоод биед нь дарагдаж, улмаар хучаад авах мэт болжээ.

	Сари нялх хүүхдээ бүүвэйлж байгаа эх хүн буюу хүүхэлдэйгээ бүүвэйлж байгаа охин шиг, Лэннийг,

	— Унт унт гэж байлаа.

	Лэнни төдхөн унтчихжээ. Сари нялх балчир байхдаа эцэгтэйгээ хамт баяр баясгалантай байсан шигээ их баяртай байжээ. Чухам ойр дотнын хүнийхээ дэргэд байхад л ийм байдаг билээ. Залуу бүсгүй, эх хүн, эхнэр хүн энэ гурвын чанар нэг дор бөөгнөрч, эмэгтэй хүний ариун сайхан бүхэн нь Лэннийг харж байгаа Сарийн нүдэнд тодхон ажээ.

	Сарийн нүдэнд эелдэг, ухаалаг, бас тэгээд жаргалыг мөрөөдөж зовсон хайр дурлал илхэн харагдана.

	Лэнний зүрхнээс бухимдан цухалдах явдлыг арилгахад Сари туслах юм. Учир юу гэвэл Сари жаргалтай болно, Лэнни ч бас адил жаргалтай болно. Энэ учраас Сари тэр зүйлийг хийх ёстой. Тэгэхгүйгээр ч Сари өөрөө амар заяа үзэхгүй, хамаг учир нь ийм байжээ. Бас тэр хоёр маань эрэгтэй, эмэгтэй хүмүүс юм. Лэнни хар арьстан болж, Сари цагаан арьстан болж төрсөнд Сари гэмтэй биш юм. Биднийг төрөхөд ямар шилж сонгуулсан биш. Тийм болоод л төрчхөж. Хэн ч асуусан биш, ямар. Хэнээс ч асуулгүй амьдарна ч, дурлана ч. Бусдад падгүй хэрэг. Тэр хоёр дурлая гэж бодоогүй, гэтэл дурлачихжээ. Ийм л болчихжээ. Тэр хоёр тэр тухай хэнд ч үг цухуйлгахгүй. Тэгэхийн ч хэрэг алга. Лэннийг Сари хэнд ч доромжлуулахгүй.

	Сари, харанхуйд бүрхэгдсэн хоёр нуга хөндий нутгийн зүг ширтэн хараад «Хайрт минь, унт, унт!» гэж нам дуугаар хэллээ.

	Исаак гансаа сорж, Макогийн нүд рүү зузаан шилээ нэвт ширтэн харж:

	— Одоо тэр хоёр лав хамт байгаа байх гэв.

	Мако өмнөө байсан аягыг хажуу тийш нь зайлуулж тавиад уруулаа хазав.

	Исаак:

	— Нэг л юм болох байх гэж би сэжиглээд байсан юм. Тэр хүүхэн чинь ханьгүй юм шүү дээ. Лэнни ч хүний дур булаамаар хүн. Тэр хүүхнийг уйтгараа гаргах гэж Лэннитэй маасганаж байна гэж би боддог байсан юм. Гэтэл тийм биш юм. Тэр хүүхэн өөрөө Лэннид дурласан байна шүү. Мако үнэн шүү! Бодооч! Цагаан арьст баян айлын удмын хүүхэн, өнгөт арьст ядуу хүнд ухаангүй дурлачихна гэдэг сониноо! Би ер тэгнэ гэж зүүдлээ ч үгүй, мөн жигтэйхэн юм байна даа. Тэр хүүхэн Лэннийг доог тохуу хийх гэж харин шийдсэн бол би аргагүй гэж бодох байсан. Гэтэл тийм биш юм. Би өнөөдөр нүдээрээ үзсэн. Орой болгон л Лэннийг хүлээдэг байсан гэнэ, тэгж өнөөдөр өөрт нь хэлж байна билээ гэв.

	Мако:

	— Сварц яаж байх юм?

	— Адилдаа годил. Тэр хоёр бие биедээ аргагүй сан байжээ. Тэр хүүхэн нь цагаан арьст хүн байл татагдаад биеэ барьж чадахаа больчихсон юм шиг байх юм.

	— Түүнээ нууж ч чадахгүй байна уу?

	— Тийм байна.

	— Их тэнэг, их аюултай хэрэг байна даа. Цагаан арьст хүүхэнтэй заавал энэ нутагт ийм хэрэг тарина гэдэг чинь юу гэсэн үг вэ?

	Исаак толгой сэгсэрч:

	— Та ойлгохгүй байна, Мако. Дурлал гэдэг чинь хоёр замтай.

	— За юу вэ?

	— Бид хоёр нэг замыг нь мэдэж байна. Хүүхэн аятайхан царайтай, цэвэр гуа биетэй, эгц шулуун хөлтэй, толгой түрүүгээ төв авч яваа байдал, харц, ярьж хөөрөх, энэ бүхэн нь аятайхан санагдвал бид аргагүй л дурладаг шүү дээ. Тэгээд ааш зан, санаа бодол, хүсэл эрмэлзэл энэ бүхэн чинь яв цав тохирвол дурлал улам хөгжиж гүнзгийрнэ. Ийм дурлал бол нэг төрлийн дурлал. Бидний мэдэж байгаа дурлал юм. Гэтэл өөр дурлал бас байдаг байна. Тийм дурлалд царай зүс гэх мэтчилэн юм ер хамаагүй, эрэгтэй, эмэгтэй хүмүүс бие биедээ яах ч аргагүй татагдчихдаг байна. Хар, цагаан арьс өнгө ч гэдэггүй байна.

	— Ай мэдэхгүй тийм гэж үү, Финкельберг?

	— Өчигдөр ч гэсэн би ингэж л хэлэх байсан шүү, Мако.

	— Сварц мунхаг хүн байх нь ээ,яагаад дорхноо больчхоогүй юм бол?

	— Яагаад усанд хөл алдсан хүн өвс шүүрдэг юм бол? гэж асууж байх шив дээ.

	— Гарах замгүй болсон муу ёрын дурлал гэдэг чинь дэмий байгаа юм.

	— Танд тэгж санагдаж байна л даа. Лэннид тэгж санагдахгүй байгаа даа. Ямар учраас гэдгийг нь би мэдэхгүй. Та Лэннийг бодвол дотроо илүү чөлөөтэй тайван байдагт чинь байгаа юм бол уу? Лэнний үзээгүй, дуулаагүй юмыг та үзэж дуулсан хүн болохоор түүнийг бодвол буурь сууриар ч илүү шүү дээ. Тэр орой уулзахдаа та өөрөө надад хэлсэн шүү.

	— Холимог цустан хүмүүс цагаан арьстанд ойртохыг хичээдэг гэж бодоод хэлж байна уу?

	— Үгүй, тэр тухай хэлж байгаа юм биш. Лэнни, Сарийг хүүхэн хүн болохоор нь арьс өнгий нь ч анзаарахаа больжээ. Түүнийг цагаан арьст хүүхэн шүү гэдгийг Лэнни хатуу санаж явъя гэж олон хоног чармайсан. Өнөөдөр тэр хүүхэн намайг харсаар байхад Лэнний тэр бодлыг үгүй болгосон, яагаад гэвэл тэр хүүхэн өөрөө Лэнний арьс өнгийг юман чинээнд санахаа больсон байна. Бүр намайг харсаар байхад, тэр хүүхэн арьс өнгө, үндэс угсаа, өнгө зүс гэдгийг чинь аалзны муу шүлс тасалж байгаа юм шиг анзаарах ч үгүй байна билээ. Тэр хоёр эрэгтэй, эмэгтэйгээрээ л ялгаатайгаас биш өөр ялгаагүй.

	Макогийн ховор инээд энэ нэгэн удаа хүрч, нүд нь гялалзаж, уруул нь жуумалзав.

	— Найз минь, гоё сайхан бодолтой, бас тэгээд уран найрагч хүн юм аа даа.

	— Өнгөрсөн долоо хоногт би өдөр бүр Лэннитэй дайралдаж байсан. Их зүдэрч туйлдсан, бухимдаж, цухалдсан юм шиг байсан юм. Кейптаунд түүнд хайртай, их хөөрхөн хүүхэн нь байгаа шүү дээ... хэчнээн хөөрхөн хүүхэн гэж санана! За энэ ч яах вэ, харин энэ хоёр бүр яах аргагүй болчихсон юм, Мако гэж Исаак тоглоом хийсэн шинжгүй хэлэв.

	Мако залуу еврейг хараад өөрөө ч тоглосон шинжгүй болж:

	— Та түүнтэй хамт явж байхдаа хэлэв үү?

	Исаак толгой сэгсрэв.

	— Хэлээд ч тус болохгүй байсан л даа.

	— Тэр хүүхнийг танайд ирэхэд өөр хэн байсан бэ?

	— Би байсан, аав байсан, Солиот Сэм хамт ирсэн, өөр хүн байгаагүй.

	— Тэр Солиот Сэм үзэхгүй, харахгүй юм ч гэж байхгүй шүү гэж Мако яаралгүй хэлэв.

	— Чалчаад явах бол уу, яах бол гэж бодож байна уу?

	Мако мөрөө хавчисхийв. Исаак:

	— Яасан ч гэсэн өнгөрсөн хэрэг болжээ гэв.

	Мако:

	— Бид түүнд учрыг нь ойлгуулах хэрэгтэй байна гэв.

	Яаж?

	— Яахыг би мэдэхгүй байна. Маргааш танайд Лэннитэй уулзвал болох уу?

	Исаак эцгийгээ бодоод урам муутайхан дохив.

	— Сварцыг ир гэж хэлээрэй... Би явъя, баяртай, найз минь.

	Мако явж, Исаак үлджээ. Тэр хоёр аль, аль нь нэг юмны тухай гүн бодол болсон ажээ.

	 

	 

	Фиета, гал тогооны жижиг өрөөний өнцгийг ширтэн, хоёр гараараа шанаагаа тулж сууна. Фиетад гадагш явмаар санагдаад байсан боловч явахгүйг хичээн суужээ. Дандаа л тэгж санагдах бөгөөд гэвч тэсвэрлэх хэрэгтэй гэж Фиета бодож суув. Фиета тийнхүү хичээн чармайсаар толгой нь өвджээ. Тэгээд босож хувцаслаад Кейптаунд явах пиу аваад тэнд очиж, өөр хүмүүстэй зугаалж, бүх насандаа дурласан бөгөөд үхэн үхтлээ дурласан өөрийн хайртай хүний зэмдэг биеийг мартах болно.

	Яагаад бурхан тийнхүү өршөөх сэтгэлгүй байна? Сэм юунд амьд үлдээ вэ? Үхсэн, амьд хоёрын хооронд ингэж байснаас үхсэн нь дээр байж! Ээ бурхан минь! Фиета заримдаа бурхныг туйлын их үзэн яддаг болжээ. Фиета заримдаа юм бүхнийг, хүн болгоныг туйлын их үзэн яддаг болжээ. Үхсэн хойноо ч гэсэн Сэмийн дур сэтгэлийг татсан тэр цагаан арьст хүүхнийг Фиета туйлын их үзэн ядах байжээ. Фиета Сэмд туйлын их хайртай юм... 

	Кейптаун бол явах зүг, очих газар, Кейптаунд юм бүхнийг мартагнаж болно. Кейптаунд очвол харчуул нь бага сага зүйлийг нөхөж өгнө.

	Кейптаунд очвол өнөөх үхсэн цагаан арьст хүүхнийг мартана. Сэм, түүний зүдүүр зовлонг мартана. Кейптаун. Очих газар маань тэнд байна.

	— Би тэсвэрлэх хэрэгтэй гэж Фиета хэлсэн нь залбиран гуйх мэт байжээ. Гэвч ингэж залбираад тус болохгүй гэдгийг Фиета өөрөө мэднэ. Ер тус болдоггүй байжээ. Үүний гэрч бол төрсөн хүүхдүүд нь юм. Одоо юу боллоо гэж өөр болох бил ээ? Фиета алгандаа хумсаа шигдтэл гараа атгав. Тэмцээд тэсээд сайн юу болох бил ээ? Фиета мах цуснаас бүрдсэн болохоос биш, чулуугаар бүтээгүй хүн болохоор заавал явна. Мах, цусныхаа хэрээс хэтэртэл тэсэж үл чадна.

	Фиета босон харайгаад үүдэндээ очтол хаалга нь онгойж Солиот Сэм босгон дээр нь зогсож байгаа нь харагдлаа. Сэмийн нүд гөлөрсөн бөгөөд тал нүүр нь татваганаж байлаа.

	Фиета Сэмийн гараас барьж оруулж ирээд хаалгаа хаав.

	— Юу болоов, Сэм?

	— Толгой минь өвдөж байна.

	— Саяхан өвдөөд өнгөрсөн шүү дээ. Фиета түүнийг түшлэгтэй сандал дээр суулгаад өөрөө хажууд нь зогсов.

	— Өөр маягтай өвдөх нь гэж Сэм аман дотроо дуугарна.

	Фиета нүдээ тас аниад юм бодов. Сэм толгойгоо унжуулан тонгойно.

	— Би хуучнаа дурсаж санамаар байна.

	— Улам муу болно шүү, Сэм.

	— Би заавал бодно.

	Сэм тэгж урьдах явдлаа санаж бодохыг хүсжээ. Урьд нь хоёр ч удаа тэгж боджээ. Талийгаач болсон өнөөх цагаан арьст хүүхнийхээ тухай дурсан бодмоор санагдаад байхад нь Сэм, Фиетагаар туслуулах гэж ирсэн нь тэр ажээ.

	Үүнийг би тэсвэрлэж чадашгүй, хэн ч болтугай ийм юмыг тэсвэрлэж чадахгүй гэж Фиета бодсон боловч Сэмийн төлөө тэсвэрлэх л болно, түүний төлөө юу ч тэсвэрлэнэ, түм дахин үхсэн ч үхнэ, яаж ч тамлуулсан тамлуулахад бэлэн гэдгээ мэдэж байлаа. Сэм бол түүний мах цуснаас салшгүй болжээ, хэзээ ч тийм байжээ. Хойшид ч тийм байх ажээ.

	Фиета юу хэлэхээ дотроо урьдаас бодож, эхлэхэд: «Их хөөрхөн хүүхэн байсан» гэж хэлнэ, дараа нь хэлэх юм олдоно гайгүй гэж бодов. Фиета сандлын түшлэгийг гараа өвдтөл базав.

	— Их хөөрхөн хүүхэн байсан шүү, Сэм гэж Фиета түгдрэлгүй хэлсэн боловч нүднийх нь нулимс гарлаа.

	Сэм ам булаалдан:

	— Тэгээд? гэв.

	Фиета нүдээ аньсан хэвээрээ л байлаа.

	— Гонзгойвтор хөөрхөн царайтай байсны нь санаж байна уу, Сэм? Өтгөн урт хар үс хагалж сүлжсэн байдаг сан. Бие жижигтэй, жижиг ч гэсэн цэх шулуун, үзэмжтэй биетэй сэн, инээхэд нь хацар дээр нь хөөрхөн хонхор гардаг сан. Шүдийг нь чи дандаа магтдаг, ертөнцийн хамгийн гоё зааны яс шиг гэдэг байсан.

	Фиета сандлын түшлэгийг түшиж, гуд хийтэл шүлсээ залгиад уруулаа хазахад завжнаас нь цус гарлаа.

	Сэм дээш өндийж эгцлэн суув. Сэмийн төрх байдал их сэтгэл хангалуун маягтай болжээ. Нүд нь дэмий л эелдэг зөөлөн болоод урьдынхаа явдлыг бодсон энэ хүн одоо л тэр үедээ байгаа юм шиг санагджээ. Дутуу зэмдэг биш ч юм шиг, Сари нь амьд, бас тэгээд дурласаар ч байгаа юм шиг санагдсан аж.

	— Сари явж байхдаа баруун мөрөө ялимгүй өргөж явдгийг санаж байна уу, Сэм ээ?

	Фиетагийн ярьж байх зуур Сэмийн нүд бүргэлзэхээ больсоор гэнэт саруул, хурц, нэвтлэн харах адил болсон бөгөөд түүний саруул нүдэнд хязгааргүй их зовлон гэрэлтэн харагдах мэт байлаа.

	— Одоо болино уу даа, Фиета минь, тэр бүхэн өнгөрчээ гэж Сэм зовж гуньсан дуугаар хэллээ.

	Сэм аяархан эргэж Фиетагийн царай руу харав. Фиета инээмсэглэхийг оролдсон боловч харин нулимс нь гарч нүүр нь татвалзаж, тэнцүүр алдан унаж өрөөсөн өвдгөөрөө тогтоод босохыг оролдоход Сэм эрүүл гараараа татан босгоод өвөр дээрээ авчрахад Фиета түр эсэргүүцсэн боловч төдхөн больж, элгэнд нь наалдав. Фиета цурхиран уйлахгүйг бодож амаа гараараа таглажээ.

	Сэм, Фиетагийн үсийг илж бөөгнөрүүлэн атгаад нүүрийг нь өөр лүүгээ аяархан харуулав.

	Фиета уйлахаа больж, бие нь ч чичрэхээ зогсов.

	Сэм:

	— Хайрт Фиета минь гэж байхдаа үсийг нь чанга атгах учир Фиетагийн хуйх өвдөсхийж байжээ. Гаслан зовлон амссан тэр хүний хоёр нүдэнд бас л өөр ямар нэг шинж тэмдэг байгааг Фиета ажив.

	— Би чамайг зовоож гүйцсэн хүн гэж Сэм хэлэхэд,

	Фиета:

	— Үгүй, муу юм болоогүй гэж огцомхон хэлээд нулимсаа арчлаа.

	Сэм, түүнийг маш удаан ширтэн харж:

	— Би чамайг хүн хүнээс илүү зовоосон. Тэрнээс илүү зовно гэж байхгүй гэж Сэм хэлээд инээхийг оролдоход тал нүүр нь татвасхийж:

	— Хэрэв би эрэмдэг биш, бүрэн бүтэн хүн байсан бол «Фиета, би чамд дурлаж байна» гэж хэлэх сэн гэвч би бол хүний дүрстэй сүүдэр л болжээ. Намайг тэд чадсан, тэр юм нь намайг, миний Саритай минь дурлалаас ч илүү юмаар улам нягт холбосон юм даа. Фиета, Би чамд дуртай, гэсэн ч Сари маань надтай хэзээ ч хамт. Би ийм болчихоосоо өмнө яаж явснаа ер санахгүй юм. Ганц Саригаа л мэдэж байна. Ямар ч хүн билээ, санахгүй байна, гэлээ ч гэсэн мэдэх нь л мэдэж байна. Цааш нь юу ч санахгүй хов хоосон байна. Намайг галзуурах бүрд тэр маань миний дэргэд байх шиг болдог юм. Хэзээд ч байх болно.

	— Сэм минь, би тэрний чинь мэдэж байна. Дандаа мэддэг байсан юм. Надад чи хайртай дуртай л бол бусад нь яах вэ, болох нь тэр.

	— Хаанаас даа, Фиета минь.

	— Үгүй, үнэн. Би Кейптаун руу явах гэж байсан юм, одоо болилоо. Одоо би тэгж явахаас ангижирлаа. Би эндээ байна, хэзээ ч явахгүй, эндээ ажил хийнэ.

	— Чиний зовж зүдэрсний чинь би харж байна, Фиета.

	— Чамайг хэлэхээс өмнө ийм болсон юм, Сэм минь. Би бол чиний хамгийн дотно хүн гэж бодож явдаг. Хүн бүхэн ч мэддэг байх. Гэвч энэ бол дурлал биш шүү, Сэм ээ би чамайг хэчнээн удаан хүлээсэн гээч.

	Сэмийн тал нүүр дахин татвалзав.

	— Чи үүнд дурлаж байгаа юм биз дээ гэж Сэм хэлээд өөрийгөө харав.

	Фиетагийн нүд зөөлөн дөлгөөн, эелдэг хэвээр:

	— Би чамд дуртай, Сэм! Дандаа дурладаг байсан гэж хэлээд, надад энэнээс өөр юм алга гэж боджээ.

	Фиета цайгаа гал дээр халаах гэж босов. Ертөнц дээр амьдарч явууштай сайхан ч юм шиг санагджээ.

	— Сэм!

	— Юу гээв, Фиета?

	Залуу хүүхэн дурлалынхаа анх удаагийн уулзалт дээр ичиж зовдог шиг Фиета зовжээ.

	— Би нэг юм асуух гэсэн юм.

	— Асуу, асуу.

	— Ичиж байна

	— Зүгээр, ичмээр ч гэсэн асуух гэснээ асуу. Урьдын ухаант, сэргэлэн Сэм яг мөн санагдаж Фиетагийн дотор сайхан болжээ.

	Фиета ичиж зовсон байдалтайгаар:

	— Чи надад анх хэдийд дурласан бэ? гэв.

	Нам дуугаар, инээд алдах гэж байгаа янзтай:

	— Аа, аль хэдийний дурласан юм, аль хэдийний юм гэв.

	— Тэрнээс хойш хэчнээн жил болсон бэ?

	— Таван жилийн өмнө, арван жил ч болсон байх.

	— Тэгээд дуугүй л яваад байгаа юу?

	— Би чамайг хөөдчихийг бодоогүй юм.

	Фиета инээв. Фиетаг бодож санаж явсан байх нээ!

	Фиета:

	— Чи тэнэг байж гэж цовоо байдалтай хэлээд цайгаа аягалав. Эх нь сүмд очиж мөргөх гээд хүүхдүүдийг нь аваад явчихсан байсан тул Фиета баяртай байжээ. Одоо хоёулхнаа нэг хэсэг байх бололцоотой болжээ, ингэхийг ч Фиета мөрөөдөж байсан юм.

	Фиета, Сэмтэйгээ хоёулхнаа байгаа нь энэ. Фиета хэчнээн олон жил мөрөөдлөө дөө!

	Фиета, Сэмд аягатай цай өгөөд өөрөө бас нэг аяга цай барьж цонхныхоо дэргэд очлоо. Гадаа харанхуй болж тэнгэрт од гялалзан түгжээ.

	Тун ч нам гүм орой байна. Гэвч урьдахаас маш ондоо байжээ. Тэр үдшийн нам гүм байдал Фиетад эвгүй санагдсангүй, харин дуу чимээ, үймээн шуугиан хэрэггүй санагдах бөгөөд Кейптаунд ч явах хэрэг алга болжээ. Фиета тэр нуга хөндий, нутгийнхаа нам гүм байдалд улам дуртай болжээ. Энэ бол энх амар байгаа нь юм.

	Фиета маргааш өглөө босоод Сари Вильертэй уулзаж Мэйблийн оронд ороод ажил хийж хөлс авна. Хөөрхий Мэйбл, одоо ямаршуу янзтай явж байгаа бол? Кейптаунд орох оронтой байгаа бол уу хаана байгаа бол ямар хүнтэй хамт байгаа бол? За яах вэ, өнгөрчээ. Мэйбл зорьсноороо л явж дээ, сэтгэл зүрх нь догдолж татагдсан зүгтээ л явж дээ. Хэн түүнд туслах бил ээ?

	Фиета Том байшинд очиж Сари Вильертэй уулзаад Мэйблийн хийж байсан ажилд орно.

	— Энэ шөнө Герт Вильер архи уухаар явсан гэж Сэм хэлэв.

	Фиета түүний дууг нь сонссоноос биш, үгийг нь сонссонгүй.

	— Сари сүүлд нь Лэнни Сварцтай уулзахаар гарсан. Сари түүнд дурлачихжээ. Тэгээд л миний толгой өвдчихлөө гэж Сэмийн хэлсэн үгний утгыг Фиета сая ойлгож цочсон мэт эргэж хараад Сэмийг ширтэж:

	— Юу гэнэ ээ? Худал байлгүй гэв.

	— Үнэн, үнэн, би мэднэ.

	Бас л өнөөх чинь болох нь. Анх Сэм, Лэнни Сварц шиг залуу бяр чадалтай, эрүүл чийрэг байсан юм. Эрдэмтэй гялалзсан эр байсан. Дараа нь тэд энэ хүнийг ийм болгосон... Тэр л бас давтагдах нь ээ. Юу болдог бол?

	— Лэнни өөрөө яаж байна?

	— Юун, яаж байна гэж?

	Тэр хүүхэнд өөрөө дурлаа юу?

	— Дурласан юм.

	Фиета тачаадан дуу алдаж:

	— Ямар тэнэг амьтан бэ? гэв. Бас, бас л өнөөх чинь болох нь. Лэннид өнөөх хөөрхөн хүүхнээс нь өөр юу хэрэгтэй юм бэ?

	— Дурлах чинь гэмтэй хэрэг үү гэж Сэм нам дуугаар асуув.

	— Улс амьтан түүнийг алган дээрээ бөмбөрүүлж их юм хийх байх гэж хүлээж байна.

	— Тэгээд тэр хүүхэнд дурласан нь гэмтэй хэрэг гэж үү?

	Ер нь юу ч болохгүй. Улам л их аюул тарих нь тэр дээ.

	Сэм эрүүл гараараа нүүрээ арчив. Нүүрнийх нь зүүн тал дээш татавхийж ухаалаг нүдэнд нь уй гашуу тодорно.

	Фиета буруу тийш харав. Сэмийн нүд тийм янзтай байхад нь эгцлэн харах аргагүй ажээ. Хэрэв бурхан гэж байдаг бол түүний нүд л Сэмийн нүд шиг байдаг байх.

	— Чи үүнийг болиулж чадахгүй, Фиета. Дурлал гэдэг хүчтэй юм шүү. Үзэн ядахаас ч хүчтэй юм. Үзэн ядах явдлыг гагц дурлал дийлэхээс өөр юу ч дийлэхгүй. Үзэн ядах чинь эвдэж сүйтгэхээс өөр юм хийдэггүй. Хайр дурлал бол бүтээн босгодог юм. Ийм учраас ч дурлал хүчтэй юм. Нэг цагаан арьст хүүхэн, өнгөт арьстай хүнд дурлаж байгаа бол бүх өнгөт хүмүүст найдвар байгаагийн гэрч мөн. Хайр дурлал хүнийг амьд байлгадаг. Хайр дурлал хүний нүдийг нээж, тэмцэх зориг өгдөг... Намайг харахгүй юу, Фиета. Лэнни Сварц, Сари Вильер хоёрт буруу юм алга, яана гэх вэ дээ гэж Сэм хөндий хол дуугаар хэлжээ.

	— Тэр ч яах вэ, тийм байж. Юу болж төгсөх бол, Сэм ээ?

	— Хэн мэдэх вэ?

	Фиета «болиулах хэрэгтэй, заавал болиулах хэрэгтэй» гэж дотроо боджээ.

	Фиета дотроо Лэнни Сварцад туйлын их уурлан хорсжээ.

	 

	 

	Сари, Лэнний нүүрэнд гараа хүргэж:

	— Сэр, сэр, Лэнни! гэв.

	Сари үсийг нь илбэж байлаа.

	Лэнни нүдээ нээв.

	— Бос, бос!

	Сар дээр хөөрсөн учир тэр хоёр сарны гэрэлд бие биеэ сайн харж байлаа. Лэнни эвшээсээр босов.

	— Сайхан унтав уу?

	— Яриангүй сайхан.

	— Тэгвэл хоёул жаал явъя даа.

	Сари унтаж байсан нохойгоо хөлөөрөө зөөлхөн түлхэж:

	— Чи ч гэсэн бос, Кинг! гэв.

	Сари босоод гараа Лэннид сунган өгөхөд Лэнни гараас нь татан бослоо. Тэр хоёр гар гараасаа барилцаад өөд, өөдөөсөө ширтэлцэн зогсов. Кинг нь суниагаад их чимээтэй шилгээв. Лэнни, Сарийг бие өөдөө татан ойртуулаад хүзүүгээр нь тэвэрч, тэр хоёр бие биедээ наалдан зогсов.

	Энэ хоёр үг ярилцахын хэрэггүй байлаа. Аль алинд нь ч «би чамд дурлаж байна» гэж хэлэхийн хэрэггүй байлаа. Тэд дурласнаа тэртээ тэргүй мэдэж байв. Жигтэйхэн амархан, ердийн байдлаар тэд үүнийгээ мэдэж байлаа.

	Дараа нь Лэнни Сарийг биеэсээ хөндийрүүлж, хоёр хацрыг нь хоёр гарынхаа алгаар дарж, нүд рүү нь харахад гар дээр нь Сарийн нулимс дуслаа.

	— Юунд чи уйлаа вэ?

	— Зүгээр. Би одоо их сайхан жаргалтай байна. Тэгээд аав минь санагдлаа.

	Лэнни, Сарийн уруулыг янаглан үнсээд нүднийх нь нулимсыг арчина. Дахин тэр хоёр бүр ч хүчтэй, бүр ч тачаалтай тэврэлдэж, бухимдан цухалдаж байсан Лэнни, ганцаардан зовж байсан Сари хоёрын зүрх баяр баясгалангаар дүүрчээ.

	Сари толгойгоо гэдрэг болгон Лэнний нүүр өөд харахад нүд нь од мэт гялалзана.

	— Өвгөн еврей зүрхний хөндийн тухай юу гэж хэлж байсныг санаж байна уу, Лэнни?

	— Санаж байна аа.

	Кинг тэсэж ядан, тэр хоёрын урдуур хойгуур нь орж байсан боловч тэр хоёр ер анзаарсангүй. Ертөнц бүхлээрээ тэр хоёрын болсон шиг, газар, газар дээр байдаг юм бүхэн, газар дэлхийн хамаг сайн сайхан бүхэн, гоё сайхан юм бүхэн тэр хоёрынх болсон шиг санагджээ. Бусад нь цөм мартагджээ. Муухай, гутамшигт, бузар булай, хорт явдал байдаг гэдгийг ч тэд мартжээ. Аюул ослыг ч бас мартсан ажээ. Эх орныхоо дотор мөрддөг гол горим журмыг зөрчиж, сүм хийдээс эхлээд хөдөлмөрийн нам хүртэл бүгд буруушаадаг нүгэл хийж, янз бүрийн арьс өнгөт хүмүүс дур мэдэж харилцан тэгш нийлэх ёсгүй гэдгийг тэр хоёр зөрчиж байгаагаа мартжээ. Тэр хоёрын дурлалыг жигшин занахдаа хэрэглэцгээх «эрлийзлэх» гэдэг бузар үг, хүний ухамсрыг дарж хавчиж байдаг элдэв айж сүрдэх, мухар сохор итгэх явдлыг ч бас мартсан ажээ.

	Энэ хоёр аминчханаа, эрх дураараа, баяр баясгалантай бөгөөд бие биедээ дурлаж байжээ. Бие биедээ харилцан дурласан эрэгтэй, эмэгтэй хоёр залуу билээ.

	Сари, Лэнний тэврэлтээс аяархан мултран, гараас нь хөтөлж Макогийн суурины зүг явлаа.

	Кинг, тэр хоёрыг тойрон хоргодож, нэг жаахан холдон гүйснээ буцан гүйж ирэх зэргээр хүлээж ядан байлаа. Тэр хоёр хагас цаг орчим нам гүм, чимээ аниргүйн дунд бие биедээ налж толгой холбон алхлан явсаар Макогийн суурины зүүн талаар эргэн, хөндий газрынхаа нөгөө талд гарав. Тэр хоёр ид шидэт ертөнцөд байгаа мэт байлаа.

	... Хайр дурлалыг магт, багачуул минь! Хайр дурлалыг магт, өвгөд хөгшид өө! Хайр дурлалыг магт, охид залуусаа! Хайр дурлалаар дүүрсэн зүрх, бодлыг магтацгаа! үзэн ядахын хязгаарыг давсан, дэмий балай тэнэг явдлыг зүхдэг, гүн гүнзгий, амгалан тайван, аягүй дуу чимээгүй асар их сайхан оюун сэтгэлийг сэргээж, бие махбодыг амар жимэр болгодог баяр баясгаланг магт!

	Манай үеийнхээ төлөө дуу дуул, хүүхэд багачууд аа! үзэн ядах, дайтаж эвдрэхийн дууг биш, хайр дурлалын дууг шүү. Зовлон зүдүүрээс гэтэлж, түүний гинжийг тас цавчаад дуугаа дуул гэж дэлхий дахинд хэлээч! Өглөө, үд, үдэш, шөнө - энэ бүгдэд бидний үеийн төлөө өндөр дуугаар дуул гэж хэлээч! үзэн ядахын биш, хайр дурлалын дуу шүү!

	Сари, Лэнний нүүр өөд ширтэв. Лэнни тайван байхыг үзээд Сарийн зүрх амар тайван цохилжээ.

	— Манайд очъё. Герт архиа уух гээд явчихсан, өнөө шөнө ирэхгүй, манайд очиж аяга цай хамт ууя гэж Сари хэлэв.

	— Бусад нь яасан бэ?

	— Өөр хүн байхгүй.

	— Тийм бол яах вэ, очъё.

	Тийнхүү эргээд явахад бас л жигтэйхэн, идтэй шидтэй юм шиг чимээ аниргүй байлаа. Стилвилдийн хөндий болоод тэр хоёрын алхаж яваа газар хачин нам гүм байв.

	Сари гал тогооныхоо өрөөний үүдийг нээж ороход хойноос нь Лэнни даган орлоо.

	— Чүдэнз зураач.

	Лэнни чүдэнзнийхээ хайрцгийг торжигнуулан чүдэнзээ зурав.

	— Өрөөний дунд дэн байгаа.

	Лэнни зурсан чүдэнзээ гараараа халхлан явсаар дэнд хүрч очоод асаахад дэнгийн бүдэг гэрэл тодорсоор бүх тасалгааг гэрэлтүүлэв. Хоёр залуу нүүр нүүрээ харжээ.

	Сари гэрэлд болоод гэнэт ичингүйрч доошоо харж инээмсэглэснээ дээш харахдаа ичиж зовохоо болиод Лэнний царайг ширтэв. Лэнни бас л биеэ барьсан, бас л болгоомжилсон байдалтай харагдана. Гэнэт Лэнний бодол санааг, бүр яльгүй зүйлийг ч гэсэн нэгд нэгэнгүй ойлгон мэдэж байгаадаа Сари баярлажээ.

	Сари, түүний хүзүүгээр нь тэврээд элгэнд нь наалдаж, нүдээ анив. Лэнни ч Сарийг тэвэрчээ. Лэнни болгоомжлохоо больж, би ч эрээгээ алджээ гэж Сари боджээ. Лэнний цээжийг налахад, тэр нэг цагт эцгийнхээ цээжийг налдаг байсан шиг зүй ёсны хэрэг мэт байв. Гэвч энэ бол ондоо бөгөөд илүү хүчтэй, гүн гүнзгий учиртай ажээ.

	Сари, Лэннийг аяархан түлхэж:

	— Цай болгочихъё, сууж байгаарай, гэв.

	Түүний цай хийж байхыг Лэнни ажиглаж сууна. Их л сайхан, цээж дүүрэн баяртай, ёстой төгс сайхан санагджээ. Сари, цайгаа болгож авчраад Лэнний өөдөөс харж суув.

	Лэнни нам дуугаар:

	— Сари! гэв.

	— Юү гээ вэ?

	— Зүгээр. Чиний нэрийг хэлж, чихээрээ сонсмоор санагдахаар нь хэлчихлээ.

	Сари баяртайгаар:

	— Солиотой юм шиг. Цайгаа уу гэв.

	Тэр хоёр цай ууж, нэг хэсэг дуугүй суув. Тэр зуур Сари, Селиагийн зургийн тухай бодож ямар, юун хүүхэн юм бол? Лэннид дурлаж байсан юм бол уу? Лэнни түүнд дурласан юм бол уу? Үгүй байхаа, үгүй байх ёстой, лав үгүй байх гэх мэтчилэн бодож байснаа:

	— Лэнни! - гэв.

	— Аа?

	— Кейптаунд байдаг хүүхнийхээ тухай ярьж өгөхгүй юу?

	— Чи яаж мэдээв?

	— Мэйбл, надад зургийг нь үзүүлсэн «Золигийн ч амьтан даа Мэйбл гэж» Лэнни бодоод уур нь хүрчээ.

	Сари:

	— Чи тэр хүүхэнд дурладаг уу? гэж асуугаад Лэнний нүүрийг ширтэн харжээ. Лэнни хэсэг бодсоноо толгой сэгсэрч:

	— Үгүй гэв.

	— Хуучин дурлаж байсан уу?

	Лэнни их юм бодсон бололтой хөмсгөө зангидав. Тэр цагийн явдал нь одоо маш хачин санагджээ. Лэнни Селиагийн тухай, түүнтэй үерхэж явснаа бодлоо.

	— Би дурлаж байна гэж боддог байсан, тэгж л боддог байсан. Одоо бодоход ч дурласан биш байж. Чамтай бол маш ондоо байна.

	— Тэр хүүхэн өөрөө яадаг байсан бэ?

	— Мэдэхгүй, Сари. Надад дурлаж байна л гэж хэлдэг байсан. Бид хоёр хамт яваагүй газаргүй. Бүжиг үдэшлэгт хамт явдаг байсан, юм бүгдийг л хамт хийдэг байсан. Селиа ч маш хөөрхөн хүүхэн шүү.

	— Их гоё хүүхэн харагдана билээ.

	— Тийм шүү.

	— Хэрэв тэр хүүхэнтэйгээ дахиж уулзвал чи намайг мартчихна даа.

	— Үгүй, яавч мартахгүй. Чамтай шал ондоо байна гэж би хэлсэн шүү.

	— Нээрэн гэж үү?

	— Нээрэн. Чи миний бүх бодол санааг эзэлж байна шүү дээ.

	Сари өөр тийшээ хараад, Лэнний бодол санааг яаж эзэлснээ төсөөлөх гэж оролдов.

	— Лэнни, чи ч над өөрцгүй тийм шүү гэж Сари хэлээд босож цай нэмж авчрав.

	— Тэр хүүхэнд дурлаж байна гэдгээ чи өөрт нь хэлсэн үү?

	Лэнни:

	— Хэлсэн гэж хэлээд зовсон байдалтай болов.

	Сарийн царай хувьсхийж:

	— Олон удаа хэлсэн үү?

	— Тэгсээн.

	— Үнссэн үү?

	— Үнссэн.

	— Олон удаа үнссэн үү?

	— Сари минь, болиоч... 

	— Олон удаа үнссэн үү? Хэл л дээ.

	— Олон удаа үнссэн гэж Лэнни аргагүй л хэлчихлээ. Сари өөр нэг юмны тухай бодсон боловч царай нь хуучин янздаа орж, түрүүний хувьсхийн уурласан байдал үгүй болов. Тэгснээ царай нь улайж, доош духайгаад, уруулаа хазав. Ичиж зовох мэдэхийг ядан сонирхох хүсэл хоёр түүний дотор зэрэг орж байлаа. Мэдэх нь зүйтэй гэж боджээ.

	Лэнни, Сарийн урваганахыг хараад аргаа олж ядан тарчлав.

	— Чи... Түүнтэй... чи түүнтэй... гэж Сари аман дотроо атаархан зовсон, гунигтай маягаар асуулаа.

	Хоёуланд нь эвгүй болж хоёулаа ичиж зовжээ. Лэнни, аягатай цайгаа том гэгчийн балгаад сүрхий чанга ханиав.

	Сари гараа нэг атгаж нэг тавих бөгөөд зүрх нь түг түг цохилно.

	— Лэнни, чи надад нуулгүй хэлчих, гэж шивнэв. Лэнни суудлаасаа босоход сандал ар гэдрэгээ тар няр хийн унав. Сари түүний царайг ажиглан урам нь хугарчээ. Лэнни буруу харж зогсоод:

	— Сари минь, тэр бол чи бид хоёрын танилцахаас өмнө болсон хэрэг. Чамтай учирч танилцана гэж тэр үед би яаж мэдэх вэ? Яаж мэдэх бил ээ? гэж буруугаа хүлээсэн зовнисон байдалтай хэлэв.

	— Сарийн толгой улам доош духайгаад:

	— Олон удаа юу гэж сөөнгөтсөн ч юм шиг дуугарав.

	Лэнни: 

	— Үгүй, үгүй. Хоёр гурван л удаа биз... За боль л доо, Сари минь, болиоч! гэв.

	Тэр хоёр дахин дуугүй болцгоов. Удтал дуугүй байцгаав. Сари, Лэнний зовсон, шаналсан янзтай дуугарч байсныг бодоод хувиа бодон хардахаа больж, учир зүйг нь ойлгож авлаа. Тэр ч гайгүй, өнгөрсөн хэрэг, тэрнээс болж өөрийгөө ч, Лэннийг ч зовоох явдалгүй гэж бодоод:

	— За тэр ч гайгүй. Эр хүн эмэгтэй хүнгүй бол уйтгартай гэдгийг мэднэ гэж хэлэв.

	— Уучлаарай, чи надад муу санаагүй биз?

	Сари толгойгоо дээш болгоод, нүднээс нь нулимс гарч байсан боловч инээлээ.

	— Би чамд хэзээ ч муу болж чадахгүй.

	— Би ганц чамд л дурлаж байна.

	— Би мэдэж байна. Харин чамаас дэмий солиотой юм асуужээ. Анх нь ч яах вэ, тоглоод л асууж байсан юм. Сүүл сүүлдээ бүр асуугаад баймаар санагдахаар нь олон юм асуучихлаа.

	Лэнни:

	— Зүгээр, зүгээр гэв.

	Сари:

	— Би ч тэнэг байна даа гэв.

	Лэнни халгасан байдалтай:

	— Аа, чамд найз хүн байгаагүй юү? гэв.

	— Үгүй, ер байгаагүй.

	— Байсан ч гэсэн яах вэ дээ, хамаа алга.

	Сари, Лэннийг харж, худлаа хэлж байна гэдгийг нь мэдээд инээмсэглэв.

	— Суугаач, цайгаа уухаа мартчихаж.

	Лэнни сандлаа босгож ирээд суулаа. Гэсэн ч тэр хоёр цайгаа аль аль нь уулгүй, бие биеэ харан суулаа.

	Хоёр залуу тийнхүү хоёр биеэсээ салахын аргагүй дурлажээ.

	Зол жаргал гэдэг яасан түргэн ирдэг юм бэ гэж Сариад бодогдоно.

	Би мөнгөтэй болох дээрээ өнгөт арьстныг гадуурчлах хууль байдаггүй, Португалийн Зүүн Африкт Саригаа аваад явна, тэнд очоод гэрлэнэ, хоёулхнаа дангаараа, бүх насаараа жаргана даа гэж Лэнни бодож суулаа.

	Хоёр хүн бие биедээ дурлахад зүрх нь зүгээр манантай хоосон хөндий шиг байдаггүй гэж өвгөн еврейн хэлдэг зөв байж шүү гэж Сари бодно.

	Бид хоёр санасан газар бүхэндээ хамт явж байна даа, хэн ч саад хийхгүй гэж Лэнни бас бодно. «Надад одоо юу ч хэрэггүй, миний мөрөөдсөн мөрөөдөл биеллээ, өчигдөр би ухааны нь олж ядан мөрөөддөг байсан сан, өнөөдөр цөм гүйцлээ» гэж Сари бодоод инээмсэглэн, хүсэж мөрөөдөх сэтгэл нь замхрав.

	Сари, ширээгээ цэвэрлэхэд нь Лэнни туслалцав.

	Тэр хоёр аяга тавгаа угааж цааш нь тавиад, бие бие рүүгээ ширтэн зогсоход бие биедээ хэлмээр, яримаар юм нь нэг бодоход их ч юм шиг, нэг бодоход бага ч юм шиг бодогдож, хоёулаа тэнд суудаг юм шиг, гэртээ байгаа юм шиг санагджээ.

	Хоёр залуу гар гараасаа бариад гал тогооны явцуу жижиг өрөөнд ийш тийшээ харан зогсоно.

	Сари:

	— Хоёулаа өөр өрөөнд оръё гэж хэлээд өөр нэг харанхуй өрөөнд орж хуучин дүүжин сандалд шахалдан суужээ. Сандал тэр хоёрыг эвтэйхэн бүүвэйлэх мэт ажээ. Сари нүдээ аниад Лэннийг нүдээ ань гэж шивнэн хэлэхэд Лэнни аль хэдийн аньчихсан гэж баяртай хэлэв.

	— Ингээд унт гэж Сари хэлээд Лэнний мөрийг дэрлэв. Сари сандлынхаа найган хөдлөх аясыг дагуулан аман дотроо дуу аялна. Тийнхүү аялан байсаар их ч удсангүй Сари зүүрмэглэж шүүрс алдаад Лэнний хүзүүнд наалдав. Хоёул таг унтжээ.

	 

	 

	Сари сэрж болгоомжлон чагнавал гал тогооны нь өрөөнд нэг юм хөдлөх чимээ гарч байжээ. Лэнни Сари руу эргэж харав. Сари, Лэнний амыг гараараа таглаад, хоёул чих тавин чагнахад хүн явах хөлийн чимээ сонстов. Дараа нь хоол иддэг өрөөнд орох төлөвтэй сонстжээ. Герт буцаад ирсэн юм бол уу? гэж Сари бодоод хачин их айлаа. Хөлийн чимээ бүр ойртож юу юугүй тулахад Сари ямар ч болсон Лэннийг хамгаална гэж зориг шийдээд хүзүүгээр нь тэврэв.

	Гал тогооны өрөөний хаалга нээгдэж хүний ярилцах чимээ тод сонстоод,

	Вилжон:

	— Сэм чи юү? гэж дуугарахыг Сари танив.

	Дараа нь Сэм:

	— Юу болоов? гэж хүнгэнэн дуугарч байв.

	— Энэ дэн арван нэгэн цагаас хойш асаатай л байгаад байна. Одоо өглөөний дөрвөн цаг ойртож байна. Юу болоо юм бол, мэдэх гэж ирлээ. Сари хадагтай хаа байна гэж Вилжон асууж байгаа нь дуулдав.

	Сари амьсгалаа барив. Лэнни түүний дэргэд санаа зовсон байдалтай хөдөлнө.

	— Унтаж байгаа. Дэнг би тавьсан юм. Унтахдаа унтраахаа мартаж орхижээ гэж Сэм дуугарна.

	— Бүтэлгүй хар золиг чинь, чамайг Гертэд хэлнээ, гайгүй! гэж Вилжон уурлаж байв.

	Тэгээд Вилжон гал тогооны өрөөнөөс гараад явчхаж байгаа чимээ сонсогдож нам гүм болов.

	Сари өлмий дээрээ гишгэн явсаар хаалгаараа гал тогооны өрөөг шагайхад харанхуй байлаа. Харин хаалга нь задгай байв. Сэм үүдэнд нь сүүдийн зогсож байгаа харагдана.

	— Эсэн мэнд өнгөрлөө. Вилжон явчихлаа. Гэрлээ битгий асаа. Вилжон унтраачихсан шүү гэж Сэм цааш харсаар хэлэв.

	Сари, дэргэдээ зогсож байсан Лэннийг харж;

	— Сэм мэдэж, мэдээд бид хоёрт тусалжээ гэж хэлээд, тэр үүдэнд зогсож байгаа Сэмийн зүг хандаж:

	Их баярлалаа, Сэм ээ гэв.

	Сэм юм ч дуугарсангүй, хөдөлсөн ч үгүй.

	Лэнни:

	— Мөд өглөө болох нь гэв.

	— Их унтчихжээ.

	Тэр хоёр Сэмийн дэргэдүүр гарч явахдаа Лэнни зогсон Сэмийг ширтэв. Гэвч Сэм, сарны гэрэл туссан нэг газрыг ширтсээр зогсоод байсан тул Лэннид эвгүй санагджээ.

	Лэнни:

	— Баярлалаа, Сэм ээ гэж хэлээд өнгөрөв.

	Сари түүний гараас барьж, Лэнни ч байшингийн гадуурх сараалжин хашааны дэргэд зогсон:

	— Одоо чи ор, Сари гэв.

	— За.

	Тэр хоёр тэврэлдэв.

	— Маргааш гэж Сари хэлэхэд, Лэнни бас:

	— Маргааш гэлээ.

	Сари буцаад байшиндаа ортол нь Лэнни хойноос нь харж зогсож байгаад Стилвилд рүүгээ яаралгүй алхлав.

	Дугаригдуу царайтай, сэргэлэн нүдтэй, шаргал үстэй тэр хүүхэн Лэнний зүрхнээс салахгүй болжээ... Үүр цайх тун дөхсөн байлаа.


ГУРАВДУГААР ХЭСЭГ : ХОРСОЛ ЗАНАЛ



	




	I

	Маргааш өглөө нь маш нам гүм, анир чимээгүй байсан нь юм бүхэн амьсгалаа барьсан мэт ажээ. Нарны гэрэлт туяа харанхуй, сүүдэр бүрийг хөөн зайлуулаад нэвтэрч чадах газар бүртээ нэвтэрч, тэр нутагт манан гэхэд манан биш, их сонин, цайвардуу гэрэл түгжээ. Зуны цаг, жавхлантай, алхаа гишгээ нь жигд ахих тариачин хүүхэн шиг урагшилсаар байлаа.

	Уранхай хувцастай хоёр жаал хүү жижигхэн сүмийн зүүн талын ханыг налан, наранд ээж зогсох бөгөөд тэр хоёр дээр очих гээд бас нэг жаахан бүсгүй хүүхэд юм идсээр их гудамжийг уруудан явж байв.

	Сүмийн ар талд байдаг өчүүхэн муу байшингаас захныхаа товчийг товчилсоор лам гарч ирээд гадуур байсан хүүхдүүдтэй хүнгэнэсэн том дуугаар мэндлэхэд тэдгээр нь сулхан дуугаар залхуу нь хүрсэн мэт хариу мэндлэв. Ажлаасаа оройтсон нэг хүн Их гудамжны адагт байдаг өчүүхэн муу байшингаас гараад яаран гүйх бөгөөд цагаан арьст эзэн маань ажлаас битгий хөөчхөөсэй билээ, загнаж аашлах, зодох нь ч яана гэх вэ. Эхнэр минь мөд хөнгөрнө. Юухан хээхэнтэй байлгүй горьгүй гэж дотроо залбиран явна.

	Анни чавганц байшингийнхаа өмнөх алгын чинээ газартаа ажил хийсээр байна. Тэр газраа хашиж саравч ч бариагүй бөгөөд энэ нь Их гудамжны өчүүхэн хэсэг газар юм санжээ.

	Тэр эмгэн энэ газрыг анхан нь усалсаар, дараа нь өтөг шавар холилдуулан шавсаар хатууруулах гэж оролдоод маш удсан ажээ. Одоо тэр газар нь цэвэрхэн, зассан чулуун шал шиг хатуу болсон бөгөөд Анни гуай түүнийгээ засан дуусаж байгаа юм.

	Анни аяга усанд хуруугаа дүрж аваад газар асгасан адууны цэвэр баасыг нягтлан дарж, элдэв хээ угалзархуу дүрс гаргаж байв. Стилвилдэд эднийх шиг сайхан хатавчтай айл байхгүй болох бөгөөд тэр авгайн хийсэн шал нь хэнийхээс ч илүү гоё юм санж. Ингээд тэр авгайн нүд их л баяртай харагдана.

	Сварц эгч унтаж байгаа хүүгээ өнгийн харлаа. Лэнни урьд шөнө их орой ирсэн учир эхийнх нь хийж тавьсан хоол хэвээр байжээ.

	Тэр шөнө, Лэнний эх шөнө дунд өнгөртөл хүүгээ хүлээж ядаад сүүлд нь орондоо орж хэдэн цаг сэрүүн хэвтсэн юм... Гэвч Лэнний гэртээ орж ирэхийг мэдээгүй болохоор унтсан байж таарах нь.

	Эх нь юм болгоны нь бэлтгэчих учир саатах юмгүй тул бага зэрэг унтаад авсан ч хичээлийн цагаасаа хожимдохооргүй байжээ.

	Лэнний царай маш баяр баясгалантай байгаа нь жижиг хүүхэд унтахаасаа өмнө инээж баярлаж байгаад унтсан хойноо ч тэр тэмдэг нь илхэн байдгийн адил аж. Сөгдөж суугаад хүүгээ элгэндээ тэвэрмээр ч санагдана.

	Хүү нь ийм сайн сайхан эр болох гэж! Ийм хүүтэй эх хүн хэн ч гэсэн цээж дүүрэн баяртай байлгүй яах вэ!

	Гэвч эх нь хүүгийнхээ учрыг цөмийг нь яаж мэдэх вэ. Гэсэн ч хамаа юу байх вэ. Лэнни бол эрдэм боловсролтой хүн, бусдаасаа өөр ондоо хүн. Эрдэм боловсролтой хүний учрыг цөмийг нь яаж ч мэдэх билээ! Эрдэм боловсролтой улс бол мунхаг бидний боддогоос өөр гүн их юм боддог л биз.

	Лэнни бас эрдмийн цолтой хүн. Гэсэн ч хүүгийнхээ учрыг мэдвэл яасан сайхан бол! Юу бодож явдаг бол, мэдэх юм сан! Мэйбл маань юу гэж бодсон бол? гэж Сварц эгч бодсоноо, Мэйблийг бодмогцоо, хамаг бодож байсан юм нь алга болов. Мэйблийг бодохоо больё гэж оролдовч ер болсонгүй. Тэр авгай бодолд автагджээ. Сварц эгчийн нүдэнд зовлонгийн тэмдэг бий болоод Лэнний дэргэдээс зайлан, галынхаа дэргэд очин, Мэйбл маань хаана, ямаршуу янзтай явдаг бол, мэдэх юм сан, амар мэнд л байгаасай билээ гэж бодсоор өглөөний идэх уух юмаа бэлтгэнэ. Бас хүүхэн минь Кейптаунд муу хүнтэй битгий учраасай, том хотод муу хүн мунддаггүй юм гэнэ билээ гэх мэтээр бодож галаа засаад хэдэн ширхэг мод нэмж хийв.

	Чанаж байгаа будаа нь болсон бололтой үнэртэнэ.

	Сварц эгч өөрийнхөө эхийг ч бодлоо. Талийгаач Сварцтай суух болоод байхад эх нь юу гэж хэлж байсан нь тодоос тод байжээ.

	Сварц эгч нүдээ аниад бодоход үрчлээ атираа болсон нүүртэй хөгшин эх нь сөөнгөдүү дуугаар:

	Хүү минь, чи мөд эх хүн болно. Энэ бол ертөнцөд төрсний чинь үүрэг хувь шүү. Сайн эх хүн болоорой. Эх хүн болно гэдэг амаргүй шүү. Эх хүн энгүй их зовж явах учиртай гэж ачлалт бурхан дагина хэлсэн юм шүү. Хүү минь, чи бас эх хүний сэтгэл ямар байдгийг үзнэ дээ гэж хэлсэн ажээ.

	Сварц эгч нулимсаа арчаад, чанаж байсан савтай будаагаа галын дөлөөс зайлуулав.

	Тэгээд уйлснаа мэдэгдэхгүйг хичээж нулимсаа дахин арчиж Лэннийг сэрээх болжээ гэж бодоод аяархан дуугаар:

	— Лэнни... гэв.

	 

	 

	Фиета хаалгаа онгойлгоод эмгэн Анни руу харахад тэр эмгэн ширүүнээр:

	— Чи эрт зэхжээ. Чамайг тэр Кейптаунд явах нь гэдгийг чинь би хараад мэдсэн юм гэв.

	— Би тийшээ явахгүй гэж Фиета номхон байдалтай хариулав.

	— Иоганнесбургт явлаа ч гэсэн өөрцгүй, чи бас хүүхэдтэй болоод л ирнэ биз.

	Фиета инээмсэглээд, толгой сэгсрэн:

	— Би хаашаа ч явахгүй, ээж минь. Би эндээс дахин ер холдохгүй гэв.

	Эмгэн мөрөө хавчисхийж хөдөлгөөд усанд хуруугаа дүрснээ гэнэт больж, Фиета руу хурц нүдээрээ ширтэн харж сүүл сүүлдээ нулимс нь гүйлгэнэв.

	— Таны уйлахыг би анх удаа үзлээ дээ гэж Фиета хааш яаш хэлсэн боловч нүд нь сэргэлэн хэвээр гялалзаж байв.

	— Би ердөө ч уйлах гээгүй байна гэж эх нь ууртай зандрав. Фиета:

	— Би, Том байшинд очъё. Мөнгө идэж уух юмаар нэлээн дээр болно гэж хэлээд, эхийнхээ урлан хийж байгаа зүйлийг болгоомжтой тойрон гарч одов. Эх нь:

	— Сэмтэй уулзах нь уу? гэж асуухад Фиета;

	— Танд ер хамаагүй гэж тайван хэлээд бөгсөө хаялан, бардам толгойгоо дээш өргөж, Их гудамжийг уруудан гарч өгчээ.

	Анни эмгэн хойноос нь удтал ширтсэнээ ажлаа үргэлжлүүлэн хийхэд нулимс нь түүний хээ угалз гарган засаж байгаа газар дусалж байжээ.

	Фиета, Стилвилдийг өнгийн харж байгаа юм шиг тэр ухаа хүртэл алхалж яваад түүнээс өнгөрөн, Том байшингийн гадуур хашаагаар орлоо.

	Энэ үед Фиета залуу хүүхэн байхдаа энэ замаар мөн олон удаа давжээ гэж боджээ. Өглөө бүр энэ замаар ирж, орой бүр буцдаг сан. Түүнээс хойш их уджээ. Түүнээс хойш олон ч юм үзэж. Энэ өдөр Фиета дахин тэр замаараа явж байгаа аж.

	Гуч шахам жил Фиета маш их тэнэж урт, тойруу замаар аялсаар анх эхэлсэн газраа сая хүрч ирж байгаа мэт санагдана.

	Фиета Том байшингийн хойно байдаг танил сараалж хашааг харлаа, яг хэвээрээ л байна. Зарим нэг юмны нь шинээр сольсон, бусад нь хуучирч өгөршсөн хэвээр. Гэвч бүх юм нь үнэндээ яг хуучин хэвээр байжээ. Фиетаг арван таван настай жаахан бүсгүй байх үед ямар л байсан, тэр хэвээрээ байгаа нь энэ ажээ.

	Фиета гал тогооных нь өрөөний хаалгыг нээгээд ороход хоёр негр хүүхэн түүнийг өөдөөс нь харлаа. Ахимаг настай нэг нь Фиетаг гайхсан байдалтай харахад Фиета урдаас нь инээмсэглэж:

	— Намайг таньж байна уу, Мария?

	— Фиета юу даа? гэж тэр хүүхэн эргэлзэн асуув. — Мөн, мөн. Би эзэн авхайтай чинь уулзах гэсэн юм.

	Мария гайхалзан зогсов.

	— Очоод хэл гэж Фиета тушаагаад би эндээ ирж ажиллана. Та нарын ахлагч чинь болно гэв.

	Мария олон жилийн өмнө уулзаж байсан Фиетаг таниад инээмсэглэв.

	— Хэвээрээ шив дээ, аа? гэж асуув.

	Фиета түүнийг ширэв татан харахад, Мари гарч явлаа. Фиета гал тогооны өрөөн дотуур явж юм хумыг нь ажиглаж, урьд түүний ажил хийж байхад байсан юм байр байрандаа байхыг үзээд гайхжээ. Фиета эргэж харангуут Сари өөрийг нь ажиглан хаалганыхаа тэнд зогсож байхыг харлаа.

	Фиета аяархан алхалсаар Сарийн дэргэд очив.

	Фиета Сарийг хараад, хөөрхөн хүүхэн биш байна, нөгөө Сарийг гүйцэхгүй юм, бие бялдар нь ч гэсэн барагтай юм байна. Тэгээд, үүнд Лэнни Сварц дурладаг, энэ түүнд дурладаг, өнөө дэмий юм л болох нь дээ. Харин би Лэнни Сварцад дурлаагүй. Өөр нь ч өөр юм даа гэж дотроо боджээ.

	— Сайн байна уу? Би Фиета байна.

	— Би мэдэж байна.

	«Нөгөө Саритай дуу нь ч адилгүй юм. Нөгөөдхийн дуу нь хонх шиг цангинасан яруу тод байдаг сан. Энэнийх тийм биш харин нэлээн бүдүүн бүдэг юм байна» гэж Фиета бодов.

	— Танайх Мэйблийн оронд хүн авч ажиллуулах уу?

	— Авна.

	«Лэнни над шиг ийм баяр баясгалантай байгаа бол уу, үгүй бол уу?» гэж Сари дотроо бодно.

	— Би Мэйблийн хийж байсан ажлыг хийж чадна. Давгүй, Мэйблээс ч дээр хийнэ.

	Мэйбл ч хүүхэд байсан шүү дээ. Би энэ негр хүүхнүүдийг захирч, бас угаалга хажуугаар нь хийж чадна. 

	Урьд би энд ажиллаж байсан болохоор... Герт эзний занг юу андах вэ. тэгэхэд та энд байгаагүй.

	— Энд ажиллаж байсан? гэж Сари асуучхаад хариу сонсохынхоо өмнө «Лэнни минь над шиг ийм их ядраа бол уу, яагаа бол?» гэж бодов.

	— Тийм ээ, би ажиллаж байсан юм. Тэрнээс хойш их уджээ. Тэгэхэд өөр Сари авхай энд байсан.

	Сари олон юм асуухаа азнав.

	— Та, Мэйблд сард арван таван шиллинг өгдөг байсан байх аа?

	— Тэгдэг байсан.

	— Надад арай л бага байна, тэр чинь. Би олон хүүхэдтэй, сард нэг фунт өгч байхгүй юү?

	— Нэг фунт өгч чадахгүй.

	— Герт эзэн ч өгөх л байх л даа.

	Сари гэдэсхийж, зэвүү нь хүрсэн янзтай:

	— Хөлсний хүнийг би авдаг гэв. Фиета мишээж:

	— Өршөөгөөрэй! Би өөр юм бодсон юм. Тэгж бодоогүй. Намайг хөлслөн авахаасаа өмнө Герт эзэнд ярьж өгөхгүй юү гэх гэсэн юм гэв.

	Сарийн царай улайж, нүд гялалзан ширүүсэж уурлав.

	Фиета инээмсэглэхчээн болсоор байжээ. Энэ хүүхэн урьдын юм ер мэдэхгүй байна. Хэн ч, юу ч хэлж өгсөнгүй дээ гэж Фиета бодлоо.

	— Би... гээд Сарийн ярьж эхлэх гэхэд нь Фиета тасалж аваад;

	— Намайг энд ирээд тэгж хэлж байна гэдгийг Герт эзэнд очоод хэл, тэгээд мэдээрэй гэв.

	Сари анхандаа яая даа гэсэн байдалтай эргэлзсэнээ, аяар эргээд Гертийн өрөө рүү явлаа. Нөгөө Саритай холбогдолтой ямар нэг юм байна, лав тийм байна, заавал мэдэж авна даа гэж Сари боджээ.

	Сари, Гертийн өрөөний үүдийг тогшоод нээхэд Герт улайсан нүдээрээ Сарийг ширтэв.

	Гертийн гар нь салганаж, толгой нь дүйрч байжээ. Смитийнхээс ийм байдалтай буцаж ирээд дөнгөж хоёр цаг орчим болоод байгаа ажээ. Герт эгдүүтэйгээр:

	— Битгий шагайгаад бай гэв.

	— Өнгөтний нэг хүүхэн ирээд Мэйблийн оронд оръё гэж байна.

	Герт атгасан гараараа ширээ шааж:

	— Би чамайг дэмий тэжээж байна аа даа. Чи өөрөө мэдээд нэг зарц хөлсөөр авч чадахгүй байна уу?

	— Фиета ирээд байна гэж танд хэлээд өгөөч гэсэн юм гэж Сарийн хэлэхэд Гертийн хоолой гэнэт нам болж:

	— Хэн гэнэ ээ? гэв.

	— Фиета.

	Герт номхорч, гэдрэг болоод нүдээ анихыг нь Сари ажиглав. Дараа нь том гарынхаа алгаар магнайгаа арчаад нүдээ нээв. Нүд нь гөлөрч мэлийсэн байлаа. Сарийн хэлсэн нэр Гертийн дотор өнгөрсөн явдлыг нь санагдуулжээ.

	Герт аяархан босоод гуйвсхийжээ.

	Доройтсон дуугаар:

	— Тэр чинь хаана байна? гэв.

	— Гал тогоонд байгаа

	— Гертийг гал тогооны өрөө рүү ороход Сари хойноос нь даган оров. Фиета өргөн цээл цээжиндээ хоёр гараа зөрүүлээд зогсож байв. Герт, нөгөө хоёр негр хүүхнийг «Гарцгаа» гэж зандрахад тэр хоёр бушуухан гарч одов.

	Герт, Фиетаг нэг хэсэг ширтэж зогссоноо:

	— Чи өтөлчихжээ гэж болхи байдалтайгаар хэллээ.

	Фиета инээв. «Дуу нь хэвээр байна» гэж Герт боджээ.

	— Та ч бас өтөлжээ, Герт эзэн.

	— Тэгсэн гэж Герт унжруулж хэлээд цэх зогсож дуу шүү нь эзэрхэг ширүүн болж, чи яах гэж ирээв? гэв.

	— Ажил эрж ирлээ.

	— Чамд хийх ажил манайд байхгүй.

	— Айгаа юу та, Герт эзэн.

	— Би айгаагүй, айх юм надад ер алга! гэж Герт догшноор хэлэв.

	— За тийм байж, эзэн минь. Та намайг энд ажил хийхэд дургүй байгаа юм биз дээ?

	— Чи заавал энд ажил хийх гэдэг нь юу юм?

	— Надад мөнгө хэрэгтэй, бас гэрт минь ойролцоо юм даа.

	— Чи манайхаас гараад ингэж их удахдаа хаана байв аа?

	— Байгаагүй газар гэж байхгүй.

	— Гэлээ ч гэсэн?

	— Кейптаун, Иоганнесбург, Преториа, Блюмфонтейн гэх мэтийн хот оронд цөмд байсан.

	— Хар хүнтэй юү?

	— Байхгүй.

	— Хүүхэдтэй юү?

	— Дөрөв бий.

	Герт инээгээд эргэв. Фиета:

	— Надад, Мэйблд өгч байснаасаа таван шиллинг илүү өгч байхгүй юу? гэж асуув.

	Герт толгойгоо эргүүлж харан:

	— За яах вэ. тэгье гэж хэлээд өрөөндөө орчхов.

	Фиета, Сарийг догь харцаараа ширтэж:

	— Өршөөгөөрэй, Сари хадагтай... гэлээ.

	— Гэмгүй, зүгээр гэж Сари хэлээд өрөөндөө мөн орчхов.

	«Дурлал гэдэг чинь иймэрхүү л байдаг юм даа. Хэрэв энэ, хүүхэн хүнд дурлаагүй байсан бол намайг зэвүүцэж үзээд, яагаад ч гэсэн чадчих байсан даа» гэж Фиета бодоод инээд нь хүрчээ. Фиета мөрөө хавчисхийн хөдөлгөөд үүд рүү очиж өнөөх хоёр негр хүүхнийг дуудаж ирүүлээд:

	— Одоо би Сари хадагтайн дараах эзэн шүү, мэдээ биз? гэхэд,

	Тэр хоёр нь толгой дохив.

	— Сайн байна. За ажлаа хийгээд байна даа. Сайн ажиллах хэрэгтэй.

	Хагас цаг хэртэй болсны хойно Сари мордохоор зэхэж хувцаслан өрөөнөөсөө гарч ирээд, Фиетад:

	— Харгалзагч Вилжон, Гертэд тайлан гаргахаар ирж хоол иднэ, тэгэхлээр хоолоо яг цагтаа бэлэн байлгахыг бодоорой гэв.

	— За, за.

	— Би хоол идэхгүй шүү. Хэрэв Герт асуувал мордоод авчсан гээрэй, аа?

	Фиета толгой дохив. Сари морины хашаа руу яаран очоод гүүгээ төдхөн эмээллэж аваад мордлоо. Сари, Танте эмгэнтэйгээ уулзах гэж яваа болохоор «Их өтлөө бол уу! Сонирхсон юм хумыг нь ярьж чадах бол уу» гэх мэтийн олон юм бодогдон сэтгэл нь зовох ч юм шиг, баярлах ч юм шиг болж явлаа. Бас нөгөө түрүүчийн байсан Сарийн тухай, Гертийн тухай, Фиетагийн тухай бодогдоно.

	Мориныхоо пижигнэн давхихад Сари баясаж явсан нь ганц энэ удаа биш боловч энэ удаад урьд урьдынхаас онцгой их баясаж чанга чанга инээн явжээ. Үүний учир нь гэвэл Лэнни энэ хүүхэнд дуртай болсон, тэгээд Сарийн зүрхний угт Лэнни салшгүй санагдах болсонд байсан ажээ. Сари нүдээ аниад бодоход Лэнни тод үзэгдэх мэт болно. Лэнни! Ямар сайхан ертөнц вэ? Лэнни лав хичээлээ зааж байгаа байх даа. Ангид нь чимээгүй орж очоод хүүхдүүдтэй нь хамт суугаад ярихыг нь сонсох юм сан, яасан сонин байх бол! Би ч галзуурахад ганц хуруу дутуу байх шив дээ, за яана гэх вэ гэх мэтээр Сари бодож явлаа.

	Хувийнхаа газар дээр ажиллаж байсан хэдэн негр хүний дэргэдүүр давхин гарахдаа баяртай явснаасаа болоод тэдэн рүү гараараа даллахад цаадуул нь хариу даллаж байжээ. Ертөнц гэдэг ямар их сайхан бэ! Газар дэлхий гэдэг чинь ногооронхон, хүрэнтэнхэн, цэнхэрлэнхэн, алтан мэт шаргалтан ямар ч сайхан, ямар ч найрсаг юм бэ гэж Сари бодож явлаа. Дэргэдүүр нь нэг шувуу нисэн өнгөрөхөд, Сари:

	— Би чамайг гүйцнэ дээ хөө гэж хашхирав. Сари энэ үгээ мориныхоо чихэнд шивнэн хэлээд шувууны хойноос хурдлахад шувуу зүүн тийшээ эргэн нисжээ.

	— Чи айв уу! — гээд Сари хойноос нь хашхирч инээлээ.

	Сари, налайтал идээшилж явсан нэг үнээг хараад мориныхоо амыг татаж дэргэд нь очиж эмээл дээрээсээ бөхийн үнээнд хүрэхэд үнээ том, улаан хүрэн бөгөөд номхон дүртэй нүдээрээ дүрлийн харжээ.

	— Чи, Лэннийг таних уу? гэж Сари цовоо дуугаар асуулаа.

	Үнээ гайхсан байдалтай ширтэн харсаар байжээ.

	— Ээ зайлуул, арчаагүй амьтан! Түүнийг өвс ч мэднэ, мод ч мэднэ, салхи ч мэднэ. Чиний чихэнд эд бүгд чинь шивнэж хэлсэн шүү дээ, чи тэгээд мэдэхгүй байх, ичгий, ичгий!

	Сари морио давираад цааш харайлгав. Лэннитэйгээ энд уралдан давхих юм сан, эсвэл зүгээр тоглох юм сан, үгүй бол зүгээр дуугүй ч гэсэн хамт байх юм сан гэж маш их мөрөөдөн явлаа.

	Хэдэн зуун алхмын орчимд байгаа байшин харагдав. Сари одоо удалгүй очоод мэдэж авна. Янз бүрийн юм Сарид бас дахин бодогджээ. Нэг хэсэг хатируулж аваад л хүрэв.

	Сари мориныхоо амыг татаж тэрхүү жижиг байшинг ажиглавал Стилвилдийн жижиг байшингуудаас ялгагдах юм бараг үгүй, гагцхүү ялгаа нь гэвэл энэ байшинг тоосгоор барьжээ. Гэтэл Стилвилдийнх нь бэржийлгэсэн төмөр байдаг билээ.

	Сари үсрэн буугаад морио уяад орох гэснээ бие нь арзасхийж айх шиг болоод ухасхийв. Одоо Танте эмгэнтэй уулзах гэж байгаа мөртөө айдас нь хүрчээ, чухам юунаас айж байгаагаа Сари өөрөө ч үл мэднэ. Нэг л аягүй санагджээ. Сари, түргэн урсгалтай усан дээгүүр харайх гээд оймс гутлаа тайлчхаад үсрэхээсээ сүрдээд зогсож байгаа хүүхэд шиг байлаа.

	Байшингийн хаалга нээгдэж, олон давхар хувцас өмсөж, таяг тулсан чөргөр бөгтөрхөн эмгэн гарч ирээд Сарийг харж доройтож сөөнгөтсөн дуугаар:

	— Хэн бэ? гэж асуув.

	Сари ахиж ойртов. Түүний зүрх нь түг түг цохиж байлаа.

	— Хэн бэ?

	— Би Сари байна, Танте эмээ.

	— Хэн? гэж тэр эмгэн асуугаад гараа чихэндээ авчрав.

	— Сари!

	— Битгий бахир! Нааш ир. Царайг чинь харъя гэж эмгэн чичирсэн дуугаар унтууцсан байдалтай хэллээ.

	Сари эмгэнд ойртож очоод нүүр лүү нь тулж харвал эмгэний царай цэлхэрч хавдсан мэт бөгөөд өнгө зүс нь шарлангуй, арьс нь унжсан мэт, нүд нь ухархайдаа хөнхийн ширгэж, шүдгүй ам нь чичирч байлаа. Танте эмгэн насандаа дарагджээ. Нас нь бараг зуу гарсан гэмээр. Энэ эмгэн лав буруу номтонтой байлдаж байсан аль эртний үеийг мэдэх байхаа. Танте эмгэн хэдэн нас хүрснийг хэн ч мэдэхгүй, өөрөө ч мэдэхгүй ажээ.

	— Жаахан ойртосхий, миний нүд муу, үзэхгүй байна. Үхсэн амьтан чинь, чамайг олж харахгүй л байна шүү гэж Танте эмгэн өрөвдмөөр хэлэв.

	Сари түүнд улам ойртож очив.

	Танте эмгэний нүүрний арьс бөөгнөрч нүд нь онийн харна.

	— Нэг юм сүүтгэнээд л байх юм. Юу вэ? Чөтгөр үү, чи чинь?

	— Чөтгөр биш, эмээ минь.

	— Нэр чинь хэн гэнэ ээ?

	— Сари!

	— Чих маань ч яах вэ, сайн дуулж байна. Энэ муу нүд гэж юу ч харахгүй байна гэж Танте эмгэн бавтнана.

	Танте эмгэн аяархан эргэж таягаа тулсаар яваад муу байшиндаа орлоо.

	Сари «Намайг эмээ мартчихжээ» гэж бодсоор хойноос нь дагаж оров.

	Эмгэн сандал дээрээ ядарсан байдалтай суугаад дэмий л гөлөрнө. Энэ эмгэн тун их өтөлж хөгшрөөд бүсгүй хүн ч гэж танигдахгүй, голтой л юм болсон ажээ. Би ийм болтлоо наслахгүй юм сан» гэж Сари дотроо бодов.

	— Намайг ганцаарыг хаячхаад явцгаасан юм гэж Танте эмгэн уйлагнан ярилаа.

	Сари, өрөөнийх нь дотоод байдлыг ажиглахад юм бүхэн нь Танте эмгэн шигээ хуучирч өтөлсөн байх бөгөөд үүнд: тоймгүй хуучирсан орон дээр тоо томшгүй нөхөөс болсон алаг цоохор бүтээлэг байх ба голланд авдар байв. Тэр өдөр их дулаахан байсан боловч Танте эмгэн гэнэт жихрүүснэ. Танте эмгэн насандаа даанч их дарагдаад бас өтөлсөн хойноо тийнхүү ганцаар хаягдсан нь дэндүү өрөвдмөөр ажээ.

	— Би нэг цай уугаасай гэж санаад л гуйх юм, ер бүтэхгүй юм даа гэж эмгэн үглэв.

	Сари тэр өрөөнөөс нь гал тогооных нь өрөөнд орвол негр авгай төмс арилгаж байснаа давхийн харав.

	— Та энэ эзэгтэй авхайд үйлчилдэг хүн үү? гэж Сари асуухад тэр негр авгай толгойгоо аяар дохиод Сарийг болгоон харснаа:

	— Намайг энэ эмгэн багад минь асарч бойжуулсан юм. Харин одоо би асарч байгаа юм гэв.

	Тэр авгайн байдлыг харахад та нар энэ эмгэнийг ер хэрэгсэхгүй юм даа гэсэн янзтай байлаа.

	Сари ваартай цай байхыг хараад гал дээр халаахаар тавилаа.

	— Та ганцаараа байдаг уу?

	— Миний өвгөн, эмгэн эзэгтэй, бид гурвуулхнаа л байдаг. Өвгөн маань их өтөлсөн, дандаа л наранд шарж суудаг юм.

	Өндөр настай гурван хүн гурвуулхнаа үзэх харах хүнгүй байдаг чинь хөөрхийлөлтэй хэрэг байна даа гэж Сари бодов. Цай нь удсан ч үгүй халмагц Сари аягалаад негр эмгэнд өгөв. Бас нэг аягыг нь аваад нөгөө өрөөнд ороход Танте эмгэн сандлын түшлэгийг нуруугаараа налж, нүдээ аньчихсан сууж байснаа:

	— Ханна юу? гэж чичиргэнэсэн хоолойгоор асуув.

	— Биш ээ, Сари байна гэв.

	— Сари гэнэ ээ? гэж Танте эмгэн гайхсан байдалтай асуулаа. Сари:

	— Аяга цай уучих гэж хэлээд аягатай цайг нь аманд нь барив.

	Танте эмгэн аяга цайг нь авч Сарийн гарыг түлхчхээд:

	— Ууж идэхээ би өөрөө чадна гэв.

	Сари нэг сандал авч ойртож суугаад Танте эмгэний царайг ажиглаж «Юу гэж эхлэх вэ? Ер нь энэ эмгэн урьдын явдлыг санаж байгаа бол уу?» гэж бодов.

	Танте эмгэн толгойгоо дээш татаж Сари руу овжин харцаар тааламжтай байдлаар хараад:

	— Чи өнөөх Сэм Дуплессидээ дурласан хэвээр байгаа юу? гэв.

	Сари хөмсгөө өргөн гайхаж:

	— Сэм Дуплесси гэж хэн бэ? гэж асуулаа.

	Танте эмгэн шоолсон байдалтай инээж:

	— Битгий гэмгүй царай гарга. Би сайн мэдэж байна. Герт ч бас мэдэж байгаа гэв.

	— Сэм Дуплесси гэж ямар хүнийг хэлж байна эмээ? Танте эмгэний бүх бие нь чичиргэнэн инээж байснаа гэнэт инээхээ больж, хөмсгөө зангидан:

	— Тэд чамайг чадсан юм! гэж зэвүүрхэн хэлээд нүдээ аньж гэдрэг налснаа төдхөн дахин цэх болж суугаад сандлынхаа хажуугаас барьж:

	— Тэд чамайг чадсан юм. Чамайг тэгж чадуулчихна гэж би ер бодоогүй. Чиний өмнөөс би ичих юм. Ичиж зовох юм.

	— Нөгөө өргөмөл хүү маань Вильерийнхэн биш байсан болохоор тэмцэж чаддаг байсан юм. Чамайг ч би бас чадна гэж бодсон юм. Чиний өмнөөс л ичих юм. Чи ч тэднийхний юм биш шүү дээ, тэгээд тэднийг нэг чадчих байх гэж би боддог байсан юм гэж хэлээд толгойгоо гунигтай сэгсрэв.

	Сари гэнэт учрыг нь олжээ.

	— Эмээ та сонсооч. Би тэр Сари чинь биш. Би тэр өргөмөл хүүгийн чинь охин. Би өөр Сари байна, та мэдэв үү, би өөр Сари шүү.

	— Өөр Сари гэнэ ээ? гэж Танте эмгэн асуугаад нүдээ аньж, юу бил ээ? гэсэн байдалтай боджээ.

	— Тийм ээ, тэр өргөмөл хүүгийн чинь охин Сари би байна.

	— Тэгвэл миний Сари хаа байна? Танте эмгэнээ ингүүлчхээд байхад яагаад Сари минь зүгээр байдаг юм? Хаа байна? 

	Сари суудлаасаа босоод байшингийнх нь жижиг цонхны дэргэд очиж, нартай сайхан өглөөг харахын зуур Танте эмгэн солиороо юм бол уу? Сэм Дуплесси гэж юун хүн бол? Нөгөө Сари тэгээд л Гертэд дургүй байжээ гэж бодов.

	— Тэр Сари чинь үхсэн юм. Герт алчихсан. Сэм Дуплессид дурлалаа гээд алчихсан юм. Гэхдээ Герт түүнд гар ч хүрээгүй, хоолонд нь хор хийгээгүй юм. Гэсэн ч Гертээс болж л үхсэн юм. Сэм Дуплессийг ч мөн өөрцгүй.

	— Тэгвэл өвчнөөр үхчихсэн хэрэг байх нь ээ гэж Сари хэлэв.

	— Герт л алчихсан юм даа. Би өөрт нь тэгж үнэний нь хэлсэн юм. Би Сарийн өмнөөс ичиж зовоогүй Сари ч тэдний үгэнд оролгүй Сэм Дуплессид дурласан юм. Би Гертэд үнэн учрыг нь хэлчихсэн юм, тэглээ гэж намайг энд цөлж байгаа нь энэ. Би учрыг нь мэдсэн юм, үнэн учрыг нь мэдээд өөрт нь хэлчихсэн, тэгээд Герт надаас айж байгаа юм гэж Танте эмгэн ярьжээ.

	— Та юу гэж хэлсэн юм эмээ?

	— Чи чинь миний Сари биш гэсэн биз дээ? гэж Танте эмгэн асуув.

	— Би өргөмөл хүүгийн чинь охин.

	— Нааш ир.

	Сари гадагшаа нэг ажиглаж аваад Танте эмгэн өөд эргэв.

	— Миний өмнө ирээд сөгдөн суу гэж эмгэний хэлэхэд Сари тэр ёсоор нь гүйцэтгэв. Эмгэн чичиргэнэсэн гараараа Сарийн үсийг тэмтэрч:

	— Сарийнхыг бодвол илүү өтгөн юм, богинохон юм. Үс чинь тийм их хар биш юм шив? гэв.

	— Үгүй, хар биш гэж Сари нам дуугаар хэллээ.

	Эмгэн, Сарийн магнай, хөмсөг, хамар хацар, шанаа, уруулыг нь тэмтэрч үзээд гараа өвдгөн дээрээ тавив. Эмгэний уруул нь өмөлзөн чичирнэ.

	— Та Гертэд юу гэж хэлсэн бэ, эмээ?

	— Чи миний Сари биш байна.

	— Би өнөө өргөмөл хүүгийн чинь охин шүү дээ.

	— Тийм ээ, тэр чинь учрыг мэддэг байсан юм. Тэгээд ч би тэр өргөмөл хүүдээ сайн болсон юм. Сари ч сайн байсан юм. Харин миний хүү, тэдний чинь Ван Викийн хүүхэнтэй суулгах гэсэн юм. Би бол Саритай суулгах гэсэн. Тэр хоёр таарах байсан юм. Гэтэл хүү маань Сарийг Герттэй суулгах гэж бодсон байж. Залуу Коос гэдэг нэг тэнэг амьтан, манай руу охиноо явуулаад, би битгий ирүүл гэсэн юм байхгүй юү. Сарид дэмий юм болно гэж би Коост хэлсэн юм байхгүй юү.

	— Та Гертэд юу гэж хэлсэн юм бэ, эмээ?

	— Сари, Сэм Дуплессид дуртай болжээ гэж би аль хэдийн мэдээд байсан юм. Би бүр байдлаас нь мэдсэн юм гэж Танте эмгэн бахархсан маягтай хэлээд инээж, нүдээ тас аниад налайн суулаа.

	Сари суудлаасаа босоод цонх руу өлмий дээрээ гишгэсээр сэмхэн явж очоод гадагш харахад нь өглөөний хурц нар юм бүхнийг ээсээр байлаа.

	— Цай дахиж өгөөч гэж Танте эмгэн дуудав. Сари шүүрс алдан аягыг нь аваад цай авч ирэхээр гал тогоо руу нь явахдаа Сэм Дуплесси гэдэг ямар хүн юм бол? гэж бодоод зог тусан зогсож нүдээ дүрлийлгэснээ «Биш байхаа! Тийм байж болохгүй» гэж бодсон боловч ер санаанаас нь гарахгүй байв.

	Сари, Танте эмгэнд цайг нь өгөв.

	— Та, Гертэд юу гэж хэлсэн бэ, эмээ?

	— Нэг өглөө л Сэм Дуплесси үхчихсэн. Сари доголсон байна гэж Герт хэлсэн. Түүнийг Герт алчихжээ гэж би дор нь мэдсэн юм. Тэгээд би:

	— Чи хэдийг ч алаад дэмий, тэд чамайг зүгээр суулгахгүй, тэд чинь их олуул шүү дээ гэж хэлсэн.

	Есүс христосыг анх мэндлэхэд нэг одоор замнал болгосон гурван мэргэн цэцэн хүн бас төрсний нэг нь хар арьст хүн байсан юм. Харин африкандер хүн байсангүй. Хар арьстай хүн байснаас биш африкандер хүн байгаагүй юм шүү гэж би Гертэд хэлсэн юм.

	Бид ч яах вэ, тэднийг буудах нэгийг нь буудаад, алах нэгийг нь алаад газар нутгийг нь булааж авчхаад өөрсдөөр нь боолоо болгохыг хичээсэн юм. Гэвч нэг л өдөр тэд чинь бидний толгойг авах юм байгаа юм даа. Тэдний чинь дарлаж зовоогоод байхаар аргагүй шүү дээ, тэдний буцаж ирээд тэмцэх нь. Бид тэдний газрыг булааж авсандаа одоо айх болжээ. Газар гэдэг хүний амь зуух юм нь. Тэгэхлээр газраа бусдад булаагдсан хүн зүгээр сууж яагаад ч чадахгүй гэж би Гертэд хэлсэн.

	Бид эдний газрыг өөрснөө булааж авах гээд Англи улстай тулалдаж байсан юм. Харин өөрийнхөө газрыг алдаад байгаа буруу номтон хүмүүс бидэнтэй явж тэмцэнэ.

	Тэд чинь бидэн шиг л хүн болохоороо манайхны бүсгүйчүүл тэдэнд дурлана, тэд ч манайхны бүсгүйчүүлийг авах гэж ирнэ дээ гэж би Гертэд бас хэлсэн.

	Гертийн эцэг чинь миний хүү байсан юм. Стилвилдэд нэг негр хүүхэнтэй ханилж байгаад хүүхэдтэй болгосон юм. Чи дотроо буруу номтон улсаас айж байна шүү дээ гэж би Гертэд хэлчихсэн юм.

	Тэд ирнэ, заавал тэмцэнэ дээ гэж би өдөр бүр л хэлдэг байсан юм гээд Танте эмгэн гөлөрснөө айдас нь хүрч хоолойгоо багалзуурдаад:

	— Буу минь хаа байна? Манай эрцүүл хаа байна? Хаа байна? Буруу номтон ирлээ! Ирлээ! Бууг минь бушуухан аль! Биднийг алах гээд ирцгээж байгаа юм! гэж шивнэв.

	Сари, Танте эмгэнийг хажуугаас нь түлхэж:

	— Хэн ч ирээгүй байна, бүр тайван байна эмээ. Айх юм ер алга гэв.

	Эмгэний бие бүр чичирч:

	— Ирж байна, ирж байна! гэсээр Сарид наалдан толгойгоо нуув.

	Ханна эмгэн аяархан, нозоорсон байдалтай алхан орж ирээд Сарийг хажуу тийш нь болгож өөрөө Танте эмгэний толгойг дээш нь болгоод:

	— Ханна чинь байна, битгий ай. Би тэдэнтэй ярина, тэд миний үгэнд орно. Таныг надад сайн байдаг байсан гэж би хэлнэ. Таныг тэд яах ч үгүй. Тэд чинь манайхны улс болохоор миний үгэнд орно. Битгий айдаа гэв.

	— Тэгээрэй, тэгж хэлээрэй гэж Танте эмгэн гуйлаа.

	— Таныг надад сайн байсан гэж би хэлнээ.

	— Би чамайг туужуугаар нэг шидсэн... 

	— Тэр яах вэ, би томоогүй болоод дүрсгүйдэхээр л та тэгсэн юм, таных зөв шүү дээ.

	— Чи тэгээд тэдэнд хэлэх үү?

	— Би тэдэнд хэлнээ.

	— Тэдэнд юу гэж хэлэх вэ?

	— Таныг надад сайн байсан л гэж хэлнэ дээ.

	— Намайг орхиод явахгүй биз?

	— Таныг би орхиж явахгүй. За одоо та унт. Би явъя.

	Тэр хоёр хамт босоод нэг муу хуучин орны дэргэд очив. Танте эмгэн нүдээ аниад тэр дороо унтаад өглөө. Ханна, эмгэний дээгүүр хөнжлийг нь тавиад гал тогооныхоо өрөөнд ороход Сари дагаад оржээ.

	— Энэ эмгэн дандаа ингэж байдаг юм уу? гэж Сари асуужээ.

	— Хааяа.

	— Та сайн мэддэг юм байна аа.

	— Би хар нялхаасаа хамт байсан юм чинь дээ.

	— Зүгээр болох бол уу?

	— Би харж байдаг болохоор гайгүй гэж Ханна эмгэн бахдангуй байдалтай хэлэв.

	— Би энд дахин ирж болох уу?

	— Таныг энд ирсний чинь Герт эзэн мэдэж байгаа юу?

	— Үгүй.

	— Тэгвэл түүнд мэдэгдэлгүй ирж чадвал бололгүй яах вэ.

	Сари Сэм Дуплесси гэдэг хүний тухай санаад, Ханна мэдэж магадгүй юм гэж бодоод:

	— Ханна! гэлээ.

	— Юу гээ вэ?

	— Та Сари авхайг мэдэх үү?

	— Мэдэлгүй яах вэ, мэднэ, мэднэ.

	— Сэм Дуплессид дурлаж байсан, тиймээ?

	— Тийм ээ.

	— Сэм Дуплесси гэдэг ямар хүн бил ээ?

	Ханнагийн царай гэнэт зэвүүцэн дургүйцсэн байдалтай болоод:

	— Танд юун хамаатай вэ? гэв.

	— Би үнэхээр мэдээсэй гэж бодож байна.

	— Бүү мэд дээ, надад мэдэх юм алга гэв.

	«Энэ авгай мэдэж байна. Гэвч хэлэхгүй гэж бодож дээ» гэж Сари бодож; 

	— Би энэ үдэш өөрийнхөө найз хүнтэй цуг ирж болох уу? гэв.

	— Тэр хүн чинь Герт эзний бас л найз хүн нь үү?

	— Үгүй, Гертийн үзэж яддаг хүн нь.

	— Тэгвэл болно оо. Харин Танте эмгэн их ядраад та нартай ярих сэхээгүй байж магадгүй байх даа.

	— Тантай ярилцъя л даа.

	— Тэг, тэг.

	— Тэр хүний тухай юу ч хэлэхгүй биз?

	— Таны найз хүний тухай юу?

	— Тийм, тийм.

	— Үгүй, би хэлэхгүй.

	Сари гарч, байшингийн хойд талд уяатай байсан морь руугаа очлоо. Сари ядарч зүдэрснээ гэнэт мэдэж нартай сайхан өглөөний сэргэлэн цовоо байдал үгүй болоод харин Лэннитэй мөн одоо уулзаж, ярьж суугаасай гэж боджээ. Тэгээд мордоод давхилаа.

	Тэрхүү гурван настан гурвуулхнаа үлдэхдээ, нэг нь наранд ээсээр унтаж, нөгөө нь хагас дутуу ухаантай, бас нэг нь тийнхүү асраад хоцорчээ.

	 

	 

	Тоо бодоцгоож цөм доош хараад сууж байгаа хүүхдийг Лэнни нийтэд нь хараад карманаасаа харандаа авах гэж уудалмагц Селиагийн захидал байсныг гаргаж ирэв. Лэнни тэр захидлыг таг мартчихсан байжээ. Саритай хамт яваад ганц энэ захидлаар ч барахгүй, хамаг юмыг мартсан ажээ. Сарийг бодохтойгоо зэрэг Лэнни янагийн инээд хүрдэг болсон бөгөөд тэр залуу өдөр бушуухан өнгөрөөхийг хүлээж, Саритай хамт байж, юм хүм ярилцаж, дууг нь сонсож, уулзаад байх юм сан, түүний хөдөлшгүй тайван байхыг нь ажиглаж суух юм сан гэж боддог байлаа.

	Лэнни, тэр захидлыг дугтуйнаас нь яаралгүй гарган задалсан боловч бас л «бид хоёр хэчнээн амархан наана цаанагүй танилцав, ер нь бид хоёр бие биедээ дурлаад ханилж явах маань зүйтэй, зөв хэрэг. Бид хоёр хэзээ ёзооны бие биеэ мэдэх улс шиг байна» гэж бодож байгаад өнөө захидлаа харав.

	«Хайрт Лэнни минь... » гээд эхэлсэн байхыг унштал нь хүүхдүүдийн дотроос нэг нь гар өргөөд хуруугаа тогшжээ. Лэнни захидлаа уншихаа болиод Франц гэдэг хүүхэд гараа өргөсөн байхыг нь хараад:

	— Юу гээ вэ? гэж асуув.

	— Багш аа, самбар дээрх жишээний гурав дахь тоо нь... 

	— Юу гэж?

	— Сүүлчийнх нь тоо хэд гэж байгаа юм, багш аа? Лэнни босож очоод тэр тоог тодруулан бичлээ.

	— Одоо мэдэгдэж байна уу?

	— Мэдэгдэж байна.

	— Баярлалаа гэхгүй нь үү, Франц аа.

	— Баярлалаа, багшаа!

	Лэнни сандал дээрээ буцаж суугаад захидлаа уншив.

	 

	«Хайрт Лэнни минь сайн байна уу? Чамаас сураг чимээгүй болоод олон долоо хоног болсон учир би амралтынхаа арван дөрөв хоногийн хагасыг танай нутагт өнгөрүүлэхээр шийдлээ. Ирлээ гэж дургүйцэхгүй. Намайг хаанаа яаж шүү байлгадаг билээ гэж битгий зовоорой. Танай тэнд нөхцөл байдал төдий л сайнгүй гэдгийг би андахгүй шүү. Байдгаараа л байгаарай. Гэвч хоёр жилийн өмнө миний практикаараа очсон газраас доргүй гэж би найдаж байна.

	Сонин сайхан юм зөндөө. Энд тэр тухай бичих хэрэг юу байх вэ, би мөд очлоо, тэгээд ярья. Би маргааш өглөө явах галт тэргээр гарна. Лавлах товчооноос асуухад танай тэнд орой таван цагийн орчим хүрдэг гэж байна. Чадвал намайг угтаарай, хэрэв ажилтай бол яах вэ, би дөнгөөд олчих байх. Сонин сайхан юмсаа очоод ярья.

	Селиа чинь» 

	 

	гэжээ.

	Лэнни захиаг дахин нэг тухтайхан уншаад, «Селиа ирж яваа юм байна, уул нь ёстой дэмий юм байгаа юм даа. Очиж очиж өнөөдөр ингээд юу юугүй ирэх нь байна. Өчигдөр авмагцаа уншсан бол тэр дор нь утас өгөөд ирэхийг нь болиулчхаж болох байж. Одоо өнгөрчээ. За яана гэх вэ, хэзээд л мэдэхээс хойш. Эрт орой алин боловч заавал мэдэх байсан юм, яана гэх вэ» гэж Лэнни бодов.

	Гэсэн ч Лэнни Селиаг өрөвджээ.

	Лэнни бол Селиад туйлын их хайртай байсан бөгөөд ер гомдоохыг бодоогүй байж. Гэтэл одоо Селиа гомдох байх, яах ч аргагүй болжээ.

	Лэнни, Селиаг өнөөдөр ирнэ гэж үү дээ гэж үл итгэн бодовч ирэх нь үнэн тул бага сага юм бодох хэрэгтэй болжээ. Тэгээд Лэнни:

	— Хүүхдүүд ээ! Би явлаа. Чимээгүй байцгаагаарай. Хэрэв бодлогоо бодоод дуусчихвал дараа нь гэрийнхээ даалгаврыг хийж байгаарай гэж хэлээд лам, эх хоёртойгоо юуны өмнө уулзахаар гарлаа. Лэнни, тэр хоёрыг олж уулзаад Селиагаас захидал ирсэн тухайгаа ярихад лам, эх хоёр нь их юм бодсон байдалтай бие бие өөдөө харжээ.

	Лам, удаан бодож байснаа толгойгоо дээш өлийлгөөд инээмсэглэн:

	— За хүү минь, чи өөрөө манайд очоод, тэр хүүхнээ ээж дээрээ байлгахаас өөр дээр юм алга даа гэхэд Лэнни толгой дохив.

	Эх нь:

	— Нээрэн. Тэгэхээс дээр юм байхгүй. Харин шинэхэн цагаан даавуу хэрэгтэй. Түр зээлдээд авах тийм аятайхан цэвэрхэн даавуу хэнийд байдаг билээ, санахгүй байна гэж сэтгэл нь нэлээд хөдөлсөн байдалтай хэлэв.

	— Тэрүүнд зовох юмгүй, ээж минь, Селиа мэднэ, зүгээр.

	— Заавал ололгүй тусгүй, би хүүгийнхээ нэрийг бодож байна гэж Сварц эгч зүтгэв.

	— За одоо би сургууль дээрээ очилгүй болохгүй гэж Лэнни хэлээд явлаа.

	Лам, Лэнний хойноос нь:

	— Хүү минь, битгий санаа зовоорой, бид хоёр цөмийг нь бэлтгэчихнэ гэж хашхирчээ.

	«Сайхан монди байна даа» гэж Лэнни дотроо бодоод жижигхэн сүм рүү оров.

	Кейптаунаас Лэнний залуу хүүхэн мөд ирэх гэж байгаа юм гэнэ гэж Стилвилдийнхэн төдхөн сонсоцгоожээ. 

	Селиаг угтахаар сэмхэн бэлтгэцгээв.

	Лам, хүүхэд шиг баярлаад тэр цуу ярианы гол эзэн нь болж байлаа. Магадгүй, тэр хүүхэн Стилвилдэд бүр суух байж... тэгвэл Кейптауны хамаг дээд сургуулийг төгсгөсөн, бас нэг их урт нэртэй том сургуульд сураад бас эрдэмтний цол авсан хоёр мундаг багштай болно, үнэхээр баялаг болох нь гэж тэд битүүдээ баярлаж байжээ.

	Лэнни галт тэрэгний жижигхэн буудал дээр хүрч очиход нар гэнэт өрнө зүг гудайсан байлаа. Лэнни өнөөх цай зардаг мухлагийн дэргэдүүр өнгөрөхөд түүний худалдагч хүүхэн ганцаар байгаа харагдана. Лэнни анх энд ирснээ санав. Тун тодорхой санагджээ. Тэр өдөр болсон аягүй явдлыг бодоод дотроо маш их эгдүүцэв. Лэнни тэр хүүхний нүдийг ширтэхийг оролдсон боловч тэр хүүхэн Лэнниэс цааш, өөр юм хараад Лэннийг тэнд байгааг нь ч ажиглахгүй байжээ. «Нэг л хар арьстай юм байгаа биз, хүн гэх юү байх вэ, мах цусаар бүрдэж, бодож сэтгэдэг амьтан л» гэж бодсон байдалтай харагджээ. Лэнний уур хилэн бадарч бие нь өөрийн эрхгүй чичирчээ. Гэтэл Сари санаанд нь орж Лэннийг тайвшруулаад дахин амгалан тайван байдалтай болгов.

	Лэнни бүр ч тэр хүүхнийг хараад мишээв. Тэгээд цааш өнгөрөөд явжээ. Галт тэрэг удахгүй ирэх байлаа. Лэнний араас хол ч үгүй, өнгөт арьст хоёр жаахан хүүхэд гараар түрдэг тэрэг түрсээр элстэй замаар ирж явлаа. Тэр хоёроор Селиагийн юмыг аваачуулах гэж Лэнни хөлсөлжээ.

	Лэнни цагаа хараад Селиаг бодов. Гэтэл бодол нь тод болж чадахгүй олон бодол холилдож хутгалдсаар байлаа. Селиа чухам ямар царайтай билээ гэдгийг ч сайн санахгүй байв. Селиа хөөрхөн хүүхэн, дуу шүү нь ч хөөрхөн гэхээс өөр юу ч мэдэхгүй байжээ. Ерөөс мартчихаад байжээ. Селиагийн хөл эгц шулуун, өөр тийм гоё хөлтэй хүүхнийг Лэнни хэзээ ч ер үзээгүй ажээ. Лэнни Селиагийн хөл нь л эгц шулуун, үзэсгэлэнтэйгээр бошинзынхоо хормойноос цухуйж байдаг сан гэж сайн мэднэ. Селиагийн ганц хөлийг нь санаад бусдыг нь мэддэггүй чинь сонин хэрэг шүү. Гэтэл Сарийн хөл ямар байсныг ч Лэнни ажигласангүй, сонирхсон ч үгүй, тийм учраас ер дотор нь тийм гэхийн тэмдэг ч бодогдохгүй байжээ. Селиагийн хөл тийм үзэсгэлэнтэй санагдаад Сарийнх санагддаггүй нь хачин хэрэг. Лэнни бодож олохыг нэг хэсэг оролдсоноо толгойгоо аяархан сэгсэрч болив. Ер нь ингэхэд хачин ч юу байх вэ дээ!

	Лэнни Селиагийн тухай дөнгөж бодохтой зэрэг л Селиагийн бие бялдар, мөрнийх нь хэв янз, хүзүү мөр хоёрынх нь уулзвар, яруу тод цовоо дуу нь, бүх ертөнц минийх гэсэн юм шиг алхаж гишгэж явдаг нь, нүд амаараа дур булаамаар хөөрхөн инээхэд нь хацар нь хонхойдог, эд бүхэн цөм нэгд нэгэнгүй тод харагдах мэт болжээ.

	Гэтэл Сари тиймгүй байлаа. Лэнни яаж ч бодоод Сари чухам ямар болохыг нь санахгүй байв. Сари бүрэг бараг бодогдож гагцхүү чухам тийм гэж хэлэхийн аргагүй царай Лэнний сэтгэл зүрхийг тайвшруулдаг учиртай нүд нь л санагдаж байлаа. Лэнни Сарийн дуу хоолой нь ямар билээ гэж бодовч бас л тайван байдлыг хадгалагч чимээнээс өөр юм бодогдсонгүй.

	Дандаа ийм байх юм гэдгийг Лэнни сайн мэдэв. Сарийг Лэнни хэзээ ч болтугай Селиагийн адил нарийн төсөөлж чадахгүй, Сарийн хөл ямаршуу билээ, мөр хүзүү хоёрынх нь уулзвар ямар билээ, ямар янзтай инээдэг билээ, энэ бүгдийг хэзээ ч тодорхой төсөөлж чадахгүй мэт бодогджээ.

	Нүүр царай, нүд нь гагцхүү л тайван байдлыг хадгалсан төлөвтэй гэж санагдах ажээ. Учир нь Сари Лэнний сэтгэл зүрхэнд гүн оржээ. Сарийн гагцхүү хөл, инээх байдал, харах харц, ямар нэг байдлаас болж Лэнни дурласан биш, харин Сари ямар ч байсан, түүнийг голох юмгүй бүхлээр нь дурлажээ.

	Галт тэрэг чих дөжрөм дуугарч буудалд ирж зогсов. Лэнни янжуураа чичиргэнэсэн гараараа барьж асаагаад галт тэрэгний сүүлч рүү харсаар алхлав.

	Селиа галт тэрэгнээс хоёр чемодан барьсаар гарч ирээд ийш тийшээ харж зогсов.

	Лэнни пиу шалгагчийн дэргэд очоод;

	Би тэр хүүхнийг угтахаар ирсэн юм гэж хуруугаараа Селиагийн зүг заагаад тавцан дээр гараад юм хумыг нь авчралцаад өгч болох уу? гэв.

	Пиу шалгагч, Лэннийг оройноос нь улыг нь хүртэл харж газар нулимснаа толгой дохиод:

	— Пиуг нь кассад авчрахаа мэднэ биз, бүхэл өдрийн турш хүлээж чадахгүй шүү гэж зандрангуй хэлэв.

	Лэнни толгой дохиод тавцан өөд яаран явав. Галт тэрэг аяар хөдөлж буудлаас зайллаа. Селиа Лэннийг хараад гараараа далласаар түүнийг угтан гүйж, нүдэнд нь баярын гал гялалзах мэт байлаа. Лэнни, Селиа хөөрхөн хүүхэн юм гэж дахин бодов. Селиа, Лэннийг хүзүүгээр нь тэврэн авч дараа нь хоёр гараараа хүзүүнээс нь тэвэрсээр Лэнний царай руу харж:

	— Чамтай уулзах ямар сайхан байна, Лэнни минь! гэв.

	Лэнни инээмсэглээд:

	— Чамтай уулзах ч сайхан байна, Селиа! гэв.

	— Царай зүс чинь ч их сайхан, сэтгэл чинь тавиун байх шив дээ гэж Селиа хэлэв.

	Лэнни, Селиагийн чемодануудыг аваад өнөөх гараар түрдэг тэрэгтэй хөлсний хоёр хүүхдэд аваачиж өгөв.

	— Манай такси шүү дээ гэж Лэнни, Селиа руу харж хэлэв.

	Селиа инээгээд, элсэрхэг замаар тэргээ чирэн гүйж байгаа хүүхдүүдийг ажиглан харж байлаа.

	— Пиугаа надад өг, Селиа!

	Селиа буцах пиугаа гаргаж ирээд хэрэггүй болсон хэсгийг нь урж аваад Лэннид өгөв.

	Лэнни:

	— Хүлээж байгаарай гэж хэлээд пиу шалгагчийн жижигхэн конторт орлоо.

	Пиу шалгагч, Лэнний гараас пиуг нь угз татан аваад Лэннийг маш муухай зэвүүрхэн харж:

	— Юуг нь тастаж авахаа би мэддэг юм шүү гэж хэлээд нулимчихсан чинь тэр нь арай л Лэнний өмд дээр дусчихсангүй.

	Лэннид анх энд ирсэн нь санагдаж, царай нь хувьсхийн улайж хацар нь халуу оргиход нь гараар дарахаа арай ядан тэвчив.

	Лэнни омголдсон уруулаа хэлээрээ норгоод гарлаа.

	Пиу шалтагч Лэнний хойноос нүд салгалгүй ширтэж, аман дотроо харааж зүхсээр хоцорчээ.

	Селиа, Лэннийг сугадан авч тэр хоёр элсэрхэг замыг уруудан явлаа. Өнөөх хоёр жаал ташуу толгодыг хүрч бараа нь харагдахтай, үгүйтэй болж байлаа. Лэнни, Селиа хоёр цайны мухлагийн дэргэдүүр өнгөрөхөд эрхлэгч хүүхэн нь Селиагийн хувцсыг харж, оройноос нь аваад өлмийг нь хүртэл ширтэж ажиглав.

	Тэр хоёр яриагаа эхэлж, Селиа:

	— За тэгээд юутай байна, Лэнни? Надад цөмийг ярьж өгөөрэй. Яагаад захиа занаа бичихгүй байв? За тэр ч яах вэ сүүлд нь болъё. Одоо эндэх хүмүүсийнхээ тухай, сургуулийнхаа тухай ярь гэв. Лэнниг

	— Яах вэ, зүгээр. Улс сурч судлахыг их л улайж байна. Хүүхдүүд өдөртөө хичээл хийдэг, томчуул нь орой хичээллэдэг дээ гэж аажуу ярив.

	Селиа урт амьсгаа аваад цааш юу гэж ярихыг нь хүлээж байлаа. «Энд ямар сайхан юм. Чөлөөтэй амьсгалж ч, амьдарч ч болох нутаг байна даа. Би энд амьдрах юм бол болох л юм байна даа» гэж бодсоноо гэнэт маш их эргэлзэл төржээ. Шударга байх нь дээр шүү гэж Селиа дотроо бодож, хэрэв энд кино, ший, бүжиг танц, үдэшлэг, галт тэрэг, трамвай, хоолны газар, такси байдаг бол ч болох л юм даа. Шударга байх нь дээр шүү, санаж явах хэрэгтэй. Нэг үгээр хэлбэл энд Кейптаун шиг л байвал надад тохирно... Бас хийх ажил маань мэднэ дээ. Хэрэв Лэнни шиг ашигтай тустай ажил хийх юм бол энд байхад ч яах вэ. Соёл боловсролгүй ард түмнийг соёл боловсролтой болгоно гэдэг чинь сүрхий хэрэг гэж Селиа бодож явснаа гэнэт инээд нь хүрэв.

	Би ч бас шударга биш юм бодож, өөрөө өөрийгөө хуурч байна. Чухам үнэндээ Лэнни намайг эндээ үлд гэж хэлээсэй гэж л би бодож байгаагаас энэ шүү дээ. Үнэн учир нь энэ гэж Селиа бас бодлоо.

	Селиа, Лэннийг нүднийхээ булангаар хараад хэдхэн үг хэлчхээд дуугүй байгаад нь гайхав.

	«Урьдын Лэнни биш болжээ. Сургууль байгуулах нь маш чухал. Кейптаунд байхдаа дандаа энэ тухай ярьдаг байсан, ер нь өөрөө сурган хүмүүжүүлэхэд дуртай хүн дээ» гэж Селиа бодов.

	— Шимд чамд баяр хүргээрэй гэсэн шүү.

	— Баярлалаа. Шимд сайн биз дээ?

	— Яах вэ, биднээс өө сэв эрдэг хэвээрээ л байгаа гэж Селиа хэлээд инээмсэглэж, Жонни Жонсыг мэднэ шүү дээ. Нэг сарын өмнө хэртэй Шимд түүнийг барьж идчих дээ дөхсөн шүү. Бүү мэд, Жонни ямар ч болохгүй юм хийчихсэн юм бэ, Шимд гуай учиргүй загнаад л бүхэл долоо хоног лекцэдээ суулгахгүй гэсэн. Шимд гуай уурлачихаараа дэвхцээд л, хойш урагшаа гүйгээд байдгийг чи андахгүй шүү дээ. Тэр өглөөний туж дэвхцэж гүйгээд байсан нь лав нэг бээр газар явчихсан байх.

	Шимд өвгөн нүдэнд нь харагдах шиг болж Лэнни инээмсэглэв.

	— «Маргааш нь Жонни хичээлдээ ирсэнгүй. Шимд багш хичээл тарчхаад явж байгаад гадаа Жоннитой тааралдаад яагаад хичээлд ирсэнгүй вэ гэж асуужээ. Та намайг битгий ир гэсэн шүү дээ, профессор гэж Жонни хэлчхэж. Тэгсэн чинь жигтэйхэн юм болсон, чи үзсэн бол их сонин! Номоо шидэж орхиод л Жонни руу ассан чинь, яг л зодоон шиг болсон шүү. Жонни биеэ хамгаалаад харин багшаа ер цохихгүй юм, гэтэл Шимд багш бүр зүтгэлээд л ноцоод байсан. Хүүхдүүд цөм тэр хоёрыг хүрээлчхээд Жоннийг тэгж цохь, ингэж цохь! гээд л шуугилдчихсан. Та хоёр ангидаа нэг яаж зодолдлоо? Тэр чинь миний дотор ороод... » гэж яриад Селиа хөхрөв.

	Лэнни ч инээв.

	— Тэгээд юу болоов? гэж Лэнни асуулаа... 

	— Яах вэ, чамайг яасан билээ тийм л болсон. Лэннийг явчихсанаас хойш ганц олигтой оюутан гэж Жоннийг магтаж явах болсон. Юм л болбол чамайг магтаж жишээ болгодог юм, нүддэг багш маань.

	— Сайн эр шүү—гэж Лэнни нам дуугаар хэлэхэд:

	— Тийм шүү гэж Селиа бас хэллээ.

	Тэр хоёр хоёул дуугүй болоод замыг даган өгсөж явав. Зуны өдрийн оройн нар өрнө зүгт шингэх шахаад алсад харагдах толгодын дээгүүр сүүлчийнхээ туяаг арай чарай гэрэлтүүлж байв. Үүл мэт алаг тоос нарны тэрхүү туяаг дагалдан, солонгын өнгөө алдаж ойртож байгаа оройн бүрэг барайд үзэгдэхгүй болох нь ойртож байлаа.

	«Бид хоёр ч муухан таньдаг улс шиг л байх шив дээ. Нэг л учир тотгор байна даа» гэж Селиа бодов.

	Лэнни, Сарийн тухай бодол болжээ. Тэр орой Саритай уулзана гэсэн болзоотой. Селиа байгаа учир баахан бэрхшээлтэй боловч аргыг нь олж ямар ч болсон уулзахаа л уулзана даа гэж бодож явжээ.

	— Жаахан амрах уу? гэж Селиа асуув. Селиа үнэхээр ядарсандаа ч амрах гэсэнгүй, харин тамхи татаж бага зэрэг сууж амрахад Лэнни хуучин янздаа орж магадгүй гэж бодсон ажээ. Тэгнэ ч байх гэж итгэжээ.

	Тэр хоёр элсэрхэг замаасаа гарч өвсөн дээр суув. Лэнни янжуур чүдэнзээ гаргаж, хоёулаа тамхи татаж дуугүй суулаа. Лэнни алсыг ширтэн гөлөрчээ. Селиа түүний царайг нягтлан шинжиж харахад үнэхээр хувирсан янз илт ажээ. Нэг л өөр болох нь өөр болж, гэсэн ч Селиа чухам юу болсны нь мэдэхгүй боловч хувирсны нь лавтай мэджээ.

	Селиа гэнэт, өөр хүүхэнтэй болсон байж магадгүй яа гэж бодов. Ингэж бодох шал дэмий мэт байсан боловч тэгж бодох тусам улам ч үнэний хувьтай мэт санагдах ажээ.

	Селиа, Лэнний царайг дахин хулгай нүдээр ажаад, нам дуугаар:

	— Лэнни! гэв.

	Лэнни цааш юу хэлэхийг нь дуугүй хүлээж суув. — Мартсан, чи намайг үнсээгүй шүү дээ гэв.

	Лэнни Селиагийн царай руу харав. Лэнний нүд ямар учиртайг Селиа ялгаж мэдэхэд яггүй байв. Лэнни бөхийсхийгээд Селиагийн уруулыг үнссэн төдий болжээ.

	Өөр хүүхэнтэй болсон юм байна даа гэж Селиа дотроо бодлоо.

	Селиа хоёр өвдгөө гараараа тэврэн эрүүгээрээ тулж суугаад алсыг ширтэн гөлрөв.

	Энэ хүүхний сэтгэл хөдөлсөн биш, харин эл хул болсон боловч гагцхүү зүрх нь шимширч, хоолой нь цухалдсанаас өөр онцын юм болсонгүй. Гагцхүү уйтгартай эл хуль санагдсан болохоос биш ганьхарч гутсангүй. Гагцхүү уйтгартай, бодож сэтгэх ч юмгүй юм шиг болжээ.

	«Би юу гэж хэлдэг билээ» гэж Лэнни дотроо бодсоор байвч ер хэлэх юм олдохгүй, юу ч гэж хэлэх аргаа олж ядсаар байлаа.

	Ингэсээр Селиа үл мэдэг хөдөлж хоосон мэт санагдсан дотор нь ямар нэг бодол орох шиг болов.

	Селиа гөлөрсөөр маш их удаж бүхэл бүтэн жил болох шиг санагдаад бугуйныхаа цагийг харвал замын хажууд суугаад хэдхэн минут, зөвхөн хэдэн минут болсон байлаа.

	Лэннийг дахин хараад зүрх нь шимширчээ. Урьд тэр хоёр хамт ямаршуу сайн сайхан байснаа Селиа, Лэннид хэлж, тэр бүхнээ санаач, бодооч, мартаж болохгүй гэж ярихыг бодовч нүдэнд нь нулимс гүйлгэнэнэ.

	Селиа нүдээ аньж өөр тийш харав. Тэгээд тэсэх хэрэгтэй, сайн тэсэх хэрэгтэй. Нулимс тус болохгүй, тэсэх хэрэгтэй, яавч тэсэх хэрэгтэй. Тэсэж чадвал үхэх сэхэхийг чинь шийдвэрлэнэ гэж бодоод тэсэх хэрэгтэй. Муугаа бүү үзүүл! Ярихаас нь урьтаж би ярихгүй юм шүү гэж Селиа дотроо бодоод их ч тэсэж, их ч чармайж... Тэгээд Селиа нүдээ нээж, нар шингэсэн тэртээ алсыг ширтэн харав. Янжуур барьж байсан гар нь чичирнэ. Селиа татаж байсан янжуураа хаяад, уртаар шүүрс алдаж, Лэннийг золбоотой нүдээрээ хараад инээмсэглэж:

	— За, явах уу даа, яах вэ? гэж хэлээд босон харайлаа.

	Тэндээс тэр хоёр элсэрхэг нарийхан замаараа ороод үдшийн бүрийд алхлав. Үдшийн гэгээ тасраад, шөнийн харанхуй болох ойртжээ. Ийм үед юм бүхэн нандин зөөлөн бөгөөд гуа сайхан юм шиг харагддаг нь гэгээ тасрахын өмнөх ид шид нь тийм болгосон мэт санагддаг билээ. Нар аль хэдийн жаргасан боловч сар гарч од түгж амжаагүй байхыг үзэхэд өдөр өнгөрсөн боловч хараахан дуусаагүй, шөнө эхэлсэн боловч хараахан болоогүй, аль нь ч мандаж, аль нь ч сөнөөгүй, чухамхүү завсар заагийн цаг ажээ. Эрс тэс хоёр үзэгдэл - өдөр шөнө хоёр зах хязгаар нийлснээс юм бүхэн тийнхүү гуа сайхан харагдах ажээ. Ийм байдалд тэр хоёр залуу дуу шүү ч үгүй явна.

	— Селиа... гэж Лэнни нэлээн л зоримог хэлээд авсан боловч Сарийн тухай ярих гэсэн чинь хэлэх үгээ олж яджээ.

	Селиа Лэнний царай зовсон байдалтай байхыг үзээд бах нь ханаж:

	— Юу гээ вэ? гэв.

	Лэнни бас л түгдэрсээр:

	— Селиа би... гэж хэлээд зогсчхов. Лэнний тийнхүү тарчилж байгааг Селиа энэ удаа мэдээд баярлахаа больж, зэвүү нь ч хүрэхээ тэр дороо больжээ. Тэгээд Селиа сандарсан янзгүйгээр:

	— Чи надад юу гэж хэлэх гээд байгааг чинь би мэдэж байна. Чи өөр хүүхэнтэй болсон гэж хэлэх гэж байх шив дээ? Тийм үү? гэв.

	Лэнни толгой дохиж:

	— Намайг уучил, Селиа... гэж хэлээд Селиаг гэмшсэн нүдээр харлаа.

	Селиа инээх гэж оролдсон боловч хоолойд нь нэг юм тэгэлдчихээд даан ч болсонгүй.

	— Уучлахсаад байх юу байх вэ... Хүн бодолдоо захирагддаг юм, Лэнни!

	«Тэсэх хэрэгтэй, чадах ядахаараа тэсэх хэрэгтэй... » гэж Селиа дотроо бодоод Лэннийг мишээн харж:

	Лэнни минь, би зовоогүй царай гаргаад ч яах вэ. Бид хоёр хэчнээн их юм хамтарч хийлээ, он удтал ижилдэн дасаж явсан! Хүн хүнээ мэдэж ижил дасал болоод нэг зорилготой, нэг чиг юманд дуртай найз нөхөд нэгтэй байна гэдэг ёстой их хайр дурлал шүү. Энэ бүгд маань гэнэт төгсгөл болно гэдэг даан ч айхтар байна гэв.

	— Өршөөгөөрэй, Селиа минь.

	— Би мэдэж байна. Би чамайг зэмлэхгүй. Өршөөл гуйхаа ч боль. «Тэвчих юм шүү! Загнаж аашлах хэрэггүй, биеэ барья» гэж Селиа тэр зуур бас бодоод, харин чи тэр хүүхнийхээ тухай надад хэлнэ биз? Би мэдэх эрхтэй хүн гэж бодож байгаа шүү гэв.

	— Тэр бид хоёр бие биедээ дурласан юм.

	— Чи бид хоёр ч бие биедээ дурласан гэж би бодож явсан юм.

	— Өршөөгөөрэй, Селиа.

	— Өөр юм хэлэхгүй нь үү?

	— Тийм... тэр тухай яриад яах вэ дээ, Селиа.

	Селиа, Лэннийг загнаж, нэг нь ярихыг хүсэхгүй байна гэснээр хоёр хүний харьцааг тийм амархан нэг тийш нь болгож болохгүй... гэж хашхирчих дөхсөнөө тэвчиж зүүн гараа баруун гараараа чанга базаж тэсвэрлэв.

	— Юу ч гэсэн чи надад нэрийг нь хэлж болно шүү дээ.

	— Сари Вильер гэдэг юм.

	Тэр хоёр цааш нь дуугүй явж, Стилвилдэд хариугүй дөхөж ирлээ. Тэдний баруухан талд өвгөн еврейн пүүс харагдах бөгөөд түүнээс зүүн тийш тээр тэнд, ухаа дээр Том байшин харагдана.

	Пүүсийнхээ босгон дээр зогсож байсан Исаак тэр хоёрын явж өнгөрөхийг ажиглажээ. Селиаг ирэх юм гэдэг шуугиан аль өдрийн мэдэгдсэн ажээ.

	Ер нь тэр хавийн сонин сайхан бүхнийг эрт орой боловч пүүсийнхэн сонсчихдог байжээ. Лэнни Сари хоёр, бас Лэнни дурласан, Кейптаунаас ирж байгаа энэ хүүхнийг Исаак үзэж юу болж таардаг бол гэж бодоод инээд нь хүрч байжээ.

	«Өнөө орой тэднийхнээр очиж шинэ хүн ирснийх нь баярыг үзнэ дээ» гэж Исаак бодоод Стилвилдэд тохиолдсон явдлынхаа тэмдэглэлд шинэ нэгэн хуудас нэмж бичихээр цаашаагаа орлоо.

	Тэр хоёрыг байшингуудад тулан очиход хүмүүс хөл болцгоож байгааг Селиа хараад Лэнний тохойг ёвров. Лэнни Селиаг хартал:

	— Уруу царайлахаа больё, Лэнни урьдын сайн сайхан хоёр найз явснаа саная. Тийм биз дээ? Миний төлөө битгий зов, за яах вэ, ийм л учиртай байсан байгаа биз гэв.

	— Селиа минь чи ийм сайн, учрыг сайн мэдэх юм даа гэж Лэнний хэлэхэд «мэдэхгүй яах юм бэ?» гэж Селиа дотроо уурлаад:

	— Тэгвэл уруу царайлахгүй явъя. Би чамайг аз жаргалтай яваасай гэж боддог гэлээ.

	Тэгээд Селиа Кейптауны сүүлийн үеийн сонин сайхан, инээдтэй яриануудыг урсгаж гарчээ. Хэн юу гэж хэдийд хэдийд нь ярьсан, хэн ямар хүн юу хийж байгаа, хэн ямар хүн, ямар хүүхэнд дурласан, хэн ямар хүн хаашаа явсан, хэн ямар улс гэрлэцгээсэн зэргийг ярьж, Лэнни ч биеэ барьж хачин дуугарч ядахаа болиод хэзээ, ёзооны хоёр түнш найз нөхөд шиг хоёулаа хууч хөөрч явлаа.

	Байшинд орж хүлээж байсан улстай учрахын өмнө Лэнни, Селиагийн гараас зовж зүдэлгүй татаад:

	— Селиа минь, чи тун сайн хүүхэн шүү гэв.

	Селиа, Лэннийг гайхсан байдалтай инээмсэглэн хараад байшинд орлоо.

	Селиаг улс амьтантай мэндэлсний дараа Лэнний эх шинэ ирсэн зочныхоо урдуур хойгуур дэмий л сүүдэлзэн ядуу зүдүүгээ тоочиж, лам ч бас үг хэлж, хөгшид эмгэд ярьж хөөрөлцөж бас ч зарим нь уйлж, залуу хүүхнүүд Селиаг нүд салгалгүй ширтэн түүний аятайхан аялуулсан үс, өмссөн гутал хувцсыг нь атаархан сонирхоно.

	Селиа бие засах юм сан гээд жорлонд оржээ. Селиа тэнд ороод дотроо онгойтол л уйлж уйлчхаад орж ирэхэд нүд нь бага зэрэг улайсан боловч цог жавхлантай хэвээр бөгөөд түүний яралзтал сайхан инээж байхад нь Стилвилдийн өвгөд хөгшдөд өөрийн эрхгүй хайрын сэтгэл төржээ. Селиаг омог бардан зангүй, хэнтэй ч хамаагүй голохгүй эелдэг байна, Лэннид ёстой нэг таарах хүүхэн байна гэж шивнэлдэж байлаа. Лам ч гэж бөөн баяр болжээ.

	Сүүлд нь улс амьтан цөм явцгааж, Лэнни ч Селиаг Стилвилдэд байх үеэр Ламынд байхаар юм хүмээ тийшээ аваад явчихсан тул Селиа, Лэнний ээж хоёулхнаа үлджээ.

	Селиа, эрт өтөлж хөгширсөн Сварц эгч рүү харж, элэгсгээр инээмсэглэв. Лэннийг төдий олон жил сургуульд явуулж олигтой сайн хувцаслаж, сурагч хүнийг хэрэгтэй юмаар нь дутаахгүй байх гэж их чармайсан байх даа. Харин Лэнни, баян худалдаачдын хүүхдэд багшилж мөнгө олдог байсан даа. Гэвч сүүлийн л хэдэн жилд тэгж мөнгө олох болсон шүү дээ. Эх нь хүүгээ их бахархдаг байх даа гэж Селиа бодсоноо эмгэний нүд хэзээний нулимстай байхыг үзээд, юм ч бодсонгүй, эмгэнийг бүсэлхийгээр нь тэврэв.

	Сварц эгч толгойгоо хүчтэй сэгсчин,

	— Би ч тэнэг амьтан шүү гэхэд,

	Селиа:

	— Яалаа гэж тэнэг байх вэ. Харин хүүгээ бахархаж суудаг эх хүн шүү та гэв.

	Сварц эгчийн царай айсан янзтай болов. Энэ хүүхэн Сварц эгчээс залуу биш, харин хөгшин юм шиг, Сварц эгч дэргэд нь хүүхэд байгаа юм шиг, учрыг нь яасан сайн мэднэ вэ!

	— Хүү минь чи мэдэж. Би баярлаж барах уу даа гэж Сварц эгч хэлээд бүр илэн далангүй болж, Лэннийг хараад их л зовж байлаа. Хэдэн өдрийн туж Лэнни минь гиюүрээд л хүн амьтантай ч ярьж хөөрөхгүй, гэнэ гэнэ ганцаараа тэнээд явчихдаг болсон юм. Бид чинь цөмөөрөө юм мэдэхгүй балар улс болохоор энд уйтгартай байдаг, тэгээд л явчих гэж байгаа юм бол уу даа гэж бодлоо шүү. Залуу улс ерөөсөө, ялангуяа хамт байж байгаа улс нь ондоо байх юм бол их уйтгарладаг юм гэв.

	— Таны их зовж байсныг мэдэхэд хялбар байна гэж Селиа хэлэв.

	Сварц эмгэн, «тиймээ» гэж толгой дохиод, харин өчигдөр үдээс хойш Лэнни гэнэтхэн цовоо болж хуучин янзад ороод хэзээ хэзээнээс сэргэлэн болчхов. Би одоо л учрыг нь оллоо. Өөрийг чинь ирнэ гээд л тийм цовоо болсон байж шүү. Одоо давгүй Ричардс авхай минь гэв.

	— Намайг Селиа гэдэг юм Сварц гуай.

	Сварц эгчийн магнай тэнийн инээлээ. «Селиа» гэж Сварц эмгэн туйлын их энхрийлэн өхөөрдсөн байдалтай давтан хэллээ. Лэнний энэ хүүхэн нь эмгэний санаснаас ч илүү сайхан зантай элэгсэг байсан болохоор Лэнни энэ хоёр жаргалтай сайн сайхан явна гэдэгт эргэлзэхгүй болов.

	Сварц эмгэн «Селиа» гэдэг нэрийг аман дотроо энэрэнгүй хэлж, «хүүд минь дурлаж, тэгээд манайхыг ядуу гэдгийг мэдсэн боловч голсонгүй байна шүү. Хадам эхийнхээ сэтгэлд ёстой л таарах бэр байна даа. Хүнээс өөрийгөө дээр гэж боддоггүй сайн хүүхэн байна. Хэчнээн дэгжин сайхан хувцастай ч гэсэн ажил хийхээс буцахгүй даг аа гэж хэн ч бодох юм байна» гэж бодов.

	Сварц эгч, Селиагийн гарыг илбэж:

	— Миний бэр ийм хүн байгаад би баярлаад барахгүй байна гэв.

	Селиа сул гараа атгаж, хүчлэн инээмсэглэв. «Учрыг нь мэдээгүй байгаа юм байна даа, за яах вэ. Лэнни надад дурлаж байгаа гэж бодсон хэвээрээ л байг, хэлээд ч яах вэ дээ... тэр Сари Вильер гэдэг хүүхний нь мэдээгүй л байгаа юм аа» гэж Селиа бодож байснаа гэнэт бие нь арзасхийх шиг болов. Гэвч Селиа биеэ тэвчээд эмгэнийг харж инээмсэглэв.

	— Лэнни надад Вильерийнхний тухай түрүүхэнд ярьдаг. Тэд юун хүмүүс вэ? гэж Селиа асуугаад эмгэнийг анхааралтай ажив.

	Лэнний ээж инээж:

	— Өө, тэднийхэн чинь цагаан арьст улс, тэнд нэг Том байшин бий, тэнд сууцгаадаг улс. Буудлаас наашаа явах замд чинь харагдаж байгаа даа гэлээ.

	— Аа тийм үү гэж Селиа хэлээд эргэв.

	«Тэднүүс чинь энд ирж суусан анхны улс. Хамаг газар бараг нь тэднийх байдаг юм. Үгүй ер нь Герт Вильерийнх л дээ. Тэднийхнээс энэ хүн л ганцаараа үлдээд байгаа юм гэв.

	— Ганцаараа?

	— Тийм, тийм, Вильерийнхний хамгийн сүүлчийн удам нь тэр Герт гэдэг чинь. Бас Сари Вильер гэж бий, тэгэхдээ тэр чинь жинхэнэ тэдний удмын хүн биш, эцгийг нь, өвгөн Герт амьд байхдаа үрчилж авсан хүүхэд юм. Өвгөн Герт гэдэг нь одоогийн энэ Гертийн эцэг. Тэгэхлээр Герт Вильер ёстой тэр удмын хүн байгаа юм.

	— Тэгэхлээр Сари Вильер цагаан арьстай байх нээ?

	— Тийм, тийм, цагаан арьстай хүн, хүү минь.

	Селиа нэг хачин дуугарчхав.

	Эмгэн Селиаг харж:

	— Юу болов, хүү минь? гэв.

	— Зүгээр, зүгээр... Салхинд ганцаараа жаахан гарч яваад ирвэл та юм санахгүй биз?

	— Яалаа гэж. Эвгүй юм болоо юу хүү минь„ надад хэлчихгүй юү?

	Селиа эмгэнээс нүүрээ буруулаад:

	— Яагаа ч үгүй, зүгээр, гэлээ.

	Селиа тэднийхээс яаран гараад Их гудамжаар уруудан явахдаа бодол боловч толгойд нь юу ч тодорхой орж ирэхгүй манан будан шиг болжээ.

	«... Лэнни яагаад ийм юм хийгээ вэ? Даан ч тусгүй хэрэг. Солиотой хэрэг. Кейптаунд ч иймэрхүү явдал бишгүй л гардаг л даа. Гэвч тэнд аргагүй юм, танхай шүү дээ. Тэнд хар, цагаан гэлгүй уулзаж учиръя ч гэсэн найз нөхдийндөө уулзаж учрах бололцоотой байдаг. Ингэлээ гээд ч хэтэрсэн онцын юм ер болдоггүй дэг. Тийм хар, цагаан эр эм хоёр хүн зургаадугаар хорооноос өөр газар үзэгдэж болдоггүй. Зургаадугаар хороонд ч гээд тийм хос хоёр их юм болох ёсгүй, чадах ч үгүй байдаг даа. Хүн амьтан нүд салгахгүй ширтэж, элдэв шалдвын юм хэлээд байдаг шүү дээ. Гэтэл энд... Лэнни тийм хүүхэнд дурлачих гэж. Ямар ч гэсэн мэдэгдэж байна. Ийм бөглүү хөдөө газар ирээд цагаан арьст хүүхэнд дурлах гэж. Тэд хэзээ ч гэрлэж чадахгүй. Энэ огт болохгүй зүйл... » гэж Селиа бодлоо.

	Селиа дэргэдүүрээ хэд хэдэн хүн зөрөн өнгөрөхөд мишээсээр байлаа. «Тэр хүүхэн нь Лэннид дурласан юм бол уу? Үнэхээр дурласан юм бол уу, зүгээр маасганаж байгаа юм бол уу? Лэнни ч яах вэ, яах аргагүй дурлачихсан байна. Лэнний дурыг таалах гэж миний оролдсон минь дэмий болж, харин тэр хүүхэн чаджээ. Эргэлзэх юм алга, лавтай юм байна. Би Лэннийг өөрийн нүдээр хараад мэдсэн. Одоо хаачих вэ? Юу хийх вэ?» гэж бас бодлоо.

	Селиа хав харанхуйд, худгийн дэргэдүүр өнгөртөл хүн ирж яваа чимээ сонстоход эргэж хартал ханхар цээжтэй бөгсөө хаялсан нэг эмэгтэй хүрч ирээд:

	— Намайг Фиета гэдэг. Та чинь Кейптаунаас ирсэн Лэнни Сварцын найз Селиа биз дээ? гэв.

	— За тэгээд?

	— Та гунигтай байх шив дээ?

	Селиа, Фиетагийн царайг сайн олж харах санаатай ойртон очиж хараад:

	— Та яаж мэдээ вэ? гэв.

	— Хэрэв та гунигтай явдалд ороогүй бол ирсэн анхныхаа орой ингэж ганцаараа явж байхгүй байх ёстой.

	— Та юмны учрыг их мэддэг хүн юм аа.

	— Би бүсгүй хүн.

	— Энэ чинь юу гэсэн үг вэ? гэж Селиа асуугаад, Сари Вильерийг мэддэг хүн байх нь ээ гэж бодлоо.

	Фиета хүйтэн инээгээд:

	Энэ бол таны яаж шаналж байгааг чинь би өөрийнхөө туршлагаар мэдэж байна гэсэн үг гэв.

	Тэр хоёр нэг хэсэг дуугүй явав. Селиа, Фиетаг дагасаар газарч хүнийг дагах мэт явж байгаагаа мэдэв.

	Фиета аяархан дуугаар:

	— Би Том байшинд ажил хийдэг юм. Хэрэв та Сари Вильертэй уулзъя гэж бодож байгаа бол би уулзуулаад өгч болно шүү гэв.

	Селиа эгдүү нь хүрч:

	— Түүнтэй уулзах хэрэг надад огтхон ч алга гэж хэлэв.

	Фиета бас л түрүүчийн адил инээнэ. Тэр хоёр дув дуугүй явсаар байгаад намхан ухаа өөд өгссөн замаар орж Том байшингийн гадуурх хашаанд хүрч очив.

	Фиета:

	— Эндээ хүлээж байгаарай гэж хэлээд Селиаг орхиод явчхав.

	«Хүлээе ч гэж бодохгүй байна. Одоохон буцъя» гэж Селиа бодоод Стилвилдийн зүг хэд алхсанаа аяархан эргэж Фиетагийн хүлээж байгаарай гэсэн тэр газар нь яг ирж зогсов.

	Фиета гал тогооны өрөөгөөр орж дамжин яваад зочны өрөөний хаалгыг нээж шагайв.

	Герт өлсхийн өндийж Фиетаг үзээд цоргих адил ширтжээ. Сари аавынхаа уншиж байсан номуудын нэгийг уншаад толгой өндийхгүй сууж байв.

	Герт цоргих адил харсан хэвээр:

	— За юу гээ вэ? гэв.

	— Та хоолоо хэдийд идэх вэ? өнөө орой Стилвилдэд бага зэрэг наргиантай, би очоосой гэсэн юм.

	Сари Фиетаг харлаа. Фиета түүнд нүдээрээ үл мэдэг шахам ирмэв.

	— Хоол бэлэн үү? гэж Герт асуулаа.

	Герт, Фиетад болохоор их номхон байдгийг нь Сари ажиглаад бас гайхжээ. Фиета хэлье гэснээ хэлээд, асууя гэснээ асуугаад л байхад Герт, Мэйблийг аашилж зандчиж загнадаг шигээ ер тэгэхгүй байлаа. 

	— Одоохон бэлэн болно.

	— Тэгвэл бэлэн болмогц нь бид идэцгээчихье.

	— Баярлалаа, Герт эзээн.

	Удсан ч үгүй Сари гал тогооны өрөөнд орж очив.

	— Таныг хашааны гадаа нэг хүн уулзах гээд хүлээж байна гэж Фиета нам дуугаар зөөлхөн хэлэв.

	— Хэн бэ? гэж Сари асуугаад, Фиета бас мэдэж байгаа юм бол уу? гэж бодлоо.

	— Мэдэхгүй, би танихгүй юм. Эмэгтэй л хүн байна билээ. Харанхуй болоод зүс царай нь сайн мэдэгдэхгүй юм.

	— «Цагаан арьстай хүүхэн үү?» гэж Сари асуучихсан дороо, энэ бол буруу асуудал, Фиетад сэжиг төрүүлж магадгүй хэрэг гэж бодов.

	Фиета мөрөө хавчисхийгээд Сарийг сонирхсон янзтай хараад:

	— Өөр хэн байх вэ дээ гэж санаандгүй хэллээ.

	— Чи яагаад намайг тэр өрөөнд байхад асуугаагүй вэ?

	— Гертэд битгий мэдэгдчихээрэй гэсэн юм.

	— Гертийг мэддэг хүүхэн үү?

	— Мэдэж байна гэж Фиета давгүй худлаа хэллээ. Лав, Смитийн охин байх даа гэж Сари бодсоор гараад явах зуураа, «юу гэж ирээ юм болдоо?» гэж дотроо учрыг нь тааж ядан байжээ.

	 

	 

	Герт гал тогооныхоо өрөө рүү шагайгаад:

	— Өнөө негр хүүхнүүд чинь яасан бэ? гэв. Фиета инээмсэглэж:

	— Би тэднийг явуулчихсан. Өөр хийх юмгүй болсон. Хэрэв сайн ажиллавал эрт харьж болох юм байна гэж мэдэг л дээ гэв.

	— Сари?

	— Сари авхай пинд орж юу юу худалдаж авах болсныг мэдэх гээд явна билээ.

	Герт гал тогооны өрөөнд ороод Фиетагийн өөдөөс харж зогссоноо:

	— Уулзаагүйгээс хойш их уджээ гэж зэвүүрхсэн аятай хэлэв.

	Фиета дажгүй инээмсэглээд зуухны хажууд очиж зогслоо.

	Герт хэчнээн муухай хараад Фиетаг далдирааж чадсангүй.

	— Чи ч өтөлж гүйцжээ.

	— Та ч гэсэн дээ гэж Фиета эргэж харан хэлэв.

	— Харин нэлээн бүдүүрч шүү. Герт Фиетагийн үе мөч бүхнийг нэгд нэггүй ажсаар байлаа.

	— Хүүхэд гаргасаар байгаад л ийм болчих юм гэж Фиета давгүй хэлээд инээнэ.

	— Хэний хүүхдүүд вэ, тэд чинь?

	Фиета мөрөө хавчисхийж Герт рүү эргэж харав. Тэгээд ажиг ч үгүй баяртай инээхэд цагаан шүд нь яралзан харагдана.

	— Та хардаж атаархаж байна уу? гэв. Гертийн царай хувьсхийгээд нүүрээ буруулав.

	Фиета инээж:

	— Өнөөх Герт Вильер, хэвээр шив дээ. Боддог санадаг чинь ч хэвээр шив дээ. За яах вэ. Би учрыг нь тайлж өгье. Та миний хүүхдүүдийг хэний хүүхэд вэ гэж асууж байх шив дээ. Өөрөө ч мэдэхгүй юмаа хүнд яаж ч хэлмээр юм дээ гэж Фиета хэлээд гараа зангаснаа:

	— Тааралдсан харчуулыг тоочвол энд тэндгүй болохоор хэнийхийг нь ч гэж мэдэх арга алга. Надаас гарах нь гарсан хүүхдүүд, би тэдний эх нь л гарцаагүй юм даг гэв.

	Герт Вильер тайтгарах шиг болоод Фиетагийн биеийг дахин ажиглана. Таргалж бүдүүрсэн боловч гоё сайхан хэвээрээ ажээ. Герт их л эелдэг дуугаар:

	— Урьдын хүмүүсээс чи бид хоёр л үлджээ. Том байшинд маань хүн амьтан дүүрэн хөгжилдөж хөхрөлдөөд үймээн шуугиантай байсан тэр цагийг чи бид хоёр л мартаагүй байна. Чи санаж байгаа биз? гэв.

	Фиета:

	— Санаж байна аа гэж хэлээд Гертийг сонирхсон янзтай ширтэнэ.

	— Тэр үед амьдрал маань ч аятайхан байж дээ гэж Герт бас л эелдэг дуугаар хэллээ.

	Фиета түүнийг ажигласан хэвээр:

	— Тэр цагт та ч жаргалтай хүн байсан гэв.

	Герт Фиетад ойртож очоод эелдэг байдалтай харж:

	— Чи гэртээ харьчхаад Сарийг нохойтойгоо хамт гадагш явчихаар нь буцаад ирээрэй. Сари мөд ирдэггүй, шөнө орой болсон хойно ирээд шууд унтчихдаг юм. Чи ирээрэй. Хоёулаа хуучнаа санаж, хууч хөөрч сууя гэж гуйлаа.

	— Та хуучнаа сэргээхийг хүсэж байна уу? гэж Фиета нам дуугаар асуухад Герт, Фиетаг гөлрөн харснаа, толгойноосоо юм аваад хаяж байгаа юм шиг сэгсэрч, дараа нь хүчтэйхэн дохиод:

	— Тийм! Би хуучнаа сэргээхийг хүсэж байна! Тэгээд ч чамд хэлж байгаа юм! Харин хуучнаасаа өөр байх болно шүү, миний хүсэж байгаагаар л болгоно. Тэгнэ шүү, муу юм ер болохгүй! гэв.

	— Өнгөрсөн юмыг өөрчилж болдоггүй юм ямар л байсан бол тэр хэвээрээ үлддэг. Дандаа тэгдэг юм. Яагаад ч өөрчилж болдоггүй юм.

	Өөрчилж бололгүй яах вэ. Чи эргэж ирээрэй. Ирээд мэднэ. Ирээрэй! Ирнэ биз? гэж Герт шаргаана.

	Фиета толгой сэгсрэв. Герт:

	— Яагаад ирэхгүй гэж? бас шаргаасаар байлаа.

	Фиета хэзээний инээд нь хүрч:

	— Тэрнээс хойш олон жил өнгөрчээ. Та намайг бас л ингэж ирээрэй... тэгээд... гэж гуйгаад байснаа санаж байна уу? гэв.

	Герт, Фиетагийн уруулыг ажигласаар толгой дохив.

	— Тэгэхэд би залуу хүүхдээрээ байсан, гэвч би мартаагүй байна. Тэгэхэд би, үгүй гэж хэлээд учир байдлаа тоочиж байсны минь та санаж байна уу?

	— Чи одоо бас л тийм шалтаг заагаад ирэхгүй гэж байна уу? гэж Герт дорой дуугаар асуулаа.

	Фиета толгой дохив.

	Гертийн омог нь бадарч:

	— Одоо тэр хүн чинь солиотой амьтан болсон шүү дээ. Амьд сэг болоо биз дээ! Адгууснаас ямар ялгаа байх вэ! Чи худлаа хэлж байна. Тэр чинь хүн гэхийн аргагүй, зүгээр л нэг юм байгаа биз дээ? Фиета чи худлаа хэлж байна! гэв.

	Фиета «үнээн» гэж яаралгүй хэллээ.

	Гертийн нүд орой дээрээ гарч:

	— Тэр чинь мал шиг болсон, мангуу мал шиг л болчихсон шүү дээ гэв.

	Фиета нүдээ том болгож, амаа ангайлган Гертийг ширтэн харлаа.

	— Түүнийг хэн тийм болгосныг та мэдэж байгаа биз? гэж Фиета хэлэхэд:

	— Тийм, би мэдэж байна гэж Герт хэлчхээд гэнэт харц нь ухаарсан байдалтай болоод юу чалччихсанаа мэдэв.

	— Та мэдсээр л явжээ, гэж Фиета мөн л аяар хэлэв.

	— Тэгээд юу гэж?

	— Хэн түүнийг тэгчихсэнийг надад хэлээд өг, тэгээч. Хэрэв надад үүнийг хэлж өгвөл би буцаж ирье. Өөрөө яана дураараа л болоорой гэж Фиета хэлээд гараа нэг атгаж, нэг тавьж байлаа. Цээж нь ч оволзож, нүд нь ч яахаас ч буцахгүй мэт болж хорсон гялалзав.

	Герт «хэлэхгүй» гэж их ярвагар байлаа. Фиета Гертийг ажиглахад хэлэх янзгүй харагджээ.

	Герт цөхөрсөн байдалтай дуугаар:

	— Аль эртний өнгөрсөн хэрэг. Тэр явдлыг мартсан нь дээр байх гэв.

	Гертийг сайн хорсгоё гэсэн хүсэл Фиетагийн дотор дөл мэт улалзаж, шуурга мэт донсолгож, хорсон занаж шүдээ зуун:

	— Хэрэв тэр хүүхэн амьд байсан бол лав мартахгүйдээ. Энэ хүн нь зэмдэг болсон ч, болоогүй ч хүүхэн нь дурласаар л байх байсан юм гэв.

	Герт атгасан гараараа Фиетагийн шанаа руу дэлсээд авлаа. Фиета ч шалан дээр өнхрөн ойчив. Герт хөлөөрөө өшиглөхийг завдтал нөгөө Сари өөдөөс нь харж байгаа юм шиг гэнэт санагдаад нүдээ тас аньж, нүүрээ буруулан өрөөндөө санд мэнд гүйн оров.

	Фиета аяархан өндийлөө.

	 

	 

	Сари Вильер харанхуйд зогсож байгаа хүний дэргэд очоод,

	— Лена Смит уу? гэж асуув.

	— Миний нэрийг Селиа Ричардс гэдэг. Та Сари Вильер үү?

	Сари:

	— Тийм ээ гэж хэлээд Кейптаунаас ирсэн тэр хүүхнийг сайн харах гэж тулж очоод даан ч харанхуй байна даа, өөрийг чинь сайн харах сан гэж түргэн хэлэхэд нь Селиа:

	— Би ч бас тэр гэв. 

	Сари, «ямар аятайхан дуутай хүүхэн бэ? гэж дотроо бодохын хажуугаар энэ шөнийн харанхуйд сараалж саравчинд танихгүй энэ хүүхэнтэй уулзъя гэвэл дэмий юм болохгүй байгаа даа? гэж бодсоноо санаа шулуудаж нааш ирэхгүй юү, энэ дотор орж ярилцъя гэв. Гэтэл Селиа:

	— Би яарч байна, удахгүй шүү гэлээ.

	— Таныг ирснийх гэж баяр ёслол болох гэж байгаа юм уу? гэж Сари биеэ барьж асуулаа.

	Селиа «тиймээ» гэж хүйтнээр хариулсан бөгөөд цагаан арьст хүүхний тийнхүү эелдэг тайван ярихад нь Селиагийн зэвүү хүрчээ.

	Селиагийн тэгж хариулахыг Сари сонсож атаа жөтөө нь хүрсэн боловч биеэ барьсан аж. Энэ хүүхэн надтай юу ярих гэсэн юм бол доо гэж Сари дотроо бодов.

	Тэгээд тэр хоёр пингийн хаалган дээр хүрч очоод Сари хаалгыг нь нээж тавиур дээгүүр гараараа тэмтэрсээр хайрцаг чүдэнз олж аваад зурж, пингийн яс модноос дүүжлээстэй байсан тосон дэнлүүний нэгийг нь ноцоов.

	— Би таныг иймэрхүү байранд хүлээж авсны минь уучлаарай гэж Сари шивнэх шахуу хэлээд цаашаа харав. Тэр хоёр хүүхэн дэнгийн гэрэлд хоёр биеэ ширтэн ажна. Тэр пинд нь шуудайтай улаан буудай, эрдэнэ шиш, эвдэрч хэмхэрсэн машины хэрэгсэл, гэр зуурын элдэв бусын эд хогшил, олс, мушгимал төмөр утас, нарийн төмөр утас, гуалин гэх мэтийн юм байжээ.

	Хоёр хүүхэн бие биеэ л харахаас биш өөр юм огт харахгүй зогсоно.

	Селиа, Сарийг хараад «хөөрхөн ч хүүхэн биш байна, дух нь яасан том мэлзгэр, бас ам нь яасан том юм бэ, үсээ самнаж чаддаггүй юм байна» гэж боджээ. Гэвч Лэнни ийм хүүхэнд дурлаж байгаа болохоор ямар ч байсан Селиад ашиггүй байлаа.

	«Арьс өнгө ялгаж үздэггүй яасан хачин хүн бэ, арьс өнгөөрөө давуу гэдэг бодлоо харуулмаар л юм, гэвч хөдөөгийн хүүхэн хойно тэгж мэдэх ч үгүй биз дээ» гэж Селиа дотроо эгдүүцэн боджээ.

	— За юу гээ вэ? гэж Сари асуув.

	«Яагаад Лэнни хөдөөгийн энэ золбин хүүхэнд дурлаа вэ? гэж Селиа бодсоноо, би буруу бодож байгаа байлгүй, энэ хүүхэн хөөрхөн биш ч гэсэн хөдөөгийн золбин юм биш байлгүй дээ. Би зэвүүрхэж хорссондоо тэгж байгаа байх» гэж бодлоо.

	— За юу гээ вэ? гэж Сари давтан асуув.

	Энэ хүүхэн бардам дуугарахад Селиа бас л зэвүүцэв. Тэгээд тамхи гаргаж татаад энэ хүүхэнтэй чинь зүгээр ч ярихгүй дээ гэж шийдээд:

	— Лэнний тухай тантай ярих гэж би ирсэн гэв.

	— Би ч тэгж бодсон юм.

	— Түүнийг та зүгээр байлгаач.

	— Таныг бодож уу? гэж сулхан дуугаар асуув. Селиа доод уруулаа хазаж нүүрээ буруулав. Сарийн тийнхүү зөөлөн нялуун дуугарахад Селиагийн уур хүрчээ.

	— Үгүй, намайг бод гэж байгаа юм биш. Ерөөсөө үүнээс чинь олигтой юм хэзээ ч гарахгүй. Та цагаан арьст хүн, Лэнни өнгөт арьст хүн. Юу ч болж чадахгүй. Цагаан арьст хүн мундах биш, та тэднээс дуртайгаа л авахгүй юү? Юунд заавал түүнийг гээ вэ? Лэннийг өөрийг нь бодоод, та зүгээр байлга.

	— Би өөрөө түүнийг сонгосон юм бишээ гэж Сари намуухан хэлэв.

	Селиа зэвүүрхэн инээмсэглэж толгой сэгсрээд:

	— Нууж хаагаад байхын хэрэг алга гэв.

	— Би өөрөө түүнийг сонгосон юм биш гэж Сари дахин хэллээ.

	Селиа эрс тасалж:

	— Боль. Хүүхэн хүн эрийг харж явдаг. Тэгээд санаанд тохирсон хүнээ сонгодог. Бид ч цөм тийм. Та ч бас тэгсэн. Тэгээд хоног хугацаа өнгөрөхөд эмэгтэй нь дурладаг. Балай муу явдалд автагдсан амьтад, нялуун зантай, солиотой амьтад л хармагцаа дурлаж унадаг байх даа гэв.

	Сари тун тайван, хүний мэдэхгүйг мэддэг хүн шиг инээмсэглэж:

	— Миний хэлсэн үнэн шүү. Та үнэмшвэл үнэмш, байвал бай, өөрөө л мэд. Үнэнээ л хэлсэн гэв.

	— Лэнний хувьд бас тийм үү?

	— Бас л адил даа гэж Сари бодлогошрон хэллээ. Кейптаунаас ирсэн энэ хөөрхөн хүүхний асуулт Сарийн дургүйг хүргэсэн бололтой.

	— Тэр ч бас тэгж бодоод тэвчих гэж оролдсон л юм, би ч оролдсон юм, гэвч болоогүй юм, харин та тэр учрыг мэддэг их ухаантай хүн байна. Үүнийг мэдэхэд танд тун ч хялбар байгаа. Хүүхэн хархүү хоёр тааралдаад л бие биедээ дурлачихсан хэрэг шүү дээ„ өөр онцын юмгүй гэв.

	— Үгүй, та чинь цагаан арьстай хүн байна шүү дээ! гэж Селиа зэмлэнгүй хэлэв.

	Сарийн уур хүрсэн боловч «ичээч, чи» гэж өөртөө хэлээд, энэ хүүхэн үнэхээр шаналжээ гэсэн бодол гэнэт төрсөн учир биеэ барин тайвширч:

	— Би эмэгтэй хүн шүү гэж эелдгээр хэлэхэд, Селиа цөхөрч:

	— Тэр чинь надад дурласан юм гэлээ. «Та өөр хүнийг, Лэннийг сонгосон шигээ сонгож аваад өөрийнхөө болгохгүй юү?» гэж Сари хэлчих дөхсөнөө:

	— Надад хэлсэн гэв.

	— Бид хоёр олон жил хамт явж юм бүхнийг хамт хийж байсан хоёр. Энд ирэхээсээ өмнө, тантай уулзахаасаа өмнө тэр чинь надад дурласан юм. Тантай тэгж маасганадаг нь худал. Би түүний юу хүсэж мөрөөддөгийг нь сайн мэднэ! Бид хоёр зовлон жаргалыг ч хуваалцсан улс Сонсооч - зовлон жаргалаа ч хуваалцсан хоёр шүү!

	— Тэр өөрөө надад хэлсэн гэж Сари аажуу тайван хэллээ.

	Селиагийн амьсгаа нь дээр гарч, уруул ам нь татвалзан:

	— Тэр чинь миний хайртай хүн! гэж хашхирав.

	— Мэдэж байна аа. Лэнни энийгээ ч надад хэлсэн гэж Сари маш эелдэг байдалтай хэлэв.

	Селиа буруу харж унжийн зогсоод цөхөрч мэгшин уйлахад бие нь бөмбөгнөн чичирнэ. Сүүлдээ бүр учиргүй мэгшин орилж байгаад намджээ.

	Тэгэхэд нь Сари, Селиагийн дэргэд очоод мөрөөр нь тэврэв. Селиа анх нь тэврүүлэхгүй гэж эсэргүүцсэнээ сүүлдээ болиод цэх чийрэг, бадируун биетэй тэр цагаан арьст хүүхний биед наалдлаа.

	Селиа гайгүй болсоор хүч тамир, тайван байдал нь сэргэжээ. Бие нь чангарч, унжийж руу царайлахаа ч болив. Селиа хойшоо хэд алхаад Сарийг ажиглана. Селиа нүүрээ арчиж, янжуураа гаргаж асаагаад дээш харав. Хоёр хүүхэн дахин бие биеэ ширтлээ.

	«Би их өрөвдөж байна, өршөөгөөрэй» гэж Сари хэлэх юм уу гэснээ «тус болохгүй» гэж бодоод дуугүй байжээ. Селиа:

	— Одоо би явъя даа, намайг үгүйлцгээгээд байх бол уу гэж хэлэв.

	Сари дэнгээ унтраачхаад Селиаг дагаж гарлаа. Тэр хоёр нэг хэсэг таг дуугүй явж байгаад, Сари:

	— Би эргэе дээ. Ингээд шулуухан яваад байгаарай, яг хүрнэ гэлээ.

	— Намайг уулзсан гэж Лэннид битгий хэлээрэй гэхэд Сари:

	— Хэлэхгүй, баяртай! гэв.

	Сари, Селиагийн яаран алхалж яваа цэх шулуун, цэвэрхэн биеийг нь жаахан харж зогссоноо, Том байшин руугаа алхлав.

	 

	 

	Асаасан түүдэг гал жавхлантай гялалзаж байв. Байшингийн туурганы сүүдэрт нэг өвгөн гармони хөгжим дарж сууна.

	Галыг тойрон залуу хүүхнүүд хөлхөлдөнө. Тэдний гоёсон хувцас нь цагаан арьст эздийнх нь хайрласан зүйл бөгөөд тэд үүнийгээ арчиж цэвэрлээд аятайхан янзлан нөхөөс халаас тавилжээ. Галын нэг захад нь эхнэргүй, нэр алдрыг үл хүсэх, муу зангүй, том хотод байж үзээгүй хэсэг залуус бөөгнөн суугаад залуу хүүхнүүдийг энэ тэр гэж ярилцан сууна. Галын нөгөө захад хэсэг хөгшчүүл дугуйран суусан байх бөгөөд тэдний дунд Сварц эгч Селиагийн гоё сайхан хувцсыг шагшин магтаж байгаа харагдана. Сварц эгч Селиагийн хувцас хунарыг задалж хураахад туслалцсан болохоор торгон сүлжмэл эдлэлийг нь нүдээрээ харж, гараараа барилж үзжээ. Тийм сайхан юм байх гэж гэнэ. Бусад хөгшчүүл Сварц эгчээс сонсоод санаа санаандаа ямар сайхан юм байгаа бол гэж төсөөлөхийг оролдоно.

	Гэнэт галын урьд талд байгаа жижигхэн талбай бүжиглэгчдээр дүүрэв. Өвгөчүүл нэг байшингийн ар талд тавьсан том бидонтой пиво руу байн байн, хоёр гурваараа очиж, эргэж ирэхдээ нэлээд зориг орж хөөр баясгалантай, цээж хэнхдэгээ ханхалзуулсаар ирцгээнэ.

	Селиа энэ бүгдийг сонирхож тасралтгүй инээмсэглэнэ. Лэнни, Селиагийн дэргэд ойрхон зогсох бөгөөд эндхийн өвгөд хөгшид Лэнни, Селиа хоёрыг бие биедээ дурласан, тэгээд сууна гэж бодож байгаа учир Селиаг ирэхэд нь зориуд баяр хөөр болж зохиож байгаа энэ үдэшлэгт Лэнни дотроо тааламжгүй, зовж дургүйцсэн байдалтай байлаа. Түүнээс гадна Сари ч одоо хүлээж байгаа байж юу магад гээд зовж байжээ.

	Селиа ирснээс хойш энд дандаа инээмсэглэсээр байх ажээ. Лэнний ээж их үглэж голсоор байж бэлтгэсэн оройн хоолыг нь идэх үедээ ч Селиа бас л инээмсэглэсээр байжээ. Цугласан хүмүүс Селиаг бахархан харж, чиг чигтээ л нээрэн тийм байна нээрэн ийм байна бодсонтой минь яг таарч байна гэсэн байдалтай байлаа.

	Селиа Лэнни рүү байн байн баяртай мэт эргэн харж юм хум ярьж, инээж мишээгээд байхыг тэд тийм л байх ёстой юм гэж боджээ. Гэтэл Селиа дотроо гунигтай, өрөвдөлтэй, зүрх нь шимширч, зовж тарчлан, айдас нь ч хүрч байсан билээ. Гэвч Селиа инээмсэглэн мишээсээр байсан юм.

	Амьдрал гэдэг ч ийм л байдаг юм байна даа.

	Хүн гэдэг чинь санасан мөрөөдсөн юмаа болж бүтсэн шиг боддог юм байна. Тэгээд санаа амраад чухам үнэхээр болж байгаа юмыг мэдэхээ больдог байна. Яана гэх вэ, худлаа хэлээд, амьдралаа ч худал хуурмаг болгоод, уйлж орилмоор санагдсан ч инээж, хүн амьтан дэмий балай юм чихэнд минь шивнэсэн ч «тийм, тийм» л гэж байхаас өөр арга алга. Гэсэн ч энэ бол хүмүүсийн өөрсдийнх нь гэм биш ээ. Харин амьдралын гэм юм, амьдрал гэгч хүнээр тоглож, түүнийг сайхан чаддаг юм. Харин дурлал ямар вэ? Дурлал гэгч чинь эхлээд хүнийг тэнгэрт тултал хөгжөөгөөд байхдаа нандин зөөлөн сэтгэл, хайр халамж, энэрэл байснаа, дараа нь нүүр нүдгүй дэлсэж жанччихаад алга болдог юм... Гэсэн ч яана гэх вэ, ингэж тарчлаад хэрэггүй. Тэр хоёр яагаад ч өнгөрсөн гэж Сари Вильер хэлсэн шүү дээ. Хэрэв тэдний дурлал тийм дурлал юм бол би яах ч аргагүй болжээ. Тэр хоёр ч бас яаж ч чадахгүй. Гэвч хүмүүс мэдсэн цагт заавал тусгүй юм болно доо. Тэгэхэд нь Лэнни маань над руугаа эргэх болов уу? гэж бодоод Селиа, Лэннийг нүднийхээ булангаар харж, «үгүй нээ, юу болсон ч эргэхгүй нь. Сари Вильертэй болсон хойно над руу эргэхгүй нь» гэж бодоод толгойгоо аяархан сэгсрэв.

	Лэнни, Селиа хоёрын дэргэд сахин аврагч бурхан шиг харагдаж байсан өвгөн лам тэр хоёрыг орхиод галын нөгөө талд очив. Тэр хоёр хоёулхнаа үлдэж, Селиа, Лэнний гарыг нудран:

	— Лэнни... юу болох гэж байна даа? Чамайг ямар юманд оруулах бол доо? гээд нүүрийг нь ажиглавал ер анзаарах шинжгүй байжээ.

	— Селиа боль л доо... гэж Лэнни аяархан хэлж эхлэхэд, Селиа үгийг нь тасалж,

	— За яах вэ, чи тэр тухай ярихыг хүсэхгүй байгаа юм байж гэв.

	 

	 

	Исаак, залуу Мако хоёр, Их гудамжийг уруудсаар түүдэг галыг чиглэн ирж явна.

	— Түүнийг ятгаад ятгаад үгэнд орохгүй нь гэж би хэлж байна шүү гэж Исаак хэлэхэд:

	— Бид итгүүлэхийг оролдох хэрэгтэй гэж Мако гайхмаар бүдүүн дуугаар хэлэв.

	— Базаалтай юм болж өгөхгүй дээ. Лэнни шиг тэгж дурлаж уначхаад байгаа хүнд юу ч хэлээд нэмэр алга. Би тэр хоёрыг хоёулыг үзсэн, Мако, гэж Исаак горьдлого тасарсан янзтай хэлэв.

	— Сварц юм мэдэх хүн, Тэгэхлээр учрыг ойлгох ёстой.

	— Чиний онол энэ удаа бүтэхгүй гэж Исаак шийдэмгий хэлэв.

	Мако мөрөө хавчисхийгээд галын дэргэд ирэв. Өнгөт арьстай эдгээр хүмүүсийн баяр ёслол дээр нь хар арьстай хүн ирэхэд эд нар яаж зэвүүцэх бол гэж бодоод инээд нь хүрчээ. Негрийн тосгонд болох байсан нэг баяр дээр бүх хүмүүсээ аваад ирэхгүй юү гэж ламыг Мако нэг удаа урихад өнгөт арьстан хүмүүс, хар арьстантай хамтран нийлж яаж болно вэ гэж бодоод сүйд болж байсан нь Макогийн дотор оржээ. 

	Мако, галын нөгөө захад сууж байсан Лэнни, хөөрхөн хүүхэн хоёрын зүг шууд очлоо. Улс амьтан Исаак болон өөрийг нь таниад шивнэлдэж эхлэв. Лам, Маког хармагц негр хүн байтлаа ийм цагаар заавал ирдэг нь юу юм? Лэннитэй уулзах хэрэг байсан л юм бол өөр цагаар уулзах нь яагаа вэ! гэж бодоод уур нь хүрч зүс нь барайгаад урагш тэмүүлэхийг Мако үзэж инээмсэглэн хурдхан шиг өнгөрөөд явав.

	Цугласан улс гэнэт чимээгүй болцгоожээ. Хэрэв негр хүн ганцаараа тэгж явсан бол тэд хашхиралдаж бархиралдаад эсэргүүцэх байсан байх. Гэтэл цагаан арьст хүнтэй хамт явсан болохоор яах ч учраа мэдэхгүй гайхаш тасарсан юм шиг тийнхүү чимээгүй болжээ.

	Селиа, негр залуу руу харж инээсээр гар барих яг тэр үеэр лам дэргэд нь хүрч ирж амжаад эвгүй юм хэлэх гэснээ хажуудаа Исаак зогсож байхыг харав.

	Лэнни, Селиаг тэдэнтэй танилцуулсны дараа Мако:

	— Бид хоёр та нарт баяр хүргээд Сварцтай хэдэн үг солих гэж ирлээ гэв.

	— Би дуртай байна. Тэнд ширээ байна, очиж сууцгаах уу? Би жаахан цай авчрахыг бодъё гэж Селиа хариу үг хэлэв.

	Макод, Селиагийн зан байдал аятайхан санагджээ. Селиа ухаалаг хүн мэт санагджээ. Энэ бол боловсролоос ч чухал зүйл. Макогийн ар шилэнд лам гуай үл мэдэг нэг юм бавтнахад Мако түргэн эргэж харан ёжтой инээмсэглээд:

	— Аа бурхны шавь уу! Тантай уулзахад тааламжтай байна, өвгөн гуай гэж цовоогоор хэлээд Мако, Селиа руу эргэн харж:

	— Та мэдэж байгаа байх, Ричардс авгай. Танай лам чинь намайг негр хүн болохоор энд ирлээ, таныг ч цай өгөх гэлээ гэж дургүйлхэж байна. Хэрэв би цай уувал тэр аягыг хожим аваад шидчих ч магадгүй юм шүү гэв.

	— Дэмий үг байлгүй. Манай лам тэгж бодоогүй, Мако гуай. Хэрэв тийм юм хэлсэн бол тоглож хэлээ биз гэж Селиа цовоогоор хэллээ.

	Мако ёжтой инээмсэглэсэн хэвээр бөгөөд юу гэдэг билээ гэсэн юм шиг нүднийхээ зовхийг дээш доош болгон хөдөлгөж:

	— Өөрөөс нь асуудаа гэж тайван хэлээд Селиа инээгээд лам руу эргэж;

	«Хэрэв Макогийн хэлдэг үнэн бол ламын мухар сүсэг суртал болон бусад олон зүйлийг мэдэхэд бололцоотой юм байна» гэж бодоод:

	— Та иймэрхүү дэмий юманд итгэж явдаггүй биз дээ, аль эсхүл итгэдэг үү? гэв.

	Өвгөн ламын царай минчийн улайж аман дотроо нэг юм бавтналаа.

	Селиа, Мако руу эргэн харж:

	— Харахгүй юу, та худал хэлж, Лам гуай итгэдэггүй байх нь, за явъя гээд ширээний зүг явав. Лам шүлсээ нулимж уур нь оволзон, тэдний хойноос харж байлаа.

	Үнэхээр ч би буруутай юм болов уу, энэ хүүхэн «дэмий юм» гэж мэдэж байгаа байлгүй дээ, үнэхээр ч дэмий юм болов уу ? гэж эргэлзэн боджээ.

	Тэр негр яах гэж ийм цагаар ирсэн юм бол гэж уур хилэн нь бадарч, ундууцсан олон хүн учрыг нь мэдэх гээд ламыг тойров.

	— Та нарын боддог чинь шал дэмий хэрэг! гэж лам огцомхон хэлээд; «бүх хүнийг бурхан бүтээсэн юм!» гэв. Тэгээд лам зайлан явсан боловч «энэ хүүхэн эрдэм боловсролтой хүн болохоор мэдэх нь мэдэж байгаа л биз, гэлээ гэсэн ч негр хүн негр хэвээрээ шүү дээ» гэж дотроо эргэлзэн яах учраа олж ядав.

	— Та ч өвгөн ламыг чадчихав аа даа гэж Мако, Селиад хэлээд инээв.

	— Чадах л хэрэгтэй дээ гэж Селиа хэлээд, «Мако ямар ухаалаг сэргэлэн хүн бэ» гэж боджээ.

	Мако:

	— Таны энд ирсэн чинь их сайн хэрэг. Эндээ бүр байвал тэнэг балай явдлыг тас цохиход тус болох юм гэж хэлээд Лэннийг харав.

	Исаак, Селиаг ажигласаар бөгөөд Селиа мишээж, цовоо байдалтай байгаа боловч цаана нь зовж шаналж байгааг мэджээ. «Энэ хүүхэн Лэннид бас л дурлаж байгаа, хэрэв би мэдсэнээ Лэннид хэлбэл яадаг бол? Дэмий нь ч дэмий юм болох байх. Гэсэн ч Сари энэ хоёр ханилаад яавч сайн юм дуулгахгүй шүү дээ, хэлэх нь зүйтэй байх» гэж Исаак дотроо бодож суужээ. 

	Гэсэн ч энэ еврей залуу дотроо гайхалзсаар байв. Тэр хоёрын харьцаа бол хууль ёс, жам өнгөрсөн үеийн балай явдлыг эвдэж байгаа хэрэг. Арьс үндэстнийг дарлан эзэрхийлэх ёсыг эсэргүүцэн боссон хэрэг. Ямар ч өнгийн арьстай хүн байг, тэр бол хүн л юм гэдэг эрхэм үнэн зарчмыг баталж байгаа хэрэг гэж бодохгүй байж чадсангүй. Тэр нэгэн үдэш Мако, энэ дурлал бол арьс, үндэс ялгаж гадуурчлах ёсыг эс хайхарсан дурлал гэж байсан... Гэтэл хэрэг дээрээ тулахаар одоо Мако ухарна даа... гэж бодлоо.

	— Та нар эндээ сууж байгаарай, би цай аваад ирье гэж Селиа хэлээд явчхав.

	Тэд сууж Мако, Лэнни рүү харав. Исаак тэр хоёрыг ээлжлэн харж суулаа. Тэр хоёрын нэг нь бараан хүрэн гонзгойвтор бөгөөд хүслэнт зурагч хүний бэхээр зурсан юм шиг хомсхон цэвэр, зурсан хүн нь зохиосон биш харин ч уруулыг нь ярвагардуу болгосон юм уу гэмээр царайтай, нөгөө нь барзгар гэмээр, дугаригдуу, гоёмсог цайвар хүрэн өнгөтэй царайтай бөгөөд гагцхүү нүд нь ном их уншиж, их бодол болдог хүнийхийг гэрчилнэ.

	Цугласан хүмүүс тэднийг тойрон наргиж байлаа.

	— Би тантай хувийн талын л юм ярих гэж ирлээ гэж Мако аажуухан хэлээд,

	— Финкельберг бид хоёрт миний хувийн хэрэг падгүй гэж чи хэлж болох юм. Ингэж хэлэх нь ч зөв. Гэвч бид хоёр өөрсдийгөө таны найз нөхөд гэж үздэг. Тэгэхлээр дотроо бодсоноо найз нөхөртөө хэлдэг нь бидний үүрэг гэж бодоод ирсэн юм. Хэрэв бид хоёр уурыг чинь хүргэмээр юм хэлбэл нөхрийн ёсоор хэлсэн гэж бодоорой. Бид чиний нөхөд учраас л хэлэх гэж байна. Бас чамайг ч, ард түмний чинь ч бодож байна. Ингээд л бидэнд хамаа юу байх вэ гэмээр зүйл хэлэх гэж байна даа гэв.

	Лэнни юу хэлэх гэж байгааг нь мэдээд зөвшөөрөх янзгүй байгааг Исаак ажиглав.

	Мако:

	— Тэр үдэш бидний уулзаад ярилцсанаа санаж байгаа биз? Тэр хүүхэн та хоёрын тухай сонсоод л тэр үдэш уулзаж ярилцаж байсан маань санагдлаа. Та хоёрт буруу юм ч алга, гэмтэй хэрэг ч биш. Хэрэв манай улс орон маань эрх чөлөөтэй, ард түмэн нь боол шиг биш, харин эрх чөлөөтэй амьдардаг байсан бол яаж байсан ч та хоёрын дур шүү дээ. Шударга ёс бүхний ертөнцөд бол би танд сайн сайхан бүхнийг ерөөгөөд, өнгөт арьст залуу, цагаан арьст хүүхэн та хоёр гэрлэж суугаад амар жимэр жаргах билээ. Гэтэл тийм ёс энд алга. Бараан арьст хүнийг энд чинь боол шиг үзэж байдаг. Тэгээд ч цагаан арьст хүн гэдэг чинь хар цагаан арьстныг адил байна гэхээс арзасхийдэг шүү дээ. Хэрэв тэд та хоёрыг мэдвэл чамд аюул болохоор барахгүй нөгөөдхөд чинь ч аюултай юм болно. Тэгвэл гаслан зовлон, азгүй юм болно.

	Чи дурлалаа нууж, гаднын бүх юмнаас далд хадгалж байж чадахгүй шүү дээ. Энэ ертөнцөд байгаа цагт нууж ч чадахгүй. Энэ ертөнцөд чинь тэнэг балай, зэрлэг бүдүүлэг ёс ноёлж байна. Чамайг, чиний дурлалыг, дурласан хүүхний чинь сүйтгэх ертөнц Арьс өнгийг ялгаж гадуурчилдаггүй, гэмт хэрэг гэж үздэггүй тийм улс оронд очих юм бол амар сайхан жарган сууж болох л юм. Энд бол хэрхэвч болохгүй.

	Ард түмнээ бод, ирээдүйгээ бод. Эндээс явж өөр газар очоод ард түмнийхээ эрх чөлөөний төлөө тэмцэж, боол байдлаас нь ангижруулахыг зорь. Өнгөт арьст хүн, цагаан арьст хүүхэнд дурлаад гэмт хэрэг гэж үздэггүй, хэнээс ч нууж хаадаггүй тийм эрхтэй болох ирээдүйн тийм сайн сайхны төлөө тэмцээч. Энэ үйлсийг бүтээвэл ард түмэндээ ашдын үед дурсагдах сайхан хэрэг болно. Тэгж тэмцвэл дотор чинь тэнүүн болж, зовж шаналах чинь бага болно. Лэнни минь, чи ч, би ч, манай үеийн хүмүүс ч цөмөөрөө тэмцэхийн төлөө төрсөн улс шүү. Бид дурлалаар хөөцөлдөх завгүй улс шүү. Боол байдлаас ангижирч хүний ёсоор хүнд тооцогдох, амар тайван суух болохын төлөө л тэмцэх ёстой. Бид орой үдшээр дуугаа шивгэнэн дуулж, дороо зогсоод номхон дорой хүлцэнгүй суухаа болих хэрэгтэй. Бидний сэтгэл зүрх эрэлхэг хатуу байх ёстой. Тэгэхгүй бол бид үхсэнээс өөрцгүй салгалан явах болно. Бидний хойчийг залгах үр хүүхдүүд маань ч тийм болно.

	Гэрэлт нар мандаж, жигүүрт шувуу донгодож байхад ард түмний маань зүрх сэтгэл гэрэлт нарнаас ч илүү гялалзаж, тэдний баяр цэнгэл нь жигүүртний баяр цэнгэлээс ч илүү байх тийм цагийг бид мөрөөдөн тэмцэх ёстой. Бид тийм ирээдүйн цагийн төлөө тэмцэх ёстой. Бид босож тэмцэх ёстой, найз нөхөр минь. Тэгэхгүй бол бид амар заяа үзэхгүй нь. Эндээс явах уу? Хэл, найз минь! гэв.

	Лэнни алмайран гөлөрнө. Мако, Исаак хоёр түүнийг сайн ажиглана. Селиа хоёр аяга цай авчирч тавьчхаад дахин явав. Бусад хүмүүс Мако, Исаак хоёрыг ч мартчихаад наргиж шуугьсаар байлаа. Гагцхүү лам галын нөгөө талд бодол болсон хэвээр байх ажээ. Селиа бас хоёр аяга цай авчирч тавьчхаад дахиад явчхав. Энэ хоёр залуу тэр цагаан арьст хүүхний эсрэг миний холбоотон юм байна гэж Селиа тааварлан мэджээ. Тэгээд эргэж ирэхдээ тавагтай печень авчраад суудал дээрээ суулаа.

	— Юу хэлэх гэж байна, найз аа? гэж Мако эелдгээр асуулаа.

	Лэнни:

	— Надад хэлэх юм алга гэв.

	Исаак шүүрс алдан доошлон сууж нүднийхээ шилийг аваад хүчтэй хүчтэй арчингуут:

	— Миний хэлэх үгийг дуулаад чи намайг үзэн ядах байх. Сварц гэж аяар хэлээд, би хэлэхгүйгээр болох ч болов уу гэж найдаж байсан юм л даа гээд Селиа руу хараад:

	— Түр зайдуу байхгүй юу? гэв.

	— Би та нарын ярианд байлцаасай гэж бодож байна гэж Селиа бүдэг дуулдахаар хэлээд бие нь арзасхийжээ.

	Лэнни:

	— Байг л даа, яах вэ гэв.

	Исаак мөрөө хавчисхийгээд санаа алдаж:

	— Бодлоо өөрчлөөд эндээс явчих юм биш үү? гэв.

	— Үгүй, чи юу хэлэх гээд байна, хэлээч!

	— Өршөөгөөрэй, Сварц... Өвгөн Герт Вильер чинь чиний эцэг шүү дээ. Тэгэхлээр Сари Вильер чиний цусан төрлийн хүн гэж хэлээд гүнээ санаа алдаж доош харлаа.

	Селиагийн дотор найдах сэтгэл дорхноо төрлөө. Гэтэл Лэнни:

	— Худлаа! гэж хашхирахад:

	— Үнэн гэж Исаак гунигтай хэлэв.

	Лэнни, түүнийг ширтэн харж үл итгэх байдал нь айх байдалд шилжиж, улмаар царайд нь зовж шаналж гайхаш нь тасарсан золгүй байдал илрэв.

	Лэнни аяархан шиг босоод тэднээс зайлан явлаа.

	— Би хойноос нь явъя гэж Селиа сэтгэл түгшсэн байдалтай хэллээ.

	Мако, Селиагийн гарыг барьж:

	— Байг, очсоны хэрэггүй гэв.

	Лэнни бүжиг хийж байгаа хүмүүсийн хажуугаар өнгөрөхөд тэд юм хэлэвч Лэнни дуулсангүй.

	Лэнни галын нөгөө захад хэд хэдэн хөгшчүүлтэй хамт байсан ээжийнхээ дэргэд очиж гараас нь бариад «Явъя ээжээ» гэж уураа барьж ядан хэллээ.

	Эх нь хүүгийнхээ царай руу хараад айж:

	— Юу болов, хүү минь? гэж сэтгэл нь зовсон байдалтай асуув.

	Лэнни:

	— Явъя гэв.

	Тэр хоёр юм хүм ярилцалгүй явсаар гэртээ иржээ. Эмгэний сэтгэл зовнисоор байлаа. Лэнни чүдэнз зурж дэнгээ асаагаад хаалгаа хаачхаад эх өөдөө харж:

	— Өвгөн Герт Вильер миний эцэг гэж үнэн үү? гэж сөөнгөдүү дуугаар асуув.

	Эмгэн, дуугүйхэн мэгшин уйлж, чичирсэн уруулаараа үл ойлгогдох үг хэлэв.

	Лэнни:

	Үнэн юм уу даа, үгүй юм уу гэж галзуу юм шиг хашхирав.

	Эх нь айж:

	— Үнээн гэж хэлэхэд нүднийх нь нулимс асгарч байлаа.

	Лэнни гэрээсээ гараад явжээ. Чухам хаашаа явж байгаагаа өөрөө мэдэхгүй, мэдье ч гэж оролдоогүй яваад л байлаа. Харин тархи толгой нь алх сүхээр балбуулж байгаа юм шиг болж байлаа.

	Тийнхүү явсаар байгаад Том байшингийн гал тогоонд ороод ирэхийг Фиета хараад өөрийн эрхгүй хашхирчихын даваан дээр амаа гараараа таглаж, Лэннийг тэндээс түлхэн гаргаад:

	— Эрүүл байна уу ? Солиороо юу? гэж шүд зуун шивнэж хэлээд биеийг нь түлхэн сэгсчиж Герт гэртээ байгаа шүү гэв.

	Лэнни

	— Би Саритай уулздаг хүн гэв.

	Болохоо байжээ. Лэнни Сварц биш болж гэж Фиета мэджээ. Фиета ханцуйныхаа цоорхойг нөхөх гэж байгаад л харихаасаа хэдэн минут саатжээ. Тэгээгүй бол юу болохыг гагц бурхан л мэдэх байжээ, бүү үзэгд!

	— Та эндээ байж бай, би ороод дагуулаад ирье мэдээ? Эндээс бүү холдоорой! гэж Фиета хэлээд байшинд орж Саригийн өрөө рүү ороход Сари ном уншиж сууснаа болив. Фиета бүр дэргэд нь очиж:

	— Лэнни Сварц гадаа ирээд байна. Тусгүй юм болсон бололтой гэж шивгэнэлээ.

	Өөр юм хэлэхийн амжилгүй Сари босоод яаран гарч, Лэннийг сүүдэрт зогсож байхыг нь харав. Лэнни, Фиетагийн түлхэж орхиод энд байгаарай гэсэн яг тэр газар байсан нь тэр ажээ. Сари, Лэнний гараас барьж аваад байшингаас холдож явав. Лэнни сэтгэл догдолсон нь ил байлаа.

	— Юу болов, хайрт минь? Муу юм болоо юу, наддаа хэлээч! 

	— Би чинь өвгөн Герт Вильерийн хүү юм байна гэж Лэнни аман дотроо хэлэв.

	Сари учрыг нь мэдэж хөөрхий Лэнни гэж бодоод:

	— Тэр ямар хамаатай юм, хайрт минь. Тийм ч гэсэн бид хоёр хамаатан биш. Надад Вильерийнхний дусал цус ч байхгүй. Дусал цус ч байхгүй мэдэж байна уу? Аа? Миний эцэг бол өргөмөл хүн. Миний эцэг Вильерийнхэнд хамаагүй. Ганц нэр нь байгаа болохоос биш, би ерөөсөө Вильерийнхний удам биш гэв. 

	Лэнни зогсоод харанхуйд Сарийн царайг олж харахыг хичээв.

	— Үнэн гэж үү? Нээрэн үү?

	— Үнээн, Лэнни минь.

	Сари өлмий дээрээ гишгэж өндийн Лэннийг бөхийлгөж өөрийнхөө хацрыг түүнийхтэй нийлүүлээд зогслоо. Лэнний сэтгэл зүрх хөдлөн догдлох нь намдаж, тайвшран, жаал гайгүй болж байгаа нь мэдэгдэх ажээ.

	— Нааш ир, сууя, хоёулаа гээд Сари түүнийг хөтөлж өвсөрхөг газар очоод суутал Лэнни гэнэт уйлав.

	Сари түүнийг элгэндээ чанга тэвэрч, эх хүн нялх хүүхдээ бүүвэйлэх адил энхрийлсээр байтал Лэнни ч уйлахаа больжээ.

	— Битгий зов, муу болсон юм ер алга гэж Сари хэлэв.

	— Би чамайгаа алдлаа гэж бодлоо шүү гэж Лэнни сэтгэл тайвширч ердийнхөө дуугаар хэлэхэд сэтгэл нь бүрэн уужирсан биш байгаа нь ил байлаа.

	— Чи намайг яаж алдах вэ дээ, би чиний сэтгэл зүрхэнд чинь шингэсэн гэж хэлснээ чи санах хэрэгтэй гэж Сари эргэлзэх төлөвгүй хэллээ.

	Тэр хоёр нам гүм шөнийн харанхуйд тэврэлдэв.

	— Би чиний сэтгэл зүрхэнд чинь шингэсэн, санаж яв. Лэнни. Чи ч бас миний сэтгэл зүрхэнд шингэсэн. Хэзээ ч санаж явна биз? гэж Сари дахин давтан хэлжээ.

	Лэнни толгой дохиход Сари түүнийг биеэсээ хөндийрүүлж нүүр лүү нь хараад:

	— За чи минь одоо буц. Тэдний баяр ёслолыг эвдэж болохгүй шүү гэв.

	— Селиа ирээд байгаа гэж Лэнни хэлэхэд:

	Сари:

	— Мэдсэн, мэдсэн. Одоо дуугүй л буц. Ер зовох юм алга, битгий зов. Селиа ирсэн, би Вильерийн хамаатан гэж битгий зов гэж хэлээд жаахан бодож байснаа,

	— Сонин хэрэг шүү, чи жинхэнэ Вильерийнхний удмын сүүлчийн хүн байх гэж. Энэ Герт та хоёр чинь ах дүү хоёр байна шүү дээ, Герт мэддэг бол уу, яадаг бол... гэв.

	— Чамд аягүй байх юм биш биз? гэж Лэнни сонирхож асуух бөгөөд өөрт нь их аягүй санагдаж байжээ.

	Сари дөлгөөхөн зөөлөн инээдээрээ инээж:

	— Яалаа гэж дээ, юунд эвгүй байх юм? гэж хэлээд Лэнний хоёр хацрыг нь алгаараа шахаж, өөртөө ойртуулав. Сарийн нүд сарны гэрэлд ёроолгүй гүн бөгөөд улиран бүрдсэн цэцэн мэргэн чанар, хайр дурлал, талархлаар дүүрсэн мэт харагджээ.

	— Чи л аз жаргалтай байвал надад бусад юм хамаагүй, Лэнни минь.

	Лэнний хоолой зангирч юм ч хэлж чадахаа болиод, Сарийн гарыг хацраасаа хөндийрүүлж аваад учир зүггүй үнслэв.

	Сари ч магнай тэнийтлээ баярлажээ.

	Юм бүхэн сайхан санагдаж, саяхан өрөөнөөсөө гарч ирэхэд хүрч байсан айдас нь алга болжээ. Лэнни надад ингэж их дурлажээ гэж бодохоос хүчтэй ч болж, бахдалтай ч болж байлаа. Ертөнц дээр тэрүүн шиг ч эрх жаргалтай хүнгүй санагдаж, эрх чөлөөтэй байна гэж санахаас толгой нь эргэх шиг болжээ.

	Сари ичсэн ч юм шиг, эгдүүцсэн ч юм шиг болж Лэннид тэврүүлэв. Тэр хоёрын хооронд байсан сүүлчийн боомт арилж үгүй болжээ.

	— Би одоо чамд шингээд алга болчихлоо шүү гэж Сари баяртай хэлээд инээв.

	Лэнни үүнийг ойлгоод сэтгэл нь тайван болжээ.

	Сари удсан ч үгүй биеэ татан аваад Лэннийг буц даа гэж хэлэнгүүтээ санаа алдлаа.

	Лэнни явахгүй гэж хэлэх гэж байгааг нь Сари тааварлаад амыг нь гараараа таглав.

	Лэнни дурамжхан:

	— За яах вэ, явъя даа. Аравд уу ? гэв.

	— Тэгье, аравд. Би хүлээж байя. Одоо чи яв даа. Лэннийг нэлээд холдож явсны хойно Сари гэр өөдөө явжээ. Фиета яг харих гэж бэлтгэчхээд Сарийн ирэхийг хүлээж байлаа.

	Сарийг орж ирэхэд Фиета шохоорхон харав. Энэ ч мэдэж байгаа хүн дээ, ер нь яах вэ дээ, Лэннид л хор болохгүй бол хэн ч мэдсэн гэж Сари бодоод мөрөө хавчив.

	Фиета үүд рүү явангаа:

	— Зүгээр биз дээ? гэж хэнэггүй байдалтай асуулаа.

	Сари,

	— Зүгээр... гэж хэлээд, хэсэг зуур эргэлзсэнээ «Баярлалаа, Фиета» гэв.

	Фиета дуулаагүй юм шиг гараад явжээ.

	Тэртээ дор Стилвилдэд болж байгаа баяр ёслол ид дундаа байсан тул Сварц эгч юу болсон тухайг ламд хэлээд уйлж байхыг хэн ч ажсангүй. Тэд анх ирэхэд нь зэвүүцэж байсан өнөөх негр залуугаа мартаад анзаарах ч үгүй бүжиглэнэ. Пивыг ч ёроолгүй юм шиг ууцгааж, тэд өглөө л босвол ганц маягийн ажилтай байдаг улс болохоор ийм баяр цэнгэлд нэн их баясгалантай оролцож ухаан жолоогүй наргиж, инээн хөгжилдөж, танцлан бүжиглэж байлаа. Хүн бүхний үг гоё сайхан болж, хүн бүхэн бодож санаж явдгаа илэн далангүй ярьж байв. Тэд хэзээ ч үл биелэгдэх, улам ч их гайхалтай мэт хүсэл мөрөөдөлтэй байдаг юм. Үнэндээ тэдний хүсэл мөрөөдөл тийм ч их биш ажээ. Нэг их олон биш ч гэсэн жаахан мөнгөтэй болох юм сан, ээлжилж өмсөх хувцастай болох юм сан, долоо хоногт гурав дөрвөн удаа махтай хоол иддэг болох юм сан, хүүхдүүдээ өлсөөд цордгор гэдсээ барилан орилоход нь бариулчхаж байх талхаар дутахгүй байдаг болоосой гэж л мөрөөднө. Нэг авгайн ганц боддог нь гурван фунт стерлингтэй болох юм сан гэдэг байжээ.

	Тэр авгай юм хүм авах барих гэж нэг юманд зорьчхоод тэгж мөрөөддөг биш, ер нь л гурван фунт стерлингтэй болж үзвэл ямар сайхан бол, үзэх юм сан гэж боддог ажээ. Бас нэг авгай, нэг шар тос олж идээд л үхэх юм сан гэнэ. Тэд өчүүхэн төдий хүсэл мөрөөдлөө ярилцан хөөрөлдөж, шүлсээ залгицгаана.

	— Сварц ирж явна гэж Мако хэлээд түүдэг тойрон ирж явахыг нь ажиглав. Нэг хүн түүнтэй уулзан зогсоод ярилцаж байгааг нь ажвал Лэнни инээмсэглээд янжуур гарган өгч байх харагджээ. Исаакийн царай гэнэт барайж:

	— Дэмий юм болж дээ гэж хэлээд нүднийхээ шилийг арчив.

	Лэнни омог бардам байдалтайгаар сандлаа авч суугаад Исаакийг харж толгойгоо аяархан дохиж:

	— Таны хэлдэг үнэн юм байна шүү, Финкельберг гэж зовох жишим ч үгүй хэлэв.

	Селиа, Лэнний мөрөн дээр гараа тавихад Лэнни түүнийг цааш нь түлхэв.

	— Таныг л бодож хэлсэн юм даа гэж Исаак, Лэнни нүүрийг эгцлэн харалгүй миний буруу гэсэн юм шиг хэлэв

	— Танд талархаж байна гэж Лэнни жишимгүй хэлэв.

	— Тэгвэл эндээс явах уу? гэж Мако хулгасан байдалтай асуулаа.

	Лэнни инээмсэглэн:

	— Үгүй. Би явахгүй. Миний төлөө таны санаа зовж байгаад чинь баярлалаа. Харин би эндээс явахгүй шүү гэв.

	— Яагаад тэр бил ээ? гэж Исаак ширүүхэн асуулаа.

	— Та юмыг тааж олохдоо дадлагатай шүү дээ. Үүнийг ч бас л таачих л даа.

	Исаакийн царай улайж, нүднийхээ шилийг дэмий л хүчтэй арчина.

	Лэнни өмнөө байсан аягатай хөрсөн цайг аваад балгачихад Селиа:

	Халуун цай хийж авчирч өгье гэж сандарсан байдалтай хэлээд гараа явуулахад,

	Лэнни:

	— Хэрэггүй, энэ болно гэв.

	Селиа уруулаа хазаж доошоо харлаа.

	— Найз минь... гэж Мако эхэлтэл Лэнни аягатай цайгаа цалгиулан гараа ууртай сэгсэрч цааш үг хэлэхийг нь таслаад:

	— Намайг шийдсэнээсээ буц гэж байгааг чинь би мэдэж байна, Мако. Энд сайн юм бодож ирсэн гэдгийг чинь би итгэж байна. Финкельберг, та хоёрын хэлэхийг би түрүүхэнд сонссон. Та нарын ярьж өгдөгт чинь би баярлаж байна. Харин одоо та хоёр хувиа бод. Энэ асуудал бол миний хувийн хэрэг. Хэрэв надад танаас юм уу, Финкельбергээс асууж зөвлөмөөр юм гарвал би асууж зөвлөнө, харин тэгмээр юм гараагүй цагт би хэнээс ч үг сонсохыг хүсэхгүй. Мако та их юм мэддэг хүн, би сайн мэдэж байна. Гэвч танд мэдэхгүй ч юм байна, ойлгохгүй ч юм бас байна. Миний хувийн хэрэгт битгий оролцооч гэж байгааг минь ойлгож үзээч гэж сандарч мэгдсэн янзгүй хэлэв.

	Исаак үг хэлэх гээд амаа ангайсан боловч Мако түүндээ толгой сэгсрэн дохио өгөөд босжээ. Мако Лэнни рүү харав. Макогийн цовоо сэргэлэн, ёжтой харц байдал үгүй болсон байлаа. Харин учрыг ойлгож, гуньж гутах шинж бий болжээ.

	— Надад аягүй байна, Сварц. Та намайг өршөөнө биз, Финкельбергийг ч гэсэн гэж Мако хэлээд Лэннитэй гар барихаар гараа өгөв. Лэнни яадаг юм билээ гэсэн юм шиг агшин зуур эргэлзсэнээ гарыг нь барихад Мако чанга атгаад:

	— Бид найз нөхөд хэвээр байна биз? гэж асуув. Лэнни толгой дохиж:

	— Тэгэлгүй яах вэ найз нөхөд хэвээр гэв. Исаак бас л нүднийхээ шилийг арчсаар:

	— Надтай ч өөрцгүй? гэв.

	— Өөрцгүй.

	За, Финкельберг, одоо явъя. Зочилсонд чинь баярлалаа, Ричардс авгай минь. Тантай уулзах завшаан тохиолдсонд баярлаж байна гэж Мако хэллээ.

	Тэр хоёр цэнгэн наргиж байгаа улсаас далд ортлоо дуугүй явж байгаад Исаак нь Мако руугаа харж толгой сэгсрэн: 

	— Лэнни ч солиорчээ гэв.

	— Тийм биш ээ. Солиорсон биш найз минь. Тэр чинь хүн болж. Тэр хүүхэн тэр хоёр бие биедээ дурлаад Лэнни өөрийгөө ямар ч хүнээс ялгаагүй хүн гэж үзэх болж. Дурлалаас айж хулчийхаа больсон байна. Хэрэв бололцоо олдвол Лэнни мөд ёстой хүн болно, гэвч наана нь муу юм болж магадгүй юм даа. Гаслант явдал Сварц, тэр хүүхэн хоёроос болох биш. Гаслант явдал бол энэ оронд, манай үед байгаа юм. Хүн гэгч эхлээд заавал негр юм уу, цус холилдсон хүн, еврей юм уу, араб, англи, хятад юм уу, эсхүл грек хүн гэж ялгаатай төрдөг, тэгээд гаслант явдал үүсэж байна. Хүн гэгч манай үеийн гэм мөн, найз минь. Тийм ч учраас Сварц, тэр хүүхэн хоёр одоо хэнээс ч ялгаагүй хүн болохоор зовлон амсана. Энэ хоёрын дурлал бол хүн төрөлхтнийг хүлж дөнгөлөөд байгаа тэр гинжнээс даварч гэтлэх гэсэн хүн төрөлхтний хүсэл мөрөөдлийн бэлэг тэмдэг юм гэв.

	— Үгүй, энэ нь тэгээд юу болж таарах бол? Мако мөрөө хавчиж, тамхиа асаахад чүдэнзний гэрэлд нүүр нь тайван байдалтай харагджээ.

	— Тэр хоёрт огтхон ч сайн юм болохгүй. Зовж зүдрэх, аюулд учрах, шорон гянданд орохоос өөр юм гарахгүй гэж хэлээд мөрөө хавчисхийж, адаг сүүлдээ тэр хоёр яалаа ч гэсэн салж таарна даа гэлээ.

	— Сварцыг барьж аваад үхтэл зодчихгүй байгаа?

	— Магадгүй, яаж мэдэх вэ? Аз дайрвал амьтай гараад больницод хэдэн сар хэвтээд гарна. Ингэхлээр энэ хоёрын дурлал сайн юм үзэж чадахгүй юм шүү. Зарим нь сургамж авна биз, зарим нь үүнээс зөв дүгнэлт хийж авна даа, ийм л байгаа юм.

	— Ай, бурхан минь чи яаж ингэж тайван ярьж чадна вэ?

	— Энэ чинь дайн шүү дээ гэж Мако хэлээд мөрөө бас хавчив.

	Еврей, негр хоёр залуу цаашаа дуугүй явлаа. Од тод түгээгүй байхыг үзэхэд шөнө эрт байжээ. Гагцхүү сар харанхуй газрыг байдаг чадлаараа гэрэлтүүлж байлаа. Исаак, Мако руугаа хараад энэ хар толгойд юу бодогдож байгаа бол? Лэннийг сая яваад ирэхэд нь олигтойхон ярьдаг байсан юм, яагаад Мако тийм амархан больсон юм бол? гэж бодож явав.

	Гэвч Мако шаналж зовсон байдалтай яваа болохоор лав нэг юм бодоо биз, учир бий биз дээ гэж Исаак бодоод түүнийг тэгсэнгүй, ингэсэнгүй гэж зэмлэх юм уу гэснээ больжээ. Гэлээ гэсэн ч Лэннийг дургүйлхэхтэй нь зэрэг тийм амархан юу гэж үгэнд нь оров оо? гэж байн байн зэмлэмээр санагдаад ер нь болсонгүй тул Исаак тэсэлгүй:

	— Яагаад чи Лэнний үгэнд тийм амархан ороод цааш нь юу ч ярилцсангүй вэ?

	Мако инээмсэглээд:

	— Үгэнд нь амар орлоо гэнэ ээ? гэв.

	— Лэннийг яваад ирэхэд нь, яах вэ дээ та өөрөө мэдэж байгаа шүү дээ.

	Мако зөөлөн, гунигтай, гутсан байдалтай инээж:

	— Найз минь, бодооч, бод л доо. Өөрөө хүний мөн чанарыг судлагч хүн гэж байгаа, тэгээд надаас ийм юм асуух гэж үү?

	Исаак харанхуйд нүднийхээ шилийг авч чанга чанга арчиж:

	— Ингээд л яагаад гэдгээ надад хэлж өгсөнгүй шүү дээ гэж аман дотроо хэлэв.

	Мако зогсоод, өнөөх түүдэг гал, цэнгэлдэж байгаа хүмүүсээ эргэж харав. Хүмүүс шуугилдаж байгаа нь бүдэгхэн сонстож байлаа.

	Мако:

	— Чагнаач, их баяртай байцгаана аа! Баяр хийж байгаа нь энэ. Тэд дуулж, бүжиглэж, ууж байгаагийн учир нь Лэнни, Ричардс хоёрыг гэрлэнэ гэж бодож байгаа юм. Тэрнээс гадна бас их учир бий. Тэд зовлон зүдүүрээ мартаж тэрнээсээ түр ч гэсэн ангижирч хүсэж мөрөөдсөнөө ярьж хөөрөх гэж тэгж байгаа юм. Хүн гэдэг тийм амьтан. Наргиж цэнгэх аргаа олдог амьтан шүү. Гайхалтай сонин шүү, тиймээ, найз аа гэж Мако найрсгаар ярилаа.

	Исаак тэсэж ядан:

	— Тийм, тийм, харин Сварцын хувьд юу гэж бодож байна? гэв.

	Мако, дуугүй байж байж:

	— Тийм ээ, Сварцын тухай ярих хэрэгтэй юм. Яруу найрагч Каунти Келлений8 бичсэн нэг шүлэг байдаг юм. Тэр шүлэг яг иймэрхүү улсын тухай бичсэн юм шиг санагддаг юм. Би уншъя сонс доо. Финкельберг гэж хэлээд:

	 

	Гар гараа барилцсаар

	Хар цагаан хоёр алхална. 

	Нэг нь нүд гялбам өдөр шиг

	Нөгөө нь нүх шиг харанхуй шөнө шиг 

	Харин хүмүүс, тэднийг айн ажна, 

	Харин цагаан хүмүүс заналхийлж:

	Энэ хоёрын цуг явааг нь хараач! 

	Эгдүү хүрч бөөлжис хутгамаар юм гэнэ!

	Айх харц занах хорслыг 

	Ажих ч үгүй тэд явсаар 

	Аймшигт илд сүртэй гялалзаж 

	Аянгын жимээр өнгөрөх адил

	 

	гэж уншсанаа:

	— Энэ бол хар цагаан хоёр эрэгтэй жаалын тухай бичсэн юм. Үүнийг ч мөн Лэнни, Сари хоёрын тухай ч хэлж болох юм гэж хэлээд Мако аяархан инээж:

	— Яруу найрагч гэдэг чинь улс төрийн бодлогоч хүнийг бодвол болж байгаа юмыг үүрд үнэнээр тайлдаг юм. За энэ ч яах вэ, чиний ойлгоогүй гэсэн асуудлыг ярилцъя! Чи хэрэв энэ хоёрын бие биедээ дурлавал аюулд орох юм. Тэгэхлээр боль гэж хэлэх нь зүйтэй гэж бодож байна. Энэ чинь аянга бууж байхыг харчхаад гараа тэнгэрт сарвайж «Хүүе, байшинг минь шатаачих нь! болиоч!» гэж хэлэх гэсэнтэй адил байна шүү дээ Чи аянгыг гараараа зайлуулах гэсэнтэй адил байна, тэгж болох уу, эрхэм ээ? гэж Мако асуугаад баахан ундууцаж «намайг үгэнд нь амархан орчихлоо гэж байна. Чи аянгын жимийг юугаар хориглож чадах вэ? хэлээч!» гэв.

	— Гэсэн ч аюул болно, Мако, Сургууль маань балрах болно... Бас өөр ч их л юм болно шүү дээ!

	— Тэгнэ. Аюул болно. Сургууль ч баларч магадгүй. Гэсэн ч сургамж заавал болно, зайлшгүй. Зарим хүнд бүр ч их сургамж болно. Шуурган бороонд өмхөрч өтөлсөн мод унаж, харин газрын хөрс норж сэргэдэг. Газар хагалж, шинэ тариа тарьж, шинэ эрдэнэ шиш, мод, ногоо тарихад сайхан ургадаг билээ. Хүний ухаан санаа ч өөрцгүй газрын хөрстэй адил байдаг юм, найз минь... гэв.

	Мако Исаак хоёрыг явсан хойно Лэнни, Селиа хоёр удтал дуугүй суужээ. «Ингээд дуусдаг байжээ» гэсэн бодол Селиагийн дотроос ер гарахгүй шаналгана. Селиа өөрийнхөө нүдээр үзэж, чихээр сонссон юм. Лэнни Сварцын зан байдал танигдахгүй болтлоо хувирчээ. Бүр танихгүй хүн шиг болжээ. Түүний нүүр царай, хөдөлж барьж байгаа, дуу шүү нь хуучин хэвээр боловч бусад талаар зүс үзээгүй, үл таних хүн шиг болжээ.

	Ингээд төгсөх нь ч дээр. Биеэ дэмий зовоож байхын хэрэг юу байх вэ. Таг мартсан дээр. Тэгэхээс ч өөр замгүй гэж Селиа бодох бөгөөд гэсэн ч өдөр, шөнө, өглөө, үдэшгүй аль ч цагаар боловч уулзсан цагтаа наргиж тоглож явсан, үерхэн найзалж, зугаалан жаргаж явсан, бүжиг танц, уулзалт хийж явсан найз нөхөд нэгтэй билээ. Жаргаж зовохыг хуваалцаж явсан билээ. Гэтэл одоо тэр бүгд маань ингээд төгсөл болох нь энэ үү гэж бодохоос дотор нь харанхуйлна. Хэн ч гэсэн өнгөрсөн үеэ, булгарсан шүдийг аваад хаяхын адил амар аваад хаячхаж чадахгүй билээ. Дурсгал бодол гэгч хүний сэтгэл зүрхийг чаддаг эд шүү. Одоо нэгэнт дүүрсэн хэрэг, иймд биеэ бага шиг зовоож түргэн төгсгөл болгох хэрэгтэй гэж тушаан бодоод:

	— Хэдэн цаг болж байна, Лэнни? гэв.

	Лэнни цагаа хараад:

	— Найм хагас гэлээ.

	— Есөн цагийн алдад буудалд очиж амжих бол уу? Нэг галт тэрэг дайрч өнгөрөх юм гэнэлээ. Би түүгээр явъя, тэгсэн нь дээр байх.

	— Өнөө шөнө заавал явах гэж үү?

	— Тэгсэн нь дээр. Амжих уу?

	— Одоохон гараад гүйчихвэл амжих нь ч амжина даа.

	— Явна. Миний юмыг шуудангаар явуулчихна биз.

	— Би одоо ээж, лам хоёртой чинь уулзаад, аав минь өвчтэй, бушуу ир гэсэн утас ирж гэж хэлье.

	— Маргааш бол доо.

	— Үгүй, өнөө шөнөдөө явна. Яваад миний гар цүнхийг аваад ирээч, орон дээр байгаа. Мөнгө, пиу минь тэнд байгаа. Өөр юм авч явахгүй. Тэндээсээ буудал руу яваарай. Би хойноос чинь шууд явна. Битгий зөрж үзээч, юугаа хийх вэ, явсан нь надад ч дээр, чамд ч дээр.

	Лэнни цагаа дахин хараад гэр өөдөө яаран явав. Селиа, Лэнний эх, лам хоёрын дэргэд очлоо. Селиа, Лэнний эхийг урамгүй гунигласан байхыг хараад өрөвдөж зовсон боловч сэтгэлээ барьжээ. Селиа яаралгүй ч болохгүй байж, галт тэрэг удахгүй ирэх байлаа. Лам гуай ч урам нь хугарсан байдалтай харагджээ.

	Селиа, Лэнний эхийг тэвэрлээ. Тэр эмгэн нулимсаа татах гэж доод уруулаа хазсан боловч нулимс нь аяндаа урссаар байв.

	— Лэнний тухай мэдсэн биз дээ гэж эмгэн гуниглан хэлэхэд,

	Селиа:

	— Мэдсээн, мэдсэн гэв.

	— Гэвч эцэг эх нь сүмд очиж гэрлэсэн олон хүний хүүхэд Лэннид хүрэхгүй шүү.

	— Тэр тухай битгий зов доо.

	— Селиа минь, Лэнни намайг өршөөхгүй, яадаг билээ! Би залуу багадаа Том байшинд ажил хийдэг байсан юм. Сварцтай суухаас өмнө болсон хэрэг юм. Тэр үед даанч залуу балчир тэнэг байсан юм даа.

	— Битгий зов та, өршөөнө хүү чинь. Би Лэннийг мэднэ газар.

	— Үгүй байх, намайг зэмлэнэ. Би их ичиж байна.

	— Бид цөмөөрөө эндэж явах юм. Битгий зов, та. Зовох хэрэг ер алга, танд зүгээр зүгээр.

	— Муу юм болохгүй биз, Селиа минь?

	— Яалаа гэж муу юм болох вэ. Ганц та биш дээ. Алийг тэр гэх вэ.

	— Селиа минь чи их сайн хүн юм... тиймээ? гэж эмгэн, лам өөд харахад,

	Лам:

	— Цагаан санаатай охин гэлээ.

	— Хүү минь, Лэннид дуртай хэвээрээ юү? гэж эмгэн асуув.

	Селиа биеэ барьж, толгой дохиод:

	— Хэвээрээ... Лэннид дуртай хэвээр... Гэвч би тантай энэ тухай ярих гэж ирээгүй шүү.

	Залуу еврей надад, ирсэн утас авчирч өглөө. Эцгийн маань бие нь муу байгаа гэнэ. Есөн цагт нэг галт тэрэг явах гэнэ, түүгээр би явалгүй горьгүй нь. Би их яарч байна. Юмаа орхичхоод явна. Хожим би буцаж ирж ч юу магад. Хэрэв намайг ирж чадахгүй бол тэр юм хүмийг над руу явуулчхаарай. За явъя. Лэнни хүлээж байгаа гэв.

	Селиа, тэдний «ийм түргэн явчих гэж» гэж гашуудан байгааг сонсон ганц хоёр минут зогсож, харин явуулцгаахгүй санаатай элдвээр ятгаж оролдоход нь яг таг «үгүй» гээд байхаар тэд адаг сүүлд нь явуулахчаа болов. Эмгэн, Селиагийн хоёр мөрөн дээрээс барьж нүүр өөд нь цөхөрч шийдсэн нүдээрээ хараад:

	— Юу болоод явж байна даа мэдэхгүй, хүү минь... гэж түгдрэн, «битгий яваач дээ» гэж аргадсан байдалтай харжээ.

	«Лэнни надад дургүй болохоор нь би явах гэж байна» гээд Селиа хашхирчих дөхөж уруул ам нь чичирсэн боловч тэсвэрлэж:

	— Хаанаас даа, дэмий юм бүү бод. Би мөд буцаад ирэх байхаа гэв. Селиа, эмгэнийг үнсчхээд яаран явж галын нөгөө талд гараад гүйсээр бөгөөд зүрх нь түг түг цохилно. Тэгж гүйн гүйсээр гүвээг өгсөн, өвгөн еврейн пүүсийн хажуугаар өнгөрөв. Өмнө нь тэртээ тэнд Лэнни явж байгаа нь сарны гэрэлд сүүмэлзэн харагдана. Селиа халууцаж пальтогоо тайлаад мөрөн дээрээ тавиад явахад аятайхан болж шөнийн сэрүүн салхи амархан сэрүүцүүлнэ. Галт тэрэгнээс хожимдоогүйдээ, заавал амжилгүй болохгүй гэж бодохоос Селиа улам яарч амжиж очихыг хичээн хурдлан гүйсээр буудалд дөхөж очжээ.

	Селиагийн гүйхэд амьсгаа нь нэгэнт жигдрэн Лэннийг гүйцэж түрүүлэхдээ «яваад байгаарай» гэж хэлэв. Лэнни дав даруй хар хурдаараа гүйн Селиаг гүйцэж аваад зэрэгцэж явлаа. Тэр хоёр урьд Кейптаунд байхдаа Кейптауны хойгийн ямар нэг газар зугаалж яваад орой болсон хойно хамгийн сүүлчийн автобус буюу галт тэрэгнээс хожимдохгүй гээд ингэж яаран гүйж байсан орой маш олон ажээ. Тэр хоёр галт тэрэгнээс хожимдохгүй гээд хамгийн сүүлчийн удаагаа хамт гүйж байгаа нь энэ бөгөөд Селиа Лэнниэс эгнэгт хагацаж байгаа нь энэ юм.

	Селиа гүйнгээ мэгшин уйлсаар байлаа. Гэтэл үүний нь Лэнни гүйсэндээ болж амьсгаа нь давхцаж байна гэж бодох бөгөөд Селиаг бүр хүчтэй мэгшин нэг удаа чанга дуугарахад нь багтарч ойчих гэж байна гэж Лэнни бодоод жаахан амаръя гэжээ. Гэтэл Селиа зогсохгүй гүйсээр л байлаа. Хоёулаа хойно хойноосоо цувралдан яваад л байв. Өнөөх жижигхэн буудалдаа ч ойртож, харин галт тэрэг бараа ч үгүй байжээ.

	— Галт тэрэг алга байна аажим явъя гэж Лэнни хашхирахад,

	Селиа:

	— Бас жаахан явъя гэж хариу хэлэв. Тэгээд тэр хоёр нэг хэсэг гүйж байгаад алхлав.

	Тийнхүү алхалж явах зуураа:

	— Энд галт тэрэг ганц хоёр минутаас илүүгүй зогсдог байх даа гэж Селиагийн хэлэхэд.

	Лэнни:

	— Тийм ээ гэв.

	Селиа:

	«Ингээд төгсдөг байж дээ, бие биедээ ч хэлэх үг алга» гэж боджээ.

	Галт тэрэгний дуу алсад бүдэгхэн сонстов. «Би ч удахгүй далд орж өгөх нь ээ» гэж Селиа бодоод:

	— За Лэнни... баяртай гэх үү дээ, аа? Чи олон таван үггүй бушуухан салахыг бодож байгаагий чинь би мэдэж байна. Тэгэхлээр гараа барилцаад л салъя, чи эндээсээ буц. Тэгэх үү? гэв.

	— Миний хийсэн буруу бүгдийг уучлаарай, Селиа... 

	— Би уучилсаан. Чамд хэлээгүй боловч Сари Вильертэй уулзаж бага сага ярилцсан, та хоёр хагацаж чадахаа больсон юм байна. Би чамайг сайн сайхан яваарай гэж ерөөе, Лэнни... Бид хоёрт дурсаж санахаар сайхан явсан цаг байсан даа... Сургуулиа орхиж болохгүй шүү... Тэр хүүхэн зоригтой, тууштай зантай хүн байдаг шүү.

	Галт тэрэг мурийн эргэсэн замаар гарч ирээд хурдаа сааж байлаа. Селиа, Лэнний гарыг атгахдаа нулимсаа арай л гэж барьж: «Баяртай, Лэнни!» гэхэд Лэнни: «Баяртай, Селиа!» гэв.

	Селиа элсэрхэг замаараа уруудан яваа Лэннийг хойноос нь харангаа янжуураа гаргаж ирээд яаралтай асааж аваад хүчтэй, хүчтэй сорон, сэтгэл мэдрэлээ чангатгажээ. Селиа унжийж уруу царайлахаа болиод, ирж яваа галт тэргийг тосон жижигхэн тавцангийн зүг алхлав. Энэ хүүхэнд нэг л эл хуль, зовнилтой санагдах тул сэтгэлээ засаж тайвшруулах хэрэгтэй байж. Санаа сэтгэл таарах хүн олж ханилахаас нааш түүний сэтгэл засрах аргагүй болжээ. Яая гэх вэ амьдрал гэгч тийм юм чинь.

	Селиа, өнгөт арьстанд зориулсан хэсгийн нэгдүгээр зэргийн тасалгаанд ороод үйлчлэгчийг дуудах хонхыг нь дарлаа. Үйлчлэгчийг хүрч иртэл нь галт тэрэг Стилвилдээс их хол явчихсан байлаа. Төмөр замын формтой, өнгөт арьст цэвэрхэн залуу орж ирэхэд Селиа мишээгээд ор дэвсгэр засаж өгнө үү гэв.

	Тэр хүн ор дэвсгэр засчхаад гарахад Селиа суугаад нүүрээ хоёр гараараа таглан сууж:

	— Лэнни ямар юм үзэж таарах бол? юу болох бол? гэж ганцаараа шивнэнэ. Галт тэрэг чих дөжрөм чагнаалдаад газар доогуур явсан замаар орлоо.

	
II

	Цаг арав хагас болжээ. Сари болзсон газраа хүрч ирээд замаар хүн ирэхийг тэсэж ядан хүлээнэ. Цаг оройтвол тэр үдэш явахаа хойшлуулаад маргааш нь явахаар болзсон байжээ. Сари тэгж хойшлуулахыг үл хүснэ. Сартай саруул шөнө мориндоо хоёул сундлаад давхиж явах хэчнээн сайхан билээ гэж Сари бодоод мориныхоо хамрыг илнэ.

	— Чи бид хоёрыг сундлаад явахад муу юм бодохгүй биз, Бетси минь гэж Сари гүүнээсээ асуухад морь нь түүнийг сайшаах адил урд хөлөөрөө газар цавчлав.

	— Сайн байна.

	Исгэрэх чимээ хол сонстоход Лэнни маань ирж байна гэж Сари бодоод зам руу түүний барааг олж харах санаатай ширтлээ. Гэтэл тэр зүгт юу ч харагдсангүй, харин араас нь ирж яваа чимээ гарахад Сари эргэж харвал үнэхээр Макогийн суурин хүрдэг зөргөөр Лэнни ирж явааг таниад «Яасан хачин юм! Яагаад тэндээс ирдэг юм бол?» гэж гайхжээ.

	Лэннийг нэрээр нь дуудахад тэр нь дахиад л исгэрчээ. Сари инээж гүүнийхээ хүзүүг илэв.

	Лэннийг дэргэдээ хүрч ирэхэд Сари түүнийг сунгасан гараараа бариад:

	— Яагаад оройтов? гэж хэгжүүн байдалтай асуулаа.

	— Селиа өнөө үдшидээ явна гээд, би буудал дээр хүргээд ирлээ. 

	— Хөөрхий зайлуул Селиа! би түүнийг өрөвдөж байна.

	— Чи Селиатай уулзсанаа надад хэлээгүй юм аа?

	— Битгий хэлээрэй гэсэн юм.

	— Селиа өөрөө надад хэлсэн.

	— Тэгнэ байх ч гэж би бодсон юм. Лэнни морь байгааг хараад:

	— Бетси юу даа. Яах нь вэ, энд авчирч? гэв.

	— Хоёулаа сундлаад явна.

	— Хоёулаа юу?

	— Тийм.

	— Дэндүү хүнддэх юм биш үү?

	— Бетсийг битгий бас. Тэргэнд ордог юм шүү. Түүнээс гадна миний гуйхад за гэсэн юм... За чи — юу гэж зогсоод байна? Намайг үнсээч.

	— Тэгвэл гараа ав.

	— Муу үнсчих бол уу гэж бодож байна уу?

	— Энэ жижигхэн гарыг чинь хугалчих байх гэж айж байна.

	Сари инээд алдав.

	— Чи өөрийгөө тийм их хүчтэн гэж боддог уу, аа?

	— Тэгэлгүй яах вэ.

	Сари гэнэт Лэннийг тэврэн авав. Тэр хоёр зууралдан ноцолдож, газар ойчоод дээр дороо орж өнхөрсөөр Лэнни арай хийж дийлээд, Сари нэг хэсэг эсэргүүцсэнээ бууж өгөв.

	— Би дийлээ биз дээ! гэж Лэнни амьсгаа нь давхацсан боловч баясгалантай хэлэв.

	— Багтарчих гэж байгааг нь гэж Сари шоолон инээлээ.

	— Чи ч чадалтай юм байна шүү.

	— Чадлаа үзүүлэх гэж бодсон юм чамд. Тэгээд Лэнни Сарийг татан босгов.

	— За явъя Тэгэхгүй бол хожимдоно шүү.

	— Хаашаа явах гэж байна даа?

	— Очоод мэднэ. За явъя.

	Сари мордож эмээл дээрээ урагшаа бөхийн суухад Лэнни сундлав. Сари шүүрс алдаж:

	— Зөөлөн түшлэгтэй сандалд суух яасан сайхан юм бэ гээд, морио давиран давхив.

	Сарийн эрдэнэ шишийн өнгөт үс нь Лэнний нүүрийг илбэн өхөөрдөх мэт бөгөөд нуруу, мөр нь Лэнний элэг цээжийг лав тавлаг тулжээ.

	Сари эргэж харах буюу үг хэлэх гээд эргэж харахад хацар нь Лэнний хацарт санамсаргүй хүрч байлаа.

	Давхин яваа тэр хоёрын чихэнд салхи сэрчигнэх бөгөөд тэр хоёр баяр баясгалантайгаар залуу нас, хайр дурлал гэдэг хэчнээн сайхан болохыг амсаж цэнгэж байлаа. Унаж яваа гүү нь ч хөнгөн шингэн сайхан явдалтайг нь яана! Амьдрал гэгч үнэхээр сайхан аа!

	— Чи бид хоёр чинь шөнийн морьтон байна шүү гэж Сари салхин дундуур ярьж явна.

	— Шөнийн морьтон гэдэг чинь ямар улс вэ?

	— Мэдэхгүй гэж үү?

	— Мэдэхгүй.

	— Тэгвэл би хэлж өгье. Шанд нь юу өгөх вэ?

	— Мөн ч шунахай эд байна даа.

	— Тийм л байгаа биз... Гэсэн ч юу өгөх вэ?

	— Нэг зоос өгье.

	— Дэмий юм битгий ярь.

	— Тэгвэл гурвыг.

	— Багадна аа.

	— Зургаа.

	— За болно. Өөр юу өгөх вэ?

	— Бас багадлаа гэж үү?

	— Яасан харамч эд вэ!

	— Тэгвэл нэг үнсье.

	— Тэгвэл нэг үнсээд зургаан зоос бас өгнө, тиймээ?

	— Тийм ээ.

	— Наймаа таарлаа! Шөнийн морьтон гэж дурласан хоёр залууг хэлдэг юм. Тэр хоёр шөнө болохоор л мордон давхидаг. Тэр хоёрын явсан, хийсэн газар бүхэн ид шидтэй юм шиг гоо сайхан үзэсгэлэн, жавхлантай байдаг юм. Сүүдэр нь муухай юман дээр тусахад түүнийг гуа сайхан болгодог юм.

	— Гуа сайхан юман дээр дусвал яах вэ?

	— Улам ч гуа сайхан болно.

	— Зөв, зөв, чам шиг л болдог байх нь ээ.

	— Чи солиорсон байна, гэвч надад сайхан санагдах юм... Шөнийн морьтны түүх ийм л байна даа.

	— Энүүхний хөлсөнд зургаан зоос авч, нэг үнсэхийг шаардах гэж үү?

	— Тийм ээ, яах аргагүй үнэн.

	— Энэ чинь ёстой дээрэм байна даа!

	— Өрийг минь өгнө үү, үгүй юү?

	— Ороолох санаатай л байна шүү.

	— За яах вэ, дараа нь гомдов доо.

	Сари давиран улам түргэн давхиж эмээл дээрээ найгахад сундалсан Лэнни дөрөөгүй учир тэнцүүр алдан холбирч ойчих шахаж явав. Сари улам найгана. Бетси нь ч тиймэрхүү байдалд дадсан бололтой. Лэнни бууж өгөхгүйг хичээн Сарид наалдан зуурчээ. Гэтэл Сари биеэ түүний тэврэлтээс салгаж, түрүүчийн адил тоглоом хийсээр давхилаа.

	— За яана гэх вэ, төлөхөөс биш гэж Лэнни хашхирчээ.

	Сари удтал чанга инээж:

	— Тэгсэн нь дээр байхаа... Одоо зургаан зоосоо авъя, харин үнсүүлэхээ сүүлд болъё гэв.

	— Очих газраа хүртэл хүлээ л дээ.

	— Одоо авна, өгөөрэй, үгүй бол саяынх шиг давхина шүү.

	— За өгье, өгье!

	Лэнни кармандаа арай чарай гэж гараа хийж зоос гаргаад ирсэн нь нэг шиллинг тааралджээ.

	— Надад хариулах мөнгө байхгүй.

	— Тэр чигээр нь ав даа, овтой амьтан!

	Сари мориныхоо амыг татан зогсоогоод үсрэн бууж Лэннийг татаж буулгав. Тэр хоёр зогссон ч үгүй өвсөн дээр өнхрөн ойчив.

	Сари амьсгаадсаар:

	— Би чамд хэчнээн дурлаж байн вэ! Би чамайг дамшиглаж, зовоож, бас адаг сүүлд нь мөнгий чинь авч чадаж байна... Яасан сайхан юм бэ. Эр хүнийг ингэж чадна гэж би ер бодож байгаагүй. Энэ чинь зөвхөн эхлэлт шүү, өөр их юм бий шүү! Одоо намайг үнс гэв.

	Лэнни түүнийг янаглан үнсээд:

	— Чи ухаангүй юм шиг байна шүү гэж баяртайгаар хэлэв.

	— Тийм ээ. Би чамтай хамт байхдаа бүр ч солиотой хүн шиг, ухаангүй юм шиг байж ч чадна. Бас эх хүн шиг ухаалаг, энэрэнгүй элбэрэлтэй ч байж чадна, эгч хүн шиг ч байж чадна, эрхэм найз анд нөхөр шиг ч байж чадна. Чамд их олон хүн сайн, дуртай байдаг нь сайхан юм, надад сайхан санагдах юм.

	— Надад ч өөрцгүй. Би чамд дуртай, Сари! Үнэхээр их дуртай шүү.

	Сари нүүрийг нь дуугүй илбэж байснаа гэнэт босон харайгаад Бетси рүүгээ гүйн:

	— Одоо очих газар маань тун дөхсөн шүү, Лэнни явъя. Тоглож наадахаа больё гэв.

	Тэр хоёр дотно хайртай сэтгэл, нандин дурлалдаа мансуураад бие биедээ наалдан юм ч ярилцалгүй цааш явжээ. Удсан ч үгүй цонх нь гэрэлтэй байгаа өчүүхэн жижиг муу байшин харагдав.

	Тэр хоёр байшингийн урд очиж тэд мориноосоо буугаад морио уялаа.

	— Очих гэсэн газар чинь энэ үү? гэж Лэнни эргэлзэнгүй байдалтай асуухад Сари түүний гарыг барьж:

	— Тийм ээ, хайрт минь гэв.

	Сари Лэннийг хойноосоо дагуулан явж байшингийн хаалгыг татан ороход нас нь дээр гарсан нөгөө гурван хүн тэр хоёрыг харлаа. Тэр шөнө их л дулаан байсан боловч Танте чавганц, Ханна, Ханнагийн өвгөн гурав гал түлчихсэн сууж байлаа. Энэ бол Стилвилдэд наргин цэнгэх гэж хүмүүсийн түлсэн түүдэг гал биш, харин тэр гурван, настан бээрэг, даараг болсны улмаас тийнхүү дулаацах гэж түлсэн гал ажээ.

	— Хэн бэ? гэж Танте чавганц уцаар дуугаар асуулаа.

	Ханна юу ч алгасаж орхилгүй хардаг жархай харцаараа Лэнни, Сари хоёрыг түргэн түргэн ээлжлэн харж байв. Түүний өвгөн нь бүр өтөлсөн хүн учир анхаарах ч үгүй сууж нэг дээш харснаа дахин доош хараад зүүрмэглэж байлаа.

	Сари нам дуугаар:

	— Би байна, Сари байна гэж хэлэв.

	Танте чавганц овжин янзтай инээмсэглэмэгцээ:

	— Сари талийгаач болсон гэв.

	— Би тэр Сари биш, өнөөх өргөмөл хүүгийн чинь охин Сари байна. Яагаа вэ, би өнөөдөр танайд ирээд явсан шүү дээ гэв.

	Танте чавганц юу билээ гэсэн байдалтай бодож байгаад толгой сэгсэрч Ханна руу хараад:

	— Нээрэн юм уу гэж асуухад, Ханна нь

	— Нээрэн, өглөө ирсэн. Танд цай болгож өгсөн шүү дээ гэв.

	Танте эмгэн хэдэн үг амандаа бавтнаснаа:

	— Энэ Сари сайн хүн үү? гэж асуув.

	— Сайн гэж Ханна хэлж өгөв.

	— Тэгвэл нааш ир, хүү минь гэж Танте эмгэн тушаангуй хэллээ.

	Сари эмгэнд ойртон очиж сөгдөв. Өглөө ч ингэсэн билээ. Эмгэн Сарийн нүүр гэзгийг нь тэмтэрнэ.

	— Мөн байна. Санаж байна. Өргөмөл эцэгтэй Сари мөн байна. Нөгөө Сари тэднээс зөрж байгаад Гертэд алагдсан... 

	— Би танайд зочинтой ирсэн шүү, эмээ.

	— Хэн бэ?

	— Миний суух гэж байгаа залуу, Лэнни Сварц гэдэг юм.

	— Сварц гэнэ ээ... гэж Танте эмгэн удаанаар хэлж элдсэн арьс шиг царай нь барайгаад Сварц гэнэ ээ... Үгүй ер бүр дуулаагүй нэр байх чинь... танихгүй юм даа, тийм хүнийг... Алив нааш ирээч, залуу минь... Бүр ойртооч... нүд минь муу, чих минь гайгүй, ойртооч... юм хэлээч залуу минь, дууг чинь би сонсъё гэв.

	— Сайн байна уу, эмээ?

	Танте эмгэн толгойгоо тэсэж ядан сэгсэрч:

	— Наашаа зогсооч, би тэмтэрч үзье, дүлий юм уу даа гэв.

	Сари, Лэннийг эмгэнд ойртуулаад өмнө нь сөгдүүлэн суулгав.

	Танте эмгэн барзгар гараараа Лэнний нүүр, үсийг тэмтрэн үзэж:

	— Паах, пөөх! гээд бушуухан цааш болж зайл! Яв! Чи чинь Вильерийнхний амьтан шив дээ. Тонил эндээс! гэж хашхирлаа.

	Сари, эмгэний мөрөөр тэвэрч:

	— Энэ хүн чинь Лэнни Сварц, өнгөт арьстан хүн шүү... Надтай суух гэж байгаа юм. Гертийг үзэж чаддаггүй юм, дуулж байна уу, та? Гертийг үзэж чаддаггүй хүн шүү гэлээ.

	Эмгэн гонгиносон дуугаар:

	— Вильерийнхний л юм байна. Би мэдэж байна. Вильерийнхэн цөмөөрөө надаас цувж гарсан юм. Тэд цөмөөрөө муу улс, энэ чинь тэдний нэг нь байна. Би мэдэлгүй яах вэ. Энийг зайлуул гэв.

	Ханна хөгшин:

	— Миний үгийг сонсооч! гэхэд, Танте эмгэн хүүхэд шиг дуугарч:

	— Сонсолгүй яах вэ, чи мэднэ гэв.

	— Тэгвэл сонсож бай. Та энэ залууг буруу таньж байна. Өргөмөл хүүгийн чинь охины хэлдэг зөв. Энэ залуу чинь өнгөт арьстай хүн, сайн ч залуу юм. Та энэ хүнээс айх хэрэггүй.

	— Нүүр царай, үс нь мөн л байна даа, Ханна гэж эмгэн гомдол гаргав.

	— Бурхан тийм болгож заяагаа биз. Бурхан хоорондоо адилхан хүнийг заримдаа бүтээдэг шүү дээ.

	— Тэгээд Вильерийнхэн биш гэж үү?

	— Бишээ. Та энэ залууд дотно сайн байх хэрэгтэй. Вильерийнхэн биш. Сайн залуу байгаа юм. Буруу номтнууд таныг довтлоход таныг хаацайлах хүн гэв.

	— Нээрэн хаацайлах уу? гэж эмгэн Лэнниэс шамдангуй асуув.

	— Тэгнээ гэж Лэнни хэлэв.

	— Намайг нөгөөдүүлээсээ сайн байсан гэж хэлнэ биз?

	— Тэгнэ ээ. Тэдэнд би тэгж хэлнэ.

	Танте эмгэн хоёр гараа өвдөг дээрээ тавьж толгойгоо бөхийлгөөд «цай!» гэж шаардаад хөдлөлгүй сууж байв.

	Ханна хөгшин мишээгээд толгойгоо сэгсэрч байлаа.

	— Цай ууж болохгүй. Хэрэв уувал та унтаж чадахгүй шүү дээ.

	Танте эмгэн хацраа түмбийлгээд овжин царай гарган:

	— Тэгвэл зочин нараа цайгаар дайлах ёстой байна гэв.

	— Би эдэнд өгүүж. Та одоо унт гэж Ханна хөгшин хэлээд, өвгөн рүүгээ харж:

	— Чи ч гэсэн унт гэв.

	Тэр өвгөн үг дуу ч үгүй босоод майжганасаар гарав. Танте эмгэн ч мөн орондоо үг дуугүй орж хажуу тийшээ харж хэвтээд эрээн цоохор болтлоо нөхөөс халаас болсон хөнжлөөрөө хучаад унтчихав.

	Ханна, дэнг авч гал тогооны өрөөнд хоёр залууг дагуулан орлоо.

	— Би цай чаначихъя гэж Сари хэллээ.

	Ханна хөгшин түшлэгтэй хуучин сандал дээр бие амар сууж, цай чанах гэж оролдож байгаа Сари, түүнд тус нэмэр үзүүлж байгаа Лэнни хоёрыг ээлжлэн ажигласаар байжээ. Лэнни, Сари хоёрын бие биеэ учиртай харж байгаа, бие биеэ шүргэж түлхэж байгаа, тэр хоёр хайр дурлалаа нууж хэрхэвч чадахгүй байгааг нь Ханна хөгшин хурц нүдээрээ алдалгүй ажиглаж байлаа. Ханна хөгшин аажмаар толгой сэгсрээд шүүрс алдав.

	Сари цайгаа аягалаад гурвуул ширээгээ тойрон суулаа.

	— Сэм Дуплесси гэж ямар хүн бэ гэж өнөөдөр надаас асууснаа? Би хэлж өгөөгүй. Харин одоо хэлж өгч болно, хэрэв мэдээсэй гэж бодож байгаа бол гэж Ханна хөгшин аяархан хэлэв.

	— Энэ чинь ер нь юу болж байна даа. Сари? гэж Лэнни асуулаа.

	Сари аягатай цайгаа тавиад Лэнни рүү ширтэж:

	— Урьд өөр нэг Сари байсан юм гэнэ. Одоо байхгүй үхсэн юм, бараг гучаад жил болсон юм байх. Герт тэр Сарид дурласан, бас миний эцэг ч дурлаж байсан бололтой, тэгээд ч намайг эцэг минь Сари гэж нэрлэсэн байх. Энэ Гертийн эцэг өвгөн Герт нь Гертэд Сарийг авч өгөх гээд миний эцгийг яаруу сандруу гэрлүүлсэн юм гэнэ билээ. Гэтэл Сари өөрөө Сэм Дуплесси гэдэг нэг хүнд дурласан байжээ. Тэр Сэм Дуплесситэй Сарийг суулгах гэж дэмжиж байсан хүн ганц энэ эмгэн Танте байсан байж. Тэр хүн ямар учиртай ямар хүн болохыг нь би мэдэх гэсэн юм. Танте эмгэн ярихдаа түүнийг Герт алсан ч юм шиг үг цухуйлгаснаа дараа нь Герт Сарийг алсан гэсэн. Бас энэ тухай бүгдийг мэдсэн миний эцэг ярихдаа Сарийг халуун ханиад өвчнөөр үхсэн гэж учир нь олдохгүй юм ярьсан юм гэв.

	Ханна хөгшин цайгаа ууж дуусан аягаа тавиад элгээ тэврэн ширээ рүү бөхийж суув.

	Тэгээд Ханна хөгшин:

	— Сэм Дуплессийн тухай би бүгдийг мэднэ. Бид тэр үед Том байшинд ажил хийдэг байсан юм. Өвгөн Герт ч амьд байлаа. Тэр эзэн бол хуучин хатны хүү, одоогийн Гертийн эцэг байсан юм, мэднэ биз. Тэр үед Сэм Дуплесси залуухан байлаа. Олон хотоор явж байгаад ирэхдээ их ч мөнгөтэй ирсэн юм гээд Ханна эмгэн, Лэнний нурууг ажиглан харж, нуруугаараа танаас өндөргүй, жаахан намхан байсан байх. Өөрийг чинь бодвол арай бараан царайтай. Гэсэн ч их сайхан эр байсан юм. Танаас ч илүү сайхан эр байсан. Сари авхай тэр хоёрын анх нүүр учрахад би тэнд байсан юм. Одоогийн еврейн пүүсийн дэргэд сэн. Урьд тэр пүүсийн эзэн нь негр хүн байсан юм.

	Сэм Дуплесси сайхан сэтгэлтэй хүн болохоор нүд ам, дуу шүүнээсээ андашгүй байдаг сан. Танаас арай өргөн цэх чийрэг биетэй, дуунд их дуртай хүн байсан. Тэр пүүст тэр хоёр анх уулзаад Сэм Дуплесси юм ярихад нь Сари авхай эргэж хараад юм ярьж өгөхгүй байж билээ. Тэр байдлыг бодоод Ханна хөгшин инээмсэглэв.

	Энэ зүйлийг сонсоод Сари, Лэнний гарыг олж бариад атгасан хэвээр байжээ.

	Ханна хөгшин цааш нь:

	— Сари авхай тэгж цаашаа харчихтай нь зэрэг Сэм Дуплесси элдвийн сонин сайхан инээдтэй юм яриад байсан юм. Тэгэхэд Сари авхай тэсэж чадсангүй инээд алдаж билээ. Түүнээс хойш тэр хоёр тэндээ дахин дахин уулздаг болсон юм. Сүүл сүүлдээ Сари авхай бид хоёр тэр пүүст очих гээд явахад Сари авхайн нүд сэргэж, пүүст ойртох тусам нүд нь улам жавхлантай болж байдаг сан, учрыг нь ч би мэддэг байлаа.

	Тэгтэл Сэм Дуплесси хотуудаар хэсэх гээд яваад өгч билээ. Тэр хооронд Сари авхай их шаналж, өдөр ирэх тусам түүнийг санах нь их болдог байлаа. Удсан ч үгүй гэнэт нэг өдөр түүнээс нь захиа ирснийг пүүсийн газраас авч Сари авхай маш их баяр хөөр болж байснаа нууж чадахгүй байж билээ. Тэр захиандаа: Мөнгөтэй болж очоод хоёулаа гэрлэж, нэг ферм худалдаж авна гэж бичжээ гэж Сари авхай надад хэлж билээ. Ухаа толгойн цаадах сууриныг та нар мэднэ газар, тэнд чинь би төрсөн юм гэнэ билээ, түүнээс цаашхан нэг устай газар байгаа даа. Түүнийг тэр хүн худалдаж авна, тэгээд тэнд сууна гэж байсан юм гэнэлээ.

	Үүний дараа бас нэг захиа ирж, түүндээ одоо мөнгөтэй болоод мөд очих гэж байна гэж бичсэн байжээ... Сари авхай намайг бусдад ярьчихгүй гэж итгэдэг байсан болохоороо надаас юугаа ч нуулгүй ярьдаг байсан юм... Би бусдад ярьдаггүй, таг дарчихдаг байсан. Хөгшин хатагтайгаас ганцхан энийг л би нуудаг байсан юм... Сари авхай, Сэм Дуплесситэйгээ уулзах гэж яваад ирэхдээ л галзуу солиотой хүн шиг болоод ирсэн... тэгээд ч өвдөж эхэлсэн... сүүлдээ талийгаач болсон юм гэв.

	— Аа Сэм Дуплесси яасан бэ? гэж Лэнни асуулаа.

	Ханна алмайран харснаа:

	— Тэд түүнийг Солиот Сэм гэж дуудах болсон юм гэж зовсон байдалтай хэлэв.

	Сарийн царай зэвхий цагаан болж, Лэнний гарыг хумсаа шигдтэл чанга атгажээ.

	— Солиот Сэм гэнэ ээ! гэж Лэнни аяар хэлэв.

	— Герт тэгсэн байх нь... гэж Сари хашхирав.

	— Мэдсэн хүн нэг ч байхгүй, үзсэн хүн нэг ч байхгүй юм чинь. Магадгүй, Сари авхай үзсэн байж, тэгээд ч түүнээсээ болж үхсэн байх гэж би боддог юм... Гэвч мэддэг хүн ганц ч байдаггүй юм гэж Ханна хөгшин хэлэв.

	Сари:

	— Би айж байна гээд Лэнний гараас барьж элгэнд нь наалдав.

	— Би ч өөрцгүй гэж Ханна хөгшин бүдэгхэн дуугаар хэлэв.

	Лэнни, Сарийг тэврээд:

	— Битгий ай, хайрт минь гэв.

	— Айгаад байна. Чиний төлөө л айж байна, хайрт минь. Герт тэр хэргийн эзэн юм байна. Олон юмны учрыг сая мэдлээ.

	— Мэдэж байна, гэсэн ч чи айх хэрэггүй. Хоёулаа аргыг нь олно.

	— Лэнни минь! Хэрэв тэр мэдвэл юу болох бол? яадаг билээ! гэж Сари хэлээд нүдэндээ үзэгдэх мэт болсон аймшигт явдлаас нүд нь далдирч хоёр гараараа нүдээ таглав.

	— Эндээс л зайлах хэрэгтэй юм гэж Ханна хөгшний хэлэхэд, Лэнни Сари руу харав.

	Сари цөхрөнгүй янзаар:

	— Хоёулаа эндээс зайлъя. Чамайг хаашаа ч явсан би хамт явна, Лэнни минь гэв.

	— Хаана ч гэсэн өөрцгүй шүү дээ гэж Ханна хэлэв.

	— Ээ бурхан минь! Бид хоёр амар жимэр жаргаж суух газар хаа ч байхгүй гэж үү? гэж Сари уйлж, дуу шүү нь сандарч мэгдсэн байдалтай болж, бид хоёр хэнд ч гэм хийх гэж байгаа биш. Бид хоёр амар тайван жаргаж суухыг л ганцхан мөрөөдөж байгаа билээ гэв.

	— Сари минь, сонсооч! Битгий зов, миний үгийг сонс. Одоохондоо юу ч болоогүй байна шүү дээ. Чи минь ядуу зүдүү болчих нь гээд зовж байгаа биш биз? гэж Лэнни эелдгээр хэллээ.

	— Үгүй гэдгийг чи мэднэ, Лэнни минь гэж Сари хэлэх бөгөөд сэтгэл нь нэлээд тайвширч, айж сүрдэхээ болив.

	— Идэж уух, өмсөж зүүх юмаар нэг хэсэгтээ дутагдаж гачигдахаас айхгүй биз? Тийм ч удаан зовохгүй байх.

	— Үүрд тэгж явсан ч яах вэ, би юман чинээ санахгүй.

	Лэнни сэтгэл хөдөлсөн байдлаа дарж:

	— Хэл ам мэдэхгүй улсын дотор очвол яах вэ? гэв.

	— Би хэлийг нь сурч чадна.

	— Тэгвэл гүйцэх нь тэр, болоо шүү дээ Сари минь, хайрт минь.

	Өнгөрсөн жил би хөл бөмбөгний командтай цуг Португалийн зүүн Африкт очсон. Тэнд би хэдэн хүнтэй танилцаж найзалсан юм. Тэнд боловсролтой хүмүүсийн эсрэг арьс өнгө ялгаварлаж гадуурчлах хууль байдаггүй. Боловсролгүй өөр нутгийн хүмүүсийг гадуурчилдаг юм. Хоёулаа тийшээ явж болно.

	— Тэгье, Лэнни! гэж Сари үнэн сэтгэл зүрхнээсээ хашхирав.

	— Бэрхшээл бид хоёрт тохиолдох нь тохиолдоно доо. Тийшээ явах зөвшөөрөл надад олдохгүй, Гертэд мэдэгдэхгүйгээр чамд явах зөвшөөрөл бас олдохгүй. Ингэсээр л ажил унжирчих байх даа.

	Сарийн царай барайна.

	— Гэвч Кейптаунд миний таних нэг хүн бий дээ. Тэр хүн тийшээ яаж явах аргыг мэднэ. Тэр хүн миний найз нөхөр, миний төлөө чадах ядахаараа зүтгэх хүн байгаа юм. Өглөө түүнд юу ч гэсэн утас явуулчихъя гэж Лэнни үргэлжлүүлэн ярив.

	— Мөнгө яаж олох вэ? гэж Ханна хөгшин горьдлого алдсан байдалтай асуулаа.

	— Кейптаунд очоод зарим хүнээс зээл авна гэж Лэнни хариулав.

	— Би харин фунт стерлинг олж чадна гэж Сари дэнсэлсэн сэтгэлээ барьж хэлэв.

	— Сайн байна. Их нэмэр болно. Ихээхэн юм авч явахаар хийгээрэй, Сари. Болгоомжлоорой. Хэнд ч мэдэгдэж болохгүй шүү. Шөнө зайлбал дээр байх гэж би бодож байна. Маргааш шөнө Кейптаун руу есөн цагт гарах галт тэргээр... Буудал дээр очихдоо ч, галт тэргээр явахдаа ч бүр Кейптаун хүртэл тус тусдаа явна шүү. Кейптаунд очсоноос хойш учрыг нь олоход амархан.

	Нэг хэсэг чимээгүй болов. Сари, Лэнний хацрыг өөр лүүгээ эргүүлж, тэр хоёр нүүр нүүрээ ширтэв.

	— Үнэхээр ингэж шийдэж байна уу Лэнни? Лэнни мишээж:

	— Харин чи яахаас ч буцахгүй байгаа болохоор би чамаас асуух ёстой байгаа юм гэв

	Сари толгой сэгсрэв.

	— Тийм биш ээ, Лэнни. Чухам чи л яахаас ч буцахгүй байна. Дурлал гэдэг бол эмэгтэй хүнд юм бүгд нь болдог бол харин эрэгтэй хүний амьдралын нэг хэсэг нь л болдог гэцгээх юм. Дурлал гэдэг чинь миний хувьд юм бүхнийг төлөөж чадна.

	— Чи л байвал надад юм бүхэн байгаа нь тэр, Сари минь.

	— Тэр газар очсон хойно чи бид хоёр нээрэн алзахгүй байна байгаа, яах бол?

	— Тэгнэ, хайрт минь. Хоёулаа хамт хаашаа ч явсан, юугаа ч хийж байсан бид хоёрын дур болно.

	— Наранд шараад нэг дор хэвтэж байж болох уу?

	— Болно оо. 

	— Гудамжаар сугадалдаад явж болох уу?

	— Болно оо.

	— Гуанзанд хамт орж болох уу?

	— Болно, хаана ч хамт явсан болно.

	— Дандаа хамт байж болох уу?

	— Ажилгүй цагтаа бололгүй яах вэ. Би португал хэл нэлээн сайн мэддэг, гэвч тэр хэлээр хичээл зааж чаддаг байхын тул их чармайх хэрэгтэй болно.

	— Би ч бас сурна даа!

	— Тэгэлгүй яах вэ, зүйтэй.

	— Яасан сайхан юм бэ, Лэнни!

	— Гэвч тэр газраа очоогүй л байгаа шүү дээ.

	— Бид хоёр очиж чадна байхаа яах, бол, Ханна гуай?

	Ханна хөгшин инээж толгой дохиод:

	— Та хоёр тэнд очно. Гэвч их л болгоомжтой байх хэрэгтэй шүү гэв.

	Сари Ханна хөгшнийг түргэхэн үнсээд Лэннийг тэврэв.

	За та хоёр одоо явбал дээр. Би настай хүн болохоор ядарч байна. Битгий айцгаа. Би та хоёрыг хаашаа явсан гэдгийг чинь хэнд ч хэлэхгүй, дүүжилсэн ч хэлэхгүй гэж Ханна хөгшин эелдгээр хэлэв.

	Ханна хөгшин тэр хоёрыг байшингийн хойд талд гаргаж өгөөд мориндоо сундлан давхин явахыг нь харж:

	— Баяртай, хүүхдүүд минь. Бурхан өршөөг, та хоёрыг! гэж хойноос нь хашхирчээ.

	Зам зуураа Лэнни Сарийг юу бэлтгэх, хэдийд, хаана уулзахыг дахин давтан тайлбарлан ярьжээ. Сари маш их анхааралтай сонсож, лавлах зүйлээ дахин хэлүүлж байлаа.

	Сарийн дотор баяр баясгалангаар дүүрэн ажээ. Ханилах ханьтайгаа эндээс хамт явна. Тэр бүх гаслант байдал, үзэн ядах явдлаас ангижирна. Олны дунд хамт явдаг болж, хэвийн ёс, эрх чөлөө, аз жаргалыг эдэлнэ. Нуух, айхгүй амьдрах болно. Лэннийг олж мэдээд хорлочихгүй байгаа гэж айж явахгүй болно. Юм бүхэн алзахгүй, сайн сайхан болно. Лэннигээ асрамжилж халамжилна. Хувцас хунарыг нь угааж, оймсыг нь нөхөж, хоол ундыг нь бэлтгэж, гэр орны нь цэвэр тохилог байлгана. Сайн өдөр болохоор хоёул наранд шарж хэвтээд, жигүүртэн шувуу жиргэх донгодохыг сонсож байна даа. Орой үдэш нуугдаж эмээх юмгүйгээр гэрэлтэй гудамжнуудаар салхинд хоёул гарч явж байна даа гэх мэтчилэн бодсоноо, бид хоёрын амьдралд аймаар зовмоор юм яасан их байх юм гэж Сарид гэнэт санагджээ. Тийм аюулыг тэр хоёр мэдсэн ч, мэдээгүй ч, түүний эрхшээлд, түүний ноёлолд байх ажээ. Тэр аюул энэ хоёрыг бусдын явдаг замаас зайлах болгожээ.

	Тэр хоёр хайр дурлалаа амар мэнд хуваалцан суух хүний үл мэдэх амгалан тайван газар очихоос аргагүй болжээ.

	Муу муухай, аюул занал бүхэн удахгүй төгсөж, тэр хоёрын хайр дурлал нь гэгээн цагаан нарт ертөнцөд гарах бөгөөд хэн ч тэр хоёрыг хорсож чадахгүй болно. Дурлал хайр нь зөв бөгөөд хууль зүй ёсны хэрэг болно. Чөлөөтэй ч болно.

	Сари Кейптаунд очихоос ч айхгүй байлаа. Тэнд Сарийг хоргодуулж байх Лэнний таньдаг нэг хүүхэн бий. Кейптаунд хүрч байвал ч цааш нь гайгүй, учир нь амархан олдоно. Маргааш өдрийг л өнгөрөөвөл цааш нь сайн сайхан болно.

	Сари гэдрэг болж Лэнний цээжинд наалдав. Сарид Бетсийнх нь явдал мориор давхиж байгаа биш, харин үүлэн дээр суугаад явж байгаа шиг санагдаж бүх сэтгэл зүрх, бие махбодод нь нэг л амар тавтай сайхан байжээ.

	Лэнни түүнтэй бие махбодоор ойр дотно болох гэж оролдоогүйг нь Сари гэнэт бодоод инээмсэглэжээ. Тэгээд Сари, Лэнний чихэнд уруулаа хүрэхээр гэдрэг налаад:

	— Чи надад жинхэнэ ёсоор дурлаагүй байгаа шүү гэв.

	Лэнни сул байсан нөгөө гараараа түүнийг барьж тэврээд:

	— Бид хоёр гэрлээгүй байгаа шүү дээ гэв.

	— Гэрлэнэ гэдэг чинь хоосон ёс. Гэрлэлээ, барилаа гэж ёс гүйцэтгэсэн ч, гүйцэтгээгүй ч чи бид хоёр чинь гэрлэчихсэн хүнээс өөрцгүйг чи надаас дутахгүй мэдэж байгаа шүү дээ гэж Сари хэлээд Лэннитэй ичиж зовохгүй, хамаа намаагүй ярьж байгаагаа дотроо дахин гайхжээ.

	— Янзын жаал байна шүү, Сари чи. Тийм ч амаргүй байх гэж би бодсон юм.

	— Яагаад?

	— Хүүхнүүд ер нь тийм шүү дээ.

	— Чи яаж мэддэг юм?

	— Мэднэ ээ.

	— Завхай амьтан бэ!

	— Огтхон ч тийм биш,

	— Тэгвэл чи яаж мэддэг юм?

	— Зохиолд тэгж бичсэн байдаг юм.

	— Харамсалтай хэрэг байна даа, би зохиолын чинь хүүхэн биш.

	— Чамайг би үзэн ядна.

	— Тэгвэл намайг чанга тэврэхээ боль.

	Тэр хоёр мориныхоо амыг татан зогсоож үсрэн буугаад гар гараасаа хөтлөн нэг хэсэг явлаа. Сар дээр хөөрсөн бөгөөд энэ шөнө ид шидтэй юм шиг байлаа. Хайр дурлалын шөнө. Тэр хоёр аятайхан сайхан дулаан газар, одон мичид, сар гийгүүлсэн задгай тэнгэрийн дор торго шиг зөөлөн өвс ногооны дээр, хүний хэлээр хэлэхэд тун ч гүнзгий, тун ч хэцүү зүйлээ бие биедээ хэлсэн ажээ.

	Сари Лэннид салшгүй мэт тэврүүлчхээд хэвтэхдээ:

	— Яасан сайхан юм, Лэнни минь гэж шивнэхэд Лэнни:

	— Дурлал гэгч сайхан юм, хайрт минь гэж хариу шивнэжээ.

	— Сайхан ч юм, ариун ч юм гэж Сари хэлээд нүдээ аньжээ.

	... Хөрст алтан дэлхий минь! Балчир тэнэг хүүхдүүдээ хайр дурлалд сурга! Хэлж өгөөч, тэдэндээ, мэдэхгүй байна тэд чинь. Ялихгүй юмыг ч мэдэхгүй байна. Бие биеэ хайрлах, өрөвдөх сэтгэлтэй байх, ах дүү ёсоор хэрхэн нөхөрлөдгийг мэдэхгүй байна. Ганц нэг орон, ганц нэг арьс үндэстэндээ хайртай байгаад зогсдоггүй, харин бүх улс орон, бүх арьс үндэстэнд цөмд нь хайртай байх, хүн хүндээ хайртай байх, тийм хавьгүй эрхэм их сайхан ёсыг хэлж өгөөч! Сайн санаат хүнд л амар заяа үзүүлэх зөв шударга уур хилэнтэй байхыг тэдэндээ бас хэлж өгөөч, хөрст алтан дэлхий минь! Хүн бүхний зүрх ариун нандин, өрөвчхөн байдаг гэж хэлээч... Хэлээч, тэдэнд... Эр эм хоёр хүн эрх тааваар хайр дурлалаа хуваалцан амьдарч болохгүй байгаа цагт хүн ард амар заяа ер үзэхгүй гэж хэлээч... хэлээч, тэдэндээ!

	Сэмжин цагаан үүл сарыг сүүдэрлэхэд Сари хөдөлж нүдээ нээгээд:

	— Би чамд хайртай, Лэнни! гэв.

	— Би чамд хайртай гэж Лэнни хэллээ.

	Тэр хоёр босож яваад анх тэр нэгэн шөнө уулзсан газраа хүрч ирлээ. Түүнээс хойш маш удсан мэт санагдах ажээ. Тэр нь хоёр нуга хөндийг өнгийн харах адил байдаг өнөөх ухаа билээ.

	— Бид хоёр энд дахиж ирэхгүй дээ гэж Сари хэлэв.

	— Эх орон минь эрх чөлөөтэй болоогүй цагт гэж Лэнни нэмлээ.

	— Дандаа л ийм байх бол уу?

	— Юм бүхэн заавал өөрчлөгдөх ёстой, хайрт минь. Бүхэл ард түмний хүсэл мөрөөдлийг дандаа л дарж байна гэж яаж болох вэ дээ.

	— Мөд тийм сайхан болох байхаа, би ч яах вэ цагаан арьстны хэв ёсыг эвдсэн муухан европ хүн шүү. Герт лав ингэж хэлэх л байхдаа,

	— Тийм ээ, чи муу европ хүүхэн, гэсэн ч чи гайхамшигтай сайхан.

	— Би муу европ хүүхэн боловч сайн хүн болсондоо их баяртай байна, Лэнни! Цагаан арьстны алдар хүнд гэгчид би ерөөс дурладаггүй. Хэрэггүй дэмий юм гэвэл ёстой энэ хэрэггүй дээ.

	Стилвилдэд энэ орой болсон найр цэнгэл дээр би тун ч очмоор л байсан.

	— Чи бид хоёрын очих гэж байгаа газар цагаан арьстны алдар хүнд гэгч нь арчигдсан болохоор дуртай баяр наадамдаа хамт очиж байх болно.

	— Тийм дээ! Маргааш л бушуухан болоосой!

	— Одоо чи харьсан нь дээр, хайрт минь. Бүү мартаарай. Өнөө шөнө уулзсан газраа уулзана шүү. Тэнд уулзвал Сэм чамд туслалцахад аюулгүй газар. Битгий хожимдоорой. Галт тэрэг хэдхэн минутаас илүү зогсдоггүй юм шүү. Мөнгө авчрахаа бас битгий мартаарай. Мөнгөтэй бол учиртай шүү.

	— Битгий зов, Лэнни. Би юу ч мартахгүй, тангараглая, цагаас хожимдох ч үгүй. Тэр галт тэргэнд амжиж сууна аа. Бүү зов, хайрт минь, тайван нойрсож амраарай.

	— Их болгоомжтой байгаарай, Сари.

	— Тэгэлгүй яах вэ, ирээдүйнхээ төлөө санаа зовж болгоомжлохгүй байна байх гэж бодож байна уу? Үгүй биз дээ.

	— Өршөөгөөрэй, хайрт минь, баяртай.

	Хоёул тэврэлдэхэд Сарийн бие өөрийн эрхгүй чичирч байжээ.

	— Юу бол оо вэ?

	— Тэр байшинд очихоос айж байна, Лэнни минь! Сэмийг Герт яаж тарчилгаж байсан нь бодогдоод айдас хүрээд байна.

	— Битгий тэгж бодооч, өнөө шөнө л өнгөрвөл дуусах нь тэр шүү дээ.

	— — Маргааш оройноос наашгүй шүү дээ.

	— Тийм л дээ. Гэвч орой хүртэл тэсэх хэрэгтэй хайрт минь.

	Сари нүдээ аниад Лэннийг тулахад Лэнни чанга тэвэрч, шаргал өнгөт үсийг нь илэв.

	— За одоо би тэснэ гэж Сари тайвнаар хэллээ. Сари, Лэннийг янаглан тэвэрч үнсээд Бетсийнхээ жолоог авч мордоод Том байшингийн зүг яаран давхилаа.

	Лэнни төлөвлөгөөгөө дотроо дахин нэг хянаж өчүүхэн ч эндэж болохгүй, юм бүгдийг нарийн чанд нямбай бэлтгэх хэрэгтэй гэж бодоод Стилвилд руугаа явжээ.

	Стилвилд харанхуйд алга болсон мэт байх бөгөөд харин тэдний байшингийн цонхоор гэрэл гарсаар байлаа. Ээж нь хүлээгээд сууж байгаа бололтой. Ээж нь хүүгээ өвгөн Гертийн тухай сонсоод надад уурлана даа гэж бодож суугаа байх. Хөөрхий муу ээж минь, зайлуул! Лэнни гал тогооныхоо өрөөнд орлоо.

	Ээж нь тэнд их юм бодож, зовнисон байдалтай, ширээний хурц буланг зоогоороо налж үүднийхээ зүг хараад сууж байлаа. Лэнни ээжийгээ хармагцаа сэтгэл нь үймэрч, зүрх нь шимшрэв. Хэчнээн удаан хүлээгээ бол? Хүлээгээд л байж, зүрх сэтгэл нь өвдөж, зовнисоор л. Ээж нь за одоо хүү минь намайг юу гэж аашилдаг бол гэж үг хэлэхийг нь хүлээв. Гэтэл хүү нь ээжийгээ чанга гэгчийн тэвэрлээ. Тэр оройн туж айж эмээж, ичиж зовж байсан ээж нь хүүгийнхээ тийнхүү хайрлан тэврэхэд дорхноо сэтгэл нь уужирчээ. Ээж нь үг хэлэх гэж амаа ангайсан боловч дуу алдан уйлчхав. Сварц эгч мэгшин уйлж арай гэж нэг үг хэлэхтэй болох хүртэл нь Лэнни тэвэрсээр байлаа. Бүр дотроо уужиртал уйлаг, яах вэ, сүүлд нь ярилцаад, уйлж зовох юм танд ер байхгүй гэж хэлнэ. За яах вэ, сайн уйлчхаг, ээж минь. Дотор нь онгойг, тэгвэл өөрт нь дээр болно. Гар минь хүчтэй, таныгаа бариад байж чадна. Хүү чинь тэвэрч байна шүү, ээж минь гэж Лэнни бодож байжээ.

	Ээжийнх нь уйлах яваа яваандаа намдав. Лэнни ээжийгээ тэврэхээ больж нүүр лүү нь эгцлэн хараад: Гайгүй болов уу? гэв.

	Ээж нь дуугүй, толгой дохив.

	— Болж дээ! Та тэндээ сууж байгаарай, би цай

	чанаад орхиё. Хоёулаа цай ууя, ээжээ.

	— Би чаная.

	— Хэрэггүй. Та зүгээр сууж бай.

	Ус нь буцалж цай болоход Лэнни хоёр аяганд аягалаад ширээн дээрээ тавьж, өөрөө ээжийнхээ хажууд суулаа.

	— За ээж минь сонсож бай. Өнөө орой би танаас урьдын юм асууж мэдэхэд та намайг өөртөө уурлалаа гэж бодсон байх, би мэдэж байна. Гэвч би танд уурлаагүй юм шүү. Гаднын хүн ирээд тийм юм хэлэхтэй зэрэг нь уур хүрсэн юм. Түүнд миний уурладаг нь ч буруу л даа. Би ер нь яалаа гэж ээжийнхээ өнгөрсөн явдлыг дуулаад уурлах вэ дээ? Ер нь эх хүн хүүхдүүддээ өөрийнхөө юм бүгдийг ярьдаг байх юм бол хачин юм болох байхаа? Надад л лав хүртээлгүй хэрэг. Та бол их сайн эх, иймэрхүү амьдралтай байж хүүгээ ийм боловсролтой болгоно гэдэг чинь яггүй, санашгүй хэрэг шүү. Гагцхүү сайн эхийн ач мөн. Өөр яах юм бэ, ер нь.

	Эхийн нь сэтгэл хөдөлж:

	— Хүү минь, би чинь... гэтэл Лэнни үгийг нь тасалж:

	— Хэрэггүй, ээж минь, та надад учир тоочих хэрэггүй. Надад ямар хүртээлтэй юм. Би таны хүү чинь. Та миний ээж. Би танд хайртай. Та намайг дандаа хайрлаж энхрийлдэг байсан. Өөр яах юм бэ, ер нь.

	Эхийнх нь царай цог жавхлан, хайр энэрлээр гялалзана.

	— Лэнни минь, чи их сайн хүү. Селиа ч өөрцгүй. Магадгүй чи Селиагийн хүчинд ч ойлгосон байж.

	Лэнни Сарийг бодсоор:

	— Тийм ээ, ээж минь Селиа надад олон бодол төрүүлсэн, их сайн хүн шүү гэв.

	— Ердөө бардам зангүй, тиймээ?

	— Тийм ээ. Элдэв маягтай зангүй, эелдэг, ухаалаг хүн.

	— Хүү минь одоо гэрлэх гэж байгаа биз?

	Лэнни тамхиа асаагаад инээмсэглэж:

	Бид хоёр хийх юмаа цөмийг хэлэлцсэн мөртөө хурим хийхээ ярилцахаа мартчихсан байна билээ.

	Гэвч битгий зовоорой, гэрлэх нь л гэрлэнэ гэв. — Удахгүй биз?

	— Тун удахгүй.

	— Яасан сайхан хэрэг вэ?

	— Ээж ээ... би... маргааш орой Кейптаунд явах гэж байгаа. Их удахгүй ирэх байх. Намайг явчихсан хойгуур юу ч гэж дуулдсан битгий зовоорой. Учрыг нь хожим дуулна, би хожим хэлж өгүүж.

	— Их удах уу, хүү минь?

	— Битгий зов доо. Би мэдэгдэнэ.

	Тэр эмгэн гайхсан янзтай харавч толгой дохиж:

	— За яах вэ дээ, хүү минь гэв.

	— Одоо унт, ээж минь их орой болж. Би авч явах юмаа зэхье.

	— За тэгье, хүү минь... ээ харлаа, эгээ л мартчихсангүй. Фиета түрүүхэн манайхаар байн байн гүйж ирээд л чамд нэг л их чухал юм хүн хэлүүлсэн гээд байна билээ. Тэгээд чамайг хэдийд ч ирсэн хамаагүй, ирэнгээ манайд очоорой, унталгүй хүлээж байна гэсэн. Ярьж барьж байгаа нь нээрэн ч их чухал юм бололтой юм уу гэж санагдсан, хүү минь.

	— Баярлалаа ээжээ. Одоохон мэдчихье. Та одоо унт гэж Лэнни хэлээд ээжийнхээ үрчгэр магнай дээр үнсэхэд эх нь өрөөндөө явж орлоо.

	Лэнни их бодол болж ширээгээ тойрон явах бөгөөд Фиета юу хэлэх гэсэн юм бол? Саригаас юм хэлүүлмээргүй юм, бид хоёр дөнгөж саяхан салсан.

	Ямар ч гэсэн очоод мэдэх нь дээр байхаа гэж бодоод татаж байгаа янжуураа унтраагаад Их гудамжаар яаран алхав. Фиетагийн байрны хаалгыг нь аяархан цохитол чүдэнз зурах чимээ дуулдаж, төдхөн гэрэл гарав. Фиета хүлээж байсан бололтой.

	Фиета бүрэн хувцастайгаа гарч ирээд үүдээ нээж өгснөө болгоомжтой хаачхаад:

	— Таныг шөнө туж хүлээлээ гэж ууртай хэлэв.

	— Уучлаарай, хэн юу хэлүүлээ вэ?

	— Хүн юм хэлүүлээгүй, харин би танд дуулж сонссоноо хэлэх гэсэн юм. Баяр цэнгэл тарсны дараа би Сэмийг олох гээд Том байшинд буцаад очиход Герт, Вилжон хоёр юм яриад сууж байгаа чимээ сонслоо. Тэр хоёр намайг үзээгүй. Сарийг сайн тандаж байгаарай, сонин юм болж байгаа даг шүү гэж Вилжон Гертэд хэлж байхыг нь би дуулсан.

	— Тэгээд?

	— Өөр юмгүй. Энийг сонсвол өөрт чинь хэрэгтэй болов уу гэж бодсон юм.

	— Өөр тодорхой сонссон юм алга уу?

	— Миний сонссон маань л энэ байна.

	— Баярлалаа.

	— Надад баярлах хэрэггүй. Би тэнд очиж ийм юм дуулаад танд сэрэмжтэй бай гэж хэлэх завшаан олгосон бурхандаа л залбир. Би юу гэж бодоод ч танд хэлж байгаагаа өөрөө мэдэхгүй байна.

	— Сарийг сэрэмжтэй бай гэж маргааш өглөө хэлчихгүй юү, Фиета?

	— Та ямар юм хийж байгаагаа мэдэж байгаа биз.

	— Битгий зов. Бид мэдэж байгаа юм.

	— Надад зовох юм алга, таны хэрэг шүү дээ.

	— Тийм, тийм. Баярлалаа, Фиета. Баяртай! Сарийд хэлэхээ мартчихав даа.

	— Мартахгүй, баяртай!

	Лэнни ирсэн гудамжаараа буцаад явлаа. Фиета түүний хойноос байшиндаа ортол нь харж байгаад уруулаа хазаж, мөрөө хавчисхийгээд гэртээ оров.

	Тэгээд өлмий дээрээ гишгэсээр унтлагынхаа өрөөнд орж чемоданаа гаргаж ирэв. Ганц чемоданаа л авч явахаар шийджээ. Өглөө эртхэн пүүзэнд очоод чемоданаа тэнд тавьчихна. Тэгвэл хүн амьтан сэжиг авахгүй.

	Лэнни авч явах юмаа цөмийг нь чемодандаа хийж түүнийгээ нэг юмаар бүслэн боогоод ширээн доогуур цааш тавьжээ. Лам гуайнд хос пижам нь байсан боловч одоо яаж авах вэ дээ, орхихоос биш лам гуай аваг даа, авах гээд очихоор бас учир байдлаа тоочиход хүрнэ, за яршиг гэж бодов.

	Лэнни өөр юу байдаг билээ гэж бодоод нэг хэсэг зогслоо. Одоохондоо зэхэх юм нь дууссан шиг байлаа. Юу ч гэсэн өглөө хүртэл зэхмээр юмгүй болжээ. Тэгээд жаахан амарвал зүйтэй гэж бодоод бандан дээрээ гарч тарайн хэвтсэн боловч нойр маань лав хүрэхгүй байх гэж боджээ. Тэгж бодоод ч дэнгээ унтраалгүй хэвтэж тамхиа асааж аваад Сарийн тухай бодол боллоо. Аанай л урьдын адил Сари чухам ямар шиг билээ, гадаад байдлаараа гэж бодоод бодоод дүр нь ер орж ирэхгүй байлаа. Гагцхүү түүний дугариг царай, шаргал өнгөт үс, учрыг ойлгосон байдалтай байдаг нүд нь тодорхой санагдаж байлаа. Бусад нь түүний амьсгал, дууных нь өнгө, зүрх нь Лэннийн сэтгэл зүрхэнд гүнээ орших ажээ. Хэзээ ч гэсэн ингэж санагдах юм. Учир юу гэвэл Лэнни өөрөө ч учрыг нь эс олох хүч хүслээр Саритай холбогджээ.

	Лэнни сургуулийнхаа бичиг хэргийг хадгалдаг жижигхэн ширээ рүүгээ босож очоод үзэг, цаас бэх авч гал тогооны өрөөний тэхий дунд байдаг ширээний дэргэд очмогцоо дэнгээ ойртуулж суугаад Сарид захиа бичиж эхлэв. Тэр нь Сарид бичиж байгаа анхдугаар захиа нь аж... 

	Том байшинд Сари хувцас хунараа чемодандаа нямбай эвхэн хийгээд дуусаж байжээ. Гагцхүү маргаашийг л өнгөрөөх хэрэгтэй байв. Маргааш нь л өнгөрвөл баяр баясгалан, хайр дурлал, зол жаргал эхлэх билээ гэж бодно. Гэвч тэнд бэрхшээл тохиолдох өдөр гарна, тэр нь талхны төлөө, аж байдлынхаа төлөө, аж байдлыг хаанахаас ч илүү сайн сайхан болгодог жижиг сажиг зүйлүүдийн төлөө хамтран тэмцэж байх өдөр болно. Тийм болж гэм хоёул тэгж амьдрах болно. Хэрэв өлсөх өдөр тохиолдвол хоёул хуваалцах билээ. Тэр хоёр хоёулаа залуу учир ажил хийж чадна. Тэр хоёрт гагцхүү хүний ёсоор амар жимэр тайван суух завшаан олдвол л барав, бусдыг нь өөрснөө чадах байж. Бэрхшээл зовлон, жаргал цэнгэл, эрүүл энх, зовлон зүдүүр алин боловч тохиолдоход тэр хоёулаа хамт эдэлж туулах билээ.

	Орон байр нь ганц тасалгаа ч байсан Сари түүнийгээ тавхийтэл засаж төвхнүүлээд Лэннийг ажлаасаа эргэж ирэхэд нь аятай тавтай болсон байж чадах ажээ.

	Сари авч явах юм бүхнээ бэлэн болгожээ. Мартсан зүйл үгүй байлаа. Тэгээд Лэнни одоо юу хийж байгаа бол гэж бодогдоно. Сари өлмий дээрээ гишгэж очоод дэнгээ үлээж унтраагаад цонхоо нээж сандал авчирч суугаад гайхамшигт сайхан шөнийн харанхуйг ажиглан харж маргааш өдрийг хүлээн байлаа.

	— Үүр бушуухан цайгаасай! гэж Сари аяархан шивнэв.

	III

	Маргаашийн зовлонтой удаан өдөр ер өнгөрөхгүй мэт байжээ. Унжирсан удаан минут урагшилж байгаа, үгүй нь мэдэгдэхгүй, өглөөний нар хожуу ч гарах шиг, үдийн нар өрнө зүг гудайхаа залхуурсан ч юм шиг, сүүдэр хөдлөхгүй ч байгаа юм шиг байлаа. Цагийн зүү цавуудчихсан юм шиг хөдөлж ядна. Унжирч нозоорсон, зөрүүд тэр өдөр өнгөрч өгөхөд тун ч дургүй мэт байх ажээ.

	Герт тариалангийнхаа газрыг эргэхээр хар өглөөгүүр явсан нь Сарид завшаантай байлаа. Гертийг гэртээ байхгүйд сэтгэл нь амар бөгөөд гэр зуурын ажлаар оролдоход нүсэр биш санагддаг байжээ. Гэлээ гэсэн ч тэр өдөр маш урт, зовуурьтай, түгшүүртэй бөгөөд Фиетагийн сэрэмжилж хэлснээс хойш бүр ч долоон дор болжээ.

	Аймшигт өдөр унжирсаар адаг сүүлд нь арайхийж үд боллоо. Герт хоол цайгаа ууж идэх гэж ирэх нь ч удахгүй болж. Сари биеэ сайн барьж, огт юу ч мэдэгдэхгүй, ажиг жишим ч үгүй байхыг хичээнэ.

	Цаг руу байн байн хараад байж хэрхэвч болохгүй шүү гэж Сари өөрөө өөртөө захиж байлаа. Гэвч түүний нүд цаг руу тэмүүлээд, яршигтай удаан хойрго өнгөрч байгаа цаг минутыг ажиглана.

	Сари цонхоороо гадагш түм дахин байн байн харж байв. Гэтэл нэг өнгөт жаал гал тогооны нь өрөөний хаалга өөд явааг үзээд Сарийн зүрх учиргүй дэлсэх бөгөөд өөртөө хэрэгтэй хүн ирж явна гэдгийг мэдэв. Тэр жаалын өмнөөс угтан гарахыг Сари тэсэж ядан гал тогооны хаалттай хаалганы дэргэд сэтгэл түгшин хүлээж зогслоо. Тэр хаалгаар Фиета гарч ирэх ёстой байж. Одоохон! Одоохон! Гэтэл хаалга нээгдэж Фиета гарч ирлээ.

	Сари түүнд гараа сунгахад Фиета инээмсэглэж:

	— Надад гэж нүүрлээстэй байна, гэсэн ч та ав даа, май гэж хэлээд тэр дугтуйтай захидлыг Сарид гардуулан өгөөд явахад өрөвдөх, талархах, харамсах сэтгэл Фиетад төржээ.

	Сари өрөөндөө оров. Одоо нэгэнт захиа авсан болохоор дотор нь уужирч төвөг бэрхшээл ч бага болоод Гертийн нүүрийг харахаас айхгүй гэж Сари бодоод дугтуйг аяархан яаралгүй урж, эвхээстэй хуудаснуудыг авч дэлгэж уншив.

	Сари эхний хэдхэн мөрийг уншаад тэсгэлгүй уйлж, уншиж байгаа захидал дээр нулимс нь дуслав.

	Сари зүрхнийхээ угаас баярлаж, «Баярлалаа, хайрт минь» гэж шивнэн нулимсаа арчиж захидлаа дахин уншлаа.

	«Хайрт Сари минь ээ! Маргааш өдөр чамд туйлын хэцүү өдөр болох нь ээ. Чи хичээх тусам өдөр маань жил шиг удаан санагдаж хэцүү байх болно. Би чиний яаж байгааг мэдэж байна, тэгээд энэ урт удаан өдрийн минут бүр би чамтай хамт байгаа шүү гэж хэлэх гэж анх удаа чамд энэ захиаг бичье гэж шийдлээ. Чиний сэтгэлийг өчүүхэн төдий ч гэсэн амрааж магадгүй.

	Энэ захидал, энэхүү урт удаан унжирсан өдрийн хагас өнгөрөөд дундаа орж байх үдийн алдад чамд хүрч очих буй заа. хайрт минь. Тэгээд хойш нь гайгүй өнгөрнө гэж би найдаж байна. Яагаад тэр вэ гэвэл чи бол зориг шийдэмгий хүн, тэгээд ч надад чи хүчийг өгсөн билээ. Одоо би чамд тэр зориг хүчнээс чинь өчүүхнийг эргүүлж өгч болох байна.

	Үлдсэн цаг удна гэж битгий сүрд, хонгор минь. Цаг гэдэг чинь аливаа юмны адил л өнгөрөх болно. түүнийг төгсөхтэй зэрэг чи бид хоёрын ээлжит цаг болох билээ. Үүнийг санах хэрэгтэй. Чи бид хоёрын ээлж гэгч юу билээ гэдгээ ч санах хэрэгтэй. Санаж байгаа биз?

	Хоёулаа сугадалцаад гудамж чөлөөгөөр хэнээс ч нууж айлгүй ил хамт явж байх болно. Гуанз хоолны газар хамт орж байх болно. Хоёулаа хамт хүмүүсийн дунд наранд шараад эрх чөлөөтэй, баяр цэнгэлтэй хэвтэж байх болно. Ингэхэд хэн ч ёс заншлыг гажуудууллаа гэж хэлэхгүй. Ингэж ярилцсанаа санаж байна уу? Тэгээд хоёулхандаа таарсан жижигхэн хөөрхөн байшин бариад сууна. Хоол ундаа хамт идэж суугаад, орой үдэш болохоор хамт зугаалан явах болно. Санаж байгаа биз, ингэж ярилцсанаа? Эхлээд ярвигтай бэрх хэцүү байж магад, гэвч хоёулаа хэл сураад сүүл сүүлдээ сайхан болох нь зайлшгүй. Нар салхинд зугаалж наргиж цэнгэж, зол жаргалыг эдлэн явах болно. Тийм ээ

	Хэцүү бэрх санагдаад байвал энэ бүгдийгээ санаж байгаарай, хайрт минь. Маргааш гэдэг чинь чи бид хоёрын өдөр шүү. хайрт минь, бүү мартаарай. Тэнд очсон хойноо чи надтай сууна биз?

	Би чамд чин зүрхнийхээ угаас дурлаж байна. Ёсолсон чиний Лэнни» гэжээ.

	Би санаж байна гэж Сари аман дотроо шивгэнэн өгүүлээд захидлаа дахин дахин уншина.

	Нээрэн ч захидал авснаас хойш өдөр гайгүй түргэн өнгөрөх шиг болжээ. Сарийн сэтгэл цаг үргэлж түгшиж өрөөндөө ороод хаалгаа түгжиж аваад Лэнний захидлыг гаргаж бас дахин уншжээ.

	Өнөөх урт удаан өдөр дуусаж тэр хоёрын явах цаг тулж ирэв.

	Сари, Сэмд өглөө хэлчихсэн учир чемоданы нь авч явах гэж цонхных нь гадаа Сэм хүлээгээд зогсоно. Сари чемодануудаа Сэмд цонхоороо авч өгөөд, бас пальтогоо бариулжээ. Тэгээд Сари цонхоо хааж, дэнгээ унтраагаад хоолныхоо өрөөнд оров. Герт тэнд сууж байлаа. Герт Сарийг ширтэн харсан боловч юу ч хэлсэнгүй. Сари юм хэлэлгүй өнгөрөн явж гал тогооны өрөө рүү ороод тэндээсээ гадаа гарчээ.

	Сарийг гараад явсан хойно Фиета хаалга руу их л удаан, бодол болсон байдалтай харлаа.

	Сарийг гадаа гарахад Сэм пальтог нь өмсгөлцөв. Сари, Сэмийн гараас нэг чемоданыг нь аваад цааш хоёул явжээ. Тийнхүү явахад Сарийн зүрх хүчтэй цохилон шимширнэ. Ер бусын хурц харцтай Сэм дэргэд нь майжганан явна.

	Сарийн зүрхний түг түг цохих өөрт нь сонстох шиг болно. Өглөө болоход Лэнни тэр хоёр Кейптаунд очсон байх билээ. Орой нь хамаг юм зэхээстэй болсон байх болохоор цаашаа явна гэж Лэнни хэлсэн. Тэгээд яах вэ. цааш нь?..

	Тэгээд ёстой амьдрал зохиогдоно, эрх чөлөөтэй, эрүүл залуу амьдрал, айх зовохыг үл мэдэх амьдрал зохиогдох ажээ.

	Сари, Лэнний барааг олж харан даллаж гүйн очоод чемоданаа газар тавьчхаад тэврүүлэв. Жаал байзнасны дараа Лэнни: 

	— Одоо цаг тун юмгүй үлджээ гэж хэлэв.

	Сари чемоданаа газраас шүүрэн авлаа.

	Лэнни Сэм рүү эргэн харж: 

	— Их баярлалаа Сэм гэж хэлээд чемоданаа авахаар гараа сунгав.

	— Их хүнд шүү. Би та хоёрыг хүргэлцээд өгье гэж Сэм тайвнаар хэлэв. 

	— За тэг, гялайлаа. Бушуухан явцгаалгүй горьгүй шүү.

	Гурвуулаа элсэрхэг замаар алхлав.

	Лэнни Сари хоёр зэрэгцэн явах бөгөөд Сэм хойноос нь дагана.

	— Үнэхээр үнэн байгаа, Лэнни? гэж Сари сэтгэл ихэд хөдөлсөн байдалтай асуулаа.

	Лэнни чемоданаа зүүн гартаа сольж бариад баруун гараараа Сарийн зүүн гарыг бариад:

	— Үнэхээр үнэн, Сари минь гэв.

	— Би ч тэгж бодож байгаа юм. Чамаас захидал аваад би цөмийг нь санасан. Захидал аваад л өдөр гайгүй өнгөрлөө шүү. Их баярласан, Лэнни минь.

	— Миний асуусан зүйлийг юу гэж бодож байна?

	— Хэзээ дуртай цагтаа болоорой, Лэнни.

	Борооны нүсэр хар үүл сарыг сүүдэрлэж гэнэт харанхуй болгожээ. Тэр гурвын өмнө тэртээ тэнд асар том өгөр модны дүрс бараантан харагдана.

	— Газрын тэг дунд хүрсэн үү? гэж Сари асуухад:

	— Ялимгүй өнгөрөөд байна, одоо хагас цаг дутуу байна, сайн явж байна шүү гэж Лэнни хариулаа

	— Хагас цаг гэнэ ээ! Түргэхэн хүрэх юм сан, миний сэтгэл хөдлөөд байна, Лэнни! Борооны зузаан хар үүл өнгөрч, сар нөгөө талаас нь бултайн гарч ирэхэд гэрэлтэй болжээ. Өнөөх том модны дороос нэг хүн гарч ирээд тэдний замд хөндлөнгөөс нь орж яваа харагдав. Хойноос нь бас нэг хүн явах бөгөөд модны ёроолд хоёр морь зогсож байгаа харагджээ.

	Сари, Лэнний гараас угзарсхийн барив. Сэм ар тийш болж, хэдэн бутны ард суугаад өгчээ. 

	Лэнний бие арзасхийж, дотор нь хүйт оргих шиг боллоо. Лэнни эхлээд сандрах байдалтай болсон боловч сүүлдээ ажиг жишимгүй, хэзээ хэзээнээс илүү ажиггүй болоод эрс шийдэмгий бодол агшин зуур төрөв. 

	— Герт байна. Герт, Вилжон хоёр байна гэж Сари шивнэв.

	Зөв таньж байна, чи! гэж Герт хэрцгий хүйтэн хэлээд ойртож ирэв.

	«Лэннийг эдэнд яавч хорлуулахгүй. Лэнний төлөө үзэлцэнэ, чадах ядахаараа тусална» гэсэн бодол Сарид тэр дороо төрж айж цочихыг мэдэхээ болив.

	Гертийн хойноос дагаж явсан Вилжон:

	— Ичих нүүрээ алджээ, чи гэж хорсолтойгоор хэлэв.

	— Надад ичиж зовох юм ер байхгүй. Би энэ хүнд хайртай гэж Сари цөхөрсөн байдалтай хэлэв.

	— Муу золбин хар нохойг! гэж Вилжон хэлээд нулимав.

	— — Золбин хар нохой гэнэ үү, юү гэнэ, дуртайгаараа дуудаж байхгүй юү. Ямар ч гэсэн та нарын хэнээс нь ч дээр учраас л би дурласан юм! гэж Сари хэлэв. Тэд ойртон ирэхэд Сари Лэнний урд орохыг оролдсон боловч Лэнни урдаа оруулсангүй.

	— Энэ новшийн, дээр болохыг нь үзье л дээ гээд Вилжон чи яваад нөгөөдүүлээ дагуулаад ир! Буутай шүү. Бушуул! гэж тушаахад Вилжон яаран мордоод галт тэрэгний буудлын зүг давхин оджээ.

	— Чи ч нэг баригдав уу даа, Сварц гэж Герт хэллээ.

	— Герт минь, бид хоёрыг зүгээр орхиоч. Эсхүл Лэннийг явуулчхаач! Намайг яавал яа, өөрөө мэд. Лэнийг зүгээр өнгөрөөгөөч! Тэгээч дээ! Би үүнд дурласан юм, бодооч дээ! гэж Сари гуйлаа.

	Гэтэл Герт:

	— Дуугүй бай! Чамайг яахаа дараа болно. Тэр морь унаж гэртээ хариад намайг хүлээж бай! гэж зандрахад:

	— Үгүй, чадахгүй гэж Сари хашхирав.

	Лэнни, Гертээс нүдээ салгалгүй ширтсээр аяархан дуугарч:

	— Яв, Сари. Гэртээ хариад хүлээж бай, хонгор минь бүү зов. Энэ намайг хорлох гэвч сачий нь хүрэхгүй. Цаадах чинь хулчийгаад байвал сүүлээ агсаад байх санаатай болохоос биш, өөрөө зүрхгүй амьтан. Би энээс хулчийхгүй. Яв, Сари минь. Би чамтай очиж уулзана. Харин морио орхиорой гэв.

	— Морь унаад яв гэж Герт омогдов.

	— Хэрэггүй битгий уна. Одоо бушуухан гүйгээд харь!

	— Чи ирэх үү? гээд Сари мэгшин уйлав.

	— Очно оо. Бушуул.

	Сари буцаад бүдчиж хадчисаар уйлан гүйлээ. Лэнни, Гертийг ширтсээр байлаа.

	— Хүзүүг чинь хуга мушгина даа, чамайг гэж Герт хэлэнгээ нулимав.

	— Тэг л дээ гэж Лэнни хэлэв.

	Тэр хоёр бие бие өөдөө үсрэн ноцохыг завдан аажмаар тойрон эргэлдлээ.

	— Тэгсэн хойно чи миний гутлыг долоохоос хаа зайлах вэ дээ гэж Герт занана.

	Чи намайг сүрдүүлэх гээд дэмий.

	Герт хуурч ухасхийтэл нь Лэнни атгасан баруун гараараа далайгаад хамар луу нь дэслээд авлаа. Гертийн хамар уруул нь цусаар будагдав.

	— За ямар байна даа, ах минь? Чи бид хоёр чинь нэг эцэгтэй, ах дүү хоёр юм гэх шиг билээ. Мэддэг үү, үгүй юү, чи? Би бас чиний эцгийн чинь хүү юм гэдэг шүү гэж Лэнни занаж зүхэн хэлэв.

	Олон жил дарлуулж, нухуулж, доромжлуулж байсан өс хонзонгоо авахаа л авна даа гэж Лэнни бодоод ихэд хөөрчээ.

	Герт архирах адил хашхирч Лэнни рүү дахин давшлав. Лэнни атгасан гараараа Гертийн хамар луу нь дахин дэлсэхэд түүний амнаас бөөн цус асгарна.

	— Золбин гөлөг! гэж Герт хашхираад нүүр нүдгүй юм шиг давшилсаар Лэнниэс зууран барьж авах гэж оролдов. Лэнни бултчихна. Дахин давшлав. Герт том хүдэр өрөөсөн гараараа Лэнний хүзүүгээр зуурч аваад нөгөө гараараа бас зуурч Лэннийг тийнхүү багалзуурдаад улам улам чангаруулан базжээ. Лэнни, Гертийг балбасаар байсан боловч нэгэнт багалзуурдуулчихсан тул цохилт нь суларсаар байв. Лэнни цөхрөнгөө барахдаа түүнийг өшиглөв. Тэр хоёр газар ойчлоо. Гэвч Герт Лэнний багалзуураас зуурсан хэвээр, ер сулруулсангүй.

	Герт Лэнний нүүр өөд тулж харвал цаадах нь боож үхэх ойртсон янзтай байгааг үзээд тавлан баярлаж:

	— Би чамайг алчихгүй. Үгүй. Би одоо ингээд алчих гэж байгаа биш. Чамайг дахиад нэг хэсэг багалзуурдана. Чиний чадал тэнхээг барагдтал чинь багалзуурдана. Тэгээд нүдэж гарна даа, дуулж байна уу, эрхэм Сварц гуай! гэнэ.

	Лэнни яаж ч чадахгүй болж, чихэнд нь нэг л их юм дүнгэнэнэ.

	— Мэдэж байна уу, чи! Чамайг Сэм шиг болтол чинь нүднэ дээ. Түүнийг Солиот Сэм гэцгээх болсон юм. Урьд тэр чинь чам шиг л байсан юм. Цагаан арьст хүүхэнтэй эн зэрэгцэх үнэтэй хүн гэж өөрийгөө чам шиг боддог байсан юм. Чам шиг боловсрол олж аваад, сүрхий хувцаслачхаад, ам хэл нь гүйцэгдэхгүй тийм амьтан байсан юм. Одоо тэр ямар байгааг чи мэднэ, би тийм болгосон юм. Миний боол болсон юм, тэр чинь! Чамайг бодвол тэр чинь чадалтай ч байсан юм! Би нүдэж балбасаар байгаад тийм мал шиг болгож орхисон юм. Чи ч бас тийм болно доо, эрхэм Сварц гуай гэв.

	Лэнний дотор балартан харанхуйлж эхэлжээ. Гертийн гарыг багалзуураасаа салгах гэж хамаг байдаг бяр чадлаараа чармайвч түүний хуруу нь төмөр гох шиг байлаа. Герт бах нь ханаж тавлан инээлээ.

	Тэр хоёрт ойрхон замын нөгөө талд бутны ард сууж байсан Солиот Сэм босоод тэр хоёр луу майжганан явах бөгөөд,

	— Чи их сагсуурах хэрэггүй байж. Зүгээр шиг байсан бол дээр байсан байх. Чи их гайхуулж сагсуурах хэрэггүй байсан юм гэж занасаар хашхирч байлаа.

	Сэм цөхрөн гутарсан мэт болж аль болох түргэнээр явна. Герт түүнийг хараагүй бөгөөд харин дууг нь сонссон боловч хожимджээ. Сэм хүрч ирээд эрүүл гараараа Гертийн багалзуурыг ороон шахах нь ган төмөр хавчуур мэт ажээ.

	— Чи их сагсуурах хэрэггүй байсан юм гэж Сэм хашхирсаар байлаа.

	Сэм улам чанга хавчсаар байлаа.

	Герт, Лэнний багалзуурыг тавиад Сэмтэй хүч мэдэн ноцолдов. Сэм Гертийн багалзуурыг улам чанга хавчсаар байлаа. Лэнни нэг хэсэг хөдлөлгүй хэвтсэнээ өнхөрч тэр хоёроос жаахан зайлж босоод уяатай морь руу явж бүдрэн унасан боловч тэр дороо босоод морь уяатай модны дэргэд хүрч эргэж харвал Герт карман руугаа гараа явуулж хутгаа гаргаж байх нь үзэгджээ.

	Лэнни хашхирахыг оролдсон боловч дуу гарч өгсөнгүй, хөдөлж чадахгүй шахам болтлоо тамиргүй болжээ.

	Герт нэг, хоёр, гурван удаа хутгаараа Сэмийн бие рүү бүлээд хутгаа алдахад цус болсон хутга нь газар унаад сарны гэрэлд гялалзан харагдлаа. Сэм төд аяархан босож хэдэн алхам салгалан явснаа дахин ойчоод хөдлөхгүй боллоо.

	Лэнни тэр хоёр луу арайхийж очоод үзвэл хоёул үхсэн байлаа. Гучин жилийн өмнө эхэлсэн гаслант явдал тийнхүү төгсжээ.

	Лэнни тодорхойхон эргэцүүлэн бодож үзэхэд Вилжон өнөөх улсаа дагуулаад мөд ирнэ. Сари маань гэртээ хариад намайг хүлээж ядан тарчилж байгаа гэж бодогджээ.

	Тэгээд арай чарай гэсээр моринд хүрч мордов. Бие нь овоо гайгүй болж морио давираад явахад хойноос нь морьтой улс давхилдан ирж яваа харагдлаа. Вилжон буцаад ирж яваа нь тэр ажээ. Лэнни мориороо хурдлан давхина. Тэдэнд хэзээ ч би гүйцэгдэнэ. Сари минь хүлээж байгаа... гэж бодно. Тэр замаар Фиета яаран өөдөөс нь гүйж байлаа. Лэнни дэргэдүүр нь давхин өнгөрөхөд Фиета хорсголонтой харааж зүхэх нь сонсогджээ.

	Лэнни Том байшингийн дэргэд давхин очиж тойрон хатируулж мориныхоо амыг татаж зогсоогоод үсрэн буув. Лэнни гал тогооных нь өрөөнд орж шууд яваад хоолны нь өрөө рүү орох гэтэл Сари хоол идэх өрөөнөөс бууны бөгсийг мөрөндөө тулж буудахыг завдан шагайсаар гарч ирэхэд нь давхийн зогсжээ.

	Сари, Лэннийг хараад буугаа хаяж, түүнд гүйн очиж наалдаад:

	— Гертийг юм уу гэж бодсон юм. Түүнийг би алъя гээд зэхээд байсан юм гэж уйлсаар хэлэв.

	— Герт үхсэн гэж Лэнний хэлэхэд,

	— Болж доо гэж Сари зүгээр хэлэв.

	— Сэм бас үхсэн. Вилжон бусдуудтайгаа хойноос хөөгөөд ирж явна. Намайг барьж авах гэж байгаа юм. Чамайг яах ч үгүй байхаа. Би бушуулалгүй горьгүй нь, буугаа надад аль, тэдэнтэй үхтлээ үзэлцэнэ.

	— Би чамтай хамт явна гэж Сари тайвнаар хэлэв.

	— Болохгүй, хайрт минь. Буудалцана, горьгүй. — Би чамтай хамт явна. Лэнни! Чи ойлгохгүй байна уу? гэж Сари хэлэхдээ үхэх, амь нас алдахаас буцахгүй болсон хүний байдалтай яарч тэвдэхгүй тайван байжээ.

	— Хэрэггүй, Сари минь.

	Сари юм хэлэлгүй гарч яваад буу, сум авчирч шалмаг цэнэглэв.

	— Ирж явна. Хэрэв чамайг тэд барьж авбал Сэмийг ямар болгосон бэ, түүн шигээ болгоно шүү. Хоёулаа хамт тэдэнтэй тэмцье, Лэнни минь. Чи бид хоёр зовсон ч, жаргасан ч хамт явна гэж хэлэлцсэн шүү дээ гэж Сари хэлээд цонх руу очиж гадагш харлаа.

	Хэсэг хүмүүс хашаагаар орж яваа харагдана. Нөгөө цонх өөд оч гэж Сари Лэннид дохиход Лэнни яая - даа гэсэн янзтайгаар буу аваад тэр цонх руу нь явав.

	— Сварц чамайг энд байгааг чинь бид мэдэж байна! Гараа өргөөд гарч ир! Чамайг хүн алсан хэрэгт шүүхэд өгнө! Хэрэв гарч ирэхгүй бол бид өөрснөө очоод чамайг барина, хар толгойдоо гомдоорой, дараа нь! Сари Вильер ч гэсэн! Чи гараад ир! Төрөл садныхаа нэрийг гутаасан чинь багадаагүй! гэж Вилжон шөнийн харанхуйд гадаа хашхирах нь дуулдав.

	Сари тэднийг онилон шагайгаад буудлаа. Тэднийг сарнин бутрах далимаар Лэнни дэнг үлээн унтраажээ.

	Нэг хэсэг чив чимээгүй байснаа бууны дуу нижигнэлээ... 

	Стилвилдийн хүмүүс буу нижигнэж, агаарт сум шунгинан хангинахад айж сандран хэсэг газар шавааралджээ. Юу болж байгааг хэн ч мэдээгүй байтал Фиета Сэмийн биеийг өргөсөөр Их гудамжаар ирлээ. Юу болсон учрыг түүнээс зэрэг зэрэг хашхиралдан асууж байхад буун дуу нижигнэсээр байлаа.

	Фиетагийн хамт залуу еврей Исаак, негр Мако хоёр хамт иржээ. Фиета Сэмийн биеийг эхийнхээ байшинд оруулаад орон дээр аяархан тавилаа.

	Энэ эмэгтэйн нүд ширүүн бөгөөд хорсголонтой харагдана. Хүмүүс тэр жижиг өрөөнд пиг дүүрчээ.

	— Лэнни Сварцаас л боллоо. Тэр Сари Вильерт дурлаад эндээс оргож зайлах гэж одоо тэнд Том байшинд үзэлцэж байгаа нь тэр гэж Фиета хилэгнэн хэллээ.

	Сварц эгч муужран унажээ. Бусад нь гайхаш тасраад таг дуугүй зогслоо.

	Лам гуай сөхрөн сөгдөв. Бусад нь түүнийг дагалдаад сөгджээ. Гагцхүү залуу Мако, Исаак, Фиета гурав зогссон хэвээр байлаа.

	... Цөм нам гүм байхад буун дуу сонсогдсоор байлаа... Гагцхүү залуу Мако буун дуутай хөг нийлүүлэх адилаар:

	— Тэр хоёр бие биедээ хайр дуртай болсон юм. Тэдний хийсэн хэрэг гэвэл энэ л байх... Тэр хоёр хэнд ч гэм хийгээгүй. Тэдний боддог бодол, санадаг санаа нь таарсан учраас ойр дотно болжээ. Тэд... нэг сэтгэл санаатай хоёр юм... тэглээ гээд буу шийдэмдээ хүрч байна... Ёстой боолын ёс чинь энэ байгаа юм... Лам гуай минь, сөхөрч сөгдөөд бурхандаа залбираад зогсох нь дэмий хэрэг... Бууны дууг сонсооч... Манайд дурлалыг гэмт хэрэг гэж үзэж байгаагаас тэр хоёр залуу мөр зэрэгцэн байлдаж байна... Бид эрхбиш зүгээр суулгүй юм хийх ёстой... хийх ёстой... зам маань энэ... гэлээ.

	Буун дуу гэнэт зогсоод тал хөндийгөөр чимээ аниргүй нам гүм болжээ.


ТӨГСГӨЛ

	Маргааш нь «Истерн Пост» сонин нэгдүгээр нүүрэндээ Кару гэдэг тойргоос ирсэн мэдээг том хар үсгээр нийтэлжээ. Түүнд дурдсаныг үзвэл,

	Лэнни Сварц гэгч өнгөт арьст залуу багш галзууртлаа уурлаад тэр нутгийн газрын том эзэн ноён Герт Вильерийг алаад хөөгдөн зугтаж дээр дурдсан Вильерийнд нэвтрэн орсон байна.

	Байшинд нь Гертийн хамаатан Сари Вильер авхай байжээ. Тэндээс тэр хүн буу олж аваад Сари авхайг буудаж алаад мөрдөн явсан хүмүүсийг бууджээ. Нэлээд үргэлжилсэн тулалдаанд өөр бас гурван хүн алагдаж, эцэст нь Сварц өөрөө алагджээ.

	Энэ мэдээний ихэнхийг нь талийгаач ноён Гертийн туслагч бөгөөд мөрдөн хөөх явдлыг удирдаж мөр, гар хоёртоо шарх олсон ноён Вилжоноос авлаа гэж тэр мэдээлэлд бичээстэй байсан бөгөөд мэдээний төгсгөлд нь өнгөт арьст хүмүүсийг боловсролтой болгох явдлыг эрс эсэргүүцсэн байжээ.

	 

	Свисс Коттеж 

	Лондон

	1946 оны нэгдүгээр сар.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Өмнөд Африкт үндэстнийг арьс өнгөөр нь ялгаварлан гадуурчилж суудаг бүх цагаан арьстныг хэлж байна




	[←2]
	 Элчин лам нарын нийгэмлэгүүдийн хөрөнгөөр байгуулсан сургуулийг хэлжээ.




	[←3]
	 1652 онд Тэйбл тохойд Голландын худалдаачдын хамт ирж тэнд хөлөг онгоц зогсох газрыг байгуулсан Голландын тэнгисч.




	[←4]
	 Малдаа шинэ бэлчээр эрж Кейплендийг орхиж умар зүг 1836 онд нүүсэн Голланд хүмүүс.
 




	[←5]
	 Урлагийн бага мэргэжилтний цол — (Орч).




	[←6]
	 «Мидас бурхны хишиг хүртсэн юм шиг байлаа» гэж эртний грекийн домогт гардаг юм. Үүнд фрикийн хаан Мидас бурхнаас гуйхдаа хүрсэн юм бүхнээ алт болгож өгөөч гэсэн гэдэг.




	[←7]
	 Жолоонд (ЦБ)




	[←8]
	 Каунти Келлен гэж негрийн яруу найрагч 1903 онд төржээ.

